
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДОЛООДУГААР ХЭСЭГ

	 

	I

	 

	Донын дээд биед бослого гарч, өмнөд фронтоос үлэмжхэн тооны улаан цэргийг тийш нь татаж аваачсан завшаанд Донын армийн командлал нь Новочеркасск хотыг хамгаалах фронтод байсан хүчээ ямар ч саадгүй шилжүүлэн байрлуулж, бас Донын дээд биеийн казак болон халимаг голдуу хамгийн тэсвэр хатуужилтай шалгарсан хороодоос бүрдсэн хошуучлан байлдах хүчтэй бүлгийг Каменск, Усть-Белокалитвенск суурины хавьцаа бөөгнөрүүлж авав. Уг бүлгийн зорилт нь наймдугаар улаан армийн хэсэг болон байлдаж байсан арван хоёрдугаар, дивизийг генерал Фицхалауровын ангиудтай хүч хавсран эгзэгтэй үед цохиж, арван гуравдугаар дивиз, Уралын дивизийн хатуу жигүүр, ар хударгаар ороон байлдаж улмаар Донын дээд биеийн босогчидтой нийлэхийн тулд хойд зүг цөмрөн гарах явдал байжээ. 

	Хошуучлан байлдах бүлгийг бөөгнөрүүлэхээр Донын армийн командлагч генерал Денисов, штабын дарга генерал Поляков хоёрын урьд боловсруулсан төлөвлөгөө тавдугаар сарын хуучаар бараг бүхэлдээ биеллээ. Каменск суурин руу арван зургаан мянга орчим морьтой, явган цэрэг, гучин зургаан их буу, зуун дөчин пулемёт аваачиж, 1918 оны зун цэргийн насны казак залуучуудаар байгуулсан залуу арми гэгчийн сүүлчийн морьт анги, шигшмэл хороодыг татаж аваачлаа.

	Тэр завсар дөрвөн талаасаа бүслэгдсэн босогчид улаантны залхаан цээрлүүлэх ангийн аттакийг няцаасаар байв. Бүх фронтын дагуу улаан армийн их буучдын өдий төдий батарей бараг тасралтгүй ширүүн гал нээсээр байсан боловч өмнө зүгт Донын зүүн эргээр босогчдын хоёр дивиз нуувч шуудуунд шаргуу хориглон дайсныг гол гаргахгүй ээрч, бусад гурван дивиз нь босогчдын нутгийн өрнөд, умард, дорнод талыг халхлан хамгаалж, ялангуяа баруун хойд хэсэгт маш их хохирол хүлээсэн боловч ухарсангүй, Хоперын тойргийн хил дээр үргэлж байлдсаар байлаа.

	Гацааныхаа харгалдаа бэхлэн сууж хийх ажилгүй уйдсан. Татарск гацааныхан нэг удаа улаан армийнхныг сандаргав. Хийх юмаа олж ядсан казакууд харанхуй шөнө завиар Донын баруун биед сэмээрхэн гарч, улаантны заставыг гэнэдүүлэн дайрч дөрвөн цэргийг алж, пулемётыг олзолж авчээ. Маргааш нь улаантан Вешенскийн дэргэдээс их бууны батарей авчирч казакуудын бүгж буй нуувч шуудууны хэсэг зуур гал нээлээ. Их бууны дэлбэрдэг сум ой дотуур тэсэрч эхэлмэгц Татарскийн зуут шуудуунаас гарч Доноос холдон ойн гүн рүү санд мэнд зугтжээ. Гэвч нэг хоноод батарей ч буцаж, Татарскийнхан ч хуучин байрандаа буцаж иржээ. Их буугаар галлах үед зуутынхан хохирч, саяхан хүч сэлбэхэд дайчлагдаж ирсэн хоёр жаал хүү сумны үлтэрхийнд алагдаж, буудлагын өмнөхөн Вешенскээс ирээд байсан зуутын даргын зарлага шархтжээ.

	Төдхөн овоо нам тайван болж нуувч шуудуунд бүгэгсдийн амьдрал хэвийн, байдалд оров. Зав л гарвал авгай хүүхнүүд эргэж тойрч, шөнийн цагаар талх, нэрмэл авчирцгааж, казакууд ч өөрсдөө хоол ундаар гачигдахаа больж алдуул хоёр бяруу төхөөрч, бас өдөр болгон нуураас загас барьдаг болжээ. Загас агнуурын даамал нь Христоня болж, зугтаж явсан нэгний годын захад орхиж зуутынхны олж авсан арван алд загасны тор даамлын мэдэлд шилжив. Христоня загас шүүрдэх болгондоо тэр хавьд түүний туулаагүй ус, нуур байхгүй гэж нэрэлхсээр усыг дандаа гүнзгий талаас нь туулна. Эцэж цуцахыг мэдэхгүй загасчны цамц, өмд нь долоо хоногийн дараа загасны салж арилшгүй үнэр танар нэл шингээд, түүнтэй цуг байдаг Аникушка сүүл сүүлдээ нэг дор унтахаас шууд дургүйцэж: 

	— Чи чинь ялзарсан цулбуурт шиг өмхий оргиод байдаг болжээ. Чамтай энд дахиад нэг хоновол бүх насаараа загасны үнэр авч чадахаа.болих нь... гэлээ. 

	Түүнээс хойш Аникушка ялаанд хазуулсан ч хамаагүй нуувчныхаа гадаа хаяанд хэвтдэг болж, элсэн дээгүүр хаялсан загасны хальс, өмхий нялцгай гэдэс дотрыг унтахынхаа өмнө сэжиглэж ярвайж байгаад шүүрдэж цэвэрлэдэг болов. Гэтэл Христоня өглөө болгон загас агнаад буцаж ирмэгцээ нуувчны үүдэнд хэнэггүй ихэмсэг байдалтай завилан сууж авчирсан зоодой загаснуудыг дахиад л хусаж, гэдэс дотрыг цэвэрлэж, дэргэдүүр нь өтний ногоон батгана бүчиж, өлөн улаан шоргоолж багширч гүйлдэнэ. Дараахантай нь Аникушка амьсгаадсаар гүйж ирээд тэртээ холоос:

	— Чамд өөр газар олдсонгүй юу? Чам шиг золиг загасныхаа санд хахаж үхээсэй! Эндээс холдож үз, та минь! Энд чинь би унтдаг юм. Тэгэхэд чи загасны гэдэс дотор хаялж хавь ойрын шоргоолж цуглуулж, Астраханьд байгаа юм шиг өмхий ханхлуулж орхидог нь юу вэ? гэж хашхична.

	Тэгэхэд Христоня өөрийнхөө хийсэн хутгыг өмдөндөө шувтарч, Аникушкийн сахал үсгүй мөлчгөр нүүрийг баахан бодлогошрон харснаа тайвуу гэгчээр: 

	— Аникей, чи ер нь загасны үнэр авч чадахгүй, лав гэдэсний цагаан хорхойтой байх. Өглөө өлөн элгэн дээрээ саримс идэж бай. Мэдэв үү? гэнэ.

	Аникушка нулимж хараасаар цааш одно.

	Тэр хоёр өдөр болгон түр тар гэлцэхээс биш, зуутынхан нийтдээ эв түнжинтэй байлаа. Гэдэс цатгалан болохоор Астахов Степанаас бусад нь цугаараа хөгжилдөж шуугина.

	Вешенскт Аксиньяг Григорийтой уулзаж учирч байгааг нутгийнхаа казакуудаас сонссон юм уу, эсхүл зүрх сэтгэл нь гадарласан юм уу Степан гэнэт уйтгарлаж, салааныхаа даргатай учир зүггүй хэрэлдэж, харуулд гарахгүй гэж тас зөрөв.

	Гадагш гаралгүй газар гэрийнхээ хар тамгатай гудас дээр сацаа алдан, навчин тамхиа байн байн баагиулсаар хэвтэнэ. Гэтэл зуутын дарга сум авчруулахаар Аникушкаг Вешенск явуулах гэж байгааг сонсоод хоёр дахь хоног дээрээ анх удаа газар гэрээсээ гарлаа. Нойр алдсанаас хавдаж улцайсан нүдээ анийлган ганхаж байгаа модны гялтганасан хурц өнгөтэй салбагар навчис, салхинд сэрвийсэн хур цагаан дэлт үүлсийг гайхсан янзтай ширтэж, ой модны нүргээн шуугианыг хэсэг зуур чагнаж зогссоноо Аникушкаг олж уулзахаар нуувчуудын хажуугаар гарч одлоо.

	Степан казакуудын дэргэд ярилгүй Аникушкаг дуудаж уулзаад:

	— Вешенскт очихдоо Аксиньяг олж уулзаад, намайг эргэж ир гэж цаадхадаа миний үг болгож хэл. Бөөс хуурсандаа баригдлаа, өмд цамц хиртэж гүйцлээ. Тэгээд ч ер нь... гээд хэсэг дуугүй болж эвгүйрхэн инээмсэглэснээ, — Ер нь ганцаараа уйдаад байна. Бушуу ир гэж хэлээрэй гэв.

	Аникушка Вешенск сууринд шөнө очиж, Аксиньягийн байрыг эрж оллоо. Тэр нь Григорийтой муудалцсанаас хойш эгчийндээ байсаар байжээ. Аникушка Степаны хэлүүлснийг нэгд нэггүй дамжуулж, бүр сайн ойлгуулахын тулд чамайг очихгүй бол Степан өөрөө Вешенскт ирнэ гэж занаж байна билээ гэж давслав.

	Тэр үгийг сонсоод Аксинья явахаар зэхлээ. Эгч нь санд мэнд гурил исгэж боорцог хайраад, хоёр цагийн дараа дуулгавартай авгай Аксинья Татарск зуутын байрлаж буй газар луу Аникушкатай цуг хөдөллөө.

	Степан битүүдээ эхнэрийгээ сэтгэл догдлон угтлаа. Турж эцсэн нүүр царайг нь сайтар ажиж, энэ тэрийг тун болгоомжтой асууж лавлах боловч Григорийтой уулзсан эсэх тухай ганц ч үг цухуйлгасангүй. Яриан дундуур нэг л удаа нүдээ буруулан газар шагайж байгаад:

	— Чи Вёшка орохдоо яагаад үүгээр дайрч гараагүй юм бэ? Гацааныхаа өмнүүр гол гатлахаа яагаа вэ? гэж асуулаа.

	— Харь хүмүүстэй гол гатлах бололцоо байгаагүй. Мелеховынхныг гүйхгүй гэж бодсон юм гэж Аксинья санаандгүй хэлчихсэн хойноо Мелеховынхныг хүнийх биш, өөрсийнх шигээ ойлгохоор хэлчихлээ гэдгийг сая ухаарч, Степаныг тэгж ойлгочих вий гэж баахан хулчийлаа. Степан ч яг тэгж ойлгосон бололтой хөмсөг нь үл мэдэг ширвэлзэж, царай нь хувьсхийх шиг болов.

	Степаныг турших янзтай зэвүүн харахлаар Аксинья гэнэт эвгүйрхэн өөрөө өөрийгөө зэмлэв.

	Степан эхнэрийгээ өрөвдөөд юу ч мэдээгүй янз үзүүлж гэр ахуйн ярианд шилжиж, гэрээсээ явахын өмнө юу юугаа нууж амжсан, найдвартай сайн нууж чадсан эсэхийг асууж эхлэв.

	Аксинья нөхрийгөө сайхан зантай байгааг ажиглаад асуултад нь хариулах боловч сэтгэлд нь нэг юм горойж харлаад болж өгсөнгүй. Тэгэхлээр айж хулчийж байгаагаа нууж, тэр хоёрын түнжин муудсан нь шал үндэсгүй юм гэдэгт нөхрийгөө итгүүлэхийн тулд яриагаа зориуд сунжруулж үг дуу цөөнтэй, ажилсаг даруу байдлаар ярьж эхэллээ.

	Тэр хоёрыг газар гэрт ярилцаж суухад казакууд үргэлж орж гарч саад болно. Христоня орж ирмэгцээ унтахаар тайчиж эхлэв. Хоёулхнаа ярилцах боломж гарахгүйг мэдээд Степан яриагаа дурамжхан таслав.

	Аксинья баярлан босож боодолтой юмаа бушуухан задлаад, сууринаас авчирсан талх, боорцгоор нөхрийгөө дайлж, Степаны аяны цүнхнээс хиртэй хувцсыг нь гаргаж, ойрхон байх тогтуурь усанд угаахаар явлаа.

	Өглөө эрт анир чимээгүй ойн дээгүүр цэнхэр манан татаж шүүдрийн усыг дааж ядсан өвсний толгой гудайж, тогтуурь усанд мэлхийнүүд ам амандаа гуаглалдан, газар гэрийн хажуухантай агч модны саглагар бутны цаахнуур хавчуухай шувууд яргиа дуугаар жиргэлдэнэ.

	Аксинья нэг бутны хажуугаар өнгөрөв. Тэр бутыг оройгоос нь авхуулаад өтгөн саглагар ногоонд живсэн бүдүүн угийг хүртэл аалзны шүлс битүү хэрж, шүүдрийн жижигхэн дуслуудыг хэлхсэн аалзны шүлс нь сувд шиг гялтганан бөнжгөнөнө. Хавчуухай хэсэг зуур дуугүй болсноо Аксиньягийн нүцгэн хөлөөр хэвтэгнэсэн өвсний толгойг босож амжаагүй байхад дахин жиргэж, намгийн өвсөн дундаас боссон хавтгаалж гуньхарсан янзтай хариу өгнө.

	Аксинья цамц, хөхний бариу даруулга хоёроо тайлж бяцхан нуурын уур савссан бүлээн усанд өвдгөө хүртэл ороод юм угааж эхлэв. Толгой дээр нь дэлэнч хуйларч, шумуул жингэнэхэд булцгар тохойтой бор гараараа илж ялааг үргээнэ. Тэгж байхдаа Григорийн тухай, түүнийг зуут руугаа явахын өмнө муудалцсаныг үргэлж бодсоор л байв.

	«Одоо намайг эрж байгаа болов уу? Өнөө шөнө суурин руу буцах юм байна!» гэж эргэлтгүй шийдээд, Григорийтой яаж уулзах, яасхийгээд амархан эвлэрэхийг бодож инээмсэглэв.

	Аксинья сүүлийн үед Григорийг бодохдоо яагаад ч юм бүү мэд түүний гаднах төрх байдлыг жинхэнэ байгаагаар дүрслэн санаж чадахаа больсон нь хачин юм. Аксиньясийн нүдэнд одоо казак эрийн зовлонг олонтоо амсаж ядарсан жортгор нүд, үзүүр нь шарласан хар сахалтай, шанаа нь яагаа ч үгүй эрт бууралтаж өнгөрсөн дайны арилшгүй ул мөр болж дух магнай нь нэл үрчлээтсэн одоогийн Григорий биш, харин бага залуугийн нь эелдэг наалинхай бус ширүүн догшин ааш, балчир багын горзгор бөөрөнхий хүзүү дандаа мушилзан инээмсэглэж явдаг урьдын идэр залуу Гришка Мелехов үзэгдээд байдаг болжээ. 

	Үүнээс болоод түүнд Аксинья улам ч хайртай, бараг эх хүн шиг энхрийлж хайрладаг болжээ.

	Одоо Аксинья тэр хязгааргүй хайртай хүнийхээ дүрийг сэтгэлдээ, нэгд нэггүй ургуулж бодоод гэнэт хоолой нь бачимдан мэгшиж уйлмаар санагдахад авааль нөхрийнхөө дутуу угаасан цамцыг хөл дороо хаяж, өөрөө нуруу тэнийлгэн дээш болж, уртаар амьсгалан жуумалзаж:

	— Чи, муу золиг, энэ насандаа миний сэтгэлд салахгүйгээр шингэж дээ! гэж шивнэв. 

	Халуун нулимс сэтгэлийг нь дэвтээж онгойлгосон боловч энэ бүхний дараа эргэн тойрон байгаа өглөөний манхан цэнхэр орчлон гандаж цайрах шиг болов. Аксинья гарынхаа араар нулимсаа арчиж, хөлстэй дух руугаа унжсан үсийг гэдрэглүүлээд, бяцхан бор харцага ус шүүрдэн ниссээр салхины аясаар хөөсрөн тунарч байгаа сэмжин ягаан манан дунд замхран далдарч байгааг удтал дув дуугүй гөлрөн ширтэж зогсов. 

	Аксинья нөхрийнхөө дотуур хувцсыг угааж, сөөг бутан дээгүүр дэлгэчхээд газар гэрт орлоо. 

	Саяхан сэрсэн Христоня газар гэрийн үүдэнд хөлийнхөө мойног хуруунуудыг хөдөлгөн Степантай ярих гэж салахгүй оролдовч Степан гудас дээр хажуулдан хэвтэж Христонягийн асуултад хариулах шинжгүй таг дуугүй тамхи баагиулна.. 

	— Ингэхлээр чи улаантныг голын наад руу гарч ирэхгүй гэж бодож байна уу? Өөр хэлэх юм алга уу? За яах вэ, чи хэлэхээ бай. Миний бодоход тэд голыг олмоор гатална. Тэдэнд өөр гарах газар байхгүй. Эсхүл голыг мориороо самруулж гатална гэж бодож байна уу? Степан, чи яагаад дуугарахаа больж орхив оо? Хамаг хэрэг шувтрах тийшээ хандаж байхад чи түлээний тайрдас шиг дүлий дүмбий хэвтэж байх, таарч дээ! гэж Христоняг хэлэхэд Степан ухасхийн өндийгөөд: 

	— Чи юу гээд салахгүй байгаа юм бэ? Хачин улс шүү! Эхнэр эргэж ирээд байхад та нар гэж салахгүй сахиад... Дэмий балай юм яриад, эхнэртэй хэдэн үг ч солиулахгүй! гэж үнэн сэтгэлийнхээ үгийг хэлчхэв. 

	— Ярих хүнээ олж дээ... гээд Христоня дургүйцэн босож элэнхий бойтгоо холхиндог өмсөж, үүдний тотгыг толгойгоороо нэг сайн мөргөж аваад гарч одов.

	— Бид хоёрыг энд яриулахгүй нь. Мод руу очъё гээд Степан Аксиньягийн юу гэхийг сонсолгүй шууд гарлаа. Аксинья ч дуулгавартай нь аргагүй дагалдан гарав.

	Тэр хоёр үдийн алдад газар гэртээ буцаж ирлээ. Саглагар нигүрсний сүүдэрт хэвтэж байсан хоёрдугаар салааны казакууд Аксинья, Степан хоёрыг хараад тоглож байсан хөзрөө тавьж таг чиг болцгоон, зориуд шүүрс алдацгаан учрыг ойлгосон бололтой нүд ирмэж даажигнан жуумалзацгаав. 

	Тэдний хажуугаар өнгөрөхдөө Аксинья зэвүү нь хүрсэн байртай уруулаа шазвалзуулан, үрчийж үнгэгдсэн торон цагаан алчуураа засаж эрүүвчлэв... Аксиньяг, дув дуугүй өнгөрүүлчхээд харин Степаныг хажуугаараа гарахад Аникушка хамт хэвтэж байсан казакуудын дундаас босож очоод Степаныг бялдуучлан хүндэтгэх байдлаар мэхэлзэж чангаар: 

	— ... Шөл ууж мацаг тайлсан танд баяр хүргэе! гэв.

	Степан дуртай гэгч мушилзан инээмсэглэв. Казакуудыг харсаар байтал ой дотроос, эхнэрээ дагуулчихсан буцаж ирж байгаа нь түүнд аятайхан байжээ. Энэ нь эхнэртэйгээ таарч нийлэхээ больсон гэж казакуудын элдэв дээдээр ярьдгийг болиулахад бага ч атугай тус нэмэр болсон юм даг шүү... Тэгээд ч Степан залуухан эр шиг дал мөрөө ханхалзуулан, нэвтэртэл хөлрөөд хатаж гүйцээгүй цамцныхаа ар нурууг гайхуулж явсан хэрэг ажээ.

	Тэгэхлээр нь казакууд бүр гаарч тачигнатал инээлдэн хөгжилдөж: 

	— Та минь, мөн ч айхавтар хүүхэн юм даа! Степаны цамц базвал ус гоожихоор болчихжээ... Ар нуруунд нь наалдаж орхижээ. 

	— Степаныг усан хулгана болтол дарж дээ... гэлцэв.

	— Аксиньяг газар гэрт орон ортол шохоорхон ширтэж байсан нэг залуухан казак арга барагдсан янзтай:

	— Нарт ертөнцөд ийм сайхан амьтныг эрээд эрээд олохгүй вий! гэж дуу алдав.

	Тэгэхэд нь Аникушка:

	— Чи эрж үзсэн үү? гэж даажигнав.

	Тэдний ичгүүргүй яриаг сонссон Аксинья нөхөртэйгөө дөнгөж сая ойртсоноо санаж бас Степаны нөхдийн нүүрэмгий заваан яриаг бодоод зэвүүцэн ярвайж, царай нь үл мэдэг хувьсхийн цонхийгоод дотогшоо оров. Тэр байдлыг Степан харангуутаа гадарлаж:

	— Ксюша, энэ муусайн азаргануудад уурлаад яах юм. Уйдчихаад л ингэж байхгүй юу гэж аргадав.

	Аксинья даавуу цүнхээ уудалж нөхөртөө авчирсан жаал зугаа юмыг дагууд нь шалавхан суллаж гаргах зуур:

	— Хэнд гэж уурлах билээ дээ гэснээ бүр намуун дуугаар:

	— Өөрөө өөртөө л уурламаар байна санж... Даанч сэтгэл алга даа... гэв.

	Тэр хоёрт ярих юм нэг л олдож өгсөнгүй Арваад минут болоод Аксинья босож «Вешка руу буцлаа гэдгээ одоохон хэлье байз» гэж бодсоноо Степаны угааж хатаасан цамц өмдийг хурааж аваагүйгээ гэнэт санав.

	Аксинья газар гэрийн үүдэнд сууж, их үдээс өнгөрч байгаа нарыг байн байн харсаар нөхрийнхөө хөлс хулмасанд илжирч өгөршсөн цамц, өмдийг удтал нөхөж сэлбэв.

	... Аксинья тэр өдөртөө явалгүй өнжив. Явах зориг дутлаа. Харин маргааш өглөө нь нар дөнгөж гармагц явахаар зэхэж, Степан ээрч дахиад нэг өдөр байгаач гэж гуйсан боловч тас зөрөөд бууж өгсөнгүй. Тэгэхлээр Степан аргадаж шалгаахаа больж харин яг явахын нь алдад:

	— Вешкад байгаад байя гэж бодож байна уу? гэж асуулаа. 

	— Одоохондоо байж л байна.

	— Энд цугтаа байх юм биш үү?

	— Энд би... энэ харчуултай байж чадахгүй.

	— Тэр ч тийм л дээ... гэж Степан санал нийлсэн боловч хүйтэвтэр байдалтай салж үлдлээ.

	Алс зүүн өмнө зүгээс ширүүн салхи нисэн ирж шөнөдөө түр намжих боловч өглөө болмогц Каспийн тэнгисийн тэртээ цаадах элсэн цөлийг улайссан халуун агаарыг хөөрөгдөн авчирч Донын зүүн биеийн судаг нугачаагаар тунарч тунадас чийгийг хатааж будан мананг хөөгөөд Дон хавийн нүцгэн уулсын хярыг бүгчим ягаан униар бүрхэж хучна. 

	Аксинья ширэн шаахайгаа тайлж (ой дотор өвсний чийг хатаагүй байсан болохоор) зүүн гараараа банзлаа шууж барьсаар ойн балархай зөргөөр шуудхан явлаа. Нүцгэн хөлийг нойтон газар аятайхан сэрүүцүүлж, шилбэний булцгар булчин хийгээд хүзүүг хуурай салхины эзтэй халуун уруул таалан үнсэнэ. 

	Аксинья ойн цоорхойд орж цэцэглэсэн нохойн хошууны бутны хажууд амрахаар суув. Хажуухантай нь дутуу ширгэсэн тойрмын зэгсэнд зэрлэг нугас дуугаралцаж, алаг нугас сөөнгө дуугаар хань ижлээ дуудна, Донын цаана пулемёт зогсоо зайгүй биш боловч бараг тасралтгүй тачигнаж, үе үе их бууны дуу нүргэлж сум нь Донын наад биед тэсэрч буй нь түрхрэн цуурайтна.

	Сүүлдээ бууны дуу холилдож орчлон ертөнцийн түмэн зүйлийн дуу авиа Аксиньягийн чихнээ цуурайтаж: нүцгэн ховлын цагаан ханжлагатай ногоон навчис, царсны угалзалсан судалтай чилдгэр ногоон навчис салхинд сүрчигнэж, зулзаган хусны өтгөн шугуй хүнгэнэн шуугиад, тэртээ хол хөхөө шувуу туулж өнгөрүүлсэн он жилээ хэн нэгэнд үхээнц намуун дуугаар гиюүрсэн янзтай тоочиж, тойрмын дээгүүр нисэж яваа согсгор хавтгаалж «Хэнийх вэ, хэнийх вэ?» гэж шулганаад, Аксиньягаас хоёрхон алхмын зайтай нэг бяцхан бор бялзуухай бахтай нь аргагүй нүдээ анин гэдэлзэж байгаад замын ховилд тогтсон уснаас ууж, тоослог хилэн шиг сагсгар хэдгэнэ жингэнэлдэн, нугын цэцгүүдийн шүхэр дээгүүр хээрийн хүрэн зөгийнүүд сууцгаан ганхаж байснаа нисэж хөлдөө наалдсан анхилам үнэртэй тоосыг сүүдэртэй сэрүүн үүр лүүгээ зөөцгөөнө. Бүйлсний мөчрөөс шүүс нь дусалж, харин долоогонын бутан дороос ноднингийн өжсөн навчны эхүүн исмэл үнэр ханхална.

	Хөдлөлгүй суугаа Аксинья ой хөвчийн үй түмэн үнэрийг ханашгүй хомхой амьсгална. Олон өнгийн гайхамшигт дуу чимээ цуурайтуулсан ойд лут хүчирхэг, балчир онгон амьдрал ундарч байв. Хаврын чийгт ханатал дэвтсэн нугын хөрс тийм гэхийн тоймгүй зүйл зүйлийн өгөөмөр баялаг өвс ногоог сүлжин ургуулж тэр цэцэг ногооны эрээлжлэн алагласан гайхалтай сайхан өнгөнд Аксинья нүд алдан мэлрэв. 

	Дэмий л дув дуугүй жуумалзан инээмсэглэсээр нэр үл мэдэх жирийн нэг цэнхэр цэцгийн булбарай ишийг аяархан барьж үнэртэх гээд таргалж байгаа бэлхүүсээрээ нугарч тонгойход хонхлой цэцгийн сэтгэл уярам сайхан үнэр ханхийтал анхилав. Саглагар бутны сүүдэрт нуугдан ургадаг хонхлойг Аксинья тэмтчин байж олов. Унхайж унжсан цасан цагаан бяцхан хонгорцогтой хонхлойн богинохон бөгтөр ишийг цайж гандсан дэлбэгэр навчнууд нарны илчнээс энхрийлэн халхалж байдаг ажээ. Гэвч шүүдрийн усанд норж зэвэрч байгаа мэт цоохорлон гандаж шарласан навчнууд нь цэцэгтээ тултал ялзарч муудаад доод талын хоёр хонгорцог нь харлаж хорчийгоод зөвхөн шүүдрийн нулимс бөнжгөнөн тогтсон өнгөн дээд тал нь нүд далдирам хурц наранд гэнэт гялалзсан цагаан өнгөөр гялтганана.

	Тэр цэцгийг нулимс гүйлгэнэсэн нүдээр ширтэж гуньхрал татсан үнэрийг нь амьсгалж байх тэрхэн мөчид Аксиньяд яагаад ч юм бүү мэд түүний бага залуу нас, баяр баясгалангаар хомс ужиг урт амьдрал нь санагджээ. Яая гэх вэ, Аксинья хөгширсөн бололтой... Залуу цагийн аль нэг гэнэгүй зүйлийг санаад сэтгэл хөдөлж уйлалтай биш дээ.

	Аксинья тийнхүү уйлсан хэвээр нүдээ алгаараа таглаж, хөөж бэлцийсэн нойтон хацраа хумхиж бөөгнөрүүлсэн алчуураар дарсан чигээрээ таг чиг унтаж орхижээ.

	Салхи ширүүсэж улиас, бургасны толгой баруун тийш нахилзаж, мөнгөн цайвар нүцгэн ховол гунхалзаад, навчис нь халиурч гялтганан дэрвэлзэнэ. Салхи газар шүүрдэн, Аксиньягийн хажуу дахь цэцэглэж гүйцээгүй нохойн хошууны бутыг үлээж навчис нь үлгэрийн ногоон болжмор үргэж нисэх шиг шуугин дэрвэлзэж өд сөд нь болсон ягаан дэлбээнүүдээ цацлан хийсгэнэ. Нохойн хошууны дэлбэ Аксиньягийн дээгүүр эргэлдэн, эрээн цоохор болтол унав. Унтаж орхисон Аксинья ойн нүргээн шуугиан, Донын цаана дахин нижигнэж эхэлсэн бууны дууг ч сонссонгүй, нүргэн толгойд нь үдийн хурц наран төөнөтөл шарж байгааг ч мэдсэнгүй. Харин хүний дуу, морины төвөргөөний чимээгээр сэрж бушуухан өндийлөө. 

	Дэргэд нь цагаан шүд, цайвар шаргал сахалтай залуухан казак эмээлтэй хоншоор цагаан морио цулбуурдаж бариад зогсож байснаа маасалзан инээмсэглэж, дал мөрөө ханхалзуулан хөлөөрөө бүжиж, сөөнгөдүү атлаа цээл нарийвтар хоолойгоор хөгжүүн дууг шүлэглэн аялсан нь:

	 

	«Тарайж ойчоод хэвтлээ, 

	Тал бүр тийшээ харлаа, 

	Тийшээ ч харлаа, ийшээ ч харлаа, 

	Тэтгэж босгох хүн байсангүй!

	Тэгж гайхаад эргэж харахад 

	Тэр нэг залуу зогсож байлаа...» 

	 

	— Би ч өөрөө босно л доо! гэж инээмсэглээд Аксинья ухасхийн босож үрчийсэн банзлаа засав.

	— Хонгор бүсгүй сайн байна уу? Хөл чинь цуцаа юу? эсхүл залхуу чинь хүрээ юү? гэж казак залуу асуув.

	— Нойр хүрээд гэж Аксинья эвгүйрхэн хариулав.

	— Вешка орж явна уу?

	— Тийм ээ.

	— Хүргэж өгөх үү?

	— Юугаар?

	— Чи мориор, би явган явъя. Харин шанд нь... гэж казак залуу тоглож, нүдээ жоготой гэгч ирмэв.

	— Больё доо. Чи явдаг замаараа яв. Би гайгүй, өөрөө хүрнэ.

	Гэтэл казак залуу янаг амрагийн ажилд яггүй туршлагатайгаа харуулах гэж шууд зүтгэлээ. Аксиньяг алчуураа нөмрөх хооронд хүдэр чийрэг гараараа ухасхийн хүзүүдэж татаад үнсэх гэж оролдлоо.

	— Битгий тэнэглээд бай! гэж зандраад Аксинья тохойгоороо залуугийн самсаа руу чанга түлхэв.

	Тэгэхэд казак залуу жуумалзан нүдээ жортойлгож сахлаараа Аксиньягийн хацрыг үрчин:

	— Найз минь, битгий зодоод байгаач! Эргэн тойрон ийм сайхан газар байгааг хараач... Адгийн муусайн хорхой шавж хүртэл жаргаж цэнгэж байхад... хоёул нэг нүгэл үйлдчих юм биш үү?.. гэлээ.

	Аксинья төдий л их уурлаж уцаарлаагүй боловч казак залуугийн нойтон хөлстэй хүрэл хүрэн нүүрийг алгаараа хүчлэн түлхэж гараас нь мултрах гэж оролдоход цаадах нь тас тэврээд тавьсангүй.

	Аксинья заль зохиож мултаръя гэж бодоод:

	— Тэнэг золиг! Би муу өвчтэй хүн шүү. Тавиач! гэж амьсгаадан гуйв. 

	— Тэр ч... хэн нь урьтаж өвдсөн байдаг бол... гэж казак залуу шүд зуун бувтнаад Аксиньяг сэвсхийтэл өргөв.

	Тоглоом биш болж хэрэг буруугаар эргэлээ гэдгийг тэрхэн зуур ойлгосон Аксинья залуугийн наршиж түлэгдсэн хүрэн улаан хамар луу байдаг хүчээрээ нударгалж, тас тэвэрсэн гараас нь мултрав.

	— Би Григорий Мелеховын авгай байна! Муухай хар золиг, гар хүрээд үзээрэй!.. Григорийд хэлбэл чамайг...

	Тэгээд Аксинья хэлсэн үгийнхээ хүчинд итгэлгүй, бас хатсан бүдүүн мод шүүрч барив. Тэгмэгц казак залуу дорхноо номхорч хамрынхаа хоёр нүхнээс сахал руугаа садарч гоожсон цусыг цамцныхаа ханцуйгаар шувтарч гоморхсон янзтай 

	— Еэ тэнэг! Ёстой нэг тэнэг өлөгчин юм! Чи урьд нь хэлэхгүй яав? Энэ цус олгойдож байгааг... Дайсантай тулалдаж цусаа урсгаж байхад төрөл гарал нэгтэй эхнэр хүүхнүүд маань энд бас цус нөжийг минь холиож байх... гэж үглэв.

	Казак залуугийн царай гэнэт гуньж гутарлаа. Түүнийг замын хажуугийн шавхайд нүүр гараа угааж байх хооронд Аксинья замаас бушуухан гарч, ойн цармыг шалавхан өнгөрөв. Таван минутын дараа казак залуу Аксиньягийн хойноос гүйцэж ирээд, нүд буландан харсаар дуугүйхэн инээмсэглэж явснаа винтовынхоо бамбай мөрөвчийг засчхангуутаа ухасхийлгэн давхиж одов.

	 

	 

	II

	 

	Тэр шөнө Малый Громчонок гацааны хавьд улаан армийн нэг хороо банз, дүнз холбож хийсэн салаар Донын г гатлав.

	Казакийн олонх нь наргиж зугаалж байсан тэр шөнө Громкийн зуут гэнэдэж баллуулав. Зуутын байрлаж байсан газарт урьд орой нь казакуудын авгай хүүхнүүд эр нөхрөө эргэж тойрохоор очиж хоол унд, том том хувин домботой нэрмэл аваачсан ажээ. Шөнө дундын үед цөм согтож, газар гэрүүдэд дуу дуулах, согтуу хүүхнүүд чарлалдах, эрэгтэйчүүд хөхрөлдөж исгэрэлдэх чимээ цуурайтсаар байжээ... Харуулд гарсан хорин казак ч хүртэл пулемётынхоо дэргэд пулемётчиноо хөхүүр архитай үлдээгээд өөрсдөө наргианд оролцжээ. 

	Улаан цэргүүдийн сал чимээгүйхэн явсаар Донын зүүн биед гарав. Гол гаталсан улаан цэргүүд зэрэгцэж эгнээд, Доноос тавиад алд зайтай байрласан газар гэрүүд тийш сэмээрхэн гэтэж очицгоов.

	Сал хийсэн саперууд гол гатлахаар хүлээж буй дараачийн цэргүүд рүүгээ буцаж хурдлан сэллээ. 

	Голын зүүн талд таван минутын хэр казакуудын согтуу хөлчүү дуунаас өөр юү ч сонсогдохгүй байснаа гэнэт гранат тэсэрч пулемёт тачигнан, бууны дуу учир зүггүй пачигнаж «Ура-а-а-а! Ура-а-а!» гэх унжирсан дуу тэртээ хол цуурайтаж эхлэв.

	Гэнэдэж хөглөсөн Громкийн зуут харин ч нүхэн харанхуй шөнө дайсан нэхэж хөөх нөхцөлгүй байсны ачаар толгой дараалан хядуулсангүй өнгөрчээ. 

	Бага зэрэг хохирсон Громкийн зуутынхан авгай хүүхнүүдийнхээ хамт Вешенскийн зүг нуга талаар нэг учир замбараагүй тарж зугтлаа. Тэгэх зуур салчид улаан армийнхныг Донын баруун биеэс зүүн бие рүү хэсэг хэсгээр зөөсөөр байлаа. 111 дүгээр хорооны нэгдүгээр батальоны хагас рот хоёр пулемёттой гол гатлаад босогчдын Базковын зуутын хоёр талаар хавчин байлдаж эхлэв.

	Шинээр ирж байгаа цэргүүд фронтын сэтэрхий рүү шааж орсоор байлаа. Улаан армийнхны хэн нь ч газар орны байдлыг мэдэхгүй, ангиуд нь газарчин үгүй учраас урагшлан байлдахад маш хэцүү байсан бөгөөд сохроор тэмтчин давшиж шөнийн харанхуйд сав л хийвэл нуур, ус хальсан гүнзгий горхи, жалганд тулаад шууд туулж гарах нөхцөлгүй болж байжээ.

	Давшилтыг командалж явсан бригадын дарга нь дайсныг үүр цайртал мөрдөж хөөхийг больж, өглөө болтол нөөц хүчээ татан ирүүлж Вешенск рүү довтлохоор бөөгнөрүүлээд, их буугаар урьдчилан буудаж бэлтгэл хийсний дараа давших шийдвэр гаргалаа.

	Гэтэл Вешенскт байсан казакууд фронт сэтэлж давшсан улаантныг устгах яаралтай арга хэмжээ авлаа. Холбоочин ирж улаантан гол гаталлаа гэж мэдэгдмэгц штабын жижүүр Кудинов, Мелехов хоёрт хүн явууллаа. Черный, Гороховка, Дубровкийн гацаанаас Каргины хорооны морьт зуутуудыг дуудуулав. Байлдааны ажиллагааг ерөнхийд нь Григорий Мелехов өөрөө удирдаж, дайсан Вешенскийн зүүн биеэр ороож довтолбол зүүн жигүүрийг бэхэлж, дайсны түрэлтийг хоргоох талаар Татарск, Лябяжийн хоёр зуутад туслалцуулахаар Ерин гацааны гурван зуун морьт цэрэг явуулж, баруун талаас нь Базкийн зуутад туслуулахаар Вешенскийн харь гаралтын баг цэргийг Чирийн нэг явган зуутын хамт Донын г уруудуулан явуулав. Аюулд орсон хэсгүүдэд найман пулемёт тараан байрлуулж, Григорий өөрөө хоёр морин зуут авч Улаан цэргүүдийг аттаклахаар шөнийн хоёр цагийн үеэр Горелый ойн царамд бүгж үүр цайхыг хүлээв.

	Ой модоор дамжин Базкийн тохой руу очиж явсан харь гаралтын баг цэрэг үүр хаяарахын өмнөхөн ухарч явсан Базкийн зууттай халз мөргөлдөж, дайсан гэж бодоод хэсэг зуур буудалцсанаа эргэж зугтлаа. Тэд сандрахдаа Вешенскийн хажуу нугын цаадах том нуурын эрэг дээр хамаг гутал хувцсаа тайчиж хаялаад нуурыг сэлж гаталжээ. Алдаа нь дорхноо илэрсэн боловч улааныхан Вешенск сууринд тулж очлоо гэсэн мэдээ яах ийхийн завдалгүй хурдан тарлаа. Байшин савны зоорь, нүхэнд хоргодож байсан дүрвэгсэд Вешенскээс хойш сад тавин зугтаж, улаантан Донын г гаталж фронт сэтлэн Вешенск рүү давшлаа гэсэн цуурхлыг газар сайгүй тараалаа...

	Харь гаралтын баг цэргийг зугтлаа гэсэн мэдээ аваад Григорийг Дон руу давхиж ирэхэд үүр дөнгөж хаяарч байлаа. Баг цэргийнхэн буруутсанаа сая мэдэж чанга чанга ярилцсаар нуувч руугаа буцаж явлаа. Григорий нэг хэсэг рүү нь давхиж очоод:

	— Нуур гатлах гэж олон хүнээ живүүлэв үү? гэж даажигнав.

	Нойтон цамцаа явуут базаж, байсан нэг цэрэг эвгүйрхэж:

	— Цурхай шиг л сэлцгээлээ! Живж үхэхтэй мантай... гэв.

	Ганц дотуур өмдөөр яваа нэг нь:

	— Ямар ч хүн эндэх вий. Салааны дарга маань нээрэн л живэх шахсан. Гутлаа тайлъя гэж бодсонгүй, ороолт тайлах удаан болохоор тэр чигээр усанд сэлтэл ороолт нь задарч хөлд нь орооцолдоод... орилсныг нь яана! Еланскаар нэг сонсогдсон байх! гэж бодлогошрон ярилаа.

	Григорий баг цэргийн дарга Крамсковыг эрж олоод цэргээ ойн захад гаргаж улаантныг хажуу жигүүрээс нь буудахуйц газар аваачиж байрлуул гэж тушаагаад өөрөө зуут руугаа буцав.

	Замын дунд явтал штабын зарлага дайралдаж омголон мориныхоо амыг татаж санаа нь амарсан янзтай:

	— Таныг арай гэж оллоо! гэв.

	— Чи юу гээ вэ?

	— Татарскийн зуут нуувчаа хаяж зугтсаныг танд мэдэгд гэж штабаас тушаалаа. Тэд бүслэгдэх вий гэж айгаад элс рүү ухарч яваа гэнэ... Таныг одоохон тийшээ оч гэж Кудинов хэлүүллээ гэв.

	Григорий хамгийн сайн морьдтой хагас салаа авч ой модоор дамжин явж замд ороод, хориод минутын дараа Голый Ильмень нуурын орчимд давхиж хүрлээ. Тэдний зүүн талаар сандарч тэвдсэн татарскийнхан тал дундуур бутран гүйлдэж явав. Фронтод явж хал үзсэн хашир догиуд нь нуур захалсхийн бут сөөгт хоргодож нуугдсаар яаралгүй зугтааж, олонх нь бушуухан шиг ойд хүрэх ганц хүслэн болж, Үе, үе буудаж байгаа пулемётын галыг ч анзаарахгүй чиглэсэн зүг рүүгээ тэнхээ мэдэн гүйлдэнэ.

	Уур цухал нь шатсан Григорий:

	— Тэднийг хөө! Шалба ороолго! гэж хялбалзан зандраад өөрөө гацааныхны хойноос морио гуядан харайлгаж одов.

	Зугтагсдын хамгийн сүүлд айж сандарсан Христоня бүжиглэж байгаа мэт жигтэйхэн хазганаж ондолзон явлаа. Урьд өдөр нь загас барьж явахдаа хөлийнхөө улыг зэгсэнд сүрхий эсгэчихсэн учраас хүн хүнийхээс этгээд урт хөлөөрөө жирийтэл зугтаж чадаагүй нь тэр ажээ. Григорий ташуураа дээр далайгаад Христоняг гүйцэж очив. Христоня морины чимээгээр эргэж хараад улам хурдлав.

	— Хаачих нь вэ? Зогс!.. Зогс гэж байна шүү чамайг!.. гэж Григорий уурсан хашхирав.

	Христоня зогсох байтугай улам хурдалж алдуурсан тэмээ шиг ондгочин тавруулав.

	Тэгэхлээр Григорий хамаг муухайгаар харааж занаж, морио давьчин зэрэгцэж очоод, Христонягийн нойтон нуруун дундуур ганц сайн ороолгов. Ташуурдуулсан Христоня хажуу тийшээ туулай шиг огло үсрэн бултаж суугаад нуруугаа яаралгүй тэмтчив.

	Григорийг дагалдан очсон казакууд зугтагчдын өмнүүр давхиж очоод ээрсэн боловч арай ч ташуурдаж ороолгосонгүй.

	Григорий сүлжмэл гоё ташуураа савчин:

	— Наадуулыгаа ороолго!.. Ороолго!.. гэж бахардсан сөөнгө хоолойгоор хашхичин зандрав.

	Морь нь эргэлдэж цовхроод огт явж өгсөнгүй. Григорий байдгаараа давьчиж байгаад түрүүлж зугтаасан хүмүүс рүү давхиж хүрлээ. Григорийг давхиж явахад Степан Астахов бутны хажууд зогсоод дув дуугүйхэн инээмсэглэж байгаа нь зэрэмдхэн харагдав. Аникушка инээдээ барьж ядан бөгцийгөөд алгаа амандаа барьж:

	— Та минь! Чадах нь амиа арчлаарай! Улаантан ирлээ!.. Наадуулыгаа!.. Бариарай!.. гээд хүүхэн хүн шиг нарийхан хоолойгоор хадааж байв. 

	Ухаан жолоогүй харайлгаж яваа нутгийнхаа хөвөнтэй хүрэмтэй хүнийг Григорий гүйцэж очлоо. Түгдгэр нурууг харахад жигтэйхэн танил хүн шиг байвч чухам хэн болохыг мэдэх зав байсангүй. Григорий хаа хамаагүй холоос

	— Зогс, нохойн гөлөг!.. Зогс... Цавчлаа!.. гэж орилов, 

	Гэтэл нөгөө хөвөнтэй цамцтай хүн гэнэт гүйхээ аядаж, тэвдэж, бахардан зогсоод гараа савчин өргөх хөдөлгөөн нь Григорийд багын танил шиг санагдаж, царайг харж амжаагүй хэр нь ээ эцгийгээ гэж таниад мэл гайхав.

	Пантелей Прокофьевичийн хацар нүүр мурилзан татвалзаж:

	— Төрсөн эцэг чинь нохойн хүү болж байна уу? Эцгийгээ цавчих нь уу? гэж үсчин зандрав.

	Өвгөний нүд нөгөө хэзээ язааны ширүүн, догшин дүрээрээ эргэлдэхэд Григорийн уур хилэн тэр дорхноо «амжиж мориныхоо амыг татаад: 

	— Араас чинь таньсангүй! Аав, та юу гэж орилоо байгаа юм бэ? гэж хашхирав.

	— Юу таньсангүй гэж? Эцгийгээ ч танихаа болио юу?!

	Өвгөний тэгж гоморхох нь цагаа олоогүй, дэндүү тэнэг хэрэг байсан учраас Григорийн инээд хүрч эцэгтэйгээ зэрэгцэж очоод:

	— Аав, та битгий уурла! Аав, та ийм сонин дээлтэй болчихжээ. Тэгээд бас уралдааны морь шиг хурдалж явааг. Хазганадаг ч бүр алга! Таныг яаж таних юм бэ? гэж тал засав.

	Пантелей Прокофьевич дахиад л гэртээ байдаг шигээ уухилснаа таг чиг болж тайвшраад:

	— Чиний хэлдэг зөв. Би нэхий дээлээ шинэтгэж үүгээр сольчихсон. Нэхий дээл явахад хүнддээд, бас хөл муутайг хэлэх үү... Энд хазганаж явах зав хаана байна? Та минь, энд хазганахтай мантай!.. Амь наана, там цаана болоод байхад чи хөл ярьж байх... гэв.

	— За тэр амь алдах ч хол хэвтэнэ. Аав, та буц! Сумаа арай хаялчхаагүй биз? гэхэд өвгөн:

	— Хаашаа буцах юм бэ? гэж уцаарлав. Тэгмэгц Григорий дуу өндөрлөж үгээ сунжруулан

	— Буц гэж тушааж байна! Даргын тушаал дагахгүй бод байлдааны үед яадаг дүрэмтэйг мэдэх үү? гэж зандрав.

	Тэр үгэнд нам цохиулсан Пантелей Прокофьевич винтовоо засаж үүрээд дургүйхэн буцаж гэлдрэв. Бүр ч аяархан сажилж явсан нэг өвгөнтэй зэрэгцэж очоод Пантелей өвгөн:

	— Энэ хүүхдүүдийн ямаршуу болсныг харж байгаа биз!

	Эцэг эхээ хүндлэх, жишээ нь байлдаанаас чөлөөлчих сэтгэл алга. Үүний аашилж байгааг... Байлдаан руу л аваачих...ээ дээ бас... Зайлуул, хөөрхий талийгаач Петро маань үүнийг дагуулахгүй сайн хүү байсан юм! Төв сэтгэлтэй хүн сэн! Энэ Гришка ч галзуу амьтан! Дивизийн дарга байлаа ч гэсэн, түүнээс дээгүүр гавьяатай явлаа ч гэсэн Петрог яагаад ч гүйцэхгүй. Жигтэйхэн ааш муутай, юунд ч гар хүргэдэггүй хүн дээ. Намайг хөгшрөөд ирэхийн цагт нэвт шорлоод пийшин дээр хаях хүн байгаа юм шүү! гэж ярив.

	Татарскийнхныг онцын төвөггүй сэнхрүүлэв...

	Төдхөн Григорий зуутыг дагууд нь цуглуулж нууцлаг газар аваачаад морин дээрээсээ: 

	— Улаантан гол гатлаад Вешкаг авах гэж улайрч байна. Донын хажуухантай байлдаж эхэллээ. Ямар тоглож байгаа биш, зугтаж гүйлдээд байвал дэмий шүү. Дахиад зугтвал Еринскт байгаа морьт ангийнханд тушаагаад та нарыг урвагчдын адилаар толгой дараалан цавчуулж орхино гэж мэдээрэй! гэж Григорий товч хэдхэн үгээр таниулж хэлээд есөн шидийн дээл хувцас өмссөн нутгийнхнаа нэгд нэггүй хялбалзан харж уур нь хүрээд, — Танай зуутад элдэв шалдвын муусайн ноход цугларч, үнхэлцэг нь хагарчих гээд байдаг юм байна. Өмдөндөө чацга тавьчхаад гүйлдэж явах! Бас тэгсэн байж казак эрчүүл гэх санаатай! Ялангуяа өвгөчүүл та нар надаас нэг юм үзнэ! Байлдах л санаатай юм бол унхайлцаж толгойгоо ганзагалаад байсны хэрэг алга! Одоо тэр харагдаж байгаа хэсэг бургаснаас эхлээд Дон хүртэлх зааг газар очицгоо. Дон хүрч Семеновын зууттай хамтарч улаантны хажуу хавирганаас цохь. Марш! Бушуулцгаа! гэж зандрав.

	Татарскийнхан юу ч дуугарсангүй. Тэд хэсэг бургас руу таг чиг явцгаав. Өвгөчүүл тэнхээ мэдэн давхиж яваа Григорий, түүнийг дагалдан яваа казакуудыг эргэн эргэн харсаар гайхаш тасран гэлдэрцгээв. Пантелей Прокофьевичтой хөл нийлэн алхалж явсан өвгөн Обнизов:

	— Бурхан чамд баатар хүү заяажээ! Ёстой л нэг бүргэд! Христонягийн ууц руу мөн сайн ороолгосон шүү! Яах ийхийн завдалгүй цөмийг эрхэндээ орууллаа байна! гэж магтлаа.

	Сайн эцэг болохоо магтуулж онгирсон Пантелей Прокофьевич:

	— Яриангүй! Иймэрхүү хүүг ч энэ ертөнцөөс эрээд эрээд олохгүй! Энгэр дүүрэн одонтой нь тоглоом гэх үү? Харин, хөөрхий зайлуул, талийгаач Петро цус махнаас минь төрсөн хамгийн ууган хүү гэхэд үүн шиг байгаагүй юм! Дэндүү ноомой, хаашаа ч юм бэ дээ, дутуу гарсан ч юм уу, золиг, бүү мэд, Сэтгэл санаа нь ч гэсэн хүүхэнцэр юм байсан! Энэ ч яг л намайг дуурайсан амьтан! Аягүй бол надаас догшин бий! гэв.

	 

	Δ

	 

	Григорий өөрийнхөө хагас салааг авч Халимагийн олом руу очлоо. Тэд ой хүрч аюулгүй газар ирлээ гэж бодож байтал тэднийг Донын нөгөө талын ажиглагчид олж хараад их буучдын салаа галлаж эхэлжээ. Түрүүчийн сум бургасны толгой дээхнүүр нисэж өнгөрөөд намгийн усанд тэсрэлгүй цул цал хийж унах сонстов. Хоёр дахь сум замын хажууд байсан хөгшин, улиасны нүцгэн хожуулд тусаж гал сацран, казакуудыг дүлийртэл тэсэрч бөөн бөөн шороо, модны бяцарсан үлтэрхийгээр шавхуурдав.

	Морины бөгс рүү нэг Нойтон юм падхийтэл цохих шиг болоход дүйрч дүлийрсэн Григорий гараараа нүдээ дарж тонгойлоо.

	Газар доргиулсан тэсрэлтэд казакуудын морьд команд өгсөн мэт цугаараа цогнойн цойлоод ухасхийн давхихад Григорийн морь арай гэж цойлон босож ухарснаа алгуурхан хажуулдаж ойчив. Григорий бушуухан үсэрч буугаад морио цулбуурдав. Тэдний дээгүүр дахин хоёр сум өнгөрөөд ойн царамд анир чимээ намдлаа. Өвс ногоон дээгүүр дарийн утаа тунарч, умбарч оглорсон нойтон шороо, зомгол, өмхөрсөн дархийн үнэр ханхалж, тэртээ тэнд шаазгай сандран шагшралдана.

	Григорийн морь шуухитнан амьсгаадаж чичирч татвалзсан хөлөө атирч далбагар шар шүдээ ярзайлган хүзүүгээ сунгалаа. Хилэн шиг зөөлөн бор хамар дээр нь ягаан хөөс бурзайж хамаг бие нь дагжиж, тачирхан халиун хар үс нь долгиолох адил үелзэн чичирнэ.

	Давхиж ирсэн нэг казак чангаар: 

	— Зайлуул, өнгөрчхөв үү? гэлээ.

	Мориныхоо мөхөж байгаа нүдийг гөлрөн харж зогссон Григорий юу ч дуугарсангүй. Тэр байтугай шархыг нь ч харсангүй. Харин морио тэнцэж ядан боссоноо эзнээсээ уучлал гуйх мэт гэнэт толгойгоо гудайлган сөхөрч ойчиход Григорий үл мэдэг ухарч холдов. Хажуулдаж ойчсон морь нь үүрсмээр болоод толгойгоо өндийлгөх гэснээ эцсийн тамир нь тасарсан бололтой дагжиж чичрэх нь багасаж нүд нь гөлрөөд хүзүүний нь хөлс дааварлав.

	Зөвхөн бэрэвхийн нь шөрмөс татвалзаж эмээлийн нь халцархай гөлөм үл мэдэг хөдөлнө.

	Зүүн цавины нь дарвайсан гүнзгий шархнаас, бүлээн хар цус булгийн ус шиг олгойдож байхыг Григорий хялавхийн хараад нулимсаа ч арчилгүй:

	— Нэг сумаар бууд! гэж түгдчин хэлээд очсон казакт маузер буугаа өгөв.

	Григорий тэр казакийн морийг авч унаад зуутынхаа байгаа газар луу давхиж очиход байлдаан болж байлаа.

	Улаан армийнхан үүрээр давшиж өглөөний манангаар Вешенск суурины зүг чив чимээгүй эгнэн давшив. Баруун жигүүр нь устай нугачааны ойролцоо хэсэг зуур саатаж байснаа савтай сум, буугаа өргөцгөөн, цээжээр татах гүнзгий усыг туулцгаалаа. Төдхөн Донын цаадтайх уулнаас их бууны дөрвөн батарей сүртэй гэгч дуу дуугаа авалцан нижигнэж эхлэв. Их бууны сум ой дотуур дэвүүр шиг, цацран бууж эхэлмэгц босогчид гал нээлээ. Улаан армийнхан эгнэн алхлахаа больж винтовоо хөндлөн бариад гүйлдэж эхлэв. Тэднээс урагш хагас мод зайтай ой дундуур их бууны сум тэсэрч, ургаа модод салбаран ойчиж, цагаан утаа энд мэнд багширна. Казакийн хоёр пулемёт үе үе шүршиж, эхний эгнээний улаан цэргүүдээс унаж эхлэв. Давшиж яваа цэргүүдийн эгнээг буун сум энд тэндгүй тасчиж, заримыг нь ойтол цохиж, заримыг нь нам унагавч бусад нь огт хэвтэлгүй давшсаар, ойд хүрэх зай улам ойртов.

	Хоёр дахь эгнээний түрүүнд шинелийнхээ хормойг шуучихсан, толгой нүцгэн дарга бөхийсхийгээд хөнгөн нь аргагүй харайлган гүйнэ. Хоёр дахь эгнээний цэргүүд хэсэгхэн зуур хурдаа саах гэтэл дарга нь явуут эргэж хараад нэг юм хэлмэгц цэргүүд дахиад хурдан гүйлдэж, сөөнгөдүү бачимдсан муухай хоолойгоор дахиад «Ура-а-а!» гэж улам сүртэй хашхиралдлаа.

	Тэгмэгц казакийн бүх пулемёт тачигнаж ойн захаар винтовын дуу зогсоо чөлөөгүй халуун оргитол ягшиж гарав... Зууттайгаа ойгоос гарч байлдахаар зэхэж байсан Григорийн тэртээ ар талаас Базковын зуут хүнд пулемётоор галлаж эхэллээ. Эгнээгээрээ давшиж явсан цэргүүд бутарч хэвтэцгээгээд буудалцаж эхлэв. Цаг хагас байлдсан боловч босогчид маш хүчтэй галласан учраас хоёр дахь эгнээ нь тэсэлгүй байраасаа босож цувралдан гүйлдсээр гүйцэж ирж байгаа гурав дахь эгнээнийхэнтэйгээ нийлэлдэв..... Удалгүй улаан армийнхан нугаар нэг эмх замбараагүй буцаж гүйлдэв. Тэгэхлээр Григорий зуутаа ой дотроос давхиулан гаргаж жагсаагаад, зугтагсдыг нэхэж одов. Ухрагсдын сал руугаа очих замыг Чирийн зуут давхиж очоод хаав. Донын эрэг хавийн ойн хажууд гардан байлдаан болж, улаан армийн нэг хэсэг нь сал руугаа сэтэлж очоод, сал дээрээ багтаж ядтал сууцгаан хөдлөв. Бусад нь Донд шахуулсан боловч тулалдсаар байв.

	Григорий зуутаа явуулж, морь баригчдыг бүү гар гэж тушаагаад, өөрөө казакуудыг авч голын эрэг рүү очив. Казакууд мөд мод дамжин гүйлдсээр Дон руу дөтөлж очлоо. Дайрч орсон босогчдын явган ангийг зуун тавиад улаан цэрэг гар бөмбөг, пулемётын галаар зад няцаав. Салтай цэргүүдийг голын зүүн эрэг тийш хөдөлтөл Базкийнхан бараг цөмийг буудаж унагав. Голын наад биед хоцорсон цэргийн хувь заяа нэгмөсөн хэлтийлээ. Зориг муутай нэг нь винтовоо хаячхаад голоор сэлж гарах гэж оролдов. Тэднийг голын захад бүгж хэвтсэн босогчид буудаж унагасаар байв. Улаан армийнхнаас олон хүн Донын ширүүн урсгалыг огтолж чадалгүй живэв. Хоёрхон хүн л мэнд гарлаа. Сүрхий усч бололтой, тэнгисчний судалтай цамцтай нэг цэрэг өндөр эрэг дээрээс ус руу толгойгоороо шумбаж ороод Донын бараг тэг дунд очоод ил гарч билээ.

	Тэнгисчин голын цаад бие рүү яаж яарч явааг саглагар сөөгийн ард нуугдаж суусан Григорий нэгд нэггүй харав. Бас нэг цэрэг эсэн мэнд сэлж гарав. Тэр цэрэг улаан сугаар татах усан дотроос хамаг сумаа буудаж дуусаад, казакуудыг нударга зангидан занаж нэг юм хашхирснаа жишүүлдэн сэлж гарчээ. Эргэн тойронд нь сум туссаар байвч тэр азтай эрийг ганц ч сум оносонгүй. Тэгээд малын зогсоол байсан газраар эрэг дээр гарч усаа сэгсэрчхээд жалга дамжин айл өөд яаралгүй алхалж явлаа.

	Донын захад үлдэгсэд нь элсэн гүвээний ард хэвтэцгээж хүнд пулемётоор усыг буцалтал зогсоо зайгүй галлав.

	Пулемётын дууг дөнгөж намдмагц Григорий:

	— Миний хойноос! гэж намуухан дуугаар команд өгч сэлмээ сугалж бариад гүвээ тийш явав.

	Түүний хойноос казакууд уухилж амьсгаадсаар хөлхөлдөн цував.

	Улаан армийнханд тавь хүрэхгүй алд газар дөтөлж очлоо. Гүвээний цаанаас гурван удаа гал нээсний дараа тас хар сахал, хүрлэгэр бор царайтай дарга босоод ирэв. Дарга нь шархтчихсан юм санжээ. Савхин цамцтай нэг эмэгтэй түүнийг сугадан түшнэ. Тэгснээ хугархай хөлөө чирэн алхалсаар гүвээнээс бууж, жадтай винтовоо тэгшилж атгаад, сөөнгө дуугаар:

	— Нөхөд өө! Урагшаа! Цагаантныг цохь! гэж командлав.

	Эрэлхэг зоригтой бүлэг хүмүүс «Интернационал» дуулсаар үхлийн давшилтад сөрөн орлоо.

	Донын захад амь үрэгдсэн сүүлчийн зуун арван зургаан цэрэг нь цугаараа Интернационал ротын коммунистууд байлаа.

	Григорий шөнө болсон хойно штабаас байрандаа эргэж ирэв. Түүнийг Прохор Зыков гадаа хашааны үүдэнд хүлээж байв. 

	— Аксиньягаас сураг байна уу? гэж Григорий зориуд хэнэггүй янзтай асуув.

	— Сураг алга. Нэг тийшээ арилаа биз дээ гээд Прохор эвшээлгэснээ гэнэт: «Дахиад яв, олж ир гэх вий... Золиг байна даа. Бас л муу толгойдоо лай хураав» гэж бодоод баахан хулчийв. 

	— Нүүр гар угаах ус авчир! Хамаг бие нэл хөлс. За бушуул! гэж Григорий зандрав.

	Прохор гэрээс ус авчирч Григорийн тоссон гар дээр сэнжтэй аягаар удтал хийж өгөв. Григорий нүүр, гараа бахаа ханатал угааж, хөлс хулмас болсон цамцаа тайлж:

	— Нуруу руу хийгээдэх гэв.

	Хөлстэй нойтон нуруу руу нь хайрсан хүйтэн ус цутгахад баахан аахилж уухилж, суран мөрөвчний ор гарсан хоёр мөр, үстэй өвчүүгээ удтал үрчив. Тэгээд цэвэрхэн нэмнээгээр арчиж сэтгэл нь онгойж, бие нь сэргэсэн янзтай: 

	— Өглөө морь авчрахад хүлээж аваад самнаж хусаад будаа тавьж өгөөрэй. Намайг сэрэхээс нааш бүү дуудаарай. Харин штабаас хүн ирвэл сэрээгээрэй. Мэдэв үү? гэж Прохорт тушаав.

	Григорий саравчийн доор орж тэргэн дээр хэвтсэн даруйгаа бөх нойрсов. Үүрээр даарч хөлөө атирч, чийгтэж норсон шинелиэ байн байн татаж хэсэг зуур хавчганаснаа нар гармагц дахин бөх нойрсож, долоон цагийн үед их бууны нүргээнтэй чанга дуунаар сэрэв. Суурины дээгүүр тунгалаг хөх огторгуйд бүдэг цагаан аэроплан эргэлдэж түүнийг Донын цаад биеэс их буу, пулемётоор галлаж байв.

	— Ээ оночих вий дээ! гэж үглэсээр Прохор уяатай өндөр зээрд азаргыг сойздох зуураа, — Пантелеевич, үүнийг хараач. Чамд золигийн амьтан ирүүлж дээ! гэв.

	Григорий азаргыг зэрвэсхэн харснаа дуртай янзтай:

	— Би үзсэнгүй хэдэн настай бол? Лав хавчиг соёолон болоо вий? гэв.

	— Тийм. 

	— Сайхан амьтан юм даа!

	— Хөл нь ч гэж сэмсийсэн яг дөрвүүлээ цагаан. Дэгжин эд ээ... За хө, эмээллээрэй, хэн гэгч нь нисэж ирээ юм бол очиж үзье байз.

	— Сайхны хувьд ч яриа алга аа. Харин давхихдаа ямар юм бол доо? Шинж байдлыг нь үзэхэд сүрхий хурдан баймаар гэж Прохор олмыг чангалж байх зуур бувтнав.

	Аэропланы хажуухантай бас нэг сум тэсэрч үүлэн цагаан утаа манасхийв.

	— Аэропланы жолооч буух газраа сонгож аваад шуудхан доошлов. Григорий хашааны бага хаалгаар гарч, цаахнатай нь аэроплан буусан суурины жүчээг чиглэн давхив.

	Суурины зах дахь урт чулуун жүчээнд улаан армиас олзолсон найман зуу гаруй цэргийг гишгэх зайгүй болтол чихсэн байжээ. Тэнд бие засах сав суулга ч үгүй, манаач нь хоригдлуудыг гаргаж бие засуулдаггүй байжээ. Жүчээний ойр хавь явахад хүмүүсийн өтгөн шингэний нялуун муухай үнэр танар тэсэж байхын аргагүй ханхална. Хаалганы нь доогуур өмхий шээс урсаж, түүний дээгүүр цэлцгэр ногоон батгана утаан хөшиг шиг нисэцгээнэ.

	Тэр шоронд өдөр шөнийн турш зовж зүдэрсэн хүмүүсийн гиншин ёолох дуу сонстож, хижиг, цусан суулга өвчин дэлгэрч, олзлогдогсод хэдэн зуугаараа үхэж, тэдний хүүрийг заримдаа хэдэн хоногоор ч гаргаж зайлуулдаггүй байжээ.

	Григорий жүчээг тойрч очоод мориноосоо буух гэтэл Донын тэртээ их бууны бүдэг дуу дахин сонстож ойртон айсуй сумны хяхнан шүнгэнэх чимээ чангараад нүргэн тэсрэх их дуу нирхийв.

	Онгоцны жолооч, нисэж ирсэн офицер хоёр онгоцноосоо бууж, тэднийг казакууд тойрч бөөгнөрмөгц уулын орой дахь их бууны бүх батарей гал нээж, сумнууд нь яг жүчээг тойрон жигдхэн тусаж эхэллээ.

	Жолооч онгоцны бүхээгт хурдан гүйж орсон боловч онгоц нь асаж өгсөнгүй.

	Донын цаанаас нисэж ирсэн офицер:

	— Түрцгээ! гэж огцом дуугаар захираад өөрөө түрүүлэн онгоцны далавчаас барив.

	Аэропланыг олон хүн тэр дорхноо хэсэг нарс руу далбилзуулан чирэв. Их бууны батарей андахгүй онгоцыг дагуулан галлав. Олзны цэргүүдийг пиг дүүрэн хорьсон жүчээ дээр нэг сум тусаж өтгөн утаа манарч шавар шохой, чулуу тоосго бужигнан ойчиж байшингийн булан нь навсайн унав. Аюулд учирсан улаан армийнхан араатан амьтан шиг жүчээг доргитол орилолдон хашхиралдаж, ханын цоорхойгоор гурван цэрэг үсрэн гартал зугтаж явсан казакууд тулж очоод сэг болтол буудав.

	Григорий хажуу тийшээ булт үсрэн давхив.

	Үхтлээ айж хялман нүдээ анивчин гүйж явсан нэг казак:

	— Аллаа! Мод руу орооч! гэж хашхирав.

	«Нээрэн ч нударчхаж юу магад. Гай газар доороос» гэж бодоод Григорий гэрийн зүг яаралгүй эргэв.

	Тэр өдөр Кудинов штабтаа Мелеховыг урилгүйгээр маш нууц зөвлөгөөн хийв. Каменск суурины хавьцаа бөөгнөрсөн гавшгай бүлгийн ангиуд хэзээ хэзээгүй улааны фронтыг сэтэлж, Донын армийн морьт дивиз генерал Секретевийн удирдлагаар босогчидтой очиж нийлнэ гаж сая нисэж ирсэн Донын армийн офицер цухас танилцуулав. Иймд Секретевийн дивизтэй нийлж босогчдын морьт хороодыг дав даруй Донын баруун биед гаргахын тулд гол гатлах бэлтгэлийг яаралтай хийх хэрэгтэй. Үүний тулд нөөц ангиудыг Дон руу татаж ирүүлэхийг зөвлөв. Зөвлөгөөний шувтаргад год гатлах, дайсныг мөрдөн нэхэх ангиудыг чухам хаагуур хөдөлгөх төлөвлөгөөг боловсруулсны дараа тэр офицер: 

	— Та нарын олзолж авсан цэргүүд яагаад Вешенскт байж байдаг билээ? гэж асуув.

	— Тэднийг хийх өөр газар алга. Гацаанд тийм орон байр байхгүй гэж штабын нэг офицер учирлан хэлэв.

	Офицер гөлийтөл хуссан нүцгэн толгойныхоо хөлсийг нусны алчуураар нямбайлан арчиж, бор ногоон китель цамцныхаа хоолойн товчийг тайлж шүүрс алдах зуур:

	— Эднийг Казанск руу хүргүүл гэхэд Кудинов мэл гайхаж нүдээ дүрлийлгэн: 

	— Дараа нь яах вэ гэж асуув. 

	— Тэндээс дахиад Вешенск рүү... гэж офицер хүйтэн хөх нүдээ жортойлгон байж учир ухааныг тайлбарлаад уруулаа жимийн

	— Олзлогдогсдыг ноёд та бүгд бөөцийлөөд байгаагийн учрыг би ойлгохгүй байна. Нэг л тайван цаг шиг байх юм. Бие махбодын болон нийгмийн есөн шидийн өвчин тахал дэлгэрүүлдэг энэ муусайн нохдыг хүйс тэмтрэх хэрэгтэй. Тэднийг бөөцийлж суух хэрэггүй! Хэрэв та нарын оронд би байсан бол устгаж орхих л байсан гэв.

	Маргааш олзлогдогсдын түрүүчийн хэсэг хоёр зуун хүнийг манхан руу тууж аваачлаа. Ядрахын туйлд хүрч цонхийн хөхрөөд чүүтэй чаатай гэлдэрч яваа улаан армийнхан сүүдэр зэрэглээ мэт үлгэн салган сажилна. Олзлогдогсдыг морьтой казакууд эгнээг зэрэгцүүлэх гэж тал талаас нь хашиж тууна... Вешенскээс Дубровск руу арван мод газрын тууварт хоёр зуун хүнийг толгой дараалан цавчиж дуусгав. Хоёр дахь хэсгийг нар жаргахын өмнөхөн тууж гарав. Сүүлдэж хоцорсныг нь шууд цавчиж, тун арга барагдвал буудаарай гэж тууж яваа хүмүүст нь хатуу тушаажээ. Зуун тавиад хүнээс дөнгөж арван найм нь Казанск хүрчээ. Цыган гарлын байртай нэг залуухан улаан цэрэг замдаа галзуурч хэсэг цэцэг зулгааж зүрхэндээ наалдуулан барьж бүхэл замын турш дуулж, бүжиглэж, уйлж явлаа. Үе үе халуун элсэнд нүүрээрээ шааж унаад, хир даарь болсон ямбуу цамц нь салхинд дэрвэлзэн, туранхай нуруу нь хэрзийж, хар гутлын нь тасархай ул л тууж яваа казакуудад харагдаж байлаа. Тэгэхэд нь казакууд түүнийг босгож ус шүршихэд улаан цэргийн элий балай болсон хар нүд гөлтгөнөн, дуугүйхэн инээмсэглээд найгаж ганхсаар явж байжээ.

	Нэг гацаанд зөөлөн сэтгэлтэй авгайчууд олзлогдогсдыг тойрч нэг өндөр том эмгэн:

	— Чи энэ хар амьтныг орхи. Наадах чинь удаан солиорч бурхан тэнгэрийн орон руугаа дөхөж яваа юм байна. Ийм амьтныг албал та нарт маш их нүгэл болно гэж мэдээрэй гэж харуулын даргад хатуу сануулахад харуулын шаргал сахалтай золбоолог дэд хорунжий:

	— Эмээ минь, бид чинь бага сага нүгэл хураахаас айдаг улс биш. Тэртэй тэргүй бид буянтан болохоосоо өнгөрсөн улс! гэж мишилзэв.

	— Чи үг сөрөлгүй цаадхаа орхи. Бидний хэнийг маань ч үхэл алгадна... гэж эмгэн салахгүй гуйв...

	Эмгэнийг авгай хүүхнүүд дор бүрээ дэмжихэд дэд хорунжий

	— Надаас гарз гарах юм биш, наадахыгаа ав ав. Одоо бол хоргүй болсон амьтан. Харин манийхаа сайн санааны хариуд бидэнд өрөмтэй сүү уулгана даа гэв. 

	Эмгэн солиотой цэргийг гэртээ оруулж хооллож ундлаад, унтлагын өрөөндөө ор дэвсгэр засаж өгөв. Тэр цэрэг бүтэн хоног унтаж сэрээд цонхыг нуруугаараа налж зогсоод намуухан хоолойгоор дуу аялж эхэлжээ. Эмгэн галын өрөөнд орж, авдар сандайлж суугаад тэр залуугийн туранхай царайг удтал шанаагаа тулан ажиж байснаа бүдүүн хоолойгоор: 

	— Танайхан ч холгүй гэнэ билээ... гэв. Солиотой цэрэг хэсэг зуур таг чиг болсноо дахиад бүр ч аяархан дуулж гарав.

	Тэгэхэд нь эмгэн:

	— Өвчтэй хүү, чи дуулахаа боль. Хүний янз үзэж битгий толгой тархи эргүүлээд бай. Би чинь тэнэг толгой биш, их юм үзсэн хүн. Намайг мэхэлж чадахгүй шүү! Чиний ухаан санаа эрүүл гэдгийг би мэдэж байна... Шөнө зүүдлээд ямаршуу сүрхий ярьж байхыг чинь би сонссон гэж түс тас хэлэв.

	Улаан цэрэг улам аяархан дуулсаар байв. Тэгэхлээр нь эмгэн:

	— Чи надаас бүү ай. Би чамд муу юм хийхгүй. Би хоёр хүүгээ германы дайнд алуулсан хүн. Хамгийн бага нь энэ дайнаар Черкасскт амь үрэгдлээ. Тэднийг би арван сар тээж... ангир уургаа хөхүүлж тэжээж, залуу багадаа шөнөжингөө нойргүй хонодог байсан. Энэ бүгдээс болоод цэрэгт яваа, дайтаж яваа аль ч ялгаагүй залуу хүүхдийг өрөвддөг боллоо... гэж хэлээд хэсэг зуур дуугүй болов.

	Улаан армийн залуу ч таг чиг болж нүдээ анихад загзгар бор шанаа нь үл мэдэг ягааран, горзгор туранхай хүзүүний нь гүрээ гүрдийн лугшиж байгаа үзэгдэв.

	Хэсэг зуур дув дуугүй зогссоноо хар нүдээ нээв. Харцанд нь бодлогоширсон байдал тодорч, санаандгүй гэнэт тулгамдах янз үзэгдэхийг ажаад эмгэн үл мэдэг инээмсэглэв.

	— Шумилинск суурин орох замыг мэдэх үү?

	— Мэдэхгүй, эмээ гэж улаан армийн залуу амандаа дуугарав.

	— Тэгвэл чи яаж явах хүн бэ? 

	— Мэдэхгүй...

	— Тэр ч зэвүүн хэрэг байна даа! Одоо би чамайг яадаг юм билээ дээ? гэж эмгэн юу хэлэхийг баахан хүлээж сууснаа: — Чи өөрөө явж чадна биз дээ? гэв.

	— Яаж ийгээд явна...

	— Одоо чи тэгж яаж ийгээд, явж болохгүй. Шөнө тун сайн алхах хэрэгтэй. Чи дахиад нэг хоно. Тэгвэл би чамд замын. Хүнс бэлтгэж, бяцхан ачаараа газарчлуулж өгье. За тэгээд явж үз! Танай улааныхныг Шумилинскийн цаахнатай байгааг би лав мэдэж байна. Чи тэдэнтэйгээ очиж нийл. Та хоёр замаар явж болохгүй. Тал, нуга, ой дотуур замгүй газраар яваарай. Тэгэхгүй бол казакууд дайралдаж гай тарина. За ийм байна, хүү минь гэв.

	Маргааш нь үдшийн бүрэнхий болмогц казак маягийн үстэй дээл өмссөн улаан цэрэг, ач хүү хоёртоо замдаа сайн явахыг ерөөж: 

	— Мэнд сайн яваарай! Мэдэлтэй яваарай! Манайхны казакуудтай дайралдав зай!.. Зүгээр, зүгээр, хүү минь. Надад наманчлахын оронд ариун шүтээн, тэнгэр бурханд залбир! Ийм хүн ганц би биш. Эх хүмүүс бид цугаараа та нарыг өрөө цоортол өрөвдөх юм даа! За за, явж үз! Та нарыг минь тэнгэрийн сахиус харж хамгаалж явах болтугай! гэж хэлээд эмгэн шар шороон будагтай яйжийж гажсан хаалгаа тасхийтэл хаав.

	Ильинишна өдөр болгон үүрийн шар гэгээнээр босож үнээгээ саачхаад хоол унд хийж эхэлнэ. Гэрийн пийшинг галлалгүй, гадаа зуны гал тогоог галлаж цай унд зэхээд, хүүхдүүдийг эргэж үзэхээр дахиад л байшин руугаа очно.

	Натальягийн бие хижгийн дараа аажим аажмаар засарч, гурван эрдэнийн баярын хоёр дахь өдөр анх удаагаа босож, турж эцсэн чөргөр хөлөөрөө арай гэж тэнцэж ядан өрөө тасалгаа дотуураа гэлдэрч, хүүхдүүдийнхээ толгойд бөөс хуурс удтал эрж бас намхан мухар сандал дээр сууж хүүхдүүдийнхээ хувцас хунарыг угаах гэж оролдлоо.

	Ёнхийж турсан царай нь цаг үргэлж инээмсэглэж, хонхойж ширгэсэн хацар нь ягаараад өвчинд шаналсан хүнхэр том нүдэнд нь саяхан амаржсан эхийн адил зөөлөн уярал тодорно. Наталья охиныхоо хар толгойг илбэн унжруу сулхан дуугаар үг бүрийг тасалж байгаад:

	— Ээжийн хөөрхөн Полюшка! Намайг бие муу байхад Мишатка чамайг шоглодог байсан уу? гэж асуухад охин нь: 

	— Үгүй, эжий! Мишка нэг л удаа зодсон. Гэсэн ч бид хоёр сайхан тоглодог байсан гэж шивнээд, эхийнхээ өвдгөнд нүүрээ чанга гэгч наалдуулав. 

	— Хөгшин эжий та нарыг эрхлүүлдэг байсан уу? гэж Наталья инээмсэглэн шалгаав.

	— Их эрхлүүлдэг байсан!

	— Хүний улс, улаан цэргүүд та нарт гар хүрээгүй биз?

	— Муухай золигууд, манай тугалыг алаад идчихсэн! гэж эцэгтэйгээ хачин адилхан Мишатка бүдүүн хоолойгоор хариулав. 

	— Мишенька, тэгж муухай харааж болдоггүй юм! Чи ч ёстой л гэрийн эзэн юм даа! Настай том хүнийг эсэн бусаар харааж болдоггүй юм! гэж Наталья инээмсэглэн сургав. 

	— Хөгшин эжий л тэднийг тэгж харааж байсан даг.

	Полька ч мэднэ гэж бяцхан Мелехов хүрлийн өөрийгөө зөвтгөв. 

	— Нээрэн шүү эжий, тэд бас манай тахиануудыг юу ч үлдээлгүй алаад идчихсэн!

	Тэгж хэлчхээд Полюшка хөгжин баясаж хар нүдээ гялалзуулан, улаан армийнхан ямар байдалтай орж ирсэн, тахиа нугасыг яаж барьж авсан, дэл нь тас хөлдсөн азарган шар тахиаг үлдээгээч гэж хөгшин эжий нь яаж гуйсан, гэгэхэд нэг алиа улаан цэрэг нөгөө тахиаг сэгсчиж байгаад: «Эмээ минь, энэ тахиа чинь Зөвлөлт засгийн эсрэг хашхираад байхлаар бид алах ял зааж байгаа юм! Яаж ч гуйсан бид үүгээр гурилтай хоол хийж иднэ. Харин оронд нь бид хуучин эсгий гутлаа үлдээнэ зээ» гэж хэлснийг хүртэл нэгд нэггүй ярив.

	Полюшка гараа алдлан зааж:

	— Ийм том эсгий гутал орхисон! Том гэдэг нь хачин, бас тэгээд шүүрэн шанага шиг цоорхой! гэв.

	Наталья охиноо нүд салгалгүй өхөөрдөн ширтэж, инээх уйлах хослуулан хоёр хүүхдээ энхрийлж эрхлүүлэх зуур:

	— Эжийн жаахан Григорьевна! Цовоолог жаахан Григорьевна! Чи ч аавыгаа яг дуурайчихсан гэж баярлан шивнэв.

	— Би адил уу? гэж Мишатка атаархан асуугаад эхийгээ дурамжхан налав.

	— Чи ч бас адилхан. Харин том болоод аав шигээ ийм замаа алдсан амьтан битгий болоорой доо...

	Дав замаа алдсан гэж үү? Юугаараа замаа алдсан юм бэ? гэж Полюшка сонирхов.

	Натальягийн нүүрэнд гуньхралын сүүдэр тусаж, таг дуугүй болсноо суудлаасаа арай гэж босов.

	Тэдний яриаг чагнаж суусан Ильинишна дургүй янзтай буруу харж суув. Наталья хүүхдийн яриаг сонсолгүй цонх руу очиж Астаховын байшингийн хаалттай цонхыг удтал ширтэн санаа алдаж, гандаж хуучирсан цамцныхаа хуниасыг дэмий л баахан чимхэлж зогслоо...

	Маргааш өглөө нь Наталья үүрээр сэрж хүүхдүүдээ сэрээхгүйгээр сэмээрхэн босоод нүүр гараа угааж, авдраас цэвэр банзал, цамц, цацагтай цагаан алчуураа гаргав. Натальягийн нэлээдгүй сандруу хувцаслаж байгаа янз, таг дуугүй дүнсгэр уйтгартай байдлыг хараад бэр маань өвгөн Гришакийг оршуулсан газар очих нь дээ гэж Ильинишна гадарлав.

	Тэгээд үнэн худлыг шалгахын тулд: 

	— Чи хаа очих нь вэ? гэж асуув.

	Наталья өөрийн мэдэлгүй уйлж орхиж магадгүй гэж айгаад газар ширтэн:

	— Өвөөг очиж эргэе гэв. 

	Өвгөн Гришакийг нас барсан тухай, тэдний хашаа байшинг Кошевой галдаж шатаасан тухай Наталья мэдсэн байжээ.

	— Чи тэнхээ тамиргүй байж яаж очих юм бэ?

	— Амарсаар яваад хүрнэ. Эжий, хүүхдүүдийг хооллоорой. Би тэнд удчихаж магадгүй. 

	— Юмыг яаж мэдэх вэ, чи тэнд удаа яах гэсэн юм бэ дээ! Цаг цөвүүн болсон үед ямар ч чөтгөр дайралдаж болно, бурхан минь. Наталюшка, уг нь яваад хэрэггүй л юм сан даа!

	— Үгүй, заавал очно гэж Наталья хөмсөг атируулан гарахаар завдаж хаалганы бариулаас барив.

	— Тэгвэл байз. Яаж хоол ундгүй явах юм бэ? Би тараг хийж өгөх үү?

	— Үгүй эжий, идэхгүй... Ирээд идье гэв.

	Бэрийнхээ явах гэж хатуу шийдсэнийг мэдээд Ильинишна:

	— Донын хүр дагаж таримал ногоон дундуур явбал дээр дээ. Тэгвэл чамайг хүн амьтан олж харахгүй гэж захив.

	Дон мөрнийг манан бүрхэж нар хараахан гараагүй, огторгуйн дорнод хэсэг нь төгөл улиасны цаанаас дүрэлзэх галын туяа мэт улайрч ягаараад, өтгөн үүлсийн доогуур үүрийн жихүүн салхи сэвэлзэн үлээнэ.

	Наталья налж ойчоод өвс ногоо ширэлдсэн бургасан хашаа дээгүүр алхаж гараад цэцэрлэгтээ орж, шинэхэн овоолсон овгор шорооны хажууд гараа элгэндээ барьж гөлрөн зогсов. 

	Цэцэрлэг халгай, морьд шарилжаар дүүрч, шүүдрийн чийгт дэвтсэн даливс, нойтон шороо, усан чийгийн үнэр сэнгэнэнэ. Галд шатаж хатсан алимын хуучин модон дээр цорын ганц хар тодол логлойн сууна. Булшны шороо дагтаршин сууж, бөөгнөрч хатсан буурцаг, шаврын завсраар энд тэнд хийсэж орсон өвч ногооны соёо цухуйна.

	Түмэн зүйлийг дурсан санаж, сэтгэл үймэрч догдолсон Наталья дув дуугүй сөхрөн сууж, үеийн үеэс үхдэлийн шүүс шингэсэн хүйтэн цэвдэг газарт нүүрээ наалдуулан хэвтлээ...

	Цагийн дараа цэцэрлэгээс сэмээрхэн гарч, урьд идэр залуу насныхаа цог жавхланг барсан газарт нь харлаж сарайлцсан шатанхай саравч, хоосон хашаа, нурсан түлэнхий пийшин, байшингийн суурийг эрсийн удаа зүрх шимшрэн эргэж хараад нарийн гудамжаар орж аяархан гэлдрэв.

	Наталья өдөр өнгөрөх тутам тэнхэрч, хөл нь чангарч, мөр нь бондойгоод биед нь мах мариа сууж эхэллээ. Удалгүй хадам эхдээ хоол унд хийлцэж тусалдаг болов. Тэд пийшингийн хажууд энэ тэр юм хийх зуур зөндөө ярьж хөөрдөг болов.

	Нэг өглөө Наталья:

	— Хэзээ энэ явдал дуусна даа? Сэтгэлийн өвчин болж гүйцлээ! гэж үнэн сэтгэлийнхээ үгийг хэлэв.

	— Харж байгаарай, мөд манайхан Донын наад биед гарч ирнэ! гэж Ильинишна мэдсэн юм шиг ярив.

	— Та яаж мэдсэн юм бэ?

	Тэгж л бодогдоод байдаг боллоо.

	— Эрчүүд, маань бүрэн бүтэн ирцгээвэл болох нь тэр. Аль нэгийг нь битгий л алж шархтуулаасай, бурхан минь. Гриша галзуу амьтан шүү гэж Наталья шүүрс алдав.

	— Дажгүй, бурхан тэнгэр энэрнэ гэж байдаг. Өвгөн дахиад гол гаталж манийгаа эргэмээр юм ярьж байсан. Зүрх алдсанаас зайлахгүй. Ирвэл чи түүнтэй цуг гол гарч өөрсдийнхөн дээрээ очих сон доо. Манай гацааныхан харалдаа эрэг дээр хориглож байгаа. Чамайг ухаан ороогүй байхад би үүрээр Доноос очиж ус авсан. Голын цаанаас Аникушка «Эмээ, сайн байна уу! Өвгөнөөс чинь мэнд хүргэе!» гэж хашхирч байсан.

	— Гриша хаана байгаа юм бол? гэж Наталья болгоомжтойхон асуухад: 

	— Манайхныг алсаас командалж байгаа юм байх гэж Ильинишна огт жишимгүй хариулав.

	— Хаанаас командалж байдаг билээ? 

	— Вешенскээс л командлаа биз. Өөр хаана байх вэ гэхэд Наталья удтал юу ч дуугарсангүй. Ильинишна хажуугаас нь хараад айсан янзтай:

	— Чи юу л гээд байна? Юу л гэж зандчаад байгаа юм бэ? гэв.

	Наталья хариу огт дуугарсангүй, хар хиртэй элгэвчээрээ нүүрээ таглаад аяархан эхэр татаж ухилав. 

	— Наталюшка, битгий орилоод бай. Уйлаад уйлаад ямар тус болох биш. Тэнгэр бурхан өршөөж эрүүл саруул, эсэн мэнд уулзацгаана. Харин биеэ бодож бай. Гадуур дотуур явсны хэрэггүй. Аягүй бол энэ буруу номтнууд дайралдаж харчихна... гэв. 

	Галын өрөөнд гэгээ тасрав. Цонхны гадаа хүн сүүтгэнэхэд Ильинишна эргэж хараад уулга алдаж:

	— Өнөөхүүд! Улаантан! Наталюшка! Орондоо бушуухан орж өвчтэй хүн болоод хэвт... Нүгэл битгий... Наад муугаараа хуч! гэв.

	Айж чичирсэн Натальяг орондоо дөнгөж хэвтмэгц хаалганы цүү хяхнаж өндөр улаан цэрэг хоол ундны өрөө рүү тонгойсоор орж ирэв. Хүүхдүүд цонхийж цайсан Ильинишнагийн хормойноос зуурав. Пийшингийн хажууд зогсож агсан Ильинишна савтай буцалсан халуун сүүг дайрч унагачхаад вандан дээр нам суув.

	Улаан цэрэг галын өрөөг түргэн зуур эргэн тойрон харснаа чангаар:

	— Бүү айцгаа. Хүн иддэг улс биш. Сайн байцгаана уу! гэв.

	Наталья өвчтэй хүн болж гиншин хөнжлөө толгой дээгүүрээ татаж нөмрөв. Мишатка зочныг хүрлийн харж байснаа гэнэт баярласан янзтай:

	— Хөгшин ээж ээ! Манай тахиаг алчихдаг хүн энэ шүү дээ. Санаж байна уу? гэв. 

	Улаан цэрэг саравчтай ногоон малгайгаа авч хэлээ годолзуулан инээмсэглэж:

	— Тархи чинь, таньчихлаа! Чи бас тахиагаа санахтай байгаа вий? Тэр ч яах вэ, эгч минь, ийм нэг ажил гараад байна. Бидэнд талх барьж өгч чадах уу? Гурил байна гэв.

	Ильинишна зочныг эгцлэн харалгүй, унаж асгарсан сүүг вандан дээрээс арчих зуур:

	— Болно, болно... яах вэ... барьж өгье гэж хурдан нь аргагүй хариулав.

	Улаан цэрэг хаалганы хажууд явган сууж, хармаанаас ууттай тамхи гаргаж ороонгуут яриа дэлгэж:

	— Шөнөөс нааш хийж амжих уу? гэв.

	— Та нарт тийм яаруу хэрэгтэй юм бол болно л доо.

	— Эгч минь, дайнд яарахгүй тэвдэхгүй юм гэж байх биш. Харин та тахианыхаа төлөө битгий юм санаарай гэхэд Ильинишна айж:

	— Тэр яах вэ, зүгээр! Хүүхэд л тэнэглэж... шал хэрэггүй юм дурсаж байхгүй юу! гэв.

	Тэгэхэд үг олонтоо улаан цэрэг эелдгээр инээмсэглэж Мишатка руу: — Ингэхэд чи харамч эр юм аа... Яагаад чи бэлтрэг шиг муухай хараад байна? Наашаа ир, хоёул тахианы чинь тухай сайхан ярьж авъя гэхэд Ильинишна ач хүүгээ өвдгөөрөө түлхэн:

	— Очооч, өвчит минь! гэв. 

	Мишаткаг хөгшин ээжийнхээ хормойноос хөндийрч галын өрөөнөөс зугтах гэж хаалга руу хажуулдан дөхөхөд улаан цэрэг урт гараараа шүүрч бариад: 

	— Чи чинь, уурлаж байна уу даа? гэв. 

	— Үгүй гэж Мишатка шивнэв.

	— Тэгвэл сайн байна. Хүний жаргал тахианд байдаггүй юм. Аав чинь хаана бий вэ?» Донын цаана уу?

	— Донын цаана.

	— Бидэнтэй байлдаж байгаа байх нь ээ? гэхэд улаан цэргийн эелдэг занд уярсан Мишатка:

	— Манай аав бүх казакийг захирч байгаа! гэж дуртай мэдэгдэв.

	— За чи битгий худлаа хэл!

	— Хөгшин ээжээс асуухгүй юу.

	Ач хүүгийнхээ ярианд нэгмөсөн мад цохиулсан эмгэн дэмий л гараа сарван ёолов.

	Улаан цэрэг баахан бодлого болж байснаа:

	— Цөмийг захирч байгаа гэнэ үү? гэв.

	Хөгшин ээжийнхээ бачимдсан муухай харцанд сандарсан Мишатка:

	— Цөмийг ч биш байж болох л доо... гэж тээнэгэлзэн хариулав.

	Улаан цэрэг дахиад хэсэг дуугүй сууснаа Натальяг халти хараад:

	— Залуу бүсгүй өвдөө юү? гэв.

	— Хижиг тусаад гэж Ильинишна дурамжхан дуугарав.

	Хоёр улаан цэрэг галын өрөөнд шуудайтай гурил оруулж тавиад нэг нь:

	— Эгч ээ, пийшингээ галла! Талхандаа оройхон ирцгээе. Харин сайн болгохгүй бол базаахгүй юм болно гэж мэдээрэй! гэв.

	Тэр хоёр цэрэг ашгүй осолтой ярианд саад болж, Мишатка галын өрөөнөөс гүйж гарсанд хязгааргүй баярласан Ильинишна:

	— Чадахаараа л хийе гэв.

	Нэг цэрэг Наталья руу толгой дохиж:

	— Хижиг тусаа юу? гэв.

	— Тийм ээ.

	Улаан цэргүүд хоорондоо нэг юм шивэр авир ярилцаад гарч одов. Гэтэл сүүлчийн цэргийг булан тойрч амжаагүй байхад Донын цаанаас винтовын дуу нижигнэж эхлэв.

	Улаан цэргүүд дутуу нурсан чулуун хашаа руу тонгойн гүйлдэж очоод ард нь орж хэвтэнгүүт бууны замгийг нэг зэрэг тачигнуулан буудалцаж эхлэв.

	Айж сандарсан Ильинишна Мишаткаг эрэхээр гадаа гүйж гарав. Гэтэл хашааны цаанаас цэргүүд:

	— Хүүш авгай! Гэртээ орооч! Алуулах нь! гэж хашхирцгаав.

	Ач маань гадаа гарчихжээ! Мишатка! Хүү минь! гэж эмгэн бачимдан чичирсэн хоолойгоор дуудлаа.

	Голын цаад биед байсан казакууд харсан бололтой эмгэнийг хашааны дунд гүйж очмогц Донын цаанаас буудахаа зогсов. Гүйж ирсэн Мишаткаг тэвэрч аваад галын өрөөнд ормогц буудлага дахин эхэлж, улаан цэргүүдийг Мелеховын хотноос зайлан зайлтал үргэлжлэв.

	Ильинишна, Натальятай шивнэлдсээр талхны гурилыг исгэхээр тавьсан боловч талх барих ажил гарсангүй.

	Гадаанд байрлаж агсан пулемётын заставын улаан цэргүүд их үдийн үеэс яаруу сандруу хөдлөв. Тэд жалга дасаж пулемётоо чиргүүлсээр Гетманы их зам руу хурдан маршаар явав. 

	Донын хавьд гэв гэнэт чимээ анир тасарч их буу, пулемётын дуу ч таг чиг болов. Гацаанаас эхлээд Гетманы их зам руу зам харгуй, өвс шарилж дүүрсэн зуслангаар нэг ачаа хөсөг, их бууны батарей тасралтгүй цувж явган, морьтой цэргүүд цуцаа цуваагаар явна.

	Сүүлдэж хоцорсон улаан цэргүүдийг голын хүрцэг хошуу даваад уул өөд өгсөж явааг Ильинишна цонхоор харж гараа элгэндээ арчин: 

	— Бурхан тэнгэр аргалав байна Наталюшка! Улааныхан ашгүй зайлцгааж байна! гэж үнэн голоосоо залбирав.

	— Ээ эжий минь. Эднүүс уул дээрх нуувч руугаа очиж байгаа биз. Оройхон болохоор буцаад ирнэ дээ.

	— Тэгвэл яагаад яарч гүйлдээд байгаа юм бэ? Манайхан л хөөчхөв бололтой! Муухай мондиуд ухарцгааж байна! Буруу номтны гүйлдэж байгаа нь!.. гэж Ильинишна баярласан атлаа нөгөө талхны гурилыг дахиад зуурч эхэллээ. 

	Наталья үүдэндээ гарч нарны туяа туссан цэрдэн уулс, гандаж шарласан толгодын зүг удтал саравчлан ширтэв.

	Уулын цаанаас аадрыг зөгнөж хуйларсан цагаан үүлсийн оргил сүрлэг бөгөөд анир чимээгүй өндийж ирж байлаа. Үдийн жин халуун нар газар шороог хагсаж улайстал шарж, талын бэлчээрт зурам дуугарч, намуухан уйтгартай дуу нь болжморын баясгалант дуутай хосолж байгаа нь эзтэй. Их бууны нүргээн дууны дараа ингэж нам гүм болох нь Натальягийн сэтгэлд хачин тааламжтай бодогдож, болжморын цайлган дуу, худгийн өндөр тогорууны хяхнах чимээ, гашуун шарилжийн үнэр шингэсэн салхины шуугианыг таашаан чагналаа.

	Дорнын ээрэм талын бүгчим, эхүүн салхи нь халж улайссан хар хөрсний хадуун уур, хатаж гандсан түмэн зүйлийн өвс ногооны нялуун үнэрээр амьсгалавч бороо орох гэж байгаа шинж мэдэгдэж, Донын зүгээс чийгийн үнэр сэнгэнэн, алтан хараацайнууд салаа шовх далиараа бараг газар шүүрлэн өөдөө сөөргөө хэрэн нисэлдэж, бас алс дээр манхан хөх огторгуйд ойртоо айсуй аадраас зугтсан талын сарууд элэн ниснэ. 

	Наталья хашаа дотуур сэлгүүцэж үзэв. Чулуун хашааны цаадах хэвтгэнэсэн өвсөн дотор винтовын шар гуулин хонгир овоорч, байшингийн цагаан, туурга, цонхны шилэнд бууны сум нэвтлэн орсон нух онгойлцоно. Амьд үлдсэн нэг эм тахиа Натальяг хармагцаа дуу алдан амбаарын дээвэр дээр үсэрч гарав.

	Сэтгэлд нийлэмжтэй нам гүм байдал төдий л удсангүй. Салхи ширүүсэж эзгүй орхисон байшингуудын цонхны дэлгээстэй далавч, хаалгыг савчин нүдэж эхлэв. Мөндрийн дасан цагаан үүлс агаарыг халхалж өрнө зүг нөмрөн нүүдэллэнэ.

	Наталья салхинд сэгсийж хийссэн үсээ дарсаар гаднах гал зуух руу очиж, тэндээсээ уулыг дахин ширтэв. Өлөн цайвар тоос бүрхсэн тэртээ хол хоёр дугуйтай морин тэрэг давхиж, морьтой хүмүүс ганц нэгээрээ давхина. «Нээрээ л ухарч байгаа юм байна!» гэж Наталья сэтгэлээ тайтгаруулав. 

	Натальяг гэртээ орж амжаагүй байтал уулын цаадтай алсад их буу нүргэлж, түүнтэй дуу дуугаа авалцах мэт Вешенскийн хоёр сүмийн хонхны баясгалант дуу Донын дээгүүр хангинан цуурайтав.

	Донын цаадах ой дотроос казакууд сад тавин гарч ирээд завинуудыг чиргүүлэх нь чиргүүлж, өргөх нь өргөсөөр гол руу гүйлдэв. Сэлүүрчид завины хамар дээр зогсоцгоон сэлүүрдэж гучаад завь гацааны, зүг бие биеэсээ өрсөн яаруу тэвдүү хөдөлцгөөв.

	Ильинишна галын өрөөнөөс гүйж гарч ирээд:

	— Наталюшка! Хайрт минь! Манайхан ирлээ! гэж уйлагнан хэлэв.

	Наталья Мишаткаг шүүрч аваад өргөж, нүдээрээ баярлавч хоолой нь ээдэрч зангираад:

	— Хараач, хайрт минь. Хурц нүдтэйгээрээ хараач...

	Аав чинь казакуудтайгаа... Танихгүй байна уу? Тэр түрүүчийн завин дээрх биш үү? Ээ чааваас, чи тийшээ хараач!.. гэж амьсгаадав. 

	Голын захад угтаж очиход турж эцсэн ганцхан Пантелей Прокофьевич л ирлээ. Өвгөн юу юуны өмнө үхэр мал, эд хөрөнгө, тариа будад бүрэн бүтэн эсэхийг асуугаад, ач нараа тэврэн нулимс мэлтэлзүүлэв. Харин өсөж бойжсон хашаандаа яарч хазганасаар ормогц царай нь хувьсаж цайгаад сөхрөн унаж, загалмай даран наманчилж, дорно зүг мэхийн мөргөөд халж улайссан газраас буурал толгойгоо хөндийрүүлэлгүй нэлээд удав.

	 

	 

	V

	 

	Донын армийн гурван мянган цэрэг, зургаан хүнд их буу, арван найман морин пулемёт бүхий морьт бүлэг генерал Секретевийн удирдлагаар зургаадугаар сарын 10-нд Усть-Белокалитвенскийн ойролцоо ширүүн цохилтоор фронт сэтэлж төмөр замын дагуу Казанск суурины чиглэлээр давшив.

	Гурав дахь хоногийн өглөө эрт Донын есдүгээр хорооны офицеруудын толгойн сэргийлэх Донын орчимд босогчдын хээрийн харуултай дайралдав. Морьт отрядын бараа хармагцаа казакуудыг ганга руу гүйлдэхэд толгойн сэргийлэхийг даргалж явсан казак есаул босогчдыг хувцсаар нь таньж, сэлэмдээ нусны алчуур уяж даллаад: 

	— Өөрсдийн улс байна!.. Та минь, бүү зугт!.. гэж өндөр дуугаар хашхирав.

	Толгойн сэргийлэхийнхэн ганганы ам руу айлтгүй давхиж очлоо. Босогчдын харуулын дарга, настай буурал вахмистр газар шүүрсэн үрт шинелиэ явуут товчилсоор түрүүлэн гарч ирэв. Найман офицер мориноосоо бууж есаул түрүүлэн вахмистр лүү дөхөж очоод, тодхон цагаан офицер тэмдэгтэй цайвар ногоон саравчтай малгайгаа авч инээмсэглэн:

	— За нутгийнхан, сайн явцгааж байна уу? За хө, казакийн хуучин заншлаар үнсэлдье гэв.

	Есаул вахмистрийг хоёр дахин хошуу зөрүүлж үнсээд, уруул ам, сахал самбайгаа алчуур гарган арчиж цуг яваа хүмүүсийнхээ одоо яах бол гэсэн янзтай харцгааж байгааг мэдээд учир битүүлэг мишилзэн:

	— За одоо нэг ойлгов уу? Өөрсдийнх чинь большевикуудаас дээр байгаа биз дээ? гэж аажуухан ам асуув.

	— Тэгэлгүй яах вэ, эрхэм ээ! Нүглээ амсацгаалаа... Та нарыгаа хүлээж ядаж гурван сар тулалдлаа!

	— Өнгөрсөн хойно ч гэсэн ухаарсан нь сайн байна. Тэр одоо өнгөрсөн хэрэг. Гэхдээ өнгөрснөө санадаг хүн өөдөө явахгүй гэдэг. Та нар аль сууриных вэ?

	— Эрхэм минь, бид Казанскийнх!

	— Донын цаад биед танай ангийнхаас бий юү?

	— Тийм ээ, бий!

	— Улаантан Доноос аль чигт ухарсан бэ?

	— Донын эх Донецийн Слобода руу ухарсан байж таарна.

	— Танай морин анги Дон гаталж ирээгүй байгаа юу?

	— Алга л байна.

	— Яагаад?

	— Мэдэхгүй юм даа. Биднийг л түрүүлж нааш нь явуулсан. 

	— Энэ хавьд улаантны их буу байсан уу? 

	— Хоёр батарей байсан.

	— Тэд хэзээ явсан бэ?

	— Цаад шөнө.

	— Тэднийг нэхэх хэрэгтэй байж дээ! Та нар мөн лойсон улс юм даа! гэж есаул зэмлээд морь руугаа очиж хээрийн цүнхнээсээ тэмдэглэлийн дэвтэр, газрын зураг гаргав. 

	Вахмистр модойтол номхон зогсож бусад казак ард нь хоёр алхам зайтай бөөгнөрч, харуулын офицерууд ба тэдний тоомсог тарган морьдыг нэг үе бахархан, нэг үе учрыг сайтар ойлгохгүй сэтгэл түгшин ширтэцгээнэ. Погоон, өргөн ханжаар бүхий эвтэйхэн тааруулж хийсэн англи френчтэй офицерууд морьдынхоо хажууд хөлийн чилээ гарган алхалж, казакуудыг нүдний булангаар ажиглацгаана. Тэдний дүнд 1918 оны намрынх шиг хортой харандаагаар өөрсдөө будаж хийсэн погоонтой дарга ганц ч байсангүй. Гутал, эмээл, сумны цүнх, дуран, эмээлийн бүүрэгт даруулсан карабин цөм шинэ бөгөөд орос биш хийцтэй ажээ. Харин хамгийн ахимагжаар байртай нэг офицер л нимгэн хөх цэмбэн черкесс дээл, бухар нутгийн шаргал хурган малгай, уулынхны өсгийгүй савхин гуталтай явав. Тэр офицер хамгийн түрүүнд казакууд руу аяархан дөтлөн ирж, Бельгийн ван Альбертын хөрөг бүхий гоё хайрцагтай тамхи гаргаж:

	— Нөхөд, тамхи татацгаа! гэж дайлав.

	Казакууд хуруугаа тамхи руу бушуухан сунгацгаав. Бусад офицер нь ч дөтлөн ирэв.

	— За тэгээд большевикуудын захиргаанд ямаршуу байв даа? гэж зэнтгэр толгой, ханхгар мөртэй хорунжий асуув.

	— Сайхан юм алга байлаа... гэж хуучин нэхий дээлтэй өвгөн казак папиросыг шунаглан сорж, ч хорунжийн бүдүүн булчинг чилдийтэл барьсан, өвдөг хүрсэн урт үдээстэй өндөр шаахай гутлыг нүд салгалгүй ширтэх зуур биеэ барьсхийн хариулав.

	Казакуудын хөлд элж урагдсан ширэн шаахай чүүтэй чаатай чиргүүлдэж, шалбуур өмдний турийг чихэж өмссөн далан нөхөөстэй цагаан ноосон оймс нь сиймрэн урагджээ. Тийм ч учраас казак цэргүүдийн нүд нь хэр барагтайд урагдахгүй гайхалтай зузаан ул, гялан цалан болсон гуулин дэгээтэй англи шаахайг салахгүй гөлрөн ширтээд байсан хэрэг ажээ. Тэгээд ч нөгөө казак тэссэнгүй:

	— Та нар ч мөн сайн гуталтай улс юм даа! гэж шохоорхон гайхсанаа цайлган сэтгэлээр хэлчхэв.

	Гэтэл жирийн яриа үүргэхийг хүрээгүй агсан хорунжийн зэвүү хүрч:

	— Гадаадын хувцас хунарыг Москвагийн өвсөн шаахайгаар солих гэж байснаа мэдэхгүй байж одоо болохоор хүний гутлыг шохоорхож байх таарч дээ! гэж эгдүүрхэв.

	— Дэмий юм хэлчихлээ... буруугаа хүлээе... гэж казак цэрэг хулчганаад нөхдийгөө дэмжих болов уу гэсэн янзтай эргэж харав. 

	Тэгэхэд Хорунжий бүр гаарч:

	— Та нар үхэр шиг толгойтой улс юм. Үхэр л алхсан хойноо юу болов гэсэн маягтай бодлого болоод зогсож байдаг шүү дээ. Дэмий юм хэлчихлээ гэнэ шүү! Намар фронт нээх үед юугаа бодож байсан улс вэ? Комиссар болох гэж бодож байсан биз! Та нар ч мөн эх орноо хамгаалдаг улс юм!... гэж амныхаа зоргоор доромжилж гарав.

	Зуутын нэг залуухан дарга ам цуурсан хорунжийн чихэнд «Чи болиоч дээ!» гэж шивнэв. Хорунжий папиросоо шидэж няц гишгээд морь руугаа халхалзан алхав.

	Түүнд есаул бяцхан зурвас өгөөд нэг юм шивнэв.

	Тарган том есаул мориндоо сэвхийтэл хурдан мордоод, морины амыг залж баруун зүг давхиж одов.

	Тэвдэж эвгүйрхсэн казакууд юу ч дуугарсангүй. Тэдэн рүү есаулд хүрч очоод хангинасан нарийхан дуугаар хөгжүүн янзтай:

	Эндээс Варваринск гацаа хүртэл хэдэн мод вэ? гэж асуув.

	— Гучин тав гэж хэд хэдэн казак зэрэг дуугарав.

	— Сайн байна. Ингэхлээр, нөхөд, ганц минут ч сааталгүй морьт ангиудаа голын наад руу гарга гэж дарга нартаа очиж хэл. Манай нэг офицер та нартай хамт голын гарам хүрч, морьт ангиудыг удирдана. Харин явган ангиуд нь аяллын журмаар Казанск суурин руу хөдлөг. Ойлгов уу? За зүүн гар тийш эргээд зүг гажилгүй алхаарай, мэдээ биз! гэв.

	Казакууд бөөнөөрөө уулын бэл рүү бууцгааж зуугаад алд хэртэй газар урьдаас тохиролцсон юм шиг дув дуугүй алхлав. Гэтэл омогтой хорунжийн оролдоод байсан үстэй дээлтэй хамгийн жулдрай казак толгой сэгсэрч:

	— Ах дүүс ингэж нийлцгээдэг байжээ... гэж гуньхарсан янзтай шүүрс алдав. 

	Тэгэхэд нэг казак:

	— Алинтай нь ч нийлсэн адилхан! гэж хэлээд баахан хараал тавив.

	 

	 

	VI

	 

	Улаантны ангиудыг яаралтай ухарч байна гэсэн мэдээ Вешенскт дөнгөж сонсогдмогц Григорий Мелехов хоёр морьт хороо авч Дон мөрнийг хөвж гатлаад, хүч нэмэгдүүлсэн толгойн сэргийлэх гаргаж өмнө зүг хөдлөв.

	Донын хажуу уулын наадтай байлдаан болж их бууны үргэлжилсэн дуу нүргэлж цуурайтна.

	Дарга нарын нэг нь Григорий руу очиж:

	Кадетууд сум хайрлахаа болио шиг байна. Угсраа угсраагаар галлаад байх шив! гэж шагшрав.

	Григорий юу ч дуугарсангүй. Цувааны түрүүнд орж хоёр талаа нүд салгалгүй ажсаар явлаа. Босогчдын ундуй сундуй хаялсан хөсөг тэрэг Доноос Базкийн гацаа хүртэл гурван мод газар үргэлжилж, энд тэндгүй эвдэрч хэмхэрсэн авдар хайрцаг, сандал ширээ, дээл хувцас, хазаар ногт, сав суулга оёдлын машин шуудайтай будаа, ер нь Дон руу ухрахдаа цадаж ханахгүй сэтгэлийн хомхойгоор авч гарсан юу байдаг бүхэн нь ой дотуур газар сайгүй, хөглөрнө. Зарим газар зам дээр алтан шаргал буудай өвдгөөр татахуйц умбарч, дэргэд нь илжирч өмхийрсөн үхэр адууны сэг тэсийлцэнэ. 

	Энэ бүгдийг хараад элэг зүрх нь эмтэрсэн Григорий:

	— Ингэж л аж төрдөг болж дээ! гэж санаа алдаад ой гутам үнэр танараас нүүр буруулсаар дээр нь казак саравчтай малгай, цус болсон нэхий дээлтэй өвгөн тэрийж үхсэн овоолготой илжирсэн буудайг болгоомжтой тойрон гарав.

	— Энэ өвгөн ч эд хөрөнгөө үхэн үхтлээ манажээ! Энд үлдэж үхсэнээ хийх гэсэн юм бол доо гэж казакуудын нэг өрөвдөв.

	— Буудайнаасаа салах нь хайран байгаа л даа...

	— За хатируулаад! Өмхий ханхлаад болохоо байлаа. Хөөе, бушуулаарай! гэж ар эгнээнийхэн уурлаж хашхиралдав.

	Зуутынхан хатируулав. Хүмүүсийн яриа ч нам гүм болж, олон морины түвэргээн, казакуудын эмээл хазаарын чимээ хослон ойн дунд цуурайтаж эхлэв.

	... Листницкийн эдлэнгийн хажуухантай байлдаан болж, Жимстийн гацааны цаадах хөтөл, жалгаар улаан армийнхан бархиралдан гүйлдэж толгой дээгүүр нь их бууны сум утаа манаран тэсэрч, араас нь пулемёт галлаж, ухрах замыг хааж, гүвээн дээгүүр халимагийн хороо хошууран бууж ирж явав.

	Григорийг хороодтойгоо хүрч очсоор байтал байлдаан дуусжээ. Арван дөрөвдүгээр дивизийн салж сарнисан ангиуд болон ачлага хөсгийг Вешенскийн даваагаар хамгаалан ухарч явсан улаан армийн хоёр ротыг халимагийн гуравдугаар хороо бут цохиж толгой дараалан устгав. Гүвээн дээр очоод Григорий хорооны командлалыг Ермаковт шилжүүлж: 

	— Эд нар бидгүйгээр амжчихжээ. Та нар эдэнтэй очиж нийл. Би одоохон эдлэнгээр ороод ирье гэв.

	— Яах гэсэн юм бэ? гэж Ермаков гайхав. 

	— Юу ч гэж хэлэлтэй юм дээ. Бага залуудаа энд ажиллаж байсан болохоор хуучин газраа очиж хармаар санагдаад байна...гэв.

	Григорий Прохорыг дуудаж Жимст эдлэнгийн зүг морины жолоо залж хагас мод хэртэй явтал казакуудын нэгний нь зориуд авч явсан цагаан даавуу түрүүчийн зуутын толгой дээр намирч байгаа харагдлаа.

	Зуутын цуваа хотгор луу тун дурамжхан янзтай алгуурхан бууж, өөдөөс нь зүлэг ногоон дундуур Секретевийн морьт бүлэг хатируулан айсуй харагдаад «Олзлогдож байгаа юм шиг!» гэдэг бодол Григорийн сэтгэлийг түгшүүлж гиюүрүүлэв.

	Их хаалга нь ханаран ойчоод лууль шарилж ургасан хашаанд ороход Григорийн сэтгэл бүр ч харлаж гуньхарлаа. Жимст танигдах аргагүй болж, хаашаа л харвал эвдэрч сүйрсэн юмс, нөгөө гоёмсог хээнцэр байшин ч дүнсийж харлаад намхан ч болчихсон мэт үзэгдэнэ. Будаагүй удсан дээвэр нь шар тарлан зэв болж усны гоожуур яндан хугараад үүдний хажууд ойчиж, цонхны самбар нь углуургаараа мултран унжиж, хагархай цонхоор нь салхи исгэрэн үлээж, байшин дотроос эзгүй байрны хөгцийн нялуун үнэр ханхалж байв.

	Байшингийн зүүн өнцөг, довжооны хажууг гурван ямхын их бууны сум цөм цохижээ. Их бууны суманд хуга цохиулсан агч модны үзүүр коридорын венец маягийн цонхоор гударч орсон харагдана. Тэр модны бөгсөн бие нь байшингийн сууринаас булгарч унасан бөөн тоосгонд булаатай хэвээр үлджээ. Харин түүний гандаж хатсан мөрийг дагаад зэрлэг ороонго мушгирч атиралдан асаж ургаад цонхны бүтэн үлдсэн шилийг чимэн ороож байшингийн нуух өөд тэмүүлж гарсан байв.

	Он жил, нар салхи, ус бороо эрх дураараа наадаж барилга байшин нь өчнөөн төчнөөн жил хүний гар хүрч тордоогүй мэт хуучирч өгөршжээ. Жүчээний чулуун хана борооны усанд угаагдан нурж, тэрэгний саравчны дээврийг хуй салхи ярж үхдэлийн ясан хэнхэрцэг шиг хэрхийж нүцгэрсэн цайвар нурууны нь модонд өжиж илжирсэн хэсэг сүрэл энд тэнд согсойн үлджээ. 

	Зарц нарын байрны довжоон дээр золбирч өнчирсөн гурван тайга нохой хэвтэж байснаа хүн хармагц босон харайж хэд боргоод пин рүү гүйж оров. Григорий байшингийн сэрүүн асрын цонх руу тулж очоод морин дээрээсээ тонгойн:

	— Амьтай голтой юм байна уу? гэж өндөр дуугаар асуув.

	Сэрүүн асарт удтал таг чиг байснаа:

	— Байзнаарай, бурхан минь! Одоохон гаръя гэх эмэгтэй хүний бачимдсан дуу сонсогдов.

	Өтөлж ядарсан Лукерья хөл нүцгэн гарч ирээд нарнаас далдичин Григорийг баахан харлаа.

	Григорий мориноосоо буух зуур:

	— Лукерья гуай, танихгүй байна уу даа? гэв.

	Тэгэхэд л Лукерьягийн барсгар улаан царай зарсхийж дөжирсөн дүйнгэ байдал нь өөрчлөгдөөд сэтгэл нь гэнэт догдлон, ганц ч ч үг хэлж чадахгүй удтал уйлав.

	Григорий морио уяж хөгшний уйлж дуусахыг тэсвэртэй хүлээж зогслоо.

	Лукерья хар хиртэй ямбуу элгэвчээрээ нулимсаа арчин:

	— Би чинь айгаад үнхэлцэг хагарчих шахлаа. Еэ бүү үзэгд, бүү харагд... дахиад л нөгөөдүүл нь ирлээ гэж бодлоо...

	Ай, Гришенька минь, энд юу болсон гэж санана... яриад барах юм биш! Би л ганцаараа үлдсэн... гэж үглэв.

	— Сашка гуай хаачсан бэ? Эзэнтэй зугтсан уу?

	— Зугтсан бол амьд үлдэхгүй яах вэ дээ...

	— Үхчихсэн үү?

	— Алуулчихсан... Зоорь дээр гурав хонож байна... Уг нь булах л юм сан. Би бас ядаж бие муудаад... Арай л гэж бослоо... Тэгээд бас үхсэн хүн рүү очихоос их айх юм... 

	— Яалаа гэж алаа юм бол? гэж Григорий газар ширтэн асуув. 

	— Нэг гүүнээс болоод... Манай эзэд яах ийхийн завдалгүй зугтаад явчихсан. Зөвхөн мөнгөө аваад, бараг бүх юмаа надад үлдээсэн гээд Лукерья дуугаа, аядан: — Юу ч орхилгүй нуучихсан! Одоо ч булаатай хэвээр байгаа. Харин морьдоос Орловын гурван азарга аваад бусдыг Сашка гуайд үлдээсэн юм. Гэтэл бослого эхэлмэгц морьдыг улааныхан ч авлаа, казакууд ч авлаа. Вихорь гэдэг хар үрээг санаж байна уу? Түүнийг хавар улааныхан аваад явсан. Огт эмээл тохуулж үзээгүй юмыг арай гэж эмээллэсэн. Тэгээд нэг их унаж давхиж чадаагүй гэнэ билээ. Долоо хоногийн дараа Каргинскийн казакууд ирж ярьсан. Тэд гүвээн дээр улааныхантай дайралдаад ёстой нэг улаан нударгаараа үзэлцсэн гэнэ. Тэгтэл нэг казакийн ямар тэсгэлгүй гүү янцгааж орхисон юм байх. Улааны Вихорийг казакууд руу чангаах өөр юу байгаа аж дээ? Нөгөөх чинь гүүний дуу аваад давхичихжээ. Унаж явсан улаан цэрэг амыг нь дийлсэнгүй. Явуут үсрээд буучих гэтэл дөрөөндөө чиргүүлдэж гэнэ. Тэгээд Вихорь улаан цэргийг чиргүүлсээр казакууд руу давхиж иржээ гэхэд Прохор:

	— Мөн догь юм болж дээ! гэж дуу алдан гайхав.

	— Одоо Вихорийг Каргинскийн дэд хорунжий унаж яваа. Эзнийг буцаж ирэнгүүт авчирч өгнө гэж байна билээ. Ингээд хамаг морьдоо алдаад Пример, Сужена, хоёрын унага, ганц хурдан Стрелкатай үлдсэн. Тэр маань хээлтэй байсан болоод хэн ч гар хүрээгүй. Саяхан унагалж, өвгөн Сашка унаганд нь ямар хайртай байсан гэж санана! Сав л хийвэл тэвэрчихсэн сүү, бас чийрэг торниун болгодог ямар нэг өвсний ханд гэж нэг юмаар угжаад байдаг байв. Тэгсэн чинь байдаггүй гай дайрч... Уржийн цаад орой өвгөнийг цэцэрлэгт өвс хадаж байхад гурван хүн давхиж ирээд «Нааш ир, ийм тийм!» гээд бөөн шуугиан болов. Өвгөн хадуураа хаячхаад очиж мэнд усыг мэдсэнд цаадуул нь тоож харсан ч үгүй сүү залгилж, «Морь бий юү?» гэж асуужээ. «Ганцхан юм бий. Гэхдээ та нарын цэргийн унаанд таарахгүй. Унагатай гүү» гэж өвгөн хэлжээ. Гэтэл тэдний хамгийн адтай хэрцгий нэг цэрэг: «Чиний мэддэг дангийн жаа биш. Зөнөг чөтгөр, гүүгээ аваад ир! Морь минь нуруугаа авчихлаа. Унаа солихгүй бол горьгүй нь!» гэж омогдов. Тэгэхэд л гүүгээ өгөөд салах байсан юм. Гэтэл өвгөнийг чи ямар андах биш. Хэцүү зантай хойно доо... Тэр байтугай эзний өөдөөс дуугүй байдаггүй юм чинь санаж байгаа биз дээ? гэхэд Григорий хажуугаас нь:

	— Тэгээд өгөөгүй гэж үү? гэв.

	— Өгөөгүй яаж гарах юм бэ? «Та нараас өмнө ирсэн цэргүүд морьд аваад явахдаа энэ муу гүүг хайрлаад үлдээсэн юм. Тэгэхэд та нар, яасан хачин жигтэй...» гэж өвгөнийг хэлэнгүүт нөгөөдүүл «Эзний муу гөлөг, чи эзэндээ өгөх гэж гүүгээ хайрлаж байгаа вий?!» гээд л шуугьж гарлаа. Өвгөнийг ч болгож тавилаа... Гүүг эмэЭллэтэл унага нь эхийгээ хөхөх гэж тэмүүллээ. Тэгэхэд өвгөн: «Уучилж хайрла. Үүнийг битгий аваач! Унагыг нь би яах вэ?» гэж гуйж эхлэхэд нэг цэрэг: «Ингэх хэрэгтэй!» гээд унагыг эхээс нь холдуулж буугаа мулталж аваад буудаж орхив. Миний дотор харанхуйлж нүдний нулимс асгарч, гүйж очоод тэднийг аргадаж өвгөнийг аврах гэж чангаа тал өвгөн унагыг харчхангуутаа царай нь байшингийн хана шиг цонхийгоод сахал эрүү нь татвалзан: «Ингэдэг юм бол намайг бууд. Нохойн гөлөгнүүд!» гэж хашхираад гүүг эмээллэсэн цэрэгтэй очиж ноцолдов. Тэгтэл цаадуул нь бүр уурлаж цааш нь харуулахаар шийдлээ. Бууны дуу гясхийхэд би ч ухаан тавьж орхисон... Одоо түүнийг яах ухаанаа олохоо болиод байна. Уг нь авс мавс хиймээр юм сан. Гэтэл гэр минь авгай хүүхний ухаан хүрэх эд биш биз дээ? гэхэд Григорий: 

	— Одоохон хоёр хүрз, өрмөгтэй аваад аль гэв.

	— Чи оршуулах нь уу даа? гэж Прохор гайхав. 

	— Тэгье.

	— Григорий Пантелевич тэгж биеэ зовоогоод яршиг байгаа даа. Би очоод хэдэн эрчүүл аваад ирье. Тэд дорхноо авч хийгээд, хэрд нь таарсан нүх малтчихна вий... гэв.

	Аль нэг өвгөнийг оршуулж байхаас Прохор төвөгшөөсөн боловч түүний саналыг Григорий эрс няцааж:

	— Бид, өөрсдөө нүх малтаж оршуулна. Энэ өвгөн сайн хүн байсан юм. Цэцэрлэгт очоод цөөрмийн тэнд хүлээж бай. Би талийгаачийг очиж үзээд ирье гэв.

	Урьд Григорий Аксинья хоёрын бяцхан охиноо оршуулсан нөгөө л замагт цөөрмийн хажуу дахь хөгшин сүглэгэр улиангарын ёроолд өвгөн Сашка эцсийнхээ нутгийг олж түүний туранхай биеийг эсэнгэ үнэр ханхалсан гурилын цэвэрхэн бүтээлэгт ороож булав. Тийнхүү бяцхан булшны зэрэгцээ савхин гутлаар нямбай гэгч гишгэлэн чигжиж шинэхэн нойтон хар шороогоор засаж өнгөлсөн бас нэг булш бий болов.

	Урьдын явдлыг санаж сэтгэл нь үймэрсэн Григорий өөртөө эрхэм дотно тэр бяцхан булшны дэргэдэх өвсөн дээр зах хязгааргүй манхан хөх огторгуйг ширтэн удтал хэвтэв. Тэртээ алс өндөрт цаглашгүй уудам хээрийн салхи зугаалж, нарны гэрэлд гялалзан өнгөжсөн хүйтэн үүлс хөвж байхад хөгжилтэй адуучин, архичин өвгөн Сашкаг дөнгөж сая хүлээж аваад байгаа газар дээр амьдрал аанай л бургилан буцалж, цэцэрлэг рүү тулж ирсэн хамба ногоон тал, хуучин үтрэмийн хажуу дахь зэрлэг маалингын шарилжин дунд жигүүртний дуу зогсоо зайгүй жингэнэн цуурайтаж, зурам хашхиралдан, хэдгэнэ дүнгэнэж, өлөн манангийн дунд чогчиго болжмор жиргэж, байгаль ертөнцөд хүн гэдэг лут амьтан байгааг батлан тэртээ холын хонхор хургалжид пулемётын дуу бүдэгхэн ч эзтэй шаргуу тачигнаж байв.

	Штабын офицерууд бие хамгаалах казакуудын хамт Вешенскт хүрэлцэн ирсэн генерал Секретевийг идээ будаа болж хонх харанга хангинуулан найр тавьж угтацгаав. Хоёр сүмийн хонх улаан өндөгний баяр болж байгаа мэт бүхэл өдөржингөө хангинав. Наршиж гундсан морьтой, мөрөн дээрээ хөх ногоон бүхий Донын адгийн казакууд гудамжаар нэг болж генерал Секретевийг зайчилж байрлуулсан худалдаачны байшингийн хажуугийн талбайд штабын зарлагууд бөөгнөрч самар хүлхэн хажуугаараа өнгөрсөн суурины ганган бүсгүйчүүдтэй үг яриа өднө. 

	Үдийн алдад гурван морьтой халимаг Генералын байр луу олзлогдсон арван тав орчим улаан цэрэг тууж аваачив. Архайж дархайтал гуулин хөгжим ачсан хос морин тэрэг тэдний хойноос дагажээ. Улаан цэргүүдийн хувцас хунар жирийн бор саарал цэмбэн өмд, бас тийм өнгийн, ханцуй дээрээ улаан хажлагатай хүрэм ажээ. Ахимаг халимаг хашааны хаалганы хажууд ярилцан зогсож агсан штабын зарлагууд руу очиж мориноосоо буун шавар гаансаа хармаалаад: 

	— Манайхан улааны бүрээчдийг туугаад ирлээ. Мэдэв үү чи? гэв.

	— Мэдэж ядаад байх юу байгаа юм бэ? гэж дарвагар амтай нэг зарлага зажилж байсан наран цэцгийн самрын хальсыг халимаг цэргийн шороотой гутал руу нулимлан, залхуу нь хүрсэн янзтай хариулав.

	— Юу гээд байх юм алга. Олзлогдогсдыг хүлээж ав.

	Амаараа гартал гударчхаад бас дэмий юм чалчаад байна уу?

	— За-за! Иргийн сүүл, чи хэрээ мэдээрэй! гэж зарлага гоморхон адарласан боловч төдхөн олзлогдогсдыг тууж ирснийг дарга нартаа илтгэхээр явав.

	Бие барьсан чивхгэр нарийхан бэлхүүстэй хар хүрэн хүрэм бүхий горзгор цагаан есаул хашааны хаалгаар гарч ирээд булцгар бүдүүн хөлөө алцайн, зурмал дүр шиг ташаагаа тулж, хуйларч бөөгнөрсөн улаан цэргүүдийг ширэв татан харснаа шахмал бүдүүн хоолойгоор:

	— Тамбовын гуйлгачид хөгжимдөж, комиссаруудаа жаргуулаа биз! Газрын хаанаас саарал мундир олж өмсөө вэ? Германчуудаас мулталж аваа юу? гэв.

	Хамгийн нүүрэнд зогссон улаан цэрэг байн байн анивчсаар дуржигнасан, хурдан хэлээр:

	— Харин ч үгүй шүү! Керенскийн үед зургаадугаар сарын тулалдаанд орохын өмнөхөн манай багт энэ хувцсыг хийлгэж өгсөн юм... Түүнтэйгээ одоо хүртэл явж байгаа нь энэ... гэж тайлбарлав.

	— Үүнийгээ миний дэргэд элээнэ дээ! Элээх л болно доо! гэж зандраад есаул дөнгөж битүүрч байгаа хүрэн улаан шархтай нүцгэн толгойгоо гартал тарчгар хурган малгайг гэдрэг дарж, мөлийж элэгдсэн өндөр өсгий дээрээ огцом эргэж халимаг цэрэгт, — Буруу номын муу гөлөг, чи яах гэж эднийг хөөж ирээ вэ? Эд нараар ямар золигоо хийх гээ вэ? Замд нь шороотой хутгачхаж чадсангүй юу? гэж агсрав.

	Халимаг цэрэг далдичин гөлөлзөөд майга хөлөө тавхийтэл хавсарч, гараа зэвхий ногоон малгайнхаа саравчинд тулган ёсолж:

	— Ийш нь авчирна аа хэрэгтэй гэж зуутын дарга тушаасан юм гэв. 

	— «Ийш нь авчирна аа хэрэгтэй!» гэнэ ээ гэж ганган есаул элэглээд шамбигар уруулаа мурилзуулан занаж, хавантай хөлөө тэнтэр тунтар гишгэлж бүдүүн бөгсөө тэнтэлзүүлэн, улаан цэргүүдийг тойрон алхалж морь сонгож авч байгаа панзчин шиг баахан ажиглав.

	Зарлагууд дуугүйхэн инээлдэнэ. Олзлогдогсдыг тууж ирсэн халимагуудын царай огт хувьсах шинжгүй гөлийлцөнө.

	— Хашааны хаалга онгойлгоод цаадуулаа хөөж оруул! гэж есаул тушаав.

	Улаан цэргүүд, баахан хөгжмийг архайж дархайтал ачсан хөсөг тэргүүд байшингийн үүдэнд зогсов.

	— Хөгжмийн удирдаач нь хэн бэ? гэж есаул тамхи савсуулан асуухад хэдэн хүн:

	— Удирдаач байхгүй гэж нэг зэрэг хариулав.

	— Хаачсан юм бэ? Оргосон уу?

	— Үгүй, алагдсан.

	— Замаа олж дээ. Түүнгүйгээр болно. За бушуул, хөгжмөө авцгаа гэв.

	Улаан цэргүүд тэрэг рүүгээ очицгоов. Сүмийн хонхны яргиа цуурайтай хослон гуулин бүрээнүүд эв хавгүй хангиналдаж эхлэв.

	— Бэлдэцгээ! «Бурхан тэнгэр, эзэн хаан ивээх болтугай!» гээд дар.

	Хөгжимчид дув дуугүй бие биеэ харалцан, эхлэх хүн олдохгүй хэсэг чимээгүй байснаа хөл нүцгэн атлаа нарийн шилбээ нямбай ороосон нэг цэрэг газар ширтэн:

	— Бидний хэн нь ч хуучин төрийн сүлд дуулал дарж мэдэхгүй... гэв.

	— «Хэн нь ч» гэнэ үү? Сонин юм даа?... Хөөе, та минь, хагас салаа зарлага винтовоо бэлтгээд!

	Есаул гутлынхаа хоншоороор дэвслэн дуу аялж зарлага цэргүүд карабин буугаа харжигнуулан жагсацгаав. Цэцэрлэгийн цаадах саглагар цагаан харганын дунд болжмор шувууд жиргэж, наршиж халсан саравчны дээврийн үнэр, хүний нялуун хөлс хулмас хамар хатган цоргино. Есаулыг халуун нарнаас зугтан сүүдэрт ороход нөгөө хөл нүцгэн хөгжимчин нөхдийгөө гиюүрэн харснаа намуухан дуугаар:

	— Эрхэм минь! Бид чинь цугаараа залуу хөгжимчид болохоороо хуучин сүлд дууллыг тоглож яваагүй... Голдуу хувьсгалын марш тоглодог... Эрхэм минь! гэв.

	Есаул гайхаш тасарсан янзтай дув дуугүй, мөнгөн чимэгтэй бүснийхээ үзүүрийг имрэн зогсов.

	Зарлага цэргүүд үүдний хажууханд жагсаад тушаал хүлээнэ. Улаан цэргүүдийн ар эгнээнээс нүдэндээ үүлтэй нэг ахимагжаар цэрэг бусдынхаа дундуур түлхчин гарч ирээд хоолой засан ханиалгаж:

	— Надад болох уу? Би даръя гээд хариу зөвшөөрөл хэлэхийн завдалгүй наршиж улайссан бүрээнийхээ гуурсыг чичиргэнэсэн уруулдаа үмхэв.

	Өнчин ганц бүрээний уйтгартай гуншаа дуу худалдаачны бахим том байшингийн дээгүүр цойлон цуурайтахад есуалын уур хилэн бадарч нүүр ам нь татвалзан, гар сарвайж:

	— Боль! Гуйлгачин шиг орилуулаад!.. Энэ чинь хөгжим юм уу? гэж зандчин хашхирав.

	Штабын офицер, туслагч нарын шоолж инээлдэх нь цонхоор үзэгдэж, зуутын нэг залуухан дарга цонхоор бэлхүүсээ хүртэл цухуйж байгаад идэрхэн дээл нарийн дуугаар:

	— Наадуулаараа оршуулгын марш даруулаач! гэж хашхирав. Цэцэрлэгээр нэг хангинаж байсан хонхны дуу, намдмагц есаул хөмхий атируулан янзыг турших байдалтай:

	— «Интернационал»-ыг бол дарчих юм байгаа биз? За дар! Айх явдалгүй! Нэгэнтээ л тушааж байгаа хойно дарцгаа гэв.

	Эгшин зуур таг чиг болсноо их үдийн нозоорсон халуунд гэнэт дайн тулалдаанд уриалах мэт «Интернационал»-ыг хилэгнэн аялах бүрээний дуу нэгэн зэрэг сүрлэг чанга цуурайтаж гарав.

	Өрсөн бух шиг хүзүүгээ түхийлгэн чагнаж зогссон есаулын гүрдгэр хүзүү нахисхийн, хялайж харсан нүдний хөхөвтөр туяатай цагаан хүрээнд нь цус чинэрээд тэссэнгүй:

	— Больцгоо!... гэж бухимдан чарлав.

	Хөгжмийн дуу нэг зэрэг нам болж, хожимдож зогссон ганцхан валторн бүрээний дутуу орхисон хүчтэй уриа нь бүгчим халуун агаарт хэзээ хойно болтол уянгалав.

	Хөгжимчид хатаж омголтсон уруулаа долоож, амаа ханцуй, хар хиртэй алгаараа арчицгаав. Тэдний царай эцэж зутарсан атлаа тайван үзэгдэж харин нэг цэргийн шороотой хацрыг даган дусал нулимс нойтон зам татуулан улаан цайм урсаж байлаа...

	Яг тэр үед генерал Секретев аль Орос-Японы дайны үед цуг байлдаж явсан найзынхаа садныд хоол зооглочхоод согтуу туслагчаараа түшүүлчихсэн талбайд орж ирлээ. Нарны халуун, нэрмэлийн аагт мансуурсан генерал гимназийн сургуулийн тоосгон байшингийн харалдаа буланд очоод нурам шиг халуун элсэн дээр таварцаглаж үг сүггүй ойчиход тэвдэж сандарсан туслагч нь босгох гэж ядлаа. Тэгэхэд тэр хавьд байсан хүмүүсийн дотроос хэдэн хүн гүйлдэн очиж туслалцав. Эрүү Өвдөг нь тулсан хоёр өвгөн их л хүндэтгэн сугадаж өргөтөл согтуу генерал олон амьтны нүдний булай болтол бөөлжиж гарчээ. Огиулж бөөлжих завсраа бас гараа сүртэй гэгч зангаж нэг юм хашхирах гэж оролдов. Генералыг казакууд арай ядан аргадаж байранд нь аваачив.

	Замын дагуу эгнэж зогссон казакууд генералын хойноос удтал ажиглаж, завсар хоорондоо:

	— Чааваас, бие муутай хүнийг дэндүүлчихжээ! Генерал хүн байж ингэтлээ заваарах гэж дээ гэж шивнэлдэв. Бас:

	— Нэрмэл сархад ямар хэргэм зэрэг, гавьяа шагналыг харах биш дээ.

	— Өгсөн бүгдийг гударч байх алба уу...

	— Ай даа, өвгөн минь, тэсвэрлэдэг нь тэр болгон биш хойно! Зарим нь согтуугаар хөгөө тарьчхаад энэ яваа насандаа архи балгахгүй гэж ам тангараг тавьдаг... Тэгтэл тэр нь урьд нэг гахай юм идэхгүй гэж тангараглаад гүйж очиход хоёр болчхоод хэвтэж байсан гэгч болдог л доо...

	— Нээрээ л тэр болжээ! Цаад залуучуулаа холд гэж зандраач. Хүн болсоор согтуу хун үзээгүй юм шиг бүлтийлцээд гүйлдэж явааг гэлцэв.

	... Үдшийн бүрэнхий болтол сууринаар нэг нэрмэл ууцгааж, орой нь офицеруудын хуралд зориулж зайчилсан байшинд босогчдын командлал шинээр хүрэлцэн ирэгсдийг хүндэтгэн будаалга хийв.

	Краснокутск суурины нэг гацаанд өсөж бойжсон ууган казак өндөр гоолиг Секретев бол моринд маш эрэмгий, морин цэргийн эрэлхэг генерал болохоос уран илтгэгч биш байлаа. Будаалган дээр хэлсэн үгэндээ архины халуунд сайрхан сүүл сүүлдээ дээд Донын нхыг шууд зэмлэн зүхжээ.

	Будаалгад байлцсан Григорий Секретевийн хэлсэн үг бүрийг анхааралтай чагнан, уур хилэн нь бадарч суулаа. Архины ааг гарч гүйцээгүй генерал хуруугаараа ширээ тулан найгаж, аягатай шинэхэн сархдыг цалгиулан барьж байгаад сүрхий хатуу чанга үг хэлж байгаа хүний янз үзүүлэн:

	— ... Үгүй, туслалаа гэж бид та нарт биш, харин та нар бидэнд баярлах ёстой! Та нар шүү, үүнийг түс тас хэлэх ёстой! Бид ирээгүй бол та нарыг улаантан хүйс тэмтэрчих байсан. Үүнийг ч та нар өөрсдөө бэлээхэн мэдэж байгаа. Харин бид энэ чононуудыг та наргүйгээр няц дарчих байсан. Бид эднийг няц дарж байна. Орос орныг дагууд нь цэвэрлэн цэвэрлэтэл няц дарна гэдгийг ойлгоорой. Намар та нар фронт хаяж явж, казакийн нутагт большевикуудыг оруулсан... Тэдэнтэй та нар эв түнжинтэй байх гэж бодсон чинь бүтээгүй! Тэгэхлээр та нар эд хөрөнгө, амь насаа аврах гэж боссон. Ердөө л өөрсдийнхөө болон үхэр малынхаа адасгыг аврах гэж боссон. Та нарыг нүгэл үйлдлээ гэж зэмлэхийн тулд би өнгөрсөн явдлыг дурсаж байгаа биш... Та нарыг гомдоохын тулд хэлж байгаа юм биш. Гэсэн ч хэргийн үнэн мөнийг олох нь хэзээ ч хор болохгүй. Урваж тэрсэлснийг чинь бид уучилсан. Та нарыг үнэхээр хүнд байдалд орчхоод байхад бид төрсөн ах дүүгийн ёсоор ирж тусаллаа. Гэвч та нар урьдынхаа шившигтэй явдлын нүглийг ирээдүйд наманчлах ёстой. Ноёд офицерууд, ойлгов уу? Тэр нүглээ арилгахын тулд та нар Дөлгөөн Дондоо хэлбэрэлтгүй зүтгэж баатарлаг гавьяа байгуулах ёстойг ойлгов уу? гэв.

	Григорийн өөдөөс харж суусан хижээл түрүүч хэнд ч онцлон хандалгүй: 

	— За, нүглээ наманчлахын төлөө! гэж үл мэдэг инээмсэглээд бусдыг хүлээлгүй аягатай архийг түрүүлж уув.

	Цагаан бурхантаж үл мэдэг шалзан цоохор болсон булиа гүжирмэг царай, ёжирхог хүрэн нүдтэй тэр түрүүч Секретевийг үг хэлж байхад үе үе уруулаа мурилзуулан жуумалзаж нүд нь хүнхийж харлах шиг болж байжээ.

	Григорий тэр түрүүчийг харж суухдаа тэр бээр Секретевчтэй «чи би»-дээ хүрч, үе тэнгийн хүн шиг харилцдаг, харин бусад офицертой дуу шуу цөөтэй, хүйтэн янзтай харилцахыг нь ажиглав. Будаалгад байгаа хүмүүсийн дундаас бор ногоон китель дээрээ мөн бор ногоон погоон, ханцуй дээрээ Корниловын шеврон1 хадсан нь ганцхан тэр түрүүч байлаа. «Яасан их үзэл сурталтай амьтан бэ! Сайн дурын армиас ирсэн байх» гэж Григорий бодов. Тэр түрүүчийн ууж идэх нь үхэр адуу шиг, тэгсэн атлаа архи даруулах зууш ч иддэггүй, согтдог ч үгүй, харин англи өргөн суран бүсээ л үе үе сулруулна.

	— Энэ миний харалдаа суугаа шалзан цоохор хэн гэгч вэ? гэж Григорий дэргэдээ суугаа Богатыреваас шивнэн асуувал

	— Чөтгөр бүү мэд гэж халамцар Богатырев тээршээв. Кудинов зочдодоо нэрмэл сархад харамласангүй. Хаанаас авчирсныг бүү мэд, нэг мэдэхэд ширээн дээр спирт бий болж, Секретев үгээ арай гэж хэлж, дуусаад, ногоон цамцныхаа энгэрийг ярж сандал дээр түсхийтэл суув. Яах аргагүй монгол царайтай зуутын залуухан дарга генерал руу очиж юм шивнэхэд Секретевийн царай хүрлийж улайгаад: 

	— Золиг цаашаа! гээд Кудиновын бялдуучлан дүүргэсэн хундагатай спиртийг ёроол шавхан хөнтрөв.

	— Энэ хялар хэн гээч нь вэ? Хиа нь юм уу? гэж Григорий асуухад Богатырев алгаараа амаа халхалж байгаад:

	— Үгүй, энэ чинь тэжээсэн хүү нь юм гэнэ билээ. Үүнийг Секретев Японы дайнд яваад Манжуураас жижигхэн хүүхэд байхад авчирч хүмүүжүүлээд юнкерийн сургуульд оруулсан юм. Хятадын зулзага ч бузгай эр болжээ. Айхавтар чөтгөр дөө! Өчигдөр Макеевка суурины дэргэд улаантны мөнгөний, авдрыг булаан хоёр саяыг дальж амжсан гээч. Хармаан бүрээс нь боодолтой мөнгө булцайж байгааг харахгүй юу! Азтай золиг! Цэвэр олз шүү! Чи наадахаа уугаач. Эдний юуг хараад байсан юм бэ? гэв.

	Кудинов хариу үг хэлсэн боловч түүний үгийг улс амьтан бараг чагнасангүй. Идэх уух улам ч газар авч Секретев гадуур цамцаа тайлж дан дотуур цамцаараа суудаг болов. Толийтол хуссан нүцгэн толгойн нь хөлс бурзайж, гялалзсан цагаан даавуу цамц нь түүний хүрэн улаан нүүр, наршиж борлосон хүзүүг улам тодруулна. Кудиновыг нэг юм аминчлан хэлэхэд Секретев түүн рүү харсан ч үгүй:

	— Ча-даш-гүй, уучлаарай! Үүнийг харин чи уучлаарай! Бид та нарыг яах вэ дээ гэж итгэж сууна... Та нарын урваж тэрсэлсэн хэрэг тийм ч амархан мартагдахгүй шүү. Үүнийг намар улааныхан руу урваж шарваж орсон улс санаж яваг... гэж түс тас давтав.

	«Бид ч гэсэн яах вэ дээ л гэж та нарт зүтгэж явна!» гэж хөлчүүрч мансуурсан Григорий шаралхаж бодоод босож явлаа.

	Гадаа толгой нүцгэн гарч дотор нь уужрах шиг болоод шөнийн тунгалаг агаарыг цээж дүүрэн амьсгалав.

	Донын тэртээ бороо орох гэж байгаа янзтай мэлхий гуаглалдаж, усны цохнууд гиюүрсэн дуугаар дүнгэнэлдэж, хайрга элсэн дээгүүр усны бор шувуу уйдсан янзтай дуу дуугаа авалцан шуугилдана. Тэртээ холын тохойд эхээсээ төөрсөн унага нарийхан дуугаар хангинатал янцгаана. «Аргагүйн эрхэнд гачигдаж ураг бариагүй бол та нар бидэнд үхсэн ч хэрэггүй байсан. Муухай Хар гичий! Сохор зоосны үнэгүй боов шиг хэврэг байж аашилж зэмлэж байгааг хараач. Долоо хоногийн дараа багалзуур шахаж эхлэх вий... Иймд хүрдэг байжээ! Хаашаа л харвал хар нүх болжээ. Яг л ингэнэ гэж би бодож байсан... Яг л ингэх байсан юм! Одоо ч казакууд дургүйцэж эхэлнэ! Ноёдын өмнө ёсолж нахилзахаа мартчихсан улс хойно» гэж Григорий хашааны жижиг хаалгыг тэмтчин эрсээр байшингийн довжоогоор буух зуур бодлоо. 

	Спиртийн аагт Григорий ч хүртэл дийлдэж, толгой эргэж бие хүндэрч, хөдөлгөөн нь үлгэн салган болов. Хашааны хаалгаар гармагц найгаж малгайгаа өмсмөөр болоод тэнтэр тунтар гишгэлсээр гудамжаар орж гэлдрэв.

	Аксиньягийн эгчийн байшингийн хавьцаа хэсэг бодлого болж зогссоноо хаалгыг чиглэн шийдэмгий алхлав. Үүдний нь гонх нээлттэй байв. Григорий тогшсон ч үгүй шууд ортол нүдэнд нь Астаховын Степан ширээний ард суугаа үзэгдэв. Аксиньягийн эгч пийшингийн хажууд бөгтөлзөнө. Шинэхэн бүтээлэгтэй ширээн дээр дутуу уусан шилтэй нэрмэл, тавагт жижигхэн хэрчиж тавьсан загас ягаарч харагдав. 

	Степан дөнгөж сая нэг аяга архи хоосолчхоод хойноос нь даруулж загас идэх гэж байсан бололтой Григорийг хармагцаа тавагтай загасыг түлхэж холдуулаад гэдрэг хана налж суув.

	Григорий хэчнээн согтуу байсан ч Степаны царай, үхсэн мэт цонхийж цайгаад нүд нь чонын нүд шиг дүрсхийн гялалзахыг ажиглав. Гэнэт тулгарч бантсан Григорий зоригоо чангалж баргиа сөөнгө дуугаар:

	— Сайн байцгаана уу? гэв.

	Григорийг дүү бүсгүйтэйгээ сайн байдгийг нэгд нэггүй мэддэг, тэгээд ч авааль нөхөр, нууц амраг хоёр ингэж гэнэт мөргөлдөх нь лав л базаахгүй юм болж таарна гэж бодсон гэрийн эзэгтэй айхдаа:

	— Бурхны авралаар гайгүй дээ гэж хариулав.

	Степан юу ч дуугарсангүй. Зүүн гараараа сахлаа илбэн, Григорийг нүд салгалгүй хялалзан ширтэв.

	Григорий үүдэнд алцайн зогсож мушилзан инээмсэглээд:

	— Та нарыгаа эргэх гэж ирлээ... уучлаарай гэв.

	Степан мөн л дуугарсангүй. Гэтэл дуу чимээгүй ёозгүй байдлыг тасалж гэрийн эзэгтэй зориг гарган:

	— Та орж суу гэж Григорийг урив.

	Григорийд одоо нууж хаах юм алга болов. Аксиньягийн байранд орж ирсэн нь хамаг юмны учрыг Степанд тайлж өгөв. Григорий бүр ч зориг орж:

	— Эхнэр чинь хаачаа вэ? гэж асуув.

	— Чи... эргэх гэж ирээ юү? гэж Степан аяархан атлаа эгзэгтэй асуугаад нүдний нь сормуус чичрэн анивалзав.

	— Тийм гээд Григорий шүүрс алдаж үнэнээ хэлэв.

	Ингэх зуур Степаныг яадаг бол гэж бодохоос Григорийн уусан архи ч гарч, босоод ирвэл, хамгаалахаар зэхэж байлаа. Гэтэл Степан нүдээ нээж (нөгөө сүрхий догшин харц нь ашгүй тайтгарч):

	— Аксиньяг би архинд явуулчихсан. Одоохон ирнэ. Суугаад хүлээ л дээ гэв.

	Өндөр хэвлүүн Степан босож Григорийд сандал дөхүүлж өгөөд гэрийн эзэгтэйг харалгүйгээр: 

	— Эгч ээ, цэвэр аяга өгөөч гээд Григорийд, — Нэрмэл уух уу? гэв.

	— Жаахан болно оо. 

	— Суу л даа.

	Григорий Ширээ рүү очиж суув... Степан лонхны ёроолд үлдсэнийг хоёр аяганд яг тэнцүү хувааж хийгээд өлөн манан шиг гөлтгөр нүдээр Григорийг харж:

	— Сайн сайхан бүхний төлөө! гэхэд нь, 

	— Эрүүл энх явахын төлөө! гэв.

	Хундага тулгаж уугаад таг чиг болцгоов. Год шод гэсЭн олби оготно шиг гэрийн эзэгтэй зочинд таваг, арзгар бариултай сэрээ тавьж өгөв.

	— Загас ид! Давс багатай юм. 

	— Баярлалаа.

	— Та тавагтаа хийгээд идээч! гэж сэтгэл нь баяссан авгай дайлав. 

	Санаснаас хамаг юм сайн тийшээ эргэж, зодоон нүдээн хийж сав суулга хэмхчиж, дуу шуу бололгүй өнгөрч байгаад нь гэрийн эзэгтэй хачин их байрлажээ. Хэрэг мандуулж магадгүй зэвүүн яриа шувтарч нэг ширээний ард авааль нөхөр, эхнэрийн нь нууцгай амраг хоёр эв түнжинтэй сууж, бие биеэ харах ч үгүй дув дуугүй хоол иднэ. Хашир сэргэлэн авгай авдраас цэвэр алчуур гаргаж, Григорийг Степантай холбож байгаа мэт хоёулын өвдөг дээр дамнуулж тавив.

	— Чи чинь яагаад зуутдаа байдаггүй билээ? гэж Григорий загас мөлжих зуур асуухад Степан хэсэг дуугүй байснаа:

	— Бас л эднийгээ эргэж ирээд байгаа ухаантай гэв. Чухам үнэн голоосоо хэлж байгаа, эсхүл даажигнаж байгаа нь түүний дууны өнгөөр огт мэдэгдсэнгүй. 

	— Зуутынхан маань гэр гэртээ сууцгааж байдаг болоо шив?

	— Гацааныхан цугаараа гэртээ зочилж байгаа. Тэр ч яах вэ, үүнийгээ уучих уу? 

	— Тэгье.

	— Эрүүл энх явахын төлөө!

	— Сайн сайхан бүхний төлөө! 

	Хаалганы оньс хяхнав. Архины хөлчүү бүрмөсөн хулжиж арилсан Григорий Степаныг хялавхийн харахад түүний царайг дахиад л зэвхий цайвар давлагаа бүрхэх шиг болж байлаа. Нэхмэл зузаан алчуур нөмөрсөн Аксинья гаднаас Григорийг анзааралгүй, орж ширээний дэргэд ирээд хажуугаас нь зэрвэсхэн харангуут дүрэлгэр хар нүд нь гялсхийн цочих шиг болж амьсгаагаа даран:

	— Григорий Пантелевич, сайн байна уу? гэж арайхийж дуугарав.

	Ширээн дээр тавьсан Степаны зэнтгэр том гар гэнэт салганан чичирч, түүнийг ажсан Григорий ганц ч үг дуугаралгүй Аксиньягийн өөдөөс толгой дохиж хариу мэндлэв.

	Аксинья хоёр шил нэрмэл гаргаж ширээн дээр тавиад Григорийг хулгай нүдээр дахин нэг хялавхийн харж, нэг талаар айж, нөгөө талаар баярлав. Тэгээд унтлагын өрөөний харанхуй буланд очиж авдар сандайлж суугаад салганасан гараараа үсээ засав. Степан биеэ барьж хоолойг нь барьсан цамцныхаа захыг сулруулж, аяга дүүрэн архи хийгээд эхнэр лүүгээ харж:

	— Аяга аваад цаашаа суу гэв.

	— Би уухгүй.

	— Суу л даа!

	— Степан, би уудаггүй шүү дээ! 

	— Хэд дахиж хэлүүлэх гэсэн юм бэ? гэж Степаны дуу чангарав.

	— Хөрш өө, суу л даа! гэж Григорий зоригжуулан инээвхийлэв. Аксинья яая даа гэсэн янзтай Григорийг хараад хоол ундны шүүгээ рүү хурдан гэгч очив. Шүүгээний тавиур дээрээс шаазан дийз унаж хангинан хагарав.

	— Ай бүү үзэгд, ямар гай дайрах нь вэ! гэж гэрийн эзэгтэй сэжиглэн дуу алдаж гараа савав.

	Аксинья хагарсан дийзний үлтэрхийг дув дуугүй түүлээ.

	Степан Аксиньяд аяга дүүрэн архи хийж өгөөд, нүд нь дахиад уйтгар, хорслоор дүрсхийн улалзаж эхлэв.

	— За ууцгаая... гэж хэлээд Степан бас л таг чиг болов. Ширээний хажууд ирж суусан Аксиньягийн бачимдан амьсгаадаж байгаа нь чив чимээгүй өрөөнд ив илхэн сонстож байв. 

	— ... Эхнээр, удаан уулзаагүйн төлөө ууцгаая. Дургүй байна уу? Уухгүй юу?

	— Чи мэдэж байж...

	— Би одоо цөмийг мэдэж авлаа... Уулзаагүйн төлөө уухаа больё! Одоо хүндэт зочин Григорий Пантелевичийн эрүүл мэндийн төлөө ууя.

	— Григорийн эрүүл мэндийн төлөө бол ууя! гэж Аксинья чанга гэгч хэлээд аягатай архийг нэг амьсгаагаар хөнтрөв.

	— Чи ч мөн алдаг толгой юм даа! гэж шивнээд эгч нь галын өрөө рүү гүйж оров.

	Эгч хөгшин тасалгааны буланд очиж нуугдаад гараараа элгээ дарж, одоохон ширээ түр няр гэтэл онхолдож, бууны дуу чих дөжиртөл тасхийх вий гээд хүлээж зогслоо. Гэтэл тасалгаанд үхсэн мэт анир чимээгүй. Харин гэрэлд бужигнасан ялаанууд байшингийн тайзанд жингэнэж, гадаа суурины азарган тахианууд шөнө дунд, болсныг мэдэгдэж дуу дуугаа авалцан хашхиралдах сонстлоо.

	 

	 

	VIII

	 

	Донын г зургаадугаар сарын тас харанхуй шөнө бүрхэж, чимээ аниргүй, ужиг уйтгартай хөө хар огторгуйд алтан туяа гялсхийн одод зурж, Донын түргэн урсгалд туяаран тусна. Хээр талын хуурай бүлээн салхиар ганга цэцгийн бал бурам шиг амтлаг үнэр сэнгэнэн ирж, голын тохойд нойтон өвс, элс чийг ханхлаад, хавчуухай шувууд зогсоо зайгүй хашхиралдаж, эрэг хавийн ой нэлдээ үлгэр домогт гардаг шиг өлөн манангийн мөнгөн цайвар хоргойгоор хучигджээ.

	Прохор шөнө дунд сэрээд гэрийн эзнээс:

	— Манай хүн ирсэн үү? гэж асуув.

	— Алга аа, генералуудтай наргиж байгаа биз.

	— Тэнд ч архийг ёстой нэг ууж алдаж байгаа вий! гэж Прохор халагдан шүүрс алдаж эвшээлгэсээр хувцаслаж эхлэв.

	— Чи хаачих нь вэ?

	— Морьдоо усалж, тариа тавьж өгье. Үүрээр Татарск суурин орно гэж Пантелевич хэлсэн. Тэнд нэг өнжөөд ангиа гүйцэж очно.

	— Үүр хаяарах хаа байсан юм. Унтаж л байвал болоо биз гэхэд Прохорын дургүй хүрч:

	— Өвгөн, чи ер нь багаасаа цэрэгт явж үзээгүй хүн шиг байна! Мань шиг цэргийн алба хааж яваа хүн морьдоо тэжээж арчлахгүй бол амь алдана гэж мэдээрэй. Эцэнхий янгирцгаар хол давхихгүй биз дээ? Унаа хэдий чинээ сайн байвал дайснаас төдий чинээ түргэн мултарч чадна. Надад бол тэднийг хөөж нэхэж байх хэрэгцээ алга, харин тун горьгүйтэж балрахад хүрвэл хамгийн түрүүнд харайлгаад арилах ийм л хүн дээ! Би гэдэг хүн олон жил бууны суман доогуур амь дэнсэлж явсаар хаширч орхилоо! Өвгөө, гэрэл гаргаач ороолтоо олохгүй нь. Ухай даа?, баярлалаа! Ай манай Григорий Пантелевич бол одон медаль, хэргэм зэргийг ч зөнд нь авдаг, дайны нурам руу ч давхиад орчихдог хүн дээ. Би бол тэгж тэнэглэхгүй. Надад тэгж байх хэрэгцээ алга. За байз чөтгөр алгадмаар чинь ирэхгүй нь. Лав согтоод мансуурч суугаа бий гэв. 

	Хаалга аяархан тогшив.

	— Орооч! гэж Прохор хашхирав. Бор ногоон цамц, дэд урядникийн погоон, дарга тэмдэг бүхий малгайтай үл таних казак орж ирээд босгоны дэргэд ёслон номхон зогсож:

	— Би генерал Секретевийн бүлгийн штабын зарлага байна. Эрхэмсэг ноён Мелеховтой уулзаж болох сон болов уу? гэв.

	Сургуультай зарлагын хувцас хунараа өмссөн байдал, ёсолж барьж байгааг хараад мэл гайхсан Прохор:

	— Байхгүй, чи битгий ёсолж маяглаад бай. Би бас залуудаа чам шиг тэнэглэж явсан юм. Би туслагч нь байна. Чи ямар хэрэгтэй яваа юм бэ? гэв.

	— Генерал Секретевийн тушаалаар ноён Мелеховыг дуудахаар ирлээ. Түүнийг одоохон офицерын хурлын ордонд ирээч гэж хэлүүллээ.

	— Цаадах чинь өчигдөр орой л тийшээ явсан.

	— Очих ч очсон л доо. Дараа нь гэр өөдөө явсан гэхэд Прохор ёжтой гэгч исгэрээд орон дээр суугаа гэрийн эзэн өвгөн рүү нүд ирмэж:

	— Өвгөн гуай, ойлгож байна уу? Найзын хонгор луугаа явчихсан байх нь... За, чи яв. Би одоохон эрж олоод бүлээхнээр нь аваачиж тушаая! гэв.

	Морио усалж тариа тавьж өг гэж өвгөнд тушаагаад Прохор Аксиньягийн эгчийнхийг чиглэв.

	Гадаа тас харанхуй, сууриныхан дагуудаа унтаж байлаа. Донын цаадтай алтан гургалдай дуу нийлүүлэн исгэрэлдэнэ. Прохор хэзээний танил байшин руу яаралгүй алхалж очоод үүдний гонхонд орж хаалганы бариулаас барьтал Степаны бүдүүн дуу сонстов. «За даа, ингэж хөглөдөг байжээ! Яах гэж ирээ вэ? гэж асуувал би хэлэх үг байдаггүй. За яах вэ, дүүрсэн хэрэг, уулзаад үзье! Нэрмэл худалдаж авах гэж ирлээ. Саахалт чинь танайх руу явууллаа гэж хэлэх юм» гэж бодлоо.

	Тэгээд зүрхээ чангалан ортол Григорий нь Астаховынхантай нэг ширээний ард хэнэг ч үгүй суучихсан аяга дүүрэн булингартай ногоон нэрмэл шимж байгаа харагдлаа. Прохор мэл гайхахдаа юу ч дуугарч чадсангүй хий л амаа ангайв.

	Степан Прохорыг хараад мушийн инээмсэглэж:

	— Чи юу гээд мэнд ус ч үгүй дарвайтал ангайгаад байгаа юм бэ? Үзээгүй хачин юмаа үзэв үү? гэхэд учрыг бас л сайн ойлгохгүй мэлрэн гайхсаар агсан Прохор хөл дээрээ найгасхийн:

	— Нээрээ л чухам... гэв. 

	— За битгий маяглаад бай. Орж ирээд суугаач гэж Степан урив. 

	— Суух ч зав алга... Григорий Пантелевич, чамайг дуудахаар ирлээ. Одоохон генерал Секретевийнд оч гэж тушаалаа гэв.

	Прохорыг ирэхээс өмнө Григорий явах гэж хэдэн удаа аягаа холдуулж тавиад боссон боловч илэрхий айлаа гэж Степаныг бодох байх гэж муу санаад дахиад сууж байжээ. Бардам зан нь хөдөлж, яасан ч Аксиньяг орхиж, Степанд зай тавьж өгөхгүй гэж бодоод архи уусаар байжээ. Гэвч согтсонгүй. Өөрийнхөө хоёрдмол байдлыг соргогоор эргэцүүлэн бодож, юу болж тарахыг хүлээж суулаа. Эхнэрийгээ миний эрүүл мэндийн төлөө архи уухад түүнийг Степан унатал цохих гэж байгаа мэт Григорийд санагджээ. Гэтэл тэгсэнгүй. Степан гараа өргөсөн боловч ширүүн алгаараа наршиж борлосон духаа илээд дуугүй байснаа Аксиньяг шохоорхон харж: «Сайн байна, эхнэр минь! Би зоригтой хүнд дуртай!» гэж хэлжээ.

	Төдхөн Прохор орж иржээ.

	Григорий баахан бодлого болж байснаа Степан нааш нь юу хэлэхийг гүйцэд сонсохын тулд явахаа больё гэж шийдлээ.

	Тэгээд Прохорт:

	— Цаадуулдаа очоод намайг олсонгүй гэж хэл. Ойлгов уу? гэв.

	— Ойлгох ч ойлголоо. Уг нь, Пантелевич, чи очвол дээр юм сан даа.

	— Чиний мэддэг ажил биш! Тонил цаашаа.

	Прохор гарахаар завдтал гэнэт хөндлөнгөөс Аксинья ярианд оролцож Григорий руу харалгүй шуудхан:

	— Үгүй болохгүй. Григорий Пантелевич, та цуг яв! Харин манайхаар зочилж бидэнтэй цаг нөхцөөсөнд баярлалаа... Орой боллоо, хоёр дахь тахиа дуугарсан. Удахгүй үүр цайх нь. Степан бид хоёр үүр хаяармагц гэр лүүгээ явна... Та хоёр ханатлаа уулаа. Одоо болно! гэв.

	Степан хориглосонгүй. Григорий ч бослоо. Степан салахын ёс гүйцэтгэж явахад нь нэг сайн хэлж авъя гэсэн янзтай хүйтэн ширүүн гараараа Григорийн гарыг зуурч атгасан боловч юу ч хэлж чадсангүй. Григорийг гаран гартал хий л гөлрөн харж байснаа дутуу орхисон хугас шил архи руугаа зугуухан гар сунгав...

	Жигтэйхэн ядарсан Григорий арай гэж гадаа гарав. Эхний гудамжны уулзуурт чүүтэй чаатай гэлдэрч хүрээд, салахгүй дагаж яваа Прохорыг:

	— Очиж морь эмээллээд ир. Би явган явж чадахгүй нь... гэв.

	— Очно гэж хэлэх үү? 

	— Болохгүй.

	— За тэгвэл хүлээж бай. Би одоохон ирнэ гэв.

	Хэзээний яаралгүй Прохор энэ удаа байр луугаа ёстой нэг харайлгав.

	Григорий бургасан хашаа түшиж суугаад тамхи татаж Степантай уулзсанаа нэгд нэггүй санаж «За яая гэх вэ. Степан одоо мэдэж авлаа. Аксиньяг зодож нүдээгүй нь овоо» гэж аанай бодож байгаад ядарч, сэтгэл үймэрч зовсондоо дийлдэж хажуулдан сажиж эхлэв. 

	Удалгүй Прохор хүрч ирлээ.

	Тэр хоёр Донын нг тавилангаар гатлаад жирийтэл хатируулав. 

	Үүр хаяарахад Татарск сууринд хүрэв. Григорий хашааны хаалганд очиж буугаад жолоог Прохорт бариулж сэтгэл хөдлөн яарсаар гэр өөдөө очив.

	Наталья үүдээр нөмгөн гарч ирснээ Григорийг харчхангуутаа нойрмог нүдэнд нь баяр хөөрийн баясгалан цацарч, Григорийн зүрх лугшин догдолж агшин зуур нүдний нь нулимс гүйлгэнэв. Наталья цорын ганц хайртай хүнээ дуу шуу ч үгүй тэвэрч, бүх биеэрээ наалдаад, дал мөр нь дагжин чичирч эхлэхэд уйлж байна гэж Григорий ойлгов.

	Григорий гэртээ орж хөгшид, унтаж байгаа хүүхдүүдээ үнсээд галын өрөөний тэг дунд зогсож:

	— За, ямаршуу байцгааж байна даа? Цөм эсэн мэнд биз дээ? гэж амьсгаадан асуув.

	— Ээ хүү минь, тэнгэр бурхны авралаар гайгүй. Айхавтар юм үзэж харахаас биш, нэг их зовоож сандаргасан юмгүй байна гэж Ильинишна сандчин хэлээд уйлж унжсан Натальяг ширэв татан харснаа, — Баярлах ёстой байтлаа чи гэж тэнэг өлөгчин орилж чарлаж байх! За битгий ангайгаад зогсоод бай! Түлээ авчраад гал түл... гэж зандрав.

	Наталья, Ильинишна хоёрыг сандарч хоол унд зэхэх зуур Пантелей Прокофьевич хүүдээ цэвэр алчуур авчирч:

	— Чи нүүр гараа угаа. Би ус хийж өгье. Толгой чинь сэргэнэ... Чамаас архи ханхлаад байна. Баярлахдаа өчигдөр жаахан ууж орхио биз дээ? гэв.

	— Уух ч уусан л даа. Чухам баярласандаа юу, гутарсандаа юу гэдэг нь одоогоор мэдэгдээгүй байна...

	— Яагаад тэр билээ? гэж өвгөн жигтэйхэн гайхав.

	— Секретев манайхныг хэтэрхий нүд үзүүрлэж байхгүй юу.

	— Тэр ч гайгүй хэрэг. Генерал чамтай цуг архи ууж наргисан гэж үү?

	— Тэгэлгүй яах вэ.

	— Үгүй ер! Гришенька, чи ч мундаг хүндлүүлжээ! Жинхэнэ генералтай нэг ширээнд сууна гэдэг лут хэрэг! гэж Пантелей Прокофьевич хүүгээ өхөөрдөн ширтэж, шагшин гайхахдаа уруулаа шов шов долоов.

	Григорий инээмсэглэсэн боловч баяр хөөр болсон өвгөний бүдүүн бараг санааг дэмжсэнгүй.

	Мал сүрэг, эд агуурс эсэн мэнд, аль хэр тариа будаа хадаж авсан зэргийг лавлан асуух зуураа аж ахуйн тухай яриа өвгөний анхаарлыг урьдынх шиг тэгж их татахгүй байгааг Григорий ажиглав. Түүнээс илүү чухал ямар нэг юм өвгөний бодол санааг чилээж байжээ.

	Тэгээд ч өвгөн юу юугүй:

	— Ингэхэд, Гришенька, одоо яах юм болж байна? Цэрэгтээ дахиж даанч очихгүй юм байгаа биз дээ? гэв.

	— Чи чинь хэнийг хэлж байна?

	— Жишээ нь, мань мэтийн өвөгчүүл. 

	— Одоогоор мэдэгдээгүй байна.

	— Бас явна гэсэн үг үү?

	— Харин чи бол гэртээ, үлдэж болно.

	— Юу гэнэ ээ хө! гэж Пантелей Прокофьевич дуу алдан баярлаад сэтгэл хөдлөхдөө галын өрөөн дотуур хазганан алхалж гарав.

	— Хазгар нохой, чи суугаач! Битгий хазганаж шороо бужигнуулаад бай! Баярлачхаад туранхай гөлөг шиг год шод гүйж явааг! гэж Ильинишна уцаарлав.

	Гэтэл өвгөн эмгэнийхээ уцаарлахыг анзаарсангүй хий жуумалзаж хоёр алгаа үрчин, ширээ пийшин хоёрын дунд өөдөө сөөргөө хөлхсөнөө гэнэт хаширлаж:

	— Тэгвэл чи чөлөөллөө гэсэн бичиг хийгээд өгч болох уу? гэв.

	— Бололгүй яах вэ.

	— Бичиг хийгээд өгөх үү?

	— Тэгэлгүй яах вэ!

	Өвгөн шийдэж ядан түгдэчсэнээ:

	— Тэр чинь ямар янзтай бичиг байх вэ? Тамгагүй биз. Эсхүл чи чинь тамгаа авч явдаг юм уу? гэлээ.

	— Тамгагүй ч болно! гэж Григорий инээмсэглэв.

	— За тэгвэл ч яриа алга! гэж өвгөн дахин баясаад: — За ашгүй дээ, хүү минь! Өөрөө чи хэзээ буцах бодолтой байна?

	— Маргааш.

	— Ангиуд чинь түрүүлээд явчихсан уу? Усть-Медведиц рүү юү?

	— Тэгсэн. Аав, та өөрөө санаа зовох хэрэггүй. Тэртэй тэргүй та нар шиг өвөгчүүлийг удахгүй гэр гэрт нь тараана. Та нар хийдгээ хийсэн улс хойно.

	— Ээ гялай! гэж Пантелей Прокофьевич нэгмөсөн тайвширсан бололтой залбирав.

	Хүүхдүүд сэрэв. Григорий хоёулыг өргөж өвөр дээрээ суулган ээлжлэн үнсэж, инээмсэглэн, хүүхдүүдийнхээ баяр хөөр болж шуугилдахыг нэлээд удаан чагналаа.

	Хүүхдүүдийн үс толгойноос наршсан хуршмал үнэр, хатсан өвс, бүлээн жинтүүний үнэр, бас бус хязгааргүй дотно сайхан үнэр хослон ханхална. Цус махны тасархай болж төрсөн хүү, охин хоёр нь яг л хээр талын булбарай дэгдээхэйнүүд гэсэн үг. Тэднийг тэвэрсэн эцгийн том хар гар тун ч эв хавгүй мэт үзэгдэж, морин дэл дээрээс ганцхан хоног салаад гэр орондоо амар тайван суугаа цэрэг эрийн үнэр танар, морины хөлс, суран бүс мөрөвчний шүү элдүүрийн үнэр нэвт шингэсэн Григорий нь нэг л хүнийрхүү байдалтай үзэгдэнэ...

	Григорийн нүдийг үүлэн цайвар нулимс бүрхэж, сахалтай уруул нь чичирч... эцгийнхээ гурван ч удаа юм асуухад дуугарсангүй. Наталья очиж цамцны нь ханцуйнаас угзрахад сая ширээ рүү очиж суулаа.

	Урьдын нөгөө Григорий огт биш болсон байлаа! Сэтгэл нь хэзээ ч хэр барагтай юманд уярдаггүй, тэр ч байтугай хүүхэд байхдаа ховорхон уйлдаг байжээ. Гэтэл одоо нулимс бөнжгөнөж зүрх нь түргэн түргэн лугшиж, хоолой төвөнхөд нь бяцхан хонх жингэнэх шиг болно... Гэсэн ч энэ бүгд урьд шөнө архи их ууж нойргүй хоносноос бодсон байж болох юм...

	Дарья үнээ бэлчээж ирээд инээмсэглэн Григорийд үнсүүлэх гэж уруулаа цорвойлгоод, түүнийг алиалж сахлаа илбэн нүүрээ ойртуулахад нүдээ тас анив. Дарьягийн сормуус салхи шиг сэртэлзэж, ягаан хацраас нь энгэсэг ооны үнэр ханхийв.

	Харин Дарья бол яг л хуучин хэвээр, ямар ч зовлон түүний сэтгэлийг шантлах байтугай, бие цогцсыг сульдаах чадалгүй мэт үзэгдэнэ. Дарья нь нарт ертөнц дээр голын бургас шиг хэнд ч олдож болох уяхан гоолиг, сайхан хүүхэн юм.

	— Цэцэглэж байх шив дээ? гэж Григорийн асуухад, 

	— Яг л цагаан лянхуа гэж мэдээрэй! гэж Дарья дүрэлгэр нүдээ жирвийлгэн инээмсэглэв. Тэгснээ алчуур дороос цухуйж унжсан үсээ засаж нүүр амаа будахаар толины өмнө очив.

	Дарья ийм л хүүхэн байсан юм. Түүнийг нь юу ч өөрчилж чадахгүй бололтой. Петрогийн үхэл Дарьяг зөвхөн шөргөөж өнгөрөх шиг болж, гаслан уйтгар нь жаахан нимгэрэхтэй зэрэг Дарья амьд явахын амт шимтэд улам шунаж гоёж гоодохыг юу юунаас илүү анхаарах болжээ...

	Саравчинд унтаж агсан Дуняшкаг сэрээв. Цөм цугларч бурханд мөргөчхөөд, хоол унд идэж уухаар ширээнд сууцгаав.

	— Ах аа, та яасан их хөгшрөө вэ! Чоно шиг горзойсон хөх юм болжээ гэхэд Григорий дув дуугүй инээвхийлэн Дуняшкаг харснаа:

	— Би тэгэлгүй яах вэ. Би хөгшрөх, харин чи бол насны цээлд хүрч нөхөр эрж олох цаг болсон... Чамд хэлэх ганц юм гэвэл Мишка Кошевойг бодож байдгаа өнөөдрөөс эхлээд март: Үүнээс хойш Кошевойн мөрөөдөл болоод байна гэж сонсвол мэлхий алж байгаа юм шиг өрөөсөн хөлийг чинь гишгэж байгаад нөгөө хөлөөс чинь бариад цуу татаж орхино гэж мэдээрэй! Ойлгов уу? гэв.

	Дуняшкагийн царай намуу цэцэг шиг улсхийгээд нулимс гүйлгэнэн Григорийг харлаа.

	Григорий ч мөн нүд салгалгүй хялайн ширтсээр. Түүний хүрлийж уурласан нүүр царай, ярзгар шүд, онийж хялайсан нүдэнд Мелеховынхны төрөлхийн зэрлэг догшин араншин улам ч тодорч ирж байлаа.

	Гэтэл Дуняшка ч бас тэр удмынх болохоор айж гомдсон нь дорхноо арилж аяархан, шийдэмгий дуугаар:

	— Сэтгэлийн хайрыг тушаалаар захирч болдоггүйг, ах минь, та мэдэх үү? гэв. 

	— Чамд захирагдахгүй байгаа тийм зүрхийг сугалж хаявал таарна гэж Григорий зүхэв. 

	«Хүү минь, чам шиг амьтан ийм юмны тухай яриад яах юм бэ дээ...» гэж Ильинишна бодов.

	Гэтэл тэдний ярианд Пантелей Прокофьевич хөндлөнгөөс оролцон, ширээг тар няр гэтэл шааж:

	— Чи муу, гичий, дуугаа тат! Дуугүй болохгүй бол үстэй толгойгоо тэмтрээд олохгүй тийм зүрх хийж өгнө! Задарсан заваан өлөгчин! Одоохон жолоо авчраад... гэж орилов.

	— Аав аа! Манайх ганц ч жолоогүй болсон шүү дээ. Цөмийг цөлбөж аваад явчихсан! гэж Дарья хэнэг ч үгүй тайван хэлэв.

	Пантелей Прокофьевич галзуурсан мэт Дарьяг ширэв татан хараад: 

	— Шоохойн даруулга аваад та нар шиг шулам чөтгөрүүдийг... гэхэд Дарья бүр ч дуугаа чангалан:

	— Шоохойн даруулгыг ч хүртэл улааныхан аваад явсан! гээд босож хадам эцгээ огт гэмгүй янзтай харж зогсов.

	Тэгэхэд Пантелей Прокофьевич тэссэнгүй ууртаа багтран дуугарч ч чадахгүй, уснаас гаргасан загас шиг хий л ангалзав. Дарьяг барайж хүрлийн ширтэж байснаа паржигнасан сөөнгө дуугаар:

	— Чөтгөр шүглэсэн муу ёрын эм, амаа тат! Хүнийг ч дуугаруулахгүй! Энэ чинь юу гээч болж байна? Дунька, чи энэ яваа насандаа тийм ажилд хавьтахгүй гэж мэдээрэй! Эцэг чинь чамд хэлж байна! Григорийн хэлдэг ёстой зөв. Тийм балмад амьтныг хүсэж мөрөөдөөд байвал чамайг алах ч багадна! Таарсан нохойгоо олж дээ! Сэтгэл санаанд нь алуурчны сүнс шүглэсэн эм! Тэр чинь ямар хүн үү? Бурхан сахиуснаас урвасан тийм амьтныг би хүргэн болгоно оо?! Миний нүдэнд өртвөл энэ гараараа амийг нь тасална! Дахиад л ам гарвал мод аваад тархин дундуур чинь... гэж хашхичив.

	— Тийм бэлэн модыг гаднаас гэгээн цагаан өдөр гэрэл бариад эрсэн ч олдохоо больсон. Хашаанд мөлхөөд эрсэн ч гал ноцоох ганц цуцал олдохгүй. Иймд хүрдэг байна шүү дээ! Ильинишна шүүрс алдав. 

	Энэ хал балгүй үгийг зориуд хор малтаж хэллээ гэж ойлгоод Пантелей Прокофьевич эмгэн рүүгээ бүлтийж ширтсэнээ галзуу юм шиг гадаа гүйж гарав.

	Григорий халбагыг тавьж алчуураар нүүрээ таглаж байгаад эгшүүлэн хөхөрч уур хилэн нь арилж ойр хавьд инээгээгүйгээрээ нэг инээв. Дуняшкагаас бусад нь цөм инээлдэж гэрээр дүүрэн хөгжөөн болов. Гэтэл Пантелей Прокофьевичийн хөлийн чимээ үүдэнд гармагц бүгдийн царай хувьсхийн өөрчлөгдөөд өвгөн урт гэгчийн бургасан уурга чирсээр хуй салхи шиг юм орж ирэв.

	— Одоохон! Одоохон! Хэл амаа үзүүрлэсэн муу ёрын золигууд, та нарыг толгой дараалан балбаж тавья! Урт сүүлтэй шуламсууд!.. Түлээ байхгүй гэсэн чинь аль вэ? Энэ юу юм бэ? Зөнөглөсөн шулам, чамд ч бас ногдоно! Амтыг нь та нарт үзүүлээд өгье!..

	Урт уургыг галын өрөөнд багтахгүй болохоор өвгөн ширмэн тогоог дайрч унагаад нөгөө модыг үүдний гонх руу шидээд уухилсаар ширээ рүүгээ ирж суув.

	Тэгээд урам нь хугарсан бололтой дув дуугүй уухилсаар хоол идэж эхлэв. Бусад нь ч таг дуугүй болов. Дарья инээд алдахаас айгаад ширээ ширтэн тонгойв. Ильинишна шүүрс алдаж: «Ай бурхан минь! Манайхны нүгэл хилэнц ч хэцүүдлээ» гэж амандаа аяархан үглэв. Ганцхан Дуняшка л инээхтэй мантай л суув. Өвгөнийг гадаа байх хойгуур шаналгаатай янзтай мушийн инээж суусан Наталья дахиад л гөлрөн гиюүрэв.

	Пантелей Прокофьевич гэрийнхнээ үе үе хялбалзан харж:

	— Давс аль! Талх аль! гэж зандачна.

	Гэр бүлийнхний будилаан санаандгүй гэнэт дуусав. Цугаараа нам гүн болоод байтал Мишатка өвгөн аавыгаа аягүй сүрхий гомдоов. Хөгшин эжий нь өвгөнтэйгөө хэрэлдэхдээ аль муу муухайгаар дууддаг байсныг нэг бус удаа сонссон «Мишатка хавьтсаныгаа зодож нүдэх гэж өвөөгөө гэрээр нэг орилж хашхирахад сүрхий дургүйцэн хамар нь сэртэлзэж байснаа гэнэт хангинасан чанга дуугаар: 

	— Хазгар нохой, дайтаж ханаа биз! Эмээ бид хоёрыг айлгаад байвал тархин дундуур чинь шилээврээр таталтай нь билээ!.. гэж загнав.

	— Чи чинь намайг... өвөөгөө... Тийм үү? гэхэд Мишатка:

	— Чамайг гэж зоригтой хариулав. 

	— Чи төрсөн өвөөгөө ингэж загнаж яаж болдог юм бэ?

	— Тэгвэл чи яах гэж орилоод байгаа юм бэ?

	— Бас нэг дайсан гарах нь ээ? гээд Пантелей Прокофьевич сахлаа илбэн гайхсан нүдээр эргэн тойрон харснаа, — Ийм үгийг зөнөг чамаас л сонсож сурсан байж таарна! Чи сургаж байгаа юм! гэж эмгэн рүүгээ үсчив.

	— Хэн үүнд заах юм бэ? Тэр аяараа чамайг, бас эцгийгээ дуурайсан дийлдэхгүй амьтан! гэж Ильинишна уурлав. 

	Наталья босож Мишаткаг алгадаад: 

	— Үүнээс хойш өвөөтэйгөө ингэж ярьж байгаарай! Муухай юм сурч болохгүй шүү! гэж аашлав.

	Мишатка толгойгоо Григорийн хоёр өвдөгний хооронд хавчуулаад чарлаж гарав. Ачдаа ухаангүй хайртай Пантелей Прокофьевич ухасхийн босоод сахлаа дагаж гоожсон нулимсаа арчилгүй баярласан янзтай:

	— Гришка! Миний хүү! Эхийгээ алсан тархи! Хөгшний хэлдэг зөв! Манайх! Яг л Мелеховынхны цус махны тасархай мөн дөө! Тэр тамир нь танигдаж байгааг хараач!.. Хэний ч хориглож чадахгүй юм чинь энэ дээ!.. Ач минь! Хайрт минь!. Зөнөглөсөн тэнэгийг юу дуртайгаараа цохь! Сахлаас нь угзар!.. гээд Мишаткаг Григорийн гараас мулт татан авч өхөөрдөн өргөв.

	Цугаараа цай ундаа ууж идээд ширээнээс бослоо. Хүүхнүүд аяга тавгаа угааж эхлэв. Пантелей өвгөн тамхи нэрж Григорийд:

	— Зочилж ирээд байгаа хүнийг гуйхад эвгүй л юм. Гэхдээ чи завтай байгаа хойно. Бургас сүлжиж үтрэм хашихгүй бол дагуудаа хиарч ойчоод, гаднын улс амьтныг гуйлтай нь биш. Ер нь айл болгоных эвдэрч гүйцлээ гэв.

	Григорий дуртайяа зөвшөөрч үдийн хоол болтол хоёул гадаа хашаа хороог янзлав.

	Хашааны шонгуудыг шаах зуур өвгөн:

	— Хадлан эхлэх шинж алга, өвс худалдаж авдаг юм бил үү? Байдаг бил үү? Чи аж ахуйгаа яая гэж бодож байна? Бөөцийлж хөөцөлдөх хэрэг байна уу? Аягүй бол сарын дараа дахиад л улааныхан ирж бас л хамар юмаа засаж сэлбэхэд хүрдэг болов уу?

	— Мэдэхгүй. Чухам юу болж, хэн нь хэнийгээ дийлэхийг би л хувьд мэдэхгүй байна гэж Григорий үнэнээ хэлээд

	— Гаднаа ч, авдартаа ч гэсэн илүү дутуу юмгүй байж үз. Одоо цагт юм хурааж байх хэрэггүй. Хадам аавыг хар л даа. Бүх насаараа мацаж өөрийнхөө ч, өрөөл бусдын ч мах шүүсийг барж байж хураасан хөрөнгө зоориноос юу үлдэв дээ? Зөвхөн гадаа байсан түлэнхий хожуул л үлдээ биз дээ! гэж ярив.

	— Хүү минь, би ч бас тэгж бодож байна гэж өвгөн уртаар шүүрс алдан зөвшөөрөв.

	Тэд аж ахуйн тухай дахиж ярьсангүй, Харин үдийн хоолны дараа Григорийг үтрэмийн хаалгыг маш нямбай засаж янзалж байгааг хараад өвгөн бүр ч санаагаар унаж:

	— Тэгсхийгээд орхи. Чи юуг нь нямбайлаад байгаа юм бэ? Ямар мөнх байх юм биш! гэв.

	Аж амьдралаа хуучин шигээ зохиох гэж шал дэмий махран зүтгэж байснаа өвгөн сая нэг ухамсарлаж байгаа бололтой....

	Нар жаргахын өмнө Григорий ажлаа больж гэртээ оров. Наталья унтлагын өрөөнд ганцаараа байлаа. Баяр наадамд очих гэж байгаа юм шиг гоёж биедээ шавхийтэл таарсан хөх ногоон банзал, энгэртээ хатгамал хээ, бас торгон сүлжээ нударгатай цагаан цэнхэр иржгэр даавуу цамц өмсжээ. Царай нь гэрэлтэн ягаарч, дөнгөж сая савангаар угаасан бололтой гялалзана. Авдраас нэг юм эрж байснаа Григорийг хармагц авдрыг таглаж босоод инээмсэглэв.

	Григорий авдар сандайлж суугаад:

	— Жаахан суу. Ярьж амжилгүй байсаар маргааш явах нь гэв.

	Наталья номхон дуулгавартай зэрэгцэж суугаад үл мэдэг айсан нүдээр нөхрийнхөө хажуугаас харав. Гэтэл Григорий, санаснаас, Натальягийн гарыг атгаж, энхрийлэх дуугаар:

	— Чи огт өвдөөгүй хүн шиг болцойтлоо таргалчихжээ гэв.

	— Засарсан... Мань мэтийн авгайчуул ч муур шиг долоон голтой улс гээд толгойгоо гилжийсхийн жуумалзан инээмсэглэв.

	Чихний нь өлөн шар үстэй ягаарч гэрэлтсэн омог, ар шил рүүгээ унжсан сиймхий үсний нь завсраар харагдаж байгаа шаравтар хуйхыг хараад Григорий:

	— Үс чинь унаж байгаа юм уу даа? гэв.

	— Хамаг үс унаж гүйцлээ. Удахгүй халзрах байх аа.

	— Аль, би үсийг чинь хусаад өгөх үү? гэж Григорийг гэнэт хэлэхэд Наталья: 

	— Юу гэсэн үг билээ! Би чинь тэгвэл ямар амьтан болох юм бэ? гэж хирдхийн цочив. 

	— Хусчихвал сайн ургадаг юм.

	— Эжий л хайчаар хяргачих гээд байсан гэж Наталья мушилзан инээмсэглээд сайтар угаасан цас шиг цагаан алчуураа шавхийтэл нөмрөв.

	Наталья Григорийн авааль гэргий, Мишатка, Полюша хоёрын төрсөн эх учраас нөхрийгөө ирэхэд зориуд гоёж нүүр гараа угаасан хэрэг байжээ. Өвчний улмаас хүн харшгүй болсон толгойгоо харагдуулахгүйн тулд алчуураа бушуухан нөмөрч үл мэдэг гилжийн суух нь царай муутай, хөөрхийлөлтэй үзэгдэвч цэвэр тунгалаг дотоод сэтгэл нь нэвт гэрэлтсэн сайхан хүүхэн байв. Хүзүүг нь зэмдэглэсэн сорвийг Григорийгоос нуух гэж дандаа босоо захтай цамц өмсдөг баржээ. Энэ бүхэн нь надаас л болсон... гэж бодохоос хайр энхрийллийн хүчирхэг давлагаа Григорийн зүрхийг хамран хучив. Натальяд хайр энхрийллийн ямар нэгэн халуун дотно үг хэлье гэтэл тийм үг олдохгүй болохоор дуугүйхэн тэвэрч түнтгэр цагаан дух, гуньхарсан нүдийг нь үнсэв.

	Григорий үнэндээ Натальяг хэзээ ч энхрийлж эрхлүүлж байгаагүй ажээ. Насан турш түүний урдуур Аксинья ороод байжээ. Ингэж авааль нөхрийнхөө энхрийлж хайрлахад сэтгэл уярч баярласан Наталья Григорийн гарыг уруулдаа наав. Тэр хоёр хэсэг зуур дув дуугүй сууцгаав. Жаргах нарны аранзал улаан туяа байшинд тусаж, гадаа үүдэнд хүүхэд шуугилдана. Дарья жигнэсэн боов пийшингээс гаргаж: «Та нар чинь үнээгээ, өдөр бүр сааж байгаагүй юм байна. Хөгшин үнээний сүү муудчихжээ...» гэж хадам эхийгээ зэмлэх дуулдана.

	Үхэр мал бэлчээрээс хялгасан буцаж мөөрөлдөн, хүүхдүүдийн хялгасан шилбүүрийн чимээ тас нясхийнэ. Гацааны бяруун бух сөөнгө дуугаар үе үе урамдана. Түүний торгомсог омруу, голилзсон бөндгөр зоог соно цус шүүртэл хатгажээ. Бяруун бух ууртай янзтай сэжлэн Астаховын бургасан хашааг булцгар даргай эврээрээ явуут мөргөж унагаад хэнэг ч үгүй цааш алхлав.

	Наталья цонхоор хараад:

	— Бас манай бух Донын цаад руу зугтсан гээч. Гацаанд буудалцаж эхэлмэгц хэвтэр дээрээсээ босож шуудхан Донын тохойгоор хөвж гараад үймээн дуустал амиа хаацайлж явсан гэж эжий ярьж байна билээ гэв.

	Григорий дув дуугүй бодлого болов. Натальягийн нүд яагаад ийм уйтгартай байдаг юм бол оо? Тааж гадарлашгүй нэг нууцлаг учир нүдэнд нь нэг үе тодорч, нэг үе алга болоод байх юм. Баярлаж байхдаа ч уйтгар гунигтай харагдах нь хачин юм... Вешенскт Аксиньятай уулзсаныг минь сонсчихоо юм болов уу? гэж баахан бодлого болж байснаа:

	— Чи чинь яагаад л дүнсийчхээд байна даа? Наташа, юунд бодол болов оо? Хэлэхгүй юү? гэж эрслэн асуув.

	Уйлж унжиж, зэмлэж уучилдаг байх гэж бодож байтал Наталья айсан янзтай: 

	— Хаанаас даа, чамд тэгж санагдаа биз. Би зүгээр л байна... Үнэндээ ч бие минь гүйцэд сайжраагүй л дээ. Жаахан тонгойх, эсхүл юм өргөхөд толгой эргэж, нүд харанхуйлаад байх юм гэхэд Григорий сорих янзтай харснаа:

	— Намайг эзгүйгээр чамайг хүн амьтан зүгээр байлгах юм уу?.. Татаж чангаагаагүй биз? гэж асуулаа.

	— Хаанаас даа! Би үргэлж бие муу хэвтэрт байсан гээд Григорийн өөдөөс эгцлэн харж, үл мэдэг жуумалзан инээмсэглэв. Тэгээд хэсэг дуугүй сууснаа — Маргааш эрт мордох уу? гэв.

	Үүрээр гэхэд Наталья эргэлзэж горьдсон байдалтай:

	— Өнжөөд явж болохгүй юм уу? гэв.

	Гэтэл Григорий үгүй гэж толгой сэгсрэв. Наталья:

	— Чи бас л... погооноо зүүх үү? гэж шүүрс алдав.

	— Зүүхээс биш... 

	— Тэгвэл цамцаа тайл. Гэрэлтэй байгаа дээр хадъя гэв.

	Григорий янцагласаар цамцаа тайлав. Цамцны хөлс хатаж амжаагүй, ар нуруу, дал мөр, суран мөрөвчний гөлийтөл холгосон газарт нойтон хар толбо халтартана. Наталья нар салхинд гандсан бор ногоон погооныг авдраас гаргаад:

	— Энэ үү? гэв.

	— Мөн, наадах чинь, хадгалж байсан уу? гэхэд Наталья зүү сүвэгчлэн:

	— Би авдраа булчихсан гэж сулхан дуугаар хэлээд тэр хоорондоо Григорийн хир тоостой цамцыг нууцгайхан хамартаа ойртуулж, төрөлхийн хайртай хөлс хулмасны давсанцар нялуун үнэрийг уртаар амьсгалав...

	— Чи чинь яаж байна? гэж Григорий гайхав.

	— Чиний үнэр ханхлах юм... гээд Наталья гялтганасан уярлын нүдээр Григорийг харчхангуутаа гэнэт ичингүйрэн хацар нүүр нь улайсныг нууж толгойгоо тонгойн түргэн гэгч оёж эхлэв.

	Григорий цамцаа өмсөж хөмхий атируулан, дал мөрөө хөдөлгөж үзэхэд нөхрийгөө шохоорхон харж суусан Наталья:

	— Погоон чамд илүү таарах юм! гэв.

	Гэтэл Григорий зүүн мөрнийхөө погооныг хялавхийн хараад 

	— Үүнгүйгээр насыг барчих юм сан. Учрыг нь чи даанч ойлгохгүй л дээ гээд шүүрс алдав.

	Тэр хоёр гар гараасаа барилцан авдар сандайлж дор дороо бодол болон дуу шуу ч үгүй нэлээд удаан суулаа.

	Төдхөн үдшийн бүрэнхий болж байшин барилгын сүүмгэр хөх сүүдэр улам улам сунайж эхлэх үеэс тэд үдшийн хоол идэхээр галын өрөөнд орлоо.

	Шөнө өнгөрлөө. Үүрийн цолмон гялалзаж интоорын цэцэрлэгт алтан гургалдайн дуу жингэнэв. Григорий сэрээд алтан гургалдайн уянгатай сайхан дууг чагнан нүдээ аньж нэлээд хэвтсэнээ Натальяг сэрээхгүйг хичээн аяархан босож: хувцаслаад гадаа гарав.

	Морьдод өвс өгч байсан Пантелей Прокофьевич:

	— Явахаас чинь өмнө услаад ирэх үү? гэв.

	Өглөөний жаварт бие нь арзалзсан Григорий хавчганан:

	— Зүгээр гэв.

	— Сайхан нойрсов уу?

	— Бөх унтчихжээ! Сая л гургалдайн дуугаар сэрлээ. Бүхэл шөнөжингөө уралцаж байх хэцүү амьтад юм даа гэхэд Пантелей Прокофьевич морьдын хошуунаас будааны савыг мултлан инээмсэглэж:

	— Ажил нь барагддаггүй амьтад аа. Заримдаа энэ жигүүртнийг хараад атаархмаар байдаг... Дайн дажин ч мэдэхгүй, эвдэрч муудалцах ч үгүй... гэлээ.

	Прохор сахал үсээ засчихсан яг нөгөө хөгжүүн хэвээ дуу шуу болсоор хүрч ирээд, морио анжиснаас уяж Григорий руу очив. Бүдүүн ямбуу цамцаа толийтол илүүрдэн шив шинэхэн погоон зүүжээ.

	Григорий руу очмогцоо:

	— Григорий Пантелевич, чи муу погооноо хадчихаа юу? Энэ муусайн чинь байсаар л байж дээ! Одоо бид үүний зүүж элээхгүй дээ! Үхтлээ зүүсэн ч элэгдэхгүй эд байна аа! «Хүүе, тэнэг минь, бүү шидчихээрэй. Салхинд ханзраа уначихгүйгээр торгож орхиорой» гэж эхнэртээ хэлэв шүү. Тэгэхгүй бол манай ажлыг хэн эс мэдэх билээ. Намайг олзлогдвол хараад танина. Би офицер биш ч гэсэн ахлах урядник хүн. «Гавьяа зэргийн нь хүлээж явж чадсан юм чинь бөндгөрөө мултлуулж чадаж байх ёстой!» гэх вий. Миний погоон ямаршуу юманд... байгааг харахгүй юу? Дөнгөн данган! гэж ярив.

	Нээрээ ч Прохорын погоон дөнгөж торгоостой санжганаж байлаа.

	Пантелей Прокофьевич буурал сахлаа бавалзуулж, огт унаагүй цагаан шүдээ яралзуулж байгаад зөндөө инээв.

	— Дүүрсэн ч цэрэг юм даа! Жаахан л болохоо боливол погооноо аваад хаях нь ээ? гэхэд Прохор:

	— Тэгэлгүй яах юм бэ? гэж мишилзэв.

	Григорий инээмсэглэн эцэгтээ:

	— Аав, би мөн догь туслагч олж авсан байгаа биз? Ийм хүнтэй явахад гай дайрсан ч газардаж, үрэгдэнэ ч гэж байхгүй гээч! гэв.

	— Энэ ч ёстой л чи өнөөдөр үх, би маргааш гэгч болж байх шив дээ гээд Прохор хоёр погооноо тэр дор нь яах ийхийн завдалгүй ханз татаж базаад хармаандаа хийж Фронтод очоод хадчихаж болох байлгүй гэв.

	Григорий төдхөн хоол унд идэж гэрийнхэнтэйгээ салах ёс гүйцэтгэв.

	Сэтгэл нь бачимдсан Ильинишна хүүгээ үнсэж:

	— Тэнгэрийн сахиус хүүг минь харж хамгаалж явах болтугай! Мандаа үлдсэн ганц нь чи шүү дээ... гэж үглэв.

	— За алсын замд мордож байгаа хүнд нулимс хэрэг байдаггүй юм. Баяртай! гэж Григорий чичиргэнэсэн хоолойгоор хэлээд морь руугаа очив.

	Наталья хадам эжийнхээ хар алчуурыг нөмрөөд хашааны гадаа гарав. Хоёр хүүхэд банзлын нь хормойноос зууралдана. Полюшка учир зүггүй орилж:

	— Аавыг битгий явуулаач! Ээж ээ, битгий явуулаач!

	Дайнд алчихна! Аав аа, тийшээ битгий очооч! гэж эжийгээсээ гуйна. 

	Мишаткагийн уруул чичрэвч уйлсангүй, эр хүний ёсоор зоригоо чангалан, дүүдээ:

	— Тэнэг золиг, битгий солиороод бай! Тэнд ерөөсөө, хавьтсан болгоныг алах биш! гэж уцаарлав.

	Казак эр хэзээ ч уйлдаггүй. Казак эр уйлбал маш ичгүүртэй гэсэн өвгөн аавынхаа үгийг Мишатка хатуу санаж байв. Гэтэл аав нь хүүгээ морин дээр өргөж гаргаад үнсэх зуур аавынхаа сормуус нойтон байхыг гайхаж хараад тэссэнгүй, нүдний нь нулимс мөндөр бороо шиг бөнжгөнөн урсаж эхэлжээ. Тэгээд Мишатка нүүрээ буруулан аавынхаа мөрөвчтэй цээж биед наалдуулан:

	— Ер нь дайнд өвөө л явбал таарах юм! Бидэнд түүний хэрэг алга!.. Би чамайг явуулах дургүй байна!.. гэж хашхирав.

	Григорий хүүгээ аяархан буулгаж алганыхаа араар нүдээ шувтраад юу ч дуугаралгүй мориндоо ташуур өгөв.

	Дайчин хөлөг нь цомбон хурц туурайгаар төрөлх гэрийн нь үүдний шороог огло цацалж огцом эргээд, казакуудын дуунд гардгаар «айх аюул, уйтгар гаслан өдөр, цаг бүр» харуулдаж хар үхэл казак эрсийг шүүрдэж байгаа фронтын зүг өргөн зам, ээрэм талаар Григорий нэг биш удаа харайлгаж явсан боловч энэ тогтуун сайхан өглөө шиг ингэж төрөлх гацаанаасаа сэтгэлийн хүнд шаналгаатай гарч байсан удаа огт үгүй ажээ.

	Сэтгэл нь нэг л хачин гонсойгоод, айж түгших, гуньж уйтгарлах зовлонд автагдсан энэ хүн морины жолоог эмээлийнхээ бүүрэгт өлгөөд гүвээ хүртэл эргэж харалгүй явснаа, салхин тээрмийн зүг эргэсэн тоостой замын уулзуур дээр очоод сая эргэж харлаа. Хашааны үүдэнд ганцхан Наталья зогсож, түүний барьж байгаа эмгэнэлийн хар алчуурыг өглөөний сэрүүн салхи дэрвэлзүүлж байгаа харагдав.

	 

	Δ

	 

	Салхинд хөөрөгдүүлсэн хурмастын үүлс манхан цэнхэр огторгуйд хөөсрөн хөврөлдөж алсын уул толгод долгиотож үелзэн цэнхэрлэнэ. Морьд алхалж Прохор эмээл дээрээ, найгаж сажна. Григорий шүд зууж байн байн эргэж харсаар явав. Эхлээд сүглэгэр ногоон бургас, угалзлан тахирласан Донын мөнгөн цагаан тууз, алгуурхан эргэлдэж байгаа салхин тээрмийн сэнс үзэгдэж байснаа дараа нь талх тариаланд талхигдаагүй голын тохойд шургаж орсон дардан зам, Дон мөрөн, тээрэм дурайн харагдаж эхлэв... Григорий нэг юм аялан исгэрч, эргэж харахаа болиод, сувдан хөлс бурзайсан мориныхоо алтан шаргал хүзүүг ширтэн гүн бодолд автагдав. «Золигийн энэ дайныг уу! Чирийн хавиар тулалдаж Доноор дайраад, дараа нь Хопер, Медведица, Бузулукт нижигнэж гарна байх. Ер нь ингэхэд намайг дайсны сум чухам хаана сөхрүүлэх нь хамаа алга юм биш үү дээ?» гэж бодлоо.

	Усть-Медведица суурины орчим тулалдаан болж, Григорийг зуслангаас гарч Гетманы их замд ороход их бууны дуу холоос сонстож байлаа.

	Улааны ангиуд яаралтай ухарсны ул мөр их замын дагуу газар сайгүй үзэгдэнэ. Хоёр дугуйтай, дөрвөн дугуйтай тэргийг өдий төдийгөөр хаялсан нь дайралдана. Матвеев суурины цаад судагт их бууны суманд тэнхлэг нь хугарч хайрцаг нь навчийсан нэг их буу хэвтэнэ. Хөллөгөөний суран аргамжийг ташуу тас цавчсан байв. Судгаас хагас модны зайтай орших хужиртай хотгорын наршиж гандсан тачир өвсөн дотор ногоон өмд цамцтай, шилбээ даавуугаар ороож, төмөр тахтай том шаахай өмссөн цэргүүдийн хүүр хөглөрнө. Тэд нь казакийн морин ангийнхны гэнэдүүлэн дайрч цавчсан улаан армийнхан байлаа.

	Тэгж гэдгийг Григорий дэргэдүүр нь гарахдаа хадсан тариа шиг ханаран унасан хүүрүүдийн байдал, цус их асгарч цамц дээр нь дааварлаж хатсаныг хараад тэр дорхноо мэдэв. Казакууд нь зогсоо зайгүй хөөгдөж явсан учраас улаан цэргүүдийн хувцас хунарыг тайлж авч амжаагүй бололтой.

	Долоогонын бутны дэргэд алагдсан нэг казак түрүүлгээ хараад сунайж хэвтэнэ. Алцайсан өмдний нь улаан ханжаар ялгарч, хажууд нь шар эрээн будаг бүхий хуучин эмээлтэй хар хээр морь үхсэн хэвтэв.

	Григорий, Прохор хоёрын морь эцэж идүүлмээр байсан боловч Григорий саяхан тулалдаан болсон газар буухаас дургүйцэж цаашаа мод хэртэй яваад нэг нугачаанд орж зогсов. Түрүүхэнтэй нь хашлагандаа хүртэл шавхарч ширгэсэн цөөрөм харагдана. Захын нь шавар хорчийж хатсан цөөрөм рүү Прохор давхиж очсоноо тэр дорхноо эргээд ирлээ.

	— Чи яав? гэж Григорий сонирхов.

	— Очоод хараач гэв.

	Григорий хашлага руу очиж үзэхэд хөх банзлын нь хормойгоор нүүрийг нь бүтээсэн үхсэн эмэгтэй шалбааг дотор хэвтэж байв. Булчин нь нар салхинд боршиж, өвдөгний нь тойг хонхойж шигдсэн цулцгар цагаан хөлөө нүд халтирмаар ичгэвтэр алцайжээ. Түүний зүүн гар нь нугараад ар нуруун, дороо орчихжээ.

	Григорий бушуухан бууж малгайгаа авч тонгойн, үхсэн эмэгтэйн банзлыг засав. Үхсэн ч гэсэн залуухан хүрэл бор царай нь хөөрхөн хэвээр байлаа. Шаналж атирсан хар хөмсөгний нь дороос дутуу аньсан цийлэн нүд гөлийнө. Нүүр нь үл мэдэг ярвайж, шигүү цагаан шүдээ тас зуужээ. Өвс дэрлэсэн хацрыг нь нарийхан туг үс бүрхжээ. Үхлийн нимгэн шар сүүдэр туссан хацар дээгүүр нь шоргоолж өөдөө сөөргөө гүйлдэж явав.

	— Муусайн нохойнууд ямар сайхан амьтныг баллачхав аа! гэж Прохор амандаа бувтнаад хэсэг зуур зогссоноо уурлаж нулимав.

	— Би байсан бол ийм... Ийм тэнэгүүдийг цааш нь харуулчихна. Ээ бурхан минь, эндээс зайлъя! Харахаас эвгүй юм. Дотор эвгүй болчихлоо!

	— Оршуулчих уу? гэж Григорийг асуухад Прохор:

	— Бид чинь үхсэн болгоныг оршуулж явах улс болж байна уу? Жимстийн эдлэнд нэг өвгөнийг оршуулсан, одоо энэ хүүхнийг... Энэ бүгдийг оршуулаад байвал бид хоёр гараа усан цэврүү болгоод тарах вий! Юугаараа газар ухах юм бэ? Дэлэм шахуу гүнзгий ян хатсан газрыг сэлмээр ухаад давдаггүй хэрэг гэж дургүйцэв.

	Тэгээд Прохор мориндоо бушуухан мордохоор завдав.

	Дахиад л гүвээ өгслөө. Прохор баахан бодлого болж байснаа:

	— Пантелевич аа, энэ газар дэлхийг цусаар мялааж байдгаа болих болоогүй юм уу? гэж асуув.

	— Бараг л болсон байх.

	— Энэ явдлыг мөд дуусна гэж бодож байна уу?

	— Манийгаа намначихсан хойно л дуусна даа!

	— Мөн ч хөгжилтэй амьдрал юм даа. Иймэрхүү амьдралд чөтгөр л баярлаж байдаг байх! Бушуухан шиг намнаад өгөөсэй гэмээр л байна шүү. Германы дайнд бол өөрөө өөрийнхөө хурууг няцалчихлаар гэрт нь хариулдаг байсан. Одоо бол гараа тайраад хаясан ч яваад бай гэх вий. Хоёр хөл нь хөдөлж л байвал хазгар доголон, сохор долир, ивэрхий цоорхой аль дайралдсан хог шавхруу ч цэрэгт татагддаг болжээ. Ийм янзаар энэ дайн дуусна гэж үү? Муусайн золигуудыг дагууд нь чөтгөр алгадаасай! гэж Прохор уцаарлаад замаас гарч, мориноосоо буугаад нэг юм үглэсээр эмээлийнхээ олмыг сулруулж эхлэв.

	Усть-Медвидица сууринаас холгүй орших Хованск гацаанд Григорий шөнө ирэв. Гацааны захад гуравдугаар хорооны заставынхан Григорийг ээрсэн боловч казакууд дивизийн даргаа дуугаар нь таньж, Григорийг асуухад дивизийн штаб энэ гацаанд ирж байрласан. Өөрийг нь штабын дарга Копылов хүлээж байгаа гэлээ. Заставын аманцар дарга Григорийг штабт хүргэж өг гэж нэг казакт даалгаад

	— Григорий Пантелевич, улааныхан сүрхий бэхэлчхээд байгаа. Бид мөддөө Усть-Медведицыг авч чадахгүй байх аа. Тэнд чухам юу болж байгааг бүү мэд... Манайхны хүч ч бас хүрэлцээтэй байгаа. Морозовск сууринаас английн цэрэг давшиж явна гэсэн яриа байгаа. Та нар дуулаагүй юу? гэв. Григорий морио гуядаж хөдлөхдөө:

	— Үгүй гэж хариулав.

	Штабын байшингийн цонхны далавчийг таг хаажээ. Дотор нь хүнгүй юм байх гэж бодоод Григорий коридороор ортол хүмүүс шуугилдаж ярилцах бүдэг дуу сонстлоо. Гаднаас ороход тасалгааны таазнаас дүүжилсэн том дэнлүүний гэрэлд нүд гялбаж мохоорын өтгөн гашуун утаа хамар цоргино.

	Ширээн дээгүүр хуйларч тунасан тамхины утааны цаанаас Копылов:

	— Чи ашгүй нэг ирэв үү? гэж баярлан дуу алдаад, — Чамайг бид хүлээж ядлаа! гэв.

	Григорий тэнд байгаа хүмүүстэй мэнд усаа мэдэлцэн шинель, малгайгаа тайлаад ширээ рүү очиж суув.

	— Мөн ч их тамхи савсуулдаг улс юм даа! Амьсгаа авах нөхцөл алга. Та нар бүтэж үхэх нь. Ядахдаа цонхоо онгойлгооч! гэж Григорий ярвалдав.

	Копыловтой зэрэгцэж суугаа Харлампий Ермаков:

	— Бид ч хамар тагларчхаад мэдэхгүй л байна гэж инээмсэглээд цонхны салхивчийг тохойгоороо түлхэж нээв.

	Тасалгаанд шөнийн сэнгэнэсэн сайхан агаар урсан орж дэн улсхийгээд унтрав. 

	— Мөн ч аж ахуйч эр юм даа! Шилийг нь хагалчихдаг нь юу вэ? гэж Копылов уцаарлаад ширээн дээгүүр гараараа тэмтчин:

	— Чүдэнзтэй хүн байна уу? Газрын зургийн хажууд савтай бэх бий юм сан, болгоомжлоорой гэв.

	Дэн асааж цонхны хагархайг бөглөчхөөд Копылов яаруу нь аргагүй:

	— Нөхөр Мелехов, өнөөдөр фронтын байдал иймэрхүү болоод байна. Улааныхан Усть-Медведицыг гурван талаас нь барагцаалбал дөрвөн мянган морин цэргээр хориглон байлдаж байна. Нэлээд олон их буу, пулемёттой бололтой. Сүмийн хажуугаар олон газар нуувч шуудуу малтжээ. Донын хавийн өндөрлөгүүд тэдний гарт орчихсон байдаг. Тэдний байдал хэр барагтайд хүн амьтан халдаж очихооргүй биш ч гэсэн шууд дайрч эзлэхэд яггүй хэцүү боллоо. Манай талаас генерал Фицхалауровын дивиз, офицеруудын хоёр дайрч сөнөөгч отрядаас гадна Богатыревын зургаадугаар бригад, манай нэгдүгээр дивиз бүхлээрээ тулж очоод байна. Харин манай дивиз л бүрэн биш, явган хороо ч байхгүй, Усть Хоперын орчим байж байдаг. Морьт ангиуд ирсэн боловч зуутууд нь гүйцэд биш байгаа гэж ярив. 

	— Жишээ нь, миний хорооны гурав дахь зуут дөнгөж гучин найман хүнтэй байна гэж дөрөвдүгээр хорооны дарга дэд хорунжий Дударев хэлэв.

	— Уг нь хэд байсан юм бэ? гэж Ермаков лавлав.

	— Ерэн нэгэн хүнтэй байсан.

	— Чи яахлаараа зуутаа тарааж орхидог билээ? Чи яасан хачин дарга вэ! гэж Григорий хөмсөг атируулан хуруугаараа ширээ тогшиж асуув.

	— Тэднийг ямар ч чөтгөр тогтоохооргүй байна! Гэр орноо эргэнэ гээд гацаагаар нэг тарчихсан. Одоо л нэг цугламаар болж байх шив. Сая гурав нь ирсэн гэв.

	Копылов газрын зургийг Григорийд ойртуулж ангиудаа хаа хаана байрласныг хуруугаараа зааж:

	— Бид хараахан довтолж эхлээгүй байна. Хоёрдугаар хороо маань өчигдөр энэ хэсэгт давших гээд бүтээгүй гэж ярив.

	— Хохирол ихтэй юү?

	— Хорооны даргын мэдээгээр өчигдөр тэдний алагдсан, шархтсан нийлээд хорин зургаа байв. Хүчний харьцаа гэвэл тооны хувьд манайх илүү байгаа. Гэтэл явган ангийг давшихад дэмжих пулемёт хүрэлцээгүй. Их буу сумаар ягдсан. Эдний зэвсгийн дарга сум авчирмагц л их бууных дөрвөн зуу, жижиг бууных зуун тавин мянгыг өгнө гэсэн. Тэр нь хэзээ ч ирэх юм бол доо! Гэтэл маргааш давших хэрэгтэй гэж генерал Фицхалауров тушаагаад байдаг. Дайчдыг дэмжих хороог манайхаас гарга гэсэн. Тэд өчигдөр дөрвөн удаа давшаад маш их хохирсон. Мөн ч ширүүн үзэлцсэн дээ! Фицхалауров баруун жигүүрийн хүч нэмж цохилтын голыг ийш нь шилжүүл гээд байгаа. Харж байгаа биз? Энэ хавиар дансны нуувчид зуу зуун тавин алд дөхөж очиж болохоор байгаа юм. Мартаагүй дээрээ хэлэхэд, саяхан генералын туслах ирээд явсан. Чи бид хоёрыг маргааш өглөө зургаан цагт дайны ажиллагааг зохицуулах зөвлөгөөнд дуудсан ам шийдвэрийг дамжуулж ирсэн. Генерал Фицхалауров одоо дивизийнхээ штабтай их Сениний гацаанд байрлаж байгаа. Ер нь дайсны нэмэлт хүчийг Себряково өртөөнөөс ирэхээс нь өмнө нэн даруй цохих зорилт тулгараад байна. Донын цаад биеэр манайхан тун идэвхгүй байлдаж байна... Дөрөвдүгээр дивизийг Хопероор гол гаталж гартал улааныхан тосож тун ширүүн байлдаад төмөр замд хавьтуулахгүй байгаа. Одоогоор тэд Дон дээгүүр хөвдөг гүүр тавьж Усть-Медведицээс зэвсэг хэрэгслээ яаралтай зөөж байна.

	— Холбоотнуудыг ирж яваа шиг казакуудын чалчаад байдаг үнэн үү?

	— Чернышевскээс английн хэд хэдэн их буу, танк наашаа гарлаа гэсэн дам яриа байгаа. Тэдгээр танк Донын нг яаж гатлах бол оо гэдэг ч асуудал даа. Миний бодоход танк гэдэг нь худлаа байх! Танкны тухай яриа аль эрт гарч байсан...

	Байшин доторх хүмүүс удтал таг чиг болцгоов.

	Копылов офицер хүрэн френч цамцныхаа товчийг тайлж, хууз хүрэн сахал арзайж ургасан хацраа тулан бодлого болж, унтарсан тамхиа удтал зажилж суулаа. Өргөн намсаатай, дугариг хар нүд нь нойргүй хоносондоо, шулхайж орхижээ. Урьд шашны сургуульд багшилж ням гараг болохоор суурины худалдаачдаар хэсүүчлэн зочилж, авгайчуултай нь үг яриа дэлгэж, худалдаачидтай жижиг сажиг мөрийтэй хөзөр наадаж, бас ч гитар сүрхий сурамгай дарчихдаг, хөгжилтэй, хүн амьтантай бузгай нийлэмжтэй залуу байжээ. Дараа нь нэг залуухан багш бүсгүйтэй ханилан сууж сууриндаа насны тэтгэвэрт гаран гартал ажилламаар байтал дайн эхэлж цэргийн албанд дайчлагджээ. Цэргийн юнкерийн дунд сургууль төгсөөд баруун фронтын нэг хороонд томилогджээ. Копыловын зан араншин, гаднах байдлыг дайн өөрчилсөнгүй. Намхан бүдүүн бие, нүдэнд дулаан царай зүс, сэлмээ зүүх байдал, доод тушаалын хүмүүстэй харилцах харилцаанд нь хал балгүй, энгийн байдал харагдана. Дуу хоолой нь тас няс гэтэл тушааж захирсан өнгөгүй, яриа нь ч цэргийн хүнийх шиг товчхон бөгөөд түс тас биш, хувцас хунар нь элбэгдэж хүлхийж халхайгаад, фронтод гурван жил болохдоо биеэ авч явах, хувцас хунараа өмсөхөөс эхлэн цэргийн хүний хатуу нямбай горим журамтай болж чадаагүй тэр бүх байдлыг харахад зөв зүгээр байж байгаад гэнэт дайнд явах болчихсон юм уу даа гэмээр үзэгдэнэ. Жинхэнэ офицер гэхээсээ тэсэртлээ таргалчихсан орон суурин газрын ямар нэг хүн офицер хувцас олж өмссөн юм болов уу гэмээр. Гэсэн ч казакууд түүнийг их хүндэлдэг. Штабын зөвлөгөөн дээр түүний үгийг дуулгавартай сонсдог. Саруул сэргэлэн ухаан, сонор шаламгай зан ааль, дайн тулалдаанд нэг бус удаа тодорч харагдсан жинхэнэ эрэлхэг зоригийг босогчдын командлал их үнэлдэг байжээ.

	Копыловын өмнө Григорийн дивизийн штабын даргаар бичиг үсэггүй, ухаан мулгуу хорунжий Кружилин гэгч ажиллаж байгаад Чирт болсон нэг тулалдаанд алагджээ. Копылов штаб хүлээж аваад ажил хэргийг чадамгай нарийн тооцоотой сүрхий сайн хөтөлж эхэлжээ. Түүнчлэн байлдааны төлөвлөгөө боловсруулахаар штабтаа сурагчдынхаа дэвтэр засаж байгаа багш шиг уйгагүй суудаг. Гэвч Григорийг юу л гэж хэлбэл дагаж, штабаа орхиж морь унаж хороо командлаад байлдаанд ч ордог байжээ.

	Григорий эхлээд штабынхаа шинэ даргыг төдий л ойшоодоггүй байжээ. Харин хоёр сар болоод түүнийг нарийн сайн мэдэж авсан ажээ. Тэгээд нэг байлдааны дараа түүнд: «Копылов, чамайг би өөдгүй амьтан гэж боддог байв. Одоо харж байх нь аа эндүүрчээ. Чи харин уучлаарай!» гэж нүүрэн дээр нь хэлсэн гэдэг. Тэр шулуун шударга сайшаалд урамшсан бололтой Копылов юу ч дуугаралгүй инээмсэглэж байжээ.

	Нэр төр олохыг мэддэггүй, буурь суурьтай, улс төрийн батажсан үзэлтэй Копылов дайныг зайлшгүй тохиолдох гай гамшиг мэт бодчихоод бушуу дуусгахыг ч хичээдэггүй байжээ. Тэгээд ч одоо тэр Усть-Медведицыг шууд байлдаж эзлэхийг бодох байтугай, орон нутаг, хамаатан саднаа санаж, сар хагасын амралтаар хариад ирвэл зүгээр сэн гэж бодно...

	Копыловыг баахан харж сууснаа Григорий босож:

	— За, нөхөд атаман нар минь, явж унтацгаа. Усть-Медведицыг яаж эзлэх билээ гэж толгойгоо гашилгаж суухын хэрэг алга. Одоо маний төлөө генералууд ухаан зарж шийдэх цаг болсон. Маргааш Фицхалауровтай очиж уулзъя. Манийгаа баахан сэнхрүүлэх байх... Харин хоёрдугаар хорооны тухайд гэвэл одоохондоо эрх мэдэл нь бидний гарт байгаа болохоор хорооны дарга Дударевыг тушаалаас огцруулж, бүх хэргэм зэрэг, гавьяа шагналыг хасах хэрэгтэй гэж бодож байна... гэв.

	— Аяга будааг нь хасаж орхи гэж Ермаковыг нэмэрлэхэд Григорий үгээ үргэлжлүүлж:

	— Нээрээ, тоглоом биш. Одоохон түүнийг зуутад шилжүүлж хорооны даргаар Харлампийг явуулах хэрэгтэй. Ермаков чи одоохон харайлгаж очоод хороог хүлээж ав. Өглөө биднээс шийдвэр аваарай. Дударевыг халах тушаалыг одоохон Копылов бичнэ. Биеэрээ аваад яв. Хараад байхад Дударев амжихгүй нь. Хэлээд хэлээд юу ч ойлгохгүй амьтан цэргүүдийг маань дахиад баллана. Явган байлдана гэдэг амаргүй ажил... Дарга нь бүтэлгүй амьтан байвал хүмүүсийг сүйдлэх тун амархан гэв. 

	— Зүйтэй. Би ч бас Дударевыг халах саналтай байна гэж Копылов дэмжив.

	Ермаковыг дургүйвтэрхэн янзтай байхад Григорий:

	— Ермаков, чи чинь дургүй байна уу даа? гэв.

	— Үгүй дээ, би хаанаас дургүй байх вэ. Хөмсөг ч хөдөлгөж болохоо байх нь уу дээ?

	— Тэгвэл бүр сайн. Ермаков зөвшөөрч байна. Морьт хороог нь одоогоор Рябчиков хүлээж ав. Михаил Григорьевич тушаал биччихээд унтаж амар. Зургаан цаг гэхэд яг боссон байгаарай. Нөгөө генералтай очиж уулзана. Дөрвөн зарлага дагуулж явна.

	Копылов гайхаж: 

	— Тэр олноор яах нь вэ? гэхэд Григорий инээж:

	— Сүр бараатай байхгүй юү! Бид чинь жирийн нэг улс биш, дивиз командалж яваа хүмүүс гээд мөрөө хөдөлгөж шинелиэ нөмрөөд гарав.

	Григорий саравч дор тохмоо дэвсээд гутал хувцас шинельтэйгээ бүхлээр унтав. Зарлага цэргүүд гадаа удтал шуугилдаж хажууханд морьд тургилдан хамар амаа дуу гаргаж, хуурай өвс, өдрийн наранд хагссан халуун шороо ханхална. Григорий зүүрмэглэх зуур зарлага цэргүүдийн дуу шуу болон инээлдэхийг чагнав... Залуухан бололтой нэг нь морио эмээллэн:

	— Ай даа, нөхөд минь, залхаж гүйцлээ! Шөнө дунд болж байхад унтах, амрах ч байхгүй, бичиг аваад яв гэнэ... Зүгээр зогсооч, золиг! Хөл! Хөлөө! Хөлөө тат гэж байна шүү!.. гэж үглэнэ..

	Хамрын шуухинаа хүрсэн бололтой бүдэгхэн баргиа дуутай бас нэг нь:

	— «Цэргийн алба ч тээр дараа болж гүйцлээ. Цээл сайхан морьдыг маань ч дагьж гундааж гүйцлээ...» гэж аялан дуулснаа гуйвар түүвэр болсон ажил төрлийн ярианд шилжиж, — Прошка, чи ганц ороох тамхи өг л дөө! Чиний харамч гэдэг! Белавины дэргэд би чамд улаан цэргийн шаахай олж өгснийг санаж байна уу? Чи ер нь үл бүтэх нохой. Өөр хүн байсан бол тийм сайхан гутал өгсөн хүнийг энэ насандаа мартахгүй сэн. Чамаас ч ганц ороох тамхи заавал авна даа! гэж дуржигнуулав.

	Морь хазаарын амгайг харжигнуулан зажилж, шуухитнаад цахиур чулуу шиг хатуу, хуурай газрыг туурайгаараа цавчилна. «Цэргийн алба ч тээр дараа боллоо... Дагуудаа ингэж ярьдаг болжээ» гэж Григорий сэтгэлдээ давтан инээмсэглэж байснаа төдхөн таг нойрсов. Унтахтайгаа хамт нөгөө л зүүдээ үзэж, хүрэнтсэн талын өндөр шарилжин дундуур улаан армийнхан эгнээ эгнээгээр давшиж явааг үзэв. Түрүүчийн эгнээ ив илхэн харагдаж, араас нь зургаа долоон эгнээ цуварна. Хамаг юм нэг л зэвүүн чив чимээгүй болж давшилт улам ойртож хүмүүсийн бараа улам томорч бүдэчсээр яаруу сандруу гүйлдэж яваа нь харагдаж буун сум тусахаар газар ойртож ирээд, чихтэй малгайтай, дув дуугүй ангайлцсан хүмүүс буугаа зэхэж бариад гүйлдэнэ. Григорий нэг гүехэн нуувчид хэвтээд, винтовынхоо замгийг сандчин тачигнуулж байн байн буудахад улаан армийнхан онхолдон унацгаана. Дахиад нэг дайз сум цэнэглээд агшин зуур эргэн тойрноо ажихад зэргэлдээ нуувчаас нүд нь орой дээрээ гартал айсан казакууд үсрэн гарч гэдрэгээ учир зүггүй зугтаж яваа үзэгдэв. Григорийн зүрх аймшигтай догдолж: «Буудаач! Нохойнууд! Хаачих нь вэ? Зогс, бүү зугт!..» гэж хамаг хүчээр хашхиравч дуу нь дуулдах төдий жигтэйхэн сулхан болчихсон сонсогдоно. Тэгэхэд нь бүр ч их айлаа! Бас л харайж босоод халз урдаасаа дув дуугүй айсуй хижээлэвтэр, хүдэр бор улаан цэргийг сүүлчийн удаа буудтал оносонгүй бололтой. Аймшиггүй эрэлхэг зоригтой, гүжирмэг улаан цэрэг хөмсөг атируулан малгайгаа хойш дарж шинелийнхээ хормойг шуучихсан, хөл нь газар бараг хүрэхгүй шахам дэгдэлхийлэн айсуй. Тэр дайсныг Григорий нүд ирмэхийн зуур ажихад бүлтийж гялалзсан нүд, цонхийж цайсан хацар, идэр эрийн буржгар хууз сахал, савхин гутлын богинохон дэлбэгэр түрий, гулдайтал барьсан винтовын онгойсон хар ам, гүйх аясаар годолзож яваа хөх төмөр жадны үзүүр үзэгдлээ. Григорий цөсөө хагартал айж бууныхаа замгийг таттал тэр нь гацаад дийлдсэнгүй. Арга барагдаад өвдөгтэй цохиж үзээд бүтсэнгүй! Улаан цэрэг тавхан алхам тулж ирлээ. Тэгэхлээр Григорий эргээд зугтав. Өмнө нь мэлгэр хүрэн хар тал мэлийж, газар сайгүй казакууд зугтаж гүйлдэнэ. Ард нь хөөж яваа цэргийн бахардсан амьсгаа хөлийн чимээ сонсогдовч Григорий хурдалж чадсангүй. Хөл нь өөрийн эрхгүй сөхөрч нугараад гүйхэд хэцүүг яана! Тэгсээр байтал ихэвчлэн нурж сүйдсэн нэг хүүрийн газар хүрч, загалмай мод нь хазайж, хавтан нь сууж хонхойсон булшин дундуур сүлжин гүйв. Дахиад л нэг ухасхийвэл амь гарч болохоор байлаа. Гэтэл ард нь хөлийн чимээ улам ойртож хөөж яваа хүний халуун амьсгаа Григорийн шилэн хүзүүг төөнөж, шинелийн бус, хормойноос шүүрч авах шиг санагдлаа. Григорий муухай хашхираад сэрэв. Тэгэх нь ээ, нь дээшээ харсан хэвтэнэ. Хөл нь бариу гуталдаа хавчигдан хавдаж духны нь хүйтэн хөлс бурзайж, бүх бие нь зодуулсан юм шиг шархирч өвдөнө. «Ээ хар золиг!» гэж сөөнгө дуугаар хэлээд өөрөө өөрийнхөө дууг сонсон баярлавч дөнгөж сая үзэж өнгөрүүлсэн бүх явдал нь хар дарсан зүүд байжээ гэдэгт төдий л итгэхгүй байсаар байлаа. Тэгээд хажуулдан эргэж шинелиэ толгой дээгүүрээ нөмрөөд: «Ойртуулж байгаад бууныхаа бөгсөөр унатал цохичхоод зугтдаг байжээ...» гэж бодлоо. Хоёр дахь удаагаа хар дарсан зүүдээ зэрэгцүүлэн санаж энэ бүхэн цөм зүүд болохоос биш надад ямар ч аюул тохиолдоогүй гэж бодохоос баярлаж: «Юм зүүдэнд арав дахин аюултай болж үзэгддэг нь мөн сонин юм даа! Адармаатай юм бишгүйдээ нэг дайралдаж явсан удаатай боловч хүн болсоор ингэж айж үзсэнгүй!» гэж бодсоор хэвтэж, хөөж чинэрсэн хөлөө тааваар нь жийж дахин таг нойрсов.

	Үүрээр түүнийг Копылов сэрээж:

	— Босоорой, явах цаг боллоо! Зургаан цагт ирээрэй гэж тушаасан гэв.

	Штабын дарга дөнгөж сая сахлаа хусаж, гутлаа тосолж хорчгор ч атугай цэвэрхэн френч өмсжээ. Сандарсан бололтой булцгар хацраа хоёр ч газар эсгэжээ. Гэсэн ч түүний бүх байдал төрх урьд огт байгаагүй ганган хээнцэр янзтай болсон үзэгдэнэ.

	Григорий Копыловыг хөлөөс толгойг хүртэл шүүмжлэнгүй янзтай ажиглаад: «Мөн ч гангалжээ. Генерал руу байгаа хувцсаараа очих дургүй байх нь!..» гэж бодов.

	Григорийн санааг яг мэдсэн мэт Копылов:

	— Заваан юм очих эвгүй. Чи ч бас хувцас хунараа янзалмаар байна гэхэд Григорий суниан:

	— Энэ хэвээрээ очсон ч дажгүй! «Зургаад ир гэж тушаасан» гэв үү! Мандаа юу юугүй тушааж эхэлсэн үү? гэж гүнгэнэв.

	Копылов инээмсэглэн мөрөө хавчиж:

	— Цаг өмнөө болоход дуу нь өмнөө болно гэдэг хойно. Зэрэг тушаалын хувьд бид захирагдах л болно доо. Фицхалауров генерал хүн болохоор бидэнтэй уулзах гэж ирэхгүй шүү дээ гэв.

	— Тэр ч тийм. Гар бариад бугуй барина гээч болох вий гээд Григорий нүүр гараа угаахаар худаг руу явав.

	Гэрийн эзэгтэй гэр лүүгээ ухасхийн гүйж ороод хатгамал хээтэй алчуур авчирч Григорийд мэхэлзэн барив. Григорий хүйтэн усаар угааж тоосго шиг минчийж улайсан нүүрээ алчуурын үзүүрээр үрчиж арчаад дэргэдээ ирсэн Копыловт:

	— Тэр ч тийм, гэлээ гэхэд хувьсгал гарсаар хүн ард цугаараа цоо шинээр үүссэн юм шиг шал өмнөө болсныг ноён генералууд бодууштай юм. Тэгэхэд цаадуул чинь хуучин төөгөөрөө төөлж сууна. Гэтэл тэр төө нь одоо хугарч байна... Уян хатан хөдөлгөөнгүй, мөн ч бүдүүн хадуун улс даа. Уураг тархийг нь модон тэрэгний тосоор тосолж өгвөл хяхнахаа болих вий! гэхэд Копылов ханцуйдаа наалдсан өвсний үртсийг үлээж: 

	— Чи юу л хэлэх гээд байна даа? гэж хайнгадуу янзтай асуув.

	— Тэдний дандаа хуучинтайгаа зууралдаж суудгийг хэлж байна. Жишээ нь би бол германы дайнаас авхуулаад офицер зэрэг эдэлж явна. Түүнийг би цусаараа олж авсан юм! Гэтэл офицеруудын дунд орчихлоор дотуур хувцастайгаа халуун гэрээс хүйтэн жаварт гарах шиг болдог юм гээд Григорий нүдээ ууртай гэгч эргэлдүүлж дуугаа өндөрлөснөө өөрөө ч анзаарсангүй.

	Копылов эвгүйрхэн эргэн тойрон харснаа:

	— Чи аяар, зарлага цэргүүд чагнаж байна гэлээ.

	Григорий дуутаа аядаж үгээ үргэлжлүүлэн:

	— Яагаад гэвэл тэдэнд би олон цагаан хонины дунд орсон ганц харлаг хонь шиг санагддаг. Тэд хүнийх шиг гартай бол минийх цэврүүтэж эвэршсэнээр байгаад адуу малын туурай шиг болчихсон. Тэд хөлөө тас нясхийтэл хавсарч явдаг бол би аль эргэсэн газраа юу таарснаа унагаж явдаг. Тэднээс гар нүүрийн саван, эхнэр хүүхнүүдийн хэрэглэдэг өсөн жорын үнэртэн танартан ханхалж байдаг бол надаас адууны шээс, хөлс л ханхалдаг. Тэд бол цугаараа эрдэмтэн мэргэд, гэтэл би шашны бага сургууль л арай гэж төгссөн хүн. Би оройноосоо аваад улаа хүртэл тэдэнтэй эн зэрэгцэхгүй. Хамаг учир нь үүнд байгаа юм. Тэднээс салаад явлаа ч гэсэн нүүрийг минь аалзны шүлс хэрэх шиг, хамаг бие арзасхийж жигтэйхэн эвгүй болоод, хамаг юмаа угааж цэвэрлэмээр бодогддог гээд Григорий алчуураа худгийн амсар дээр тавьж, хугархай ясан самаар үсээ самнахад нар салхи хүрээгүй дух нь хүрэл бор царайнаас нь эрс цагааран ялгарч байв. — Хуучин зүйл тэр аяараа балран унаж байгааг тэд ойлгохыг бодохгүй байна! гээд дуугаа бүр намсгаж, — Тэд биднийг өөр юмнаас бүтсэн улс, эрдэм соёлгүй хүн бол жирийн адгуус малаас ялгаагүй гэж бодож байгаа юм. Намайг юм уу, над шиг хүнийг тэд цэргийн эрдэм мэдлэгээр өөрсдөөсөө дутуу гэж санадаг. Гэтэл улааны дарга нар ямаршуу улс байна? Буденный бол офицер уу? Хуучин армийн жирийн нэг вахмистр атлаа жанжин штабын генералуудын толгой дээр аянга буулгаагүй гэх үү? Офицерын хороод Буденныйгоос айгаад зугтаж байгаагүй гэх үү? Гусельщиков бол казакийн генералуудын хамгийн дайчин алдартай нь атлаа эн өвөл Усть-Хоперын сууринаас дотуур өмдтэйгөө зугтан байсан биз дээ? Түүнийг хэн өтгөн шингэнийг нь гартал хөөснийг чи мэдэх үү? Улаантны хороон дарга, Москвагийн нэг жулдрай слесарь гээч. Тэр тухай хожим олзлогдогсод ярьж байсан. Үүнийг ойлгох хэрэгтэй! Гэтэл мань мэтийг эрдэм номгүй офицерууд казакуудыг бослогод муу удирдсан гэх үү? Тэр олон генералаас бидэнд туслаад гялайлгачихсан нь юу байна? гэв.

	— Бишгүй тусалсан л даа гэж Копылов нэлээд учиртай хариулав.

	— Кудиновт л тусалсан байж магадгүй. Би л хувьд тусламж аваагүй, улааныхныг бусдын зөвшөөрөлгүйгээр нядарч байсан даг. 

	— Чи чинь тэгэхлээр цэргийн шинжлэх ухааныг үгүйсгэж байгаа юм уу?

	— Үгүй, би шинжлэх ухааныг үгүйсгээгүй. Гэхдээ, нөхөр минь, дайнд гол нь тэр биш.

	— Тэгвэл, Пантелевич аа, гол нь юу байх билээ?

	— Хамаг учир нь юуны төлөө байлдахаас...

	— Тэр бол өөр үг... гэж Копылов болгоомжлох янзтай инээмсэглээд, — Тэр бол мэдээжийн хэрэг... Үүнд гол нь үзэл санаа. Чухам юуны төлөө тулалдаж байгаагаа хатуу мэдэж, хэрэг үйлстээ итгэсэн хүн л ялдаг. Энэ бол орчлон дэлхийтэй адил аль дивангараас хэн бүхний мэддэг болсон зүйл. Харин Чи түнийг цоо шинээр нээчихсэн юм шиг дэмий юм яриад байх юм. Би бол хуучныг, сайн сайхан цагийг эрхэмлэдэг хүн. Тэгээгүй сэн бол би яалаа гэж энд тэнд очиж дайн тулалдаан хийх гэж явах битгий хэл, хуруу ч хөдөлгөхгүй сэн. Бидэнтэй цуг яваа хүмүүс бол цугаараа самуурч үймсэн ардуудыг номхотгодог хуучин цагийн эрх ямбаа зэвсгийн хүчээр хамгаалж байгаа улс. Тэр номхруулагчдын тоонд чи бид хоёр ч орж байгаа. Гэтэл, Григорий Пантелевич, чамайг эртнээс ажаад байхад тун ч ойлгохгүй хүн юм...гэв. Тэгэхэд Григорий:

	— Дараа нь ойлгоно оо. За явъя гээд саравч руу алхав.

	Григорийн хөдлөх бүрийг харуулдаж зогссон гэрийн эзэгтэй ая тал засаж сайн хүн болох гэж:

	— Жаахан сүү уух юм биш үү? гэхэд Григорий: 

	— Ээж минь баярлалаа. Сүү уух ч зав алга. Дараа болъё гэв. 

	Прохор Зыков саравчны хажууд аягатай тараг ховдоглон халбагадаж байснаа Григорийг морио тайлж байхыг хараад огт хэнэггүй цамцныхаа ханцуйгаар амаа шувтран:

	— Хол явах уу? Би бас явалцах уу? гэж асуулаа.

	Тэгэхэд нь Григорийн уур хүрч: 

	— Чи чинь одоо болтол цэргийн алба гэдгийг мэддэггүй дүүрсэн Тархи уу? Яагаад морь хазаарлаагүй вэ? Надад хэн морь авчирч өгөх болж байна? Ховдог чөтгөр! Дандаа л гударч байдаг яасан гударч ханадаггүй монди вэ! Над халбагаа бушуу хая! Сахилгаа салтаандаа хавчуулсан чөтгөр чамайг! гэж харайж зандрав.

	Прохор эмээл дээрээ хавчганан сууж гоморхсон янзтай:

	— Юу чинь болохоо больчихоо вэ? Зүгээр байж орилж гэм. Буруу болоогүй байж бух болно гэгчээр! Байсаар байгаад юманд явахдаа хоол унд ч идэж болохоо болих нь уу? Юу л гэж дөвчигнөөд байна? гэж үглэв. 

	— Харин байсаар байгаад, гахайн зайдас, толгой дээр гарах нь!.. Чи бас надтай ингэж харилцах уу? Одоохон генерал руу явлаа, чи сайхан мэдээрэй!.. Харин бүр байсаар эх захаа алдах нь!.. Би чиний юу юм бэ? Миний хойноос таван алхмын зайтай дагаад яв! гэж Григорий хашааны хаалгаар гарахдаа тушаав.

	Прохор бусад гурван зарлага цэргийн хамт сүүлдэсхийж дагав. Григорий зуузай холбон зэрэгцэж яваа Копыловтой түрүүнд эхэлсэн яриагаа үргэлжлүүлж:

	— Чи тэгээд юуг нь ойлгож ядаад, байгаа юм бэ? Чамд тайлбарлаж өгөх үү? гэж даажигнах янзтай асуув. 

	Дууны өнгө, асуултын байдалд даажигнах шинж байгааг Копылов анзааралгүй:

	— Энэ талаар чиний баримталж явдаг бодлыг ойлгохгүй байгаагаас тэр л дээ! Нэг талаар чи бол хуучны төлөө тэмцдэг, нөгөө талаар, би хэтрүүлж байж магадгүй уучлаарай большевикуудтай нэг л төстэй хүн юм гэв.

	— Юугаараа би большевик байдаг билээ? гэж Григорий хөмсөг атируулаад эмээл дээрээ өндөлзөв.

	— Би чамайг яг большевик гээгүй. Харин төстэй юм гэсэн.

	— Тэр чинь нэг гэсэн үг. Юугаараа гэж асууж байна.

	— Офицеруудын тухай, тэд чамтай хэрхэн харилцдаг тухай яриаг ч аваад үзсэн дээ. Чи тэр улсыг яалгах гээд байгаа юм бэ? Чи ер нь яах гээд байгаа хүн бэ? гэж Копылов ташуураа годолзуулан наадаж, тайван гэгч малийтал инээмсэглэн угийг нь сөргөв. Тэгээд завсар хоорондоо шуугилдан яриа хөөрөө болж яваа зарлага цэргүүдийг эргэж харснаа дуугаа чангалж — Тэд чамайг өөрсөдтэйгөө тэгш адил, үзэлгүй дээгүүр зан гаргаад чамайг гомдоож байна. Гэхдээ тэдний үзлээр бол тэгж харилцах нь зөв гэдгийг чи ойлгох хэрэгтэй. Чи бол офицер нь үнэнтэй хэдий боловч офицеруудын тоонд санамсаргүй орсон хүн. Офицер погоон зүүлээ ч гэсэн чи, намайг уучлаарай, бүдүүн хадуун казак хэвээр байна. Чи бол нарийн намба горим мэдэхгүй, буруу ташаа заваан муухай ярьдаг. Чамд боловсон хүмүүжилтэй хүний аль бүх чухаг чанар байхгүй. Жишээ нь чи бол аливаа бүх боловсон хүн шиг нусны алчуур хэрэглэхийн оронд хоёр хуруугаараа хамраа хавчиж байгаад сархийтэл нийдэг. Хоол идэж байгаад гараа нэг бол гутлынхаа түрийнд, эсхүл үсэндээ арчдаг. Нүүр гараа угаачхаад тохмоор арчихаас сэжиглэдэггүй. Хурууныхаа хумсыг нэг бол шүдээрээ хэмлэж, эсхүл сэлмийнхээ үзүүрээр засдаг. Бүр ч сайн жишээ татъя гэвэл өвөл Каргинск сууринд эр нөхөр нь казакуудад баривчлагдсан нэг сэхээтэн хүүхэнтэй миний хажууд ярилцсанаа санаж байгаа биз. Тэгэхэд чи тэр хүүхний дэргэд өмдөө товчилж байсан... гэв.

	— Тэгвэл би өмдөө задгай хэвээр нь байлгавал дээр байжээ? гэж Григорий инээмсэглэв.

	Морьд зуузай холбон алхалж Григорий, Копыловын нүдэнд дулаан төвшин царайг хажуугаас нь ажиглан, түүний яриаг тайван чагнана.

	— Хамаг учир нь үүнд байгаа биш л дээ! гэж Копылов харамссан янзтай ярвалзаад, — Ер нь чи дотуур дан өмдтэй, хөл нүцгэн байж эмэгтэй хүнийг угтаж яаж болох юм бэ? Чи ядахдаа дээлээ л нөмрөөгүйг би санаж байна! Энэ бүгд бол жижиг зүйл ч гэсэн чи чухам ямар хүн болохыг харуулж байгаа юм... Чи юу ч гэж хэлэх юм дээ... гэв.

	— Аль хялбараар нь яриач!

	— Маш бүдүүлэг хүн гэх үү дээ. Бас чиний ярих гэдэг үү? Бүр ч жигтэйхэн! Квартира гэхийг фатера, эвакуироваться гэхийг экуироваться, как-будто гэхийг кубыть, артиллерия гэхийг антилерия гэж хэлдэг. Чи бол огт бичиг үсэггүй хүн болгоны адил гадаадын сүржин үгэнд дуртай. Тэгээд бас таарах, таарахгүй юманд жигтэйхэн муухай гаж буруу хэрэглэдгийг яана. Штабын зөвлөгөөн дээр хажуугийн чинь улс дислокация, форсирование, диспозиция, концентрация гэх зэрэг жинхэнэ цэргийн ухааны нэр томьёог хэрэглэж байхад тэр хүмүүсийг чи гайхсан, бараг атаархсан янзтай ангайн харж суудаг шүү дээ гэв.

	— Харин үүнийг ч чи дэгсдүүлж орхилоо гээд Григорий малийтал инээж мориныхоо толгой, хамба хилэн шиг халуухан хүзүүг илбэн:

	— За, цааш нь бураад бай. Даргыгаа болгоож тавь! гэв.

	— Юуг нь болгоож тавиа вэ? Чи энэ талаар тааруу гэдгээ ойлгодог байх. Ийм байж бас офицеруудыг өөртэйгөө эрх тэгш харилцсангүй гэж гомдох. Ес горим, бичиг үсгийн талаар чи ерөөсөө лонхны бөглөө гэсэн үг гэж Копылов санаандгүй доромжлон хэлчихсэндээ баахан хулчийв. Григорийн түргэн ширүүн ууртайг мэдэх болохоор шатаж гарна байх гэж айсан болов. Григорийн байдлыг ажиглаад төдхөн тайвшрав. Григорий эмээл дээрээ гэдийн сахалтай амаа ангайж байгаад цагаан шүдээ яралзуулан хөхрөв. Өөрийнхөө үгийг ийм үр дүнд хүрнэ гэж огт санаагүй Копылов мэл гайхаж өөрөө ч тэссэнгүй инээд алдав. Тэгээд:

	— Өөр ухаантай хүн байсан бол ингэж хэлэхэд уйлж байх байсан. Гэтэл дарвайтал инээж байх таарч дээ... Чи мөн хачин хүн юм даа? гэв.

	— Чиний хэлдгээр бол би лонхны бөглөө болж байна уу? Та нарын тэр гайгүй хэвтэнэ! Та нарын тэр намба ёсыг сурах дур хүсэл алга. Үхэр тэрэг хөтөлж явбал таарах над мэтийн амьтанд тийм намба ёс хэрэггүй. Бурхан тэнгэрийн ивээлээр амьд мэнд байвал над шиг хүн үхэр тэрэг хөтөлнө. Тэгвэл би хэдэн үхэртэйгээ: «Халзан гуай, цааших нь аа болооч! Түгдгэр улаан гуай, уучлаарай! Таны бангыг жаахан засвал болох сон болов уу? Эрхэмсэг ноёнтон бух гуай, хажуугийнхаа шарыг битгий түлхэж үзээрэй, хичээнгүйлэн гуйя!» гэж ярьж явах уу? Хэдэн үхэртэйгээ бол олон таван үггүй, ердөө л хөж хөөг гэж байвал үхэр малын хамаг дисклокация тэр шүү дээ.

	— Дисклокация биш, дислокация! гэж Копылов залруулав.

	— За яах вэ, дислокация ч болог! Харин нэг, зүйл дээр чамтай санал нийлэхгүй байна.

	— Юун дээр?

	— Намайг лонхны бөглөө гэснийг би зөвшөөрөхгүй. Би яах вэ, та нарт лонхны бөглөө болж байгаа юм байжээ. Тэгвэл та нар, гайгүй хүлээж бай. Би улааныхны талд ороод тэдний хүнд тугалган сум болчихъё гэж бод. Тэгэхэд л намба ёс баримталсан эрдэм боловсролтой бармууд миний нүдэнд бүү дайралдаасай! Сүнсийг нь гэдэс дотортой нь уудлаад хаяж орхих вий! гэж нэг талаар тоглоом болгож, нөгөө талаар үнэнээсээ хэлж байгаа янз үзүүлээд морио ороолгон хатируулав.

	Донын хавьд анир чимээгүй налайсан сайхан өглөө болж, шалихгүй жаахан чимээ тэр амар тайван байдлыг алдагдуулахаар байлаа. Аглаг талд болжмор шувуудын дуунаас өөр юу ч үл сонсогдох бөгөөд харин зам зуурын гацаануудад цэргийн том ангиудын хөдлөх, хөлхөх нүргээнт чимээ үл тасарна. Их буу, сумны тэрэгний дугуй тачигнаж, худаг дээр морьд янцгаалдан, явган хороодын жагсаж яваа хөлийн нэг жигд чимээ пижигнэж фронтын шугамд зэр зэвсэг, хоол хэрэглэл хүргэж яваа энгийн хүмүүсийн хөсөг тэрэг хяхналдаж, хээрийн халуун тогооноос агшаасан шар будаа, лаврын навчаар амталсан махтай будаатай шөл, шинэхэн талхны үнэр хорхой хүрэм ханхална.

	Усть-Медведица суурины хажууханд буудалцах чимээ байн байн гарч их буу залхуу нь хүрсэн мэт үе үе панхийнэ. Байлдаан дөнгөж эхэлж байжээ.

	Генерал Фицхалауровыг өглөөний хоол цайгаа ууж идэж байхад нэлээд зүдэрсэн байрын хижээлэвтэр туслагч орж:

	— Босогчдын нэгдүгээр дивизийн дарга Мелехов, дивизийн штабын дарга Копылов хоёр ирлээ гэж илтгэв.

	— Миний өрөөнд оруул гээд генерал өндөгний хальс овоолсон тавгийг шөрмөслөг том гараараа түлхэж холдуулаад нэг аяга буцалгасан сүү яаралгүй ууж, амны алчуурыг нямбай гэгч нугалж тавьчхаад ширээний араас босов. 

	Нас өтөлж хүлхийж халхайтлаа таргалсан булиа өндөр Фицхалауров гажиж хазайсан тотго, онигор жаахан цонхтой казакийн нэг бяцхан өрөөнд тоймгүй аварга том хүн шиг үзэгдэнэ. Чамбай нарийн хийцтэй мундирын босоо захыг явуут сулруулан, хур хур ханиалгасаар зэрэгцээ өрөөнд орж, угтаж боссон Копылов, Григорий хоёртой гар барилгүй зөвхөн толгой дохиж мэндлээд суухыг урьж ширээ рүү заалаа 

	Григорий сэлмээ барьсхийн мухар сандлын ирмэг дээр аяархан суугаад Копыловыг хажуугаас нь хялавхийн ажив.

	Фицхалауров хяхнасан матмал сандал дээр түсхийтэл сууж бүдүүн хөлөө атийлган сарвагар том гараа өвдөг дээрээ тавьж намуухан дуугаар:

	— Би жаал зугаа асуудал ярилцаж тохиролцохоор ноёд офицерыг урьсан юм... Босогчдын партизанчилж явдаг цаг дуусжээ! Танайхны ангиудын бүгдээрээ биеэ дааж явдаг үе өнгөрсөн. Угаас ч тэгж биеэ даагаад баймаар бүхэл бүтэн юм байгаагүй. Тэр бол шал хоосон зүйл. Тэд одоо Донын армитай нийлж байна. Бид төлөвлөгөөтэй довтолгоонд шилжин орж байгаа болохоор энэ бүхнийг ухамсарлаж, дээд командлалын тушаалд үг дуугүй захирагдах цаг боллоо. Өчигдөр танай явган хороод яагаад дайрагч батальоны давшилтыг дэмжээгүйн учрыг асууя. Намайг тушаасаар байтал яагаад давшилтад ороогүй билээ? Танай тэр дивизшүү санаатай юмны дарга нь хэн билээ? гэхэд Григорий:

	— Би гэж намуухан дуугаар хариулав..

	— Тэгвэл саяын асуултад хариулж үз дээ!

	— Би дивиздээ дөнгөж өчигдөр ирсэн.

	— Та хаана морилж явсан байдаг билээ? 

	— Хариад ирсэн. 

	— Дайтаж байхад дивизийн дарга хүн гэртээ зочилж явдаг байх нь ээ? Дивиз нь замаа алдаж байдаг. Эх захаа алдсан замбараагүй хэрэг байна! гээд генералын бүдүүн дуу жаахан өрөөнд улам чангарч, туслагч нар нь хаалганы гадаа сэмээрхэн явж шивнэлдэж даажигнах нь сонсогдоно. Копыловын хацар улам цонхийж, генералын хүрлийж минчийсэн нүүр, тас атгасан цээлхэн хавантай гарыг хараад тэвчиж баршгүй уур хилэн нь бадарч байгааг Григорий гадарлав. 

	Фицхалауров гэнэт ухасхийн босож сандлынхаа түшлэгийг базаж: 

	— Танайх чинь цэргийн анги биш, улаан гвардийн хог шавхруу!.. Үхсэн хойноо казакууд бол, жулдрай, хогууд!.. Ноён Мелехов та дивиз командлахын оронд гутал цэвэрлэж байвал илүү таарах хүн байна! Та сонсож байна уу? Яагаад тушаал биелүүлээгүй вэ? Цуглаан хийгээгүй юү? Хэлэлцээгүй юү? Сайхан мэдээрэй. Та нарын тэр найзууд чинь энд алга. Большевикийн дэглэм тогтоохыг бид хүлээж суухгүй. Хэрхэвч тэсвэрлэхгүй гэдгийг сайхан мэдээрэй гэхэд Григорий хүнгэнэсэн дуугаар:

	— Хүн рүү битгий орилоод бай гэж танаас хүсье гээд хөлөөрөө мухар сандлыг өшиглөж зайлуулаад босов. 

	— Та юу гэж хэлэв ээ?! гээд ууртаа бачимдсан Фицхалауров ширээн дээгүүр урагшаа тэмүүлэн хахир муухай дуугаар зандрав.

	— «Хүн рүү битгий үсчиж орилоод бай» гэж байна! гэж Григорий дуугаа өндөрлөн давтаад — Та чинь биднийг асуудал ярилцах гэж урьчхаад... гэснээ хэсэг дуугүй болж генералын гарыг нүд салгалгүй ширтэн — Эрхэмсэг ноёнтон Та надад халдвал би дор чинь цавчиж орхино шүү! гэж бараг шивнэн хэлэв.

	Өрөөнд нам гүм болж Фицхалауровын бахардсан амьсгаа л тодоос тод сонсогдоно. Хэсэг зуур таг чиг болцгоов. Хаалга жаахан хяхнаж, айж сандарсан туслагч үүдний завсраар шагайснаа хаалгыг аяархан хаав. Григорий сэлмийн бариулаас гар салгахгүй зогсоно. Копыловын өвдөг чичирч дэмий л байшингийн туурга ширтэнэ. Тэгэхэд Фицхалауров амьсгаадсаар сандал дээр түсхийтэл сууж:

	— Мөн сайхан юм болж байх шив! гэж өвгөн хүний байдлаар амандаа янцаглан үглэснээ төдхөн тайвширч Григорийг харалгүй: — Та суу. Түр тар гэлцээд яах вэ. Одоо та миний үгийг сонс. Бүх морьт ангиа нэн даруй шилжүүлж байрлуулахыг танд тушааж байна... Та суу л даа! гэв.

	Григорий сууж, нүүрийнхээ гэнэт сагаж бурзайсан хөлсийг ханцуйгаараа шувтрав.

	— ... За ингэхлээр морьт ангийг маш яаралтай зүүн өмнөд хэсэг рүү аваачиж, тэнд очмогцоо давшиж эхэл. Танай баруун жигүүрт түрүүч Чумаковын хоёрдугаар батальон зэрэгцэж давшина...

	— Би дивизээ тийш нь аваачихгүй гэж залхуу нь хүрсэн янзтай хэлээд Григорий алчуураа авахаар гараа өмднийхөө хармаан руу шургуулав. Натальягийн оёж өгсөн сүлжмэл хүрээтэй алчуураар духныхаа хөлсийг дахиж нэг сайн арчаад, — Дивизээ тийш нь аваачихгүй, гэж давтан хэлэв.

	— Яагаад тэгдэг билээ?

	— Цааш нааш явсаар байтал хамаг цаг барчихна...

	— Тэр танд хүртээлгүй. Байлдааны амжилтыг би хариуцна. 

	— Хариуцаж хамаардаг нь ганц та биш байх аа...

	— Та миний тушаалыг биелүүлэхгүй юү? гэж Фицхалауров биеэ арай ядан барьж байгаа, янзтай хяхнасан бачим хоолойгоор асуув.

	— Биелүүлэхгүй.

	— Тэгвэл та дивизийн командлалыг одоохон хүлээлгэж өгөхөөс биш дээ! Өчигдрийн тушаалыг биелүүлээгүйн учрыг одоо л би ойлголоо.

	— Та яадаг сан, би дивизээ өгөхгүй.

	— Таныг чинь юу гэж ойлговол тарууштай болж байна?

	— Яг л миний хэлснээр гээд Григорий хямсалзан инээмсэглэв.

	— Таныг би дивизийн командлалаас зайлууллаа! гэж Фицхалауровыг дуугаа өндөрлөхөд Григорий год үсрэн босож:

	— Эрхэмтэн гуай, танд би захирагдаж чадахгүй! гэв.

	— Та чинь ингэхэд эрхбиш захиргаатай хүн байгаа биз дээ?

	— Тийм ээ. Босогчдын хүчний командлагч Кудиновт захирагдана. Харин танаас ийм үг сонсож байх нь гайхалтай... Одоохондоо та бид хоёрын эрх адилхан. Таныг дивиз командалдаг гэхэд би ч бас командалдаг. Ингэхлээр та одоогоор намайг зандарч хашхирахаа тат... Харин намайг зуутын дарга болгож бууруулсан хойно дураараа болоорой. Нэгийгээ үзэлцье гэвэл... гээд Григорий ухаан солиотой юм шиг нүдээ аймшигтай эргэлдүүлэн инээж, хар хиртэй долоовор хуруугаа гозойлгон — Нэгийгээ үзэлцье гэвэл ч мөчөөгөө өгөхгүй дээ гэв. 

	Фицхалауров босож хоолой барьсан хатуу захаа сулруулж мэхэсхийн:

	— Бид хоёрт өөр ярих юм алга. Дураараа бол. Таны зан байдлын тухай одоохон би армийн штабт мэдэгдэнэ. Үр дүн нь ч удахгүй гарна гэдгийг хэлье. Манай цэргийн хээрийн шүүх одоохондоо ямар ч баараггүй ажиллаж байгаа шүү гэв.

	Григорий Копыловын хялалзсан муухай харцыг ч тоолгүй малгайгаа ар шил рүүгээ дарчхаад хаалга чиглэж явснаа босгон дээр очоод:

	— Хаа дуртай газраа мэдэгд. Тэглээ гээд намайг айлгаж чадахгүй. Би тэгж айж хулчганадаг нь биш. Одоохондоо надаар оролдоод хэрэггүй вий... гээд хэсэг бодсоноо — Аягүй бол манай казакууд таны бодийг хөтөлж орхих вий гэж айж байна гэснээ хаалгыг өшиглөж онгойлгоод сэлмээ тарчигнуулж сүр сархийтэл том том алхлан гарав.

	Сандарч балмагдсан Копылов гадаа үүдэнд гүйцэж очоод:

	— Пантелеевич, чи галзуурч байна! гэж гараа зангидан шивнэв.

	Григорий суран ташуураа хумхиж атгаад:

	— Морь авчир! гэж өндөр дуугаар зандрав.

	Прохор ч гоц үсрэн хүрч ирэв.

	Хашааны хаалгаар гараад Григорийг эргэж харахад ганган гоё эмээлтэй зэгзгэр тоомсог моринд генерал Фицхалауровыг сугадан мордуулах гэж гурван цэрэг тэвдэж байгаа харагдав... 

	Хагас мод хэртэй юу ч ярилцалгүй давхив. Григорий ярих ч дур алга. Түүнтэй одоо маргах осолтой гэж бодоод Копылов дуугарсангүй. Тэгж байтал Григорий тэссэнгүй:

	— Чи юу болоод дуугаа хураачхаа вэ? Чи яах гэж очсон юм бэ? Гэрч болох уу? Харж ажиглав уу? гэж зандчин асуув.

	— Ингэхэд, найз минь, хамаг юм чамаас л гарсан!

	— Түүнээс гараагүй гэх үү?

	— Түүний ч буруу болог. Үнэндээ бидэнтэй тун эвгүй муухай ярилаа шүү!

	— Бидэнтэй ярьсан гэж үү? Бөгс рүүгээ шөвөгдүүлчих сэн юм шиг эхлээд л орилж хашхичиж гарсан!

	— За яах вэ, чи ч сайн хүн болог! Гэхдээ дайн байлдааны үед... Ахлах тушаалын хүмүүст захирагдахгүй байна гэдэг, нөхөр минь...

	— Тэр ч гайгүй хэвтэнэ! Харин надад гар хүрээгүй нь яамай. Хүрсэн бол духан дундуур нь гавлын нь ясыг нажигнатал салам цавчих байсан юм.

	— Тэртэй тэргүй чамд, базаахгүй юм болох байх гэж Копылов дургүйцсэн байдалтай хэлээд мориныхоо амыг татаж алхуулан, — Одоо ч эд нар сахилга батыг чангалж эхлэх нь бололтой. Юмаа үзнэ дээ! гэв.

	Морьд зэрэгцэж сүүлээрээ соно хөөж тургилдан алхална. Григорий Копыловыг даажигнасан янзтай хараад:

	— Чи яах гэж гоёод байлаа? Цай ундаар дайлна гэж бодсон уу? Цагаан гараар хөтөлж аваачаад ширээнд урьж суулгана гэж бодсон уу? Сахал самбайгаа хусаж дээл хувцсаа цэвэрлэж гутлаа зүлгээд байсан... Алчуур норгож байгаад өвдөгнийхөө толбыг хүртэл цэвэрлэж байхыг чинь би харсан! гэв.

	— Боль доо, дэмий юм яриад! гэж Копылов ичингүйрэн улайв.

	— Гарын гарз болж дээ! Тэр байтугай чамайг гартаа ч хавьтуулсангүй гээч! гэж Григорий тавлав.

	— Чи бид хоёр түүнийг ингэнэ гэж санаагүй л дээ гэж Копылов хурдан хэлснээ нүдээ анийлган баярлаж гайхсан янзтай: — Хараач! Энэ манайхан биш, холбоотныхон байна! гэв.

	Тэдний өмнөөс нарийн гудамжаар зургаан луус хөллөсөн английн их буу айсуй харагдав. Хажууд нь тоодгор сүүлтэй шаргал морь унасан англи офицер дагаж явав. Хөтөч цэрэг нь бас англи хувцастай атлаа орос офицерын ялгах тэмдэгтэй малгай өмсөж туслагчийн погоон зүүжээ.

	Англи офицер хэдэн алдын газар тулж ирээд хоёр хуруугаа үйсэн помбогор малгайдаа хүргэж ёслоод зам тавьж өгөөч гэж толгой дохив. Гудамж нарийхан учраас морьдоо чулуун хашаанд шахаж өгвөл сая зөрж болохоор байлаа.

	Гэтэл Григорийн шанаа гүрэлзэн, шүдээ зуугаад нөгөө офицерын халз өөдөөс тулж очлоо. Цаадах нь гайхаж харснаа хажуу тийш болж чилдийсэн хиймэл түрийтэй хөлөө сайн угсааны тоомсог гүүнийхээ толийтол арчсан хашаанд дээр өргөж тавьж байж арай гэж Григорийтой зөрж өнгөрөв.

	Их бууг дагаж явсан орос бололтой нэг офицер Григорийг ууртай эргэж харснаа:

	— Та чинь зам тавиад өгч болох л байсан шүү дээ! Энд заавал бүдүүлгээ харуулж байхын хэрэг юу байна? гэв.

	— Нохойн дэлэн, чи дуугүй байгаарай. Замыг чинь ёстой бүрмөсөн засаад өгчих вий!.. гэж Григорий намуухан дуугаар зүхтэл нөгөө офицер өндийн эргэж хараад:

	— Ноёд оо! Наадах задарсан танхай этгээдийг бариад аваарай! гэж хашхирав.

	Григорий тэгэхээс тэгэх гэж ташуураа даллан, нарийн гудамжаар аанай алхуулав. Замын тоосонд дарагдаж эцэж ядарсан, сахал үс нь ургаж гүйцээгүй жулдрай залуухан офицерууд Григорийг муухай муухай харцгаасан боловч барьж авах хүн олдсонгүй. Угсраа зургаан үхэр буу булангийн цаагуур далд ороход Копылов уруулаа хазаж цухалдсаар Григорийд тулж очоод:

	— Григорий Пантелевич, яаж өвчигнөж байгаа юм бэ? Хүүхэд шиг аашилж байх! гэж зэмлэхэд Григорий:

	— Чи чинь намайг хүмүүжүүлэх гэж томилогдож ирсэн хүн болж байна уу? гэж адрав.

	Тэгэхэд Копылов хий л мөрөө хавчилзнаж:

	— Фицхалауровт уурлаж байгааг чинь би ойлгож байна.

	Тэгэхэд энэ англичууд ямар хамаа байгаа юм бэ? Эсхүл малгай нь чамд аягүй санагдаа юу? гэв.

	— Манай Усть-Медведицад ирчхээд, тэр малгайтайгаа явж байгаад нь нэг л эгдүү хүрээд... Түүнийгээ өөр газар өмсөж явбал, болоо биз... Хоёр нохой уралцаж байхад гурав дахь нь битгий саад хий гэдгийг чи мэдэх үү? 

	— Уухай! Чи чинь харийн улс хөндлөнгөөс оролцоход дургүй хүн үү? Би бодоход амь наана, там цаана болсон цагт ямар ч тусламж сайхан байх вий.

	— Чи бол баярладаг байжээ. Би бол эднийг манай газар шороон дээр хэрхэвч гишгүүлэхгүй!

	— Улаантны дотор хятадууд явааг чи харсан уу?

	— Тэгээд юу гэж?

	— Тэр чинь адилгүй гэх үү? Бас л харийн тусламж шүү дээ.

	— Чи дэмий юм ярьж байна! Хятадууд бол улаантанд сайн дураараа орсон. 

	— Тэгвэл чиний бодлоор энэ англичуудыг хүчээр татаж ирүүлсэн байх нь ээ? 

	Григорий хариу хэлэх үгээ олж ядан бодлого болж явснаа баахан гутарсан янзтай: 

	— Та нар эрдэм номтой улс болохоор дандаа ингэж... цасан дээгүүр яваа туулай шиг мөрөө буруулан бултаж байдаг улс! Нөхөр минь, чи үүн дээр нэг л буруу яриад байх шиг байна. Гэсэн ч чухам тийм гээд няцаачхаж би чадахгүй байна... Одоо энэ яриаг орхиё. Чи толгой битгий эргүүлээд бай. Тэртэй тэргүй төөрөлдөж дууссан хүн би! гэв.

	Копылов гомдсон янзтай таг дуугүй болж, тэр хоёр харин харьтлаа юу ч ярьсангүй. Үгэнд дурлах гэхээс байж ядсан Прохор тэднийг гүйцэж очоод:

	— Кадетуудын үхэр буунд хөллөөд яваа чинь ямар гэгчийн амьтан бэ? Эрхэмтэн Григорий Пантелевич гуай, хэлж өгөөч. Чих нь илжиг шиг атлаа бие нь яг л морь юм. Харахаас ёозгүй амьтан. Ямар золигийн удам угсааны амьтан гээч ийм байдгийг хэлж өгөөч. Бид мөрийцсөн юм... гэж шалгаав. 

	Таван минут хэр дагаж яваад хариу дуугарахгүй болохоор хоцорч, зарлага цэргүүдээ зэрэгцэж ирэхлээр:

	— Хүүе. Энэ хоёр бас өөрсдөө ёстой чөтгөр ч мэдэхгүй юм. Ийм булай амьтан нарт ертөнцөд газрын хаанаас гараад ирэв ээ гэж гайхацгааж яваа бололтой юу ч дуугарсангүй гэж шивнэв.

	 

	 

	
XI

	 

	Казакийн зуутууд дөрөв дэх удаагаа давшихаар гүехэн нуувчаас босоцгоосон боловч улаантны пулемётын ширүүн галд хяргуулаад дахин хэвтэцгээв. Голын зүүн эргийн ой дотор нуугдсан улаан армийн их бууныхан казакуудыг бас жалга ганганд бөөгнөрч байгаа нөөц хүчийг үүр хаяарахаас авхуулаад тасралтгүй галлав.

	Их бууны сум тэсэрч манарсан өлөн цагаан утаанууд Дон хавийн өндөрлөгүүд дээгүүр пүр пурхийж, казакуудын атиралдсан мурий тахир нуувчуудын урдуур хойгуур хүрэн тоос манарч хөшигрөнө.

	Үд дундын үеэс байлдаан ширүүсэж өрнөдийн салхины аясаар их бууны бүдэг дуу Донын дагуу алсад цуурайтав.

	Григорий босогчдын их бууны батарейн ажиглагчдын байраас байлдааны явцыг дурандав. Офицерын ротууд хүн хүчээ алдсаар байвч цөхрөлтгүй давшсаар байгаа харагдана. Бууны гал ширүүсэхлээр тэд хэвтэцгээн нуувч малтаж байснаа, дахиад давшиж шинэ газар эзэлцгээнэ. Тэдний зүүн биеэр сүмийн чиглэлд босогчдын явган ангийнхан огт толгой өндийлгөж чадахгүй хэвтэцгээнэ. Григорий бяцхан зурвас татлан бичээд Ермаков руу холбоочноор явуулав.

	Хагас цагийн дараа Ермаков уухилж аахилсаар давхиж ирээд батарейн дэргэд морио уяж амьсгаадсаар ажиглагчдын нуувч өөд өгслөө.

	— Казакуудыг давшуулж дийлэхгүй нь! Босохгүй юм! гэж тэртээ холоос гараа сарвалзуулан хашхирч, — Манай хорин гурван хүнийг хусчихлаа! Улаантны пулемётын хяргаж байгааг харж байна уу? гэв.

	— Офицерууд давшаад байхад чи өөрсдийнхнөө босгож чадахгүй гэнэ ээ? гэж Григорий шүд зуун зандрав.

	— Улаантны салаа бүр нь хөнгөн пулемёттой, бараг хамраараа сагасан сумтай байхад бид юу ч үгүй гар мухар суугааг чи хараач?!

	— За за, чи битгий надад тайлбарлаад бай! Одоохон давшуулахгүй бол толгойг чинь авна!

	Ермаков бөөн хараал тавьсаар довон дээрээс уруудан гүйв. Григорий хоёрдугаар хороог өөрөө удирдаж давшуулахаар шийдээд Ермаковын хойноос явлаа.

	Долоогонын мөчрөөр сүрхий чадамгай далдалсан захын их бууны дэргэд очтол батарейн дарга саатуулж:

	— Григорий Пантелевич, англичуудын буудахыг хараач. Одоохон тэд гүүр лүү галлаж эхэлнэ. Овоон дээр гарч харцгаах уу? гэв.

	Дон дээгүүр улаан армийн саперчдын тавьсан нарийхан урт хөвмөл гүүр дурангийн хүрээнд бүдэгхэн зурайж, түүгээр хөсөг тэрэг тасралтгүй цувах үзэгдэнэ.

	Чулуут хярын цаадах нугачаанд байрласан английн арван батарей арваад минут болоод галлаж эхэллээ. Дөрөв дэх сум нь хөвмөл гүүрийг бараг тэг дундуур нь тас цохив. Хөсөг тэрэгний цуваа зогсов. Улаан армийнхан сандарч үймэлдэн эвдэрч хэмхэрсэн тэрэг, алагдсан морьдыг Дон руу хаялж байгаа нь харагдана.

	Удсан ч үгүй баруун эргээс саперчид суусан дөрвөн завь хөдлөв. Тэд эвдэрсэн гүүрний дэвсгэр модыг засаж завдаагүй байтал английн батарей дахиад л хэсэг сум нүүлгэв. Нэг сум зүүн эргийн гүүрний далан шороог сэт цохиж, нөгөө дэх нь гүүрний хажуухантай тусаж ногоон ус цойлон гозойж гүүр дээр дахиад үргэлжилж эхэлсэн хөсөг тэрэгний хөдөлгөөн бас л харагдав.

	— Нохойн гөлөгнүүд, мөн ч мэргэн авч байна! Одоо тэд улаантныг шөнө болтол гүүрээр гаргахгүй. Тэр болтол энэ гүүр тэсэхгүй! гэж батарейн дарга магтав.

	Григорий нүд салгалгүй дурандан:

	— Чи яагаад буудахаа больчихов? Өөрсдийнхөө явган ангийг дэмжиж байвал болоо биз. Пулемётын үүр нь тэр харагдаж байна гэв.

	— Галламаар байна санжээ. Даанч сум алга! Хагас цагийн өмнө сүүлчийнхээ сумыг чулуудчихаад одоо, мацаг барьж сууна.

	— Тэгвэл чи юугаа хийж энд зогсоод байгаа юм бэ? Чи эндээс арил!

	— Сум гуйлгахаар кадетууд руу хүн явуулсан.

	— Өгөхгүй л дээ гэж Григорийг шуудхан хэлэхэд батарейн дарга:

	— Нэг удаа дургүйцэхлээр нь дахиад явуулсан. Хайрлаж юу магад. Уг нь энэ харагдаж байгаа хэдэн пулемётыг устгахад арваадхан сум хэрэгтэй юм сан. Хорин гурван хүний маань бодийг хөтөлнө гэдэг аягүй хэрэг шүү. Дахиад хэчнээнийг хяргана гээч! Тэр галлаж байгааг хараач!.. гэв.

	Казакуудын нуувчийг харахад тэдний өмнөх овгор гүдэнгийн хуурай шороог пулемётын сум мөн л сэндийчсээр байв. Пулемётын сум туссан газар ямар нэг хүн нүд ирмэхийн зуур нуувчуудыг дагуулан манарсан саарал тэг татах мэт казакуудын нуувч дагуудаа утаа тоос манарна. 

	Григорий английн их бууны сум хаана тусаж байгааг ажиглахаа больж артиллери, пулемётын зай завсаргүй пижигнэж буй дууг чагнаж байснаа овоон дээрээс бууж Ермаковын хойноос гүйцэж очив. 

	— Надаас тушаал авахаас нааш давшилтад бүү ороорой. Их буугаар дэмжүүлэхгүйгээр бид эднийг няцааж чадахгүй гэхэд Ермаков уцаарлан:

	— Би чамд үүнийг эс хэл лүү? гээд бууны дуунд улангассан омголон мориндоо мордов.

	Бууны суман доогуур аймшиггүй харайлгаж яваа Ермаковын хойноос хараад Григорий: «Ямар золигоо хийж чигээрээ давхина вэ? Пулемётод өртөх нь! Хотгор дамжиж өгсвөл гүвээнээс цааш өөрсдийнхөндөө ямар ч аюулгүй хүрэх сэн» гэж бодов. Ермаков хар хурдаараа харайлган давхиж хотгорт ороод цааш гарах нь харагдсангүй. «Овоо ойлгожээ! Одоо ч мэнд хүрнэ» гэж Григорий сэтгэл амарч овооны хажууд хэвтээд яаралгүй тамхи ороож эхлэв.

	Сэтгэл нь хачин тайвшрав. Үгүй, казакуудаа яасан ч пулемётын өөдөөс давшуулахгүй. Хэрэг алга. Офицеруудын дайрдаг рот л дайрч байг. Тэд Усть-Медведицыг эзэлдэг юм байгаа биз. Ингэж энд довын хажууд хэвтэж байхдаа Григорий тулалдаанд биечлэн оролцохоос анх удаа зайлсхийжээ. Энэхэн мөчид Григорий үхлээс халширч айх, эсхүл дэмий хоосон хохирол хүлээхээс төвөгшөөх бодолд ч автсангүй. Тэр бээр саяхан болтол өөрийн амь, өөрийнхөө захиргаанд яваа хүмүүсийн амийг хайрладаггүй байлаа. Гэтэл одоо болоход шал өмнөө... Энэ бүх хэрэг явдал шал хэрэггүй зүйл гэдгийг ингэж год томруун ухаарч байсан цаг түүнд хэзээ ч тохиолдож байсангүй.. Копыловтой ярьсан яриа, эсхүл Фицхалауровтай муудалцсан ер нь энэ хоёр явдлын аль аль нь Григорийн бодол санааг гэнэт хувьсгаж, бууны амны өөдөөс давхиж очдогоо үүнээс хойш больё гэж шийдэх шалтгаан болсон байж болох юм. Казакуудыг большевикуудтай эвлэрүүлж чадахгүй, бас өөрөө большевикуудтай эвлэрч чадахгүй гэдгээ бүүр түүр бодов. Тэгээд ер нь эсрэг үзэлтэй, дайсагнах бодол санаатай хүмүүс, түүнчлэн өөрийг нь үнэн голоосоо үзэн яддаг, өөрөө ч бас тэднийг тэднээс дутуугүйгээр үзэн яддаг Фицхалауров мэтийн хүмүүсийг хамгаалж байдгаа больё гэж бодлоо. Урьдын нөгөө л зөрчил Григорийн сэтгэлийг дахиад л хайр найргүй шаналгааж эхэллээ. «Байлдвал байлдаж л байг. Хажуугаас нь харж сууя. Дивизийг маань мултлаад авангуут цэргээс гуйж халагдаад ар талд гарчихъя. Хийдгээ хийсэн, одоо болох нь тэр!» гэж бодоод Копыловтой маргаснаа санаж, улаантныг зөвтгөх гэж оролдож байгаагаа ойлгов. «Хятадууд улааныханд гар хоосон очиж нийлээд цэргүүдийн адгийн муу цалин хэрэглэл авч байгаа атлаа өдөр бүр амь биеэ хайрлахгүй байлдаж явах юм. Ер нь цалир хэрэглэлээр яах ч юм билээ дээ? Түүгээр ямар золигоо авах юм бэ? Мөрийтэй хөзөр наадаж алдахын тулд уу... Ингэхлээр энд чинь эд мөнгөний шунал биш, өөр ямар нэг учир бий байх... Гэтэл холбоотнууд офицер, танк, их буу, зэр зэвсэг, тэр байтугай луус хүртэл ирүүлж байх! Дараа нь энэ бүгддээ учир тоймгүй их мөнгө нэхэж эхэлнэ. Үүнд л хамаг ялгаа нь байгаа юм байна! Бид үүний тухай л өчигдөр орой маргасан! Штабт очмогцоо Копыловыг дуудаж авчраад: «Ялгаатай юм байна! Копылов, чи битгий толгой эргүүлээд бай!» гэж хэлэх юм байна гэж бодлоо.

	Гэтэл маргах аав гарсангүй. Үдээс хойш Копылов нөөцөд байсан дөрөвдүгээр хороо руу очиж яваад замдаа зэрлэг суманд алагдсаныг Григорий хоёр цагийн дараа сонслоо. 

	Маргааш өглөө нь Фицхалауровын тавдугаар дивизийн ангиуд Усть-Медведицыг байлдан эзлэв.

	 

	 

	XII

	 

	Григорийг явсны дараа гурав хоноод Татарск гацаанд Коршуновын Митька иржээ. Ганцаараа ч биш, залхаан цээрлүүлэх отрядад цуг алба хаадаг хоёр цэрэгтэй хамт иржээ. Тэдний нэг нь Маныч гацааны хижээл халимаг, нөгөө нь Распопинск суурины царай муутай казак залуу байв. Митька тэр халимагийг «ходей» гэж басамжилж нэрлээд, нөгөө Распопинскийн танхай архичныг Силантий Петрович гэж хүндэтгэнэ.

	Митька залхаан цээрлүүлэх отрядад ороод Донын цэрэгт багагүй ажил бүтээж өгсөн бололтой өвөл нь вахмистр дараа нь дэд хорунжий болж, нутагтаа ирэхдээ цоо шинэ офицер хувцастай дэгжин амьтан явжээ. Донын цаад тал руу гараад муугүй явж байжээ гэж бодохоор байв. Нимгэн ногоон френч өргөн мөрийг нь бариад, бариу босоо зах нь үелж булцайсан тарган ягаан хүзүүг нь хавчиж, улаан ханжаартай хөх диагональ даавуу өмд нь бөгсөн биеэрээ дэлбэрэх шахаж... Митькагийн гаднах хээнцэр байдлыг харахад хэрэв энэ золигийн хувьсгал үүсээгүй бол энэ нь ордны дэргэд бараа болж эрхэмсэг их баатар цагаан хааны ариун тунгалаг биеийг хамгаалдаг лейб-гвардийн залуу атаман байх байжээ... Тэгээгүй ч гэсэн Митька муугүй явжээ. Офицерын хэргэм зэрэгтэй ч болжээ. Гэхдээ тэрхүү хэргэм зэргийг Григорий Мелеховтой адил амь насаа алдахын наахнуур баатарлагаар байлдан явж олж аваагүй ажээ. Залхаан цээрлүүлэх отрядад тоогдохын тулд хүнээс этгээд зан чанар хэрэгтэй байжээ... Гэтэл тийм зан чанар Митькад илүүднэ гэхээс, дутахгүй байжээ. Большевик үзэлтэй гэж сэжиглэгдсэн хүмүүсийг Митька казакуудад ч төдий л итгэхгүй, өөрөө аваачиж нядаадаг, цэргээс оргож зугтсан хүмүүсийг өөрөө ташуур, сүмбээр тарчилгаж зовоохоос буцдаггүй, ялангуяа баривчлагдсан хүмүүсийг байцаах талаар түүнтэй эн зэрэгцэх хүн тэдний отрядаа байдаггүй байжээ. Тэр ч байтугай отрядын түрүүч Прянишников өөрөө дал мөрөө хавчин гайхаж: «Ноёд минь Коршуновын урд орох нөхцөлгүй юм! Хүн биш, луу л гэж мэдээрэй!» гэж ярьдаг ч байжээ. Митькагийн бас нэг гойд чанар гэвэл залхаан цээрлүүлэгчид нь баривчлагдсан хүмүүсийг буудчихаж болохгүй, бас зүгээр тавьчихаж болохгүй болохоор зодож банздах шийтгэл оноож, тэр шийтгэлийг гүйцэтгэхийг Митькад даалгадаг байжээ. Митька тэр даалгаврыг биелүүлэх дээ арваад цохисны дараа шийтгүүлсэн хүн цусаар бөөлжтөл биелүүлдэг байжээ. Зуу банздуулсан хүнийг бушуухан шиг л сийрсэнд хуйлж боохоос өөр аргагүй болдог... Ер нь Митькагийн гараас нэг ч хүн амьд мултарч байгаагүй гэдэг. Митька өөрөө сав л хийвэл маасайтал инээмсэглэн: «Миний зодож балбасан бух улаантны банзал цамцыг цуглуулбал Татарск гацааныхныг дагууд нь хувцаслачих вий» гэж сайрхдаг байжээ.

	Митькагийн хүүхэд байхаасаа илэрч мэдэгдсэн тэр хэрцгий догшин авир нь залхаан цээрлүүлэх отрядад ёстой нэг болдог газраа олсноор үл барам, сойлго даруулга нь алдуураад эх захгүй даварчээ. Митька тэдний отрядад очиж нийлсэн офицеруудын аль хог шаар — хар тамхичин, хүчингийн хэрэгтэн, дээрэмчид болон зүсэн бүрийн сэхээтэн яргачидтай ажил төрлийн талаар гар нийлж, улаантныг үзэн ядах талаар тэдний зааж сургасан бүхнийг тариачны ажилсаг зангаар нэгд нэггүй сурч эзэмшээд төдий л их зүдрэлгүй багш нараасаа ч илүү гарсан ажээ. Бусдын цус нөжийг урсгаж тарчилгасаар байгаад цуцаж ядарчихсан галзуу солиотой офицерыг зүрхшээж халшраад байхад Митька сөлөлзсөн шар нүдээ жортойлгон очоод, тэр ажлыг нь дуртайяа гүйцээж өгдөг байжээ.

	Митька казакийн жирийн ангид байснаа хөнгөн хялбарыг бодож түрүүч Прянишниковын залхаан цээрлүүлэх отрядад ороод ийм болчихжээ.

	Гацаанд ирмэгцээ Митька ихэрхүү зан гаргаж дайралдсан авгай хүүхнүүдийг мэндлэхэд дуртай дургүй мэндэлмээр болоод гэр лүүгээ алхуулжээ. Дутуу шатаж нүүрс тортог болсон хашааныхаа үүдэнд буугаад, морио дагуул халимагт бариулж алцан алцан алхалсаар хашаа руугаа оржээ. Силантийг дагуулан байшингийн суурийг дув дуугүй тойрч, түймэрт хайлж урсаад гялтайж байгаа бөөн шилийг ташуурынхаа үзүүрээр эргүүлж, дотор нь эвгүй болж бачимдсан сөөнгө дуугаар:

	— Шатаачихжээ... Уг нь чинээлэг сайхан байшин юм сан! Гацаандаа тэргүүн зэрэг гэгдэж байсан юм. Манай гацааны Мишка Кошевой шатаасан гэнэ билээ. Тэр чинь манай аавыг алсан хүн. Силантий Петрович минь, өсөж бойжсон гэр орныхоо үнсэн чандрууг ингэж үздэг байжээ... гэхэд цаадах нь сэтгэл сэргэсэн янзтай:

	— Тэр Кошевойнхоос гэртээ хүн бий болов уу? гэв.

	— Байх л ёстой. Тэдэнтэй бид гайгүй нэг уулзана.... Одоо манай хүргэнийхээр очъё.

	Мелеховынд очих замд дайралдсан Богатыревын бэрээс Митька:

	— Ээж маань Донын цаад биеэс эгж ирээ болов уу? Гэж сураглав.

	— Арай ч ирээгүй байх аа, Митрий Мироныч!

	— Мелехов гуай гэртээ бий болов уу?

	— Өвгөн үү дээ? 

	— Тийм ээ.

	— Өвгөн гэртээ, Григорийгоос бусад нь цугаараа гэртээ. Петрог л өвөл алчихсан, сонсоо биз дээ?

	Митька толгой дохиод мориндоо ташуур өгч ергүүлэв.

	Тэд эзгүй гудамжаар оров. Миткагийн өлөв дөлөв гэсэн хүйтэн харцтай мууран шар нүдний цог жавхаа гэнэт буурч, Мелеховын гадаа очоод хэнд ч хандалгүй намуун дуугаар:

	— Төрсөн гацаа маань ингэж угтдаг байжээ! Хоол унд олж идэхийн тулд хамаатан саднаараа хэсэх болох нь. За яах вэ, учир нь олдох байлгүй! гэв.

	Пантелей Прокофьевич саравч дор тарианы хадуур сэлбэж сууснаа морьтой улс ирэхийг харж тэдний дундаас Коршуновын хүүг таниад хашааны жижиг хаалга руу очиж онгойлгон: 

	— Морилж орцгоо. Айлчин зочин ирсэнд баяртай байна! Аян замдаа сайн явж ирэв үү? гэж баярлав.

	— Худ сайн уу? Бие тэнхээ сайн биз дээ?

	— Бурхны авралаар овоо л байна. Чи чинь офицер болчихоо юу даа?

	— Ганцхан танай хөвүүд л цагаан погоон зүүх заяатай гэж бодоо юу? гэж Митька хэгжүүрхээд шөрмөслөг урт гараа өвгөн рүү сунгав.

	— Манай хүүхдүүд ч погооны хойноос үхэлдэж хөөцөлдөөгүй л дээ гэж Пантелей Прокофьевич инээмсэглээд хашаанд түрүүлэн орж морь уях газар зааж өгөв.

	Угийн гар султай Ильинишна зочныг хоол ундаар дайлж дууссаны дараа яриа хөөрөө эхлэв.

	Ар гэрийнхнийхээ тухай Митька нэгд нэггүй асууж уурлаж уцаарлах, уйтгарлаж гаслах нь ч мэдэгдэхгүй дүнсийж суув. Гацаанд Кошевойнхноос үлдсэн хүн байгаа эсэхийг Митька ярианы далимд асуусан хүн болж Мишкагийн эхийг хүүхдүүдтэйгээ үлдсэнийг мэдмэгцээ Силантий руу нууцгайгаар нүд ирмэв.

	Төдхөн зочид явах болж Пантелей Прокофьевич гаргаж өгөхдөө:

	— Нутагтаа удаан зочлох уу? гэж асуулаа.

	— Хоёр гурав хононо байх.

	— Ээжтэйгээ уулзана биз дээ?

	— Ажлын амжил ямар болох бол.

	— Одоо хол юманд явах уу?

	— Юу ч болов... Гацааныхаа зарим хүнтэй уулзъя. Бид удахгүй ирнэ.

	Митькаг дагуулуудтайгаа буцаж ирж амжаагүй байхад «Коршунов халимагуудтай ирж Кошевойнхныг гэр орноор нь хүйс тэмтэрчихлээ!» гэдэг яриа Мелеховынд хүрч, гацаагаар нэг тарав.

	Юу ч дуулж мэдээгүй Пантелей Прокофьевичийг дархны газраас дөнгөж хадуур давтах багаж авч ирээд тарианы хадуур янзлахаар дахиад гарах гэхэд Ильинишна:

	— Наашаа ир, Прокофьевич! Бушуулаач! гэж дуудав.

	Хөгшнийхөө сүрхий сандарсныг дууны нь өнгөөр мэдсэн Пантелей өвгөн гайхаад тэр дорхноо гэртээ оров.

	Наталья уйлж цонхийчихсон пийшингийн хажууд зогсоно. Ильинишна нүдээрээ Аникушкагийн эхнэр лүү дохиод:

	— Өвгөн, чи юм дуулав уу? гэж асуув.

	«Ээ чааваас, Григорий л хэрэг бишдэж дээ... Амьд мэнд л байгаасай!» гэж бодохоос өвгөний дотор палхийж, айж бачимдсандаа царай нь хувхай даагаад, тэнд байгаа хүмүүсийн хэн нь ч учрыг хэлж өгөөгүй болохоор бүр ч цухалдаж:

	— Түгжирсэн муусайн мондиуд бушуу ярь! аа!.. Юу болов? Григорий бишдээ юү? гэж хашхираад, тэгж хашхирсандаа тамирдсан мэт бандан дээр лүсхийтэл сууж дэмий л салганасан хөлөө илбэж гарав.

	Григорийн тухай муу мэдээ ирж гэж эцгийнхээ айсныг хамгийн түрүүнд мэдсэн Дуняшка сандарч:

	— Аав аа, Гришийн тухай биш. Митрий, Кошевойнхныг сүйдэлчихжээ гэхэд өвгөний сэтгэл гэнэт онгойх шиг болж:

	— Сүйтгэлээ гэдэг чинь юу гэсэн үг вэ? гээд Дуняшкагийн хэлсэн үгний утгыг гүйцэд ойлголгүй — Кошевойхныг гэнэ үү? Митрий юү? гэж дахин лавлав.

	Сонин юм дуулгах гэж гүйж ирсэн Аникушкагийн эхнэр түгдчиж байгаад ярьж эхэлсэн нь:

	— Ах минь, би тугалаа эрээд Кошевойн хажуугаар гартал Митрий хоёр цэрэг дагуулчихсан тэдний руу очоод гэрт нь орлоо шүү. Тугал маань тээрмээс цааш гарамгүй юм гэж бодлоо. Тугал хариулах ээлжтэй юм... гэтэл Пантелей Прокофьевич түүний үгийг тасалж:

	— Чиний тэр тугалаар би золигоо хийх юм бэ? гэж загнав.

	Тэгэхэд нь нөгөө авгай уйлагнаж байгаад цааш ярив.

	— Тэд гэрт орчихдоо. Би гарахыг нь хүлээгээд байлаа. «Эд лав сайндаа ирээгүй» гэж бодогдлоо. Тэгж байтал орилоон чарлаан болж зодож нүдэж байгаа сонстлоо. Би гэдэг чинь үхтлээ айгаад зугтаая гэж бодоод хашаанаас жаахан холдтол ард минь хөлийн чимээ гарлаа шүү. Эргээд хартал Митрий, Кошевойн эмгэнийг хүзүүгээр нь оосорлочихсон, ай бурхай минь, яг л нохой шиг чиргүүлж явна шүү! Саравч руу чирлээ. Мөн зоригтой хөгшин, нэг ч дуу гараагүй. Ухаан алдчихсан байх. Хамт яваа халимаг нь хөндөл модон дээр үсрээд гарлаа... Хараад байсан чинь Митрий нөгөө хөгшнийг оосорлосон даавууны нэг үзүүрийг халимагт өгөөд «Зангилаад тат!» гэж байгаа сонсогдлоо. Миний айсан гэж яана! Намайг харсаар байтал хөөрхий муу хөгшнийг боомилж алчхангуутаа мориндоо мордоод гацааны захиргаа руу явав бололтой нэг нарийхан гудамжаар орсон. Гэрт орохоос айгаад... Үүдний өрөөнөөс хаалган доогуур нь цус урсаж байгаа харагдсан. Тэнгэр бурхан, ийм булай юмыг дахиж бүү хараасай! гэв.

	— Бурхан тэнгэр мөн ч сайхан зочныг манай руу ирүүлж дээ! гээд Ильинишна юу гэдэг бол гэсэн янзтай өвгөнийгөө харав.

	Тэр яриаг жигтэйхэн санаа зовж гутарсан янзтай чагнаж суусан Пантелей Прокофьевич нэг ч үг хэлэлгүй тэр дорхноо гарав. 

	Удсан ч үгүй Митька дагуултайгаа хашааны хаалга руу ирж яваа үзэгдэв. Пантелей Прокофьевич өөдөөс нь хурдан гэгч хазганан тосож очоод тэртээ холоос:

	— Байз хө! Морьдоо хашаанд бүү оруул! гэж зандрав.

	— За худ минь, юу болчхоо вэ? гэж Митька гайхав.

	Пантелей Прокофьевич тулж очоод Митькагийн ёлтолзсон шар нүд өөд ширтэн:

	— Чи минь, бүү уурлаарай. Гэхдээ чамайг би гэртээ оруулахгүй. Дуртай зүг рүүгээ явсан чинь дээр вий гэж түс тас хэлэв.

	— А-а-а... гэж Митька ойлгосон янзтай царай нь цонхийж

	— Хөөж байгаа хэрэг үү?.. гэв. 

	— Чамайг оруулж орон гэрээ бузарлуулахгүй! Манайхаар дахиж бүү үзэгд. Манай Мелеховынхон хүн алдаг яргачинтай ураг садан болж чадахгүй, мэдэв үү? гэж өвгөн шийдэмгий хэлэв. 

	— Ойлголоо! Харин чи арай дэндүү өрөвч сэтгэлтэй болчихсон юм биш биз?

	— Хөгшин чавганц, нялх нялзрай хүүхдүүдийг алж хядаж эхэлж байгаа болохоор чи ер нь энэрэх нигүүлсэх гэдгийг мэддэггүй хүн юм! Митрий, чи мөн ч муухай ажилтай... Талийгаач эцэг чинь чамайг хардаг сан бол баярлахгүй л байх! 

	— Зөнөглөсөн тэнэг, чи намайг тэдэнтэй налмиганаж бай гэх нь үү? Аавыг минь алсан, өвөөг минь нухсан улстай би буян нүгэл гэлцэж байх юм бий? Чам шиг амьтан тонилж байвал таарна. Хаашаа тонилохоо мэдэж байна уу?.. гэж зандраад Митька жолоог угзчин, мориныхоо амыг эргүүлэв.

	— Митрий, чи миний хүүхэд шиг байж битгий агсраад бай! Чамтай хуваалцах юм бидэнд алга. Бушуухан цаашаа тонил! гэхэд улам ч цонхийж уурласан Митька ташуураараа зангаж:

	— Чи намайг битгий нүгэл хилэнцээр далайгаад бай! Даанч Натальяг өрөвдөөд байна. Тэгэхээс биш энэ их нигүүлсэнгүй сэтгэлтэй чамайг... Та нарыг мэднэ ээ! Та нарын ямар санаатай байгааг ч би нэвт харж байна! Донын цаад биед дүрвэж гараагүй үлдсэн биз? Улааныханд биеэ худалдсан биз? Тэр дээ!..» Нохойн гөлөгнүүдийг дагууд нь Кошевойнхон шиг хядаж баймаар улс! За явцгаая! Муу хазгар нохой, чи миний гарт дайралдалгүй өнгөрөөрэй! Миний атганаас голтой мултрахгүй ч! Яаж дийлж хүндэлснийг чинь сануулаад өгөмз! Би иймэрхүү садныг бас намнаж л явлаа!.. гэж бухимдсан нарийхан дуугаар занав.

	Пантелей Прокофьевич салганасан гараараа хашааны жижиг хаалгыг түгжээд гэр лүүгээ хазганав.

	Өвгөн Натальяг эгцэлж харалгүй:

	— Дүүг чинь хөөгөөд явуулчихлаа гэв.

	Наталья өвгөний тэгж хэлснийг цаагуураа сайшааж байсан боловч юу ч дуугарсангүй. Харин Ильинишна хурдан гэгч залбирчхаад баярласан янзтай:

	— Ашгүй, бурхан тэнгэр амаргүй юмнаас салгаж өглөө! Наталюшка, уучлаарай тусгүй юм хэлчхэв байна. Гэсэн ч танай Митька ёстой муу ёрын амьтан болжээ! Бусад эрчүүл шиг зөв санаатай, ангидаа явж байхгүй, олсон ажлыг нь хараач! Хүн цаазалдаг отрядад орж л дээ! Хөгшин чавганц, нялх нялзрай багачуудыг дүүжилж, гэм буруугүй амьтдыг цавчилж явдаг ч казак эрчүүдийн ажил биш байх аа?! Тэр муу чавганц, хэдэн нялх хүүхэд Мишкагийн хийсэн ажлыг хариуцахгүй биз дээ? Тэгвэл Гришагаас болоод биднийг Мишатка, Полюшкатай цугаарыг улааныхан цавчилж орхих байсан шүү дээ. Гэтэл тэд цавчилгүй уучлаад өнгөрсөн биз дээ? Бурхан минь, би л хувьд зөвтгөж чадашгүй нь! гэж ярив.

	— Эжий, би дүүгээ хамгаалахгүй... гэж хэлчхээд Наталья алчуурынхаа сэжүүрээр нулимсаа арчив.

	Митька тэр өдөртөө гацаанаас явжээ. Каргинскийн хавьцаа залхаан цээрлүүлэх отрядтай нийлж, хүн ард нь Дээд Донын бослогыг даралдахад оролцсон Донецын тойргийн украйн слободуудад дэг журам тогтоохоор отрядаараа хөдөлсөн гэдэг сураг дуулджээ.

	Митькаг явсны дараа долоо хоноод гацаагаар бөөн яриа болов. Кошевойн гэр бүлийнхнийг санааны зоргоор алж талсныг олонх хүн зэмлэж байлаа. Алагдагсдыг нийтийн хөрөнгөөр оршуулж байшинг нь худалдах гэтэл авах эзэн олдсонгүй. Тэгэхлээр гацааны атаманы тушаалаар цонхыг битүүлэн хадаж, тэр аймшигтай байшинд хэзээ хойно болтол хүүхэд багачуул айгаад хавьтахыг больж, эзгүй хаягдсан тэр муу байшингийн хажуугаар гарсан өвгөд хөгшнүүд талийгаач нарын сүнсийг хойд төрлөө олоосой гэж залбирдаг болжээ.

	Тэгж байтал хадлангийн цаг болж саяын явдал ор тас мартагдав.

	Гацааныхан урьдын адил ажил төрлөөр хөөцөлдөж, фронтын тухай яриа хөөрөө болсоор байв. Ажлын мал нь эсэн мэнд үлдсэн айл хунар хараал ерөөл болсоор хөсөг тээвэр нийлүүлнэ. Бараг өдөр болгон үхэр морьдыг мултлан авч суурин руу явуулж байв. Өвөгчүүл өвс хадаж байсан морьдоо мулталж өгөхдөө эцэс төгсгөлгүй дайныг нэг бус удаа жигшин хараацгаана. Гэсэн ч буу сум, хуйлаастай төмөр утас, хоол хүнсийг фронтод хүргэж өгөхөд хүрч байлаа. Тэгээд ч тээсээр л байлаа. Гэтэл хяслантай нь тэнгэр сайхан болж хадаж хураамаар арвин ургац гарсныг яана.

	Пантелей Прокофьевич хадланд гарахаар бэлтгэж байснаа Дарьяд маш их уурлалаа. Хоёр үхэр тэргээр сум ачаад явсан Дарья дамжлага буудлаас буцаж ирэх байтал долоо хоног сураг чимээгүй алга болжээ. Хамгийн найдвартай хоёр хөгшин шар нь ирээгүй болохоор хадланд гарах нөхцөлгүй болжээ.

	Уг нь Дарьяг явуулдаггүй л байж... Дарья хөгжил цэнгэлтэй юманд цаг нөхцөөх талаар хачин дуртай, харин мал маллахдаа даанч урагшгүйг мэдсээр байж, өөр явчихмаар хүн олдохгүй болохоор Пантелей Прокофьевич аргагүйн эрхэнд шийдсэн хэрэг гэж бодоод хоёр шараа хөллөж өгөөд явуулчихсан юм санжээ. Танихгүй казакуудтай алсын замд бүсгүй хүүхдийг явуулах халгаатай учраас Дуняшкаг явуулж болоогүй ажээ. Натальяг явуулъя гэтэл хүүхдүүд нь жижиг. Тэр муухай золигийн сумыг өөрөө аваад явдаг юм бил үү? гэж байтал Дарья явъя гэж дууджээ. Гэрийн мухар сахиж байснаас гадуур дотуур явах нь илүү чөлөөтэй, эрх дураар байх учраас урьд тээрэм рүү будаа гурил хүргэх, эсхүл аж ахуйн ямар нэг ажлаар ийш тийш явах бол хаа ч гэсэн дуртай явдаг байжээ. Явах бүрдээ ч баярладаг, цэнгэдэг байжээ. Хадам ээжийнхээ хараанаас мултарсан Дарья ёстой нэг дур хүслээ ханатал наргиж, өөрийн нь хэлдгээр овоо дориун гэж үзэгдсэн казакууд «явуулын янаг хайртуудтай мушгидаг» байжээ. Харин гэртээ бол Петрогийн үхсэнээс хойш хатуу чанга Ильинишна Дарьяг дур зоргоор нь байлгадаггүй байлаа. Авааль нөхрийгөө амьд мэнд байхад нь зангаа хувиргадаг эхнэр нөхрийгөө үхэхлээр үнэнч журамтай байх ёстой гэж Ильинишна үздэг байжээ.

	Хоёр шарыг эзэн хүн шиг арчилж тордож явахгүй гэдгийг Прокофьевич мэдэж байсан боловч арга барагдахдаа их бэрээ явуулахад хүрсэн ажээ. Явуулах ч явуулжээ. Харин явуулсан хойноо өвгөн бүхэл долоо хоног зовохын ихээр зовж, сэтгэлээр унаж гүйцжээ. Хэд хэдэн шөнө дуг нойрон дунд сэрээд «хоёр үхрийг маань цааш нь харуулчихдаг болов уу!» гэж бодоод уртаар шүүрс алддаг ч болжээ.

	Дарья арван нэг дэх хоногийн өглөө ашгүй нэг юм иржээ. Пантелей Прокофьевич хадлангаас дөнгөж ирээд байлаа. Аникушкагийн эхнэртэй уналгаа ээлжлэн өвс хадаж байснаа Дуняшкатай хөдөө орхичхоод ус, хоол унд авахаар гацаа оржээ. Өвгөн Наталья хоёрыг цай ууж байтал цонхны хажуугаар хэзээний танил тэрэгний дугуй хяхнан өнгөрөх сонстов. Наталья гүйж очоод цонхоор харахад нүдээ далд ортол алчуур ороосон Дарья турж эцсэн үхрээ авч яваа харагдлаа.

	Үмхсэн хоолоо зажилж дуусаагүй байсан өвгөн:

	— Дарья юу? гэж асуув.

	— Тийм байна!

	— Үхрийнхээ барааг хардаг өнгөрлөө гэж бодож байсан юм сан! Ай бурхан минь! Өөдгүй өлөгчин! Аргагүйн эрхэнд гэрийн бараа харж байгаа вий... гэж өвгөн унтууцан уурлах, залбирах хослуулав.

	Дарья тэргийг буулгаад галын өрөөнд орж дөрөв нугалсан өрмөгийг хаалганы хажууд тавиад гэрийнхэнтэйгээ мэндлэв.

	Пантелей Прокофьевич мэндийн хариу ч үгүй хүрлийж хараад: 

	— Хонгор минь, чи даанч яав даа! Дахиад долоо хоночхоод ирэхгүй дээ! гэж өрөвдсөн царай гаргаж хэлээд Дарья алчуураа авах зуур:

	— Өөрсдөө явбал болоо биз! гэж хэгжүүрхэв. 

	Тэднийг тайтгаруулах гэж Ильинишна хажуугаас нь:

	— Яагаад ингэж удав аа? гэлээ.

	— Явуулахгүй болоод л удаа биз.

	Пантелей Прокофьевич үнэмшихгүй янзтай толгой сэгсэрч:

	— Дамжлага дээрээс Христонийн эхнэрийг буцаасан байж чамайг болохоор явуулаагүй вий дээ? гэв.

	— Чухам намайг л явуулсангүй! гэж Дарья ууртай гэгч хялбалзаад, — Итгэхгүй байвал ачаа дагаж явсан даргаас очоод асуухгүй юу гэв.

	— Чиний төлөө хов хөөцөлдөж явж чадашгүй. Харин чи дараагийн явалтад гэртээ сууж байгаарай. Чамайг үхсэн хойно чинь явуулах вий.

	— Сүрдүүлж л бай! Их сүрдүүлж гэнэ! Би явах ч үгүй! Явуулъя гэсэн ч явахгүй! гэхэд өвгөн сэтгэл нь тайтгарсан янзтай:

	— Үхрүүд маань зүгээр үү? гэв.

	— Зүгээр. Таны үхэр юу болох юм... гэж уурлаж хүрлийсэн Дарья дуртай дургүй хариулав.

	«Замдаа ямар нэг хонгороос хагацчихаад хор шар нь буцлаа биз» гэж Наталья бодов.

	Ерөөсөө. Наталья, Дарьягаас сэжиглэж түүний эрээлж цээрлэхийг мэдэхгүй хавьтсантайгаа нөхцөж байдагт нь харамсаж явдаг байжээ.

	Хоол цай идэж уугаад Пантелей Прокофьевичийг хөдлөх гэж байтал гацааны атаман ирж:

	— Пантелей Прокофьевич, мэнд ус яамай. Явахаа азна гэв.

	Өвгөний уур цухал бадравч хүлцэж:

	— Дахиад даанч хөсөг гэж ирээгүй биз дээ? гэж асуув.

	— Үгүй, өөр хэрэг мандаад. Донын бүх армийн жанжин генерал Сидорин одоохон манайхнаар морилж ирэх гэнэ. Мэдэв үү? Сая суурины атаманы зар бичгийг зарлага хүргэж ирлээ. Өвгөд хөгшид нэгийг ч үлдээлгүй цуглуул гэж тушааж байна. 

	— Цаадуул чинь галзуураа юу? Ийм ид ажлын үеэр ямар амьтан цуглаан хийж байсан юм бэ? Өвөлдөө идэх өвсийг чиний тэр генерал Сидорин надад өгөх юм уу? гэж омогдоход гацааны атаман тайвнаар:

	— Миний генерал бол чиний ч бас адилхан. Юу гэж тушаасныг нь хийж явна. Наадах тэргээ буулга! Өргөн ихээр хүндэтгэж угтах хэрэгтэй. Түүнтэй цуг холбоотны генералууд ч ирэх юм шиг ярилцаж байна гэв.

	Пантелей Прокофьевич өндөр дугуйтынхаа дэргэд дув дуугүй хэсэг бодлого болж зогссоноо үхрүүдээ салгаж эхлэв. Хэлсэн үг нь нэлээд жинтэй болсонд хөгжиж баяссан атаман:

	— Гүүг чинь хэрэглээд өгвөл болох болов уу? гэв.

	— Гүүгээр чи яах нь вэ?

	— Байж ядсан золигуудыг угтуулж Дурнын хотгорт гуравласан морьтой тэрэг очуул гэж тушаасан. Тэр морин тэргийг хаанаас олохыг мэдэхээ болиод байна! Үүрээр босоод усан хулгана болтол шогшиж шогшиж дөрөвхөн морь оллоо. Улс амьтан дагуудаа хадланд гарчихсан, орилоод орилоод бүтдэг биш!

	Номхорч тайтгарсан Пантелей Прокофьевич гүүгээ өгөхөөр болж, бас зөөлөн нумтай тэргээ ч ав гэв. Угаасаа Пантелей Прокофьевич генерал хүнийг жигтэйхэн хүндэлдэг, тэгээд армийн жанжин, бас гадаадын генералуудтай ирж яваа болохоор...

	Атаманы мэрийснээр гуравласан морьтой хоёр тэргийг арай гэж бүрдүүлээд хүндэт зочдыг тосуулахаар Дурнын хотгор луу явуулав. Хүн амьтан талбай дээр цугларч, өчнөөн төчнөөн хүн хадлангаа хаячхаад гадаа руу гүйлдэж ирэв. 

	Пантелей Прокофьевич ажил ч яамай болж Дуняшкагийн ус, хоолыг Дарьягаар явуул гэж авгайдаа зарлиг буулгачхаад өөрөө цэвэр цамц, улаан ханжаартай цэмбэн шалбуур өмд, урьд Григорийн авчирч бэлэглэсэн саравчтай малгайг өмсөж гоёчихсон майданд очихоор хазганав.

	Удсан ч үгүй их замаар бөөн тоос суунаглан гацаа чиглэж автомобилийн дохионы аялгуут дуу сонстож, тоосон дундаас нэг төмөррхүү юм гялалзаж үзэгдэв. Зочид цоо шинэхэн хар хөх хоёр машинаар давхиж, тэрэгний хойноос цуварсан хадланчдаас түрүүлэн гурван морьтой хоёр тэрэг дэндэлзэн гүйлгэж, баяр ёслолын байдал оруулах гэж гацааны атаманы олж зүүсэн шуудангийн бяцхан хонхнууд морины хүзүү дээрх нум модны дор санжганан уйтгартай гэгч жингэнэлдэнэ. Талбайд цугларсан хүмүүс хөгжилдөн яриа хөөрөө болж, хүүхдүүд баясан хашхиралдах сонсогдоно. Сандарч тэвдсэн атаман идээний дээж талх давс барьсан хүндэт өвөгчүүлээ цугларуулан, олон хүний дундуур ийш тийш гүйнэ. Пантелей Прокофьевичийг хармагц атаман баярлан ханцуйнаас нь чангаан: 

	— Чи минь, гардуулж өгөөч! Чи бас ёс горим мэддэг, юм үзсэн хашир хүн... Ийм улстай яаж мэндэлдэг барьдгийг мэдэх хойно... Чи бас тойргийн гишүүн. Хүү чинь тийм... Би нэг л айгаад өвдөг чичрээд болох биш. Энэ талх давсыг авч үзээч гэж гуйв.

	Ингэж завшаан тохиолдсонд хязгааргүй баярласан Пантелей Прокофьевич эхлээд бас нэрэлхэж дургүйцсэнээ толгой гудайлган түргэн гэгч залбирчхаад, хатгамал хээтэй урт алчуураар бүтээсэн талх, давсыг хүлээн авч цугларагсдыг тохойгоороо ёвчин түлхсээр явж хүмүүсийн нүүрэн талд гарав.

	Боргосоор байгаад хоолой нь сөөсөн зүсэн бүрийн сагсгар ноход сүрэглэн дагасан машинууд төдхөн талбайд дөтлөн ирэв. 

	Царай нь цонхийсон атаман:

	— Чи...яаж байна? Зүрх алдаж байна уу? гэж Пантелей Прокофьевичоос шивнэн асууна. Тэр бээр энэ яваа насандаа анх ийм том дарга нарыг үзэж байгаа юм санжээ. Пантелей Прокофьевич эргэлдсэн хөхөвтөр нүдээр атаманыг хялавхийн хараад сандарч бачимдсан хоолойгоор:

	— Намайг сахлаа самнатал үүнийг барьж бай, май! гэв.

	Тавагтай талхыг атаман дуулгавартай нь аргагүй авч Пантелей Прокофьевич сахал үсээ илбэж, идэрхэн эр шиг цээжээ ханхалзуулан, доголонгоо мэдэгдэхгүйн тулд хазгар хөлөө хуруугаар нь гишгэж, тавагтай талхыг авав. Гэтэл гар нь чичрээд эхлэхээр атаман сандарч:

	— Унагачихгүй биз? Ай даа, тун хичээдэг юм шүү! гэж захив.

	Тэгэхэд Пантелей Прокофьевичийн эгдүү хүрч дал мөрөө хавчгануулан би болоод унагах вий! Ийм тэнэг юм хэлж байх гэж! Тойргийн гишүүн, зарлигийн атаманы ордонд бүх улстай гар хөлөө барилцаж явсан хүн генералыг харчхаад айна гэдэг юу гэсэн үг билээ? Энэ муу өөдгүй, атаман ч бүр ухаан алдчихжээ! гэж бодоод:

	— Найз минь, би чинь цэргийн дүүрэгт зарлигийн атамантай цай гүнцэглэж суусан хүн... гэж эхэлснээ гэнэт таг чиг болов.

	Түрүүчийн машин арваад алхмын зайтай ирээд зогсов. Үсээ хусаж том саравчтай малгай тавьж френч дээрээ орос биш нарийхан погоон хадсан жолооч үсрэн гарч машины хаалгыг нээв. Машин дотроос цэрэг ногоон хувцастай хоёр хүн яаралгүй гарч цугларагсдыг чиглэв. Тэднийг халз чиглээд ирэхлээр Пантелей Прокофьевич номхон зогссон хэвээр гөлөрч, энэ даруу хувцастай улс нь генералууд, нөгөө дагаж яваа хээнцэр улс нь бараа бологч жирийн тушаалтан байх нь гэж таалаа. Өвгөн ойртон айсуй зочдыг нүд цавчилгүй ширтэх тутам улам их гайхлаа. Генералын нөгөө унжиж санжсан эполет нь хаа байна? Аксельбант, одонгууд нь хаа байна? Гаднах байдлаараа цэргийн жирийн нэг бичээчээс ялгагдахгүй бол ямар генерал байх юм бэ? гэж бодоод агшин зуур сүрхий гутарлаа. Генералын нэрийг гутаасан энэ улсыг угтах гэж баяр ёслолын байдлаар хувцаслаж бэлдсэндээ хүртэл гутрав. Иймэрхүү муусайн генерал ирнэ гэж мэдсэн бол, чөтгөр «алгадмаар, яалаа гэж ингэж ажил болж өнгөтэй өөдтэйгөө өмсөж, хүлээж ядаж байх билээ. Үгүй ядаж энэ аль нэг нусгай чавганцын барьсан түүхий талхыг барьчхаад тэнэг юм шиг зогсож байхгүй сэн. Хол хэвтэнэ гэж бодлоо. Энэ яваа насандаа амьтны доог болж яваагүй Пантелей Мелехов одоо л нэгийгээ үзэж, хэдхэн минутын өмнө ард нь хүүхдүүд жиг жуг гэлцэж нэг муу чөтгөрийн жаал: «Хүүхдүүд ээ! Хазгар Мелеховын оцойгоод зогсож байгааг хараач! Зараа залгичихсан юм шиг!» гэж байгаад хамаг байдгаараа хашхичиж байхыг чихээрээ сонсжээ. Олигтой юмнаас болж ингэж улс амьтанд шоолуулж, өвчтэй хөлөө ядартал номхон зогсож байгаа бол ч яая гэх сэн... гэж бодоод Пантелей Прокофьевичийн дургүй хүрч, хамаг дотор нь харлаж горойв. Хамаг явдал энэ өөдгүй аймхай муу атаман шиг юмнаас боллоо. Гүйж ирж худлаа хэлж гүү, тэрэг хоёрыг минь авсан. Бас гацаагаар нэг хэлээ унжуулан шогшиж явж тэргэндээ хангир янгир гэсэн муусайн хонх цуглуулж зүүснийг нь ёстой уул үзээгүй байж хормой шууна, ус үзээгүй байж гутал тайлна гэгч л болжээ. Пантелей Прокофьевич бол амьдралдаа иймэрхүү генералуудыг бишгүй дээ нэг үзэж явсан хүн! Эзэн хааны үзлэгийг ч аваад үзсэн дээ. Энгэр дүүрэн одон медаль, алтан саа болсон амьтад явдаг сан. Харахаас сэтгэл баярламаар, генерал ч биш, бурхны хөрөг гэмээр улс байдаг сан! Гэтэл эд нар цугаараа хашааны хонь шиг цэл ногоорсон юм байх. Ядахдаа нэг ч гэсэн дүрэмт малгайгүй, хумбан таваг шиг юм углачихсан, эрүү ам ч гэж мөлчийтөл хусчихсан, дэнлүү бариад эрсэн ч хүний урамд сэрвийж сэртийх үсгүй... гэж бодоод Пантелей Прокофьевичийн дургүй хүрч хөмсөг зангидан нулимах шахтал нэг хүн нуруу руу нь хүчтэй нударч:

	— Очоод бариач!.. гэж чангаар шивнэв.

	Пантелей Прокофьевич урагш алхтал генерал Сидорин өвгөний толгой дээгүүр цугларагсдын зүг харж хангинасан чанга дуугаар:

	— Эрхэм өвөгчүүл, сайн байцгаана уу! гэв.

	— Эрхэмсэг ноёнтны амар амгаланг айлтгая! гэж гацааныхан ам амандаа шуугилдав.

	Генерал талх, давсыг Пантелей Прокофьевичийн гараас эелдэг найрсгаар авч «Баярлалаа!» гээд туслагчдаа шилжүүлэв.

	Сидоринтой зэрэгцэж зогссон горзгор нарийхан англи хурандаа нүд рүүгээ дарж өмссөн дуулган доороосоо казакуудыг хүйтэн нүдээр сонирхон ажиглана. Тэр нь Кавказ дахь Британийн цэргийн төлөөлөгчдийн газрын дарга генерал Бригссийн тушаалаар Сидориныг большевикуудаас цэвэрлэсэн Донын цэргийн харьяа газрыг шалгаж зааварлах ажлаар явахад нь дагалдаж, хэлмэрчээр дамжуулан казакуудын санаа бодлыг нарийн судалж, бас фронтын байдалтай танилцаж яваа ажээ.

	Хоол ундгүй аялал, тал нутгийн нэг хэвийн байдал, залхуутай ужиг яриа, их гүрний төлөөлөгчдийн олон зүйлээс бүрдсэн ярвигтай үүрэг энэ бүгдэд хурандаа ядарч зутравч вангийн албаны эрх ашиг юу юунаас чухаг байжээ! Орос хэл мэддэг боловч түүнийгээ бусдаас нууж, суурины илтгэгчийн үгийг анхааралтай чих тавин чагнаж бараг ихэвчлэн ойлгож байв. Тэр нь тал нутгийн дайчин хөвүүдийн янз бүрийн зан авиртай хүрэл бор царайг ёстой л британи нутгийн хүний ихэмсэг дээрэлхүү байдлаар харж, олон казакийг хармагц нүднээ илт тусдаг олон ястан арьстан холилдсон зүс царайг гайхан ажна. Славян гарлын тунгалаг шаргал үстэй казакийн дэргэд яах аргагүй монгол удмын хүн ч зогсоно. Тэдний хажуухантай гараа хар хиртэй даавуугаар боочихсон хэрээний өд шиг тас хар царайтай залуухан казак, христос бурхны сургаалд гардаг шиг цэл буурал өвгөн гэлэнтэй дүнгэр дангар ярилцана. Урт таяг тулж хуучин цагийн казак дээл өмссөн тэр өвгөн гэлэнгийн судсанд Кавказын уулынхны цэвэр цус лугшиж байгаа байх гэж мөрийцөж болохоор...

	Хурандаа түүх бага сага гадарладаг болохоор казакуудыг хараад энэ зэрлэг бүдүүлэг хүмүүс байтугай, эдний ач, гуч нь ямар нэг Платовын удирдлагаар Энэтхэг орон хүрэх.. заяагүй юм гэж бодов. Большевикуудыг ялсны дараа иргэний дайнд цусаа урсгасаар Орос орон удтал их гүрний жагсаалаас гарч, ойрын арван жилд Британийн дорно зүгийн эзэмшил газарт заналхийлэх аюул алга болно. Большевикуудыг ялна гэдэгт хурандаа хатуу итгэж байлаа. Эрүүл саруул ухаантай, тэгээд бас дайны өмнө Орос оронд олон жил байсан хүн болохоор хагас зэрлэг оронд коммунизмын үл гүйцэлдэх үзэл ялна гэдэгт итгэж огтхон ч чадахгүй байжээ...

	Чанга чанга инээлдэж байгаа хүүхнүүдийн яриа хурандаагийн анхаарлыг татаж, бас тэдний нар салхинд саарьтаж хатсан өргөн шанаа бүхий нүүр, үл мэдэг хямсалзан жимбэгэр уруулуудыг эргэж харлаа.

	Пантелей Прокофьевич талх, давсыг барьчхаад олны дунд шурган оров. Тэр нь Вешенскээс ирсэн үл таних нэг ноёнтон Вешенск суурины казакуудын өмнөөс баяр хүргэхийг сонссонгүй, олны дундуур зүсэн гарч улсаас хөндий зогсох гуравласан морьтой тэрэг рүү явав.

	Усан хулгана болтлоо хөлөрсөн морьд зогсож ядан амьсгаадна. Өвгөн тэргэнд голлож оруулсан гүүнийхээ хошууг ханцуйгаараа арчаад шүүрс алдав. Гомдож гутарсандаа болоод гайгүй сайн хараал тавьж, гүүгээ мултлан аваад харимаар санагдав.

	Тэр үеэр генерал Сидорин Татарск гацааныханд хандаж үг хэлэв. Улаантны ар талд байлдаж байсныг сайшаагаад: 

	— Тэд нар манай нийтийн дайсантай эрэлхэг зоригтой тулалдлаа. Большевикууд, тэдний аймшигтай дарлал нухчлалаас аажим аажмаар чөлөөлөгдөж байгаа эх орон маань та нарын гавьяаг мартахгүй. Та бүхний мэдэж байгаагаар улаантныг эсэргүүцэх зэвсэгт тэмцэлд онцгой шалгарсан танай гацааны эмэгтэйчүүдийг сайшаан шагнахыг хүсэж байна. Одоо нэрсийг дуудмагц манай казакийн баатар охид урагшаа гарахыг урья! гэв.

	Нэг офицер нэрсийн товч жагсаалт уншин сонсгов. Хамгийн түрүүнд Мелеховын Дарьягийн нэр гарав. Бусад нь эр нөхрөө бослогын эхээр алуулсан бэлэвсэн авгайчуул, бас Сердобскийн хороог бууж өгсний дараа Татарск гацаанд тууж ирсэн олзлогдсон коммунистуудыг тарчилган хядахад Дарьягийн нэгэн адил гар бие оролцсон хүүхнүүд байлаа.

	Тэр өдөр Дарья Пантелей Прокофьевичийн тушаалаар хадланд гарах байтугай, харин найр наадам болж байгаа мэт гоёж гангалчихсан гацааны олон хүүхний дунд зогсоно.

	Нэрээ сонсмогц Дарья сүлжмэл хүрээтэй цагаан алчуураа явуут засаж нүдээ жирвийлгэн, жаахан эвгүйрхэх байдалтай мушилзан инээмсэглэсээр хүүхнүүдийн дундуур түлхлэн явж улсын нүүрэн талд гарав. Аян замд явж янаг дурлалын адал явдалд эцэж ядарсан атлаа эгдүүтэй хөөрхөн харагдаж байлаа! Наршиж гандаагүй хоёр хацар нь цайрч, жирвэгэр нүд нь тогтож ядан гялалзаж, будмал хөмсөг нь байн байн солбилзож, жомбогор уруул нь мушилзан инээмсэглэж байгаа нь эзтэй үзэгдэнэ.

	Улсын өмнө цаашаа хараад зогсож байгаа нэг офицер замд нь тээглээд байхлаар:

	— Хүргэнийхээ садныг гаргачихна уу! гэж аяархан түлхэж зайлуулаад Сидорин руу очив.

	Сидорин туслагчийнхаа гараас Георгийн ленттэй медалийг дуугүйхэн авч Дарьягийн цамцны зүүн энгэр дээр хадаж өгөөд Дарьягийн өөдөөс инээмсэглэн харж:

	— Та чинь гуравдугаар сард алагдсан хорунжий Мелеховын авгай юу? гэв.

	— Тийм ээ.

	— Та одоо таван зуун рубль аваарай. Энэ офицер танд өгнө. Таныг үнэхээр баатарлаг зориг гаргасан явдалд цэргийн атаман Африкан Богаевский болон Донын засгийн газар баяр хүргэж талархал илэрхийлснийг уламжилъя... Тэд бас танд тохиолдсон уй гашуунд эмгэнэл илэрхийлсэн гэв.

	Генералын хэлсэн бүрийг Дарья гүйцэд ойлгосонгүй. Толгой дохин баяр хүргээд туслагчийн гараас мөнгийг авч, бас л юу ч дуугаралгүй дэмий л инээмсэглэн, идэрхэн генералын халз өөдөөс харлаа. Тэр хоёр нуруугаар бараг ижилхэн байв. Дарья ч генералын туранхай нүүрийг огт ичиж зовох шинжгүй сайн ажиж, тэрхэн хооронд «Петрог маань хоёр үхрийн үнээс хямдхан үнэлж дээ... Харин энэ генерал овоо аятайхан эр байна» гэж бодов. Дарьяг тэр дорхноо зайлах байх гэж Сидорин бодсон боловч наадах нь нэг л хөдөлж ядаад байв. Сидорины ард зогсож асан туслагч, офицерууд эрээгээ алдсан бэлэвсэн авгайг зааж бие бие рүүгээ нүд ирмэж инээмсэглэнэ. Англи хурандаа ч хүртэл инээд нь хүрч, бүсээ засан хавчганаж, хэр баргийн юманд хувирдаггүй гөлгөр нүүр нь инээмсэглэмээр болж байлаа.

	— Би явж болох уу? гэж Дарья асуув. 

	— Яв яв. Бололгүй яах вэ! гэж Сидорин бушуухан зөвшөөрөв.

	Дарья авсан мөнгөө цамцныхаа энгэр лүү хийчхээд хүмүүс рүү явав. Илтгэл яриа, ёслол журамд залхуу нь хүрсэн офицерууд Дарьягийн хайвалзан гунхалзах алхааг нүд салгалгүй ширтэцгээв. 

	Талийгаач Мартин Шамилийн эхнэр, Сидорин руу дөлж ядсаар очлоо. Хуучин муу цамц дээр нь медаль хадаж өгмөгц Шамилийн авгай гэнэт аргаа барсан эмэгтэйн байдлаар учир зүггүй мэгшин уйлахад офицеруудын нөгөө хөгжүүн байдал тэр дорхноо арилж цөм өрөвдсөн янзтай хүрлийцгээв.

	— Танай нөхөр бас алагдсан уу? гэж Сидорин ярвайсхийн асуув.

	Нус нулимс болсон авгай ханцуйгаараа нүүрээ таглан толгой дохив.

	— Наадах чинь тэргэнд ачаад ч багтахгүй олон нялх нойтон хүүхэдтэй юм! гэж нэг казак хоолой шахан хэлэв.

	Сидорин англи хурандаад өндөр дуугаар: 

	— Большевикуудтай тулалдахад онцгой баатарлаг гавьяа байгуулсан эмэгтэйчүүдийг бид шагнаж байгаа юм. Эдний олонхын нөхрүүд большевикийг эсэргүүцэх, бослогын эхээр алагдсан билээ. Энэ бэлэвсэн эхнэрүүд нөхрийгөө алуулсанд хорсож орон нутгийн коммунистуудын том отрядыг дагууд нь устгасан. Миний саяын хамгийн түрүүнд шагнасан офицерын авгай бол хэтэрхий харгис коммунист комиссарыг гардан алсан хүн гэв.

	Орчуулагч офицер англиар товч ярьж өгөв. Түүнийг сонсоод хурандаа газар ширтэн:

	— Би энэ эмэгтэйчүүдийн эрэлхэг зоригийг бахархан гайхаж байна. Генерал аа, эд нар чинь тулалдаанд эрэгтэйчүүдтэй ив ижилхэн оролдсон хэрэг үү? гэв.

	— Тийм ээ гэж товчхон хариулаад Сидорин гурав дахь эмэгтэйг ойртож ир гэж гараараа дохив.

	Шагнал гардуулчхаад зочид төдхөн суурин руу хөдөлцгөөв. Олон нохой боргосон машин далд ормогц хадландаа яарсан хүмүүс бушуухан тарцгааж, сүмийн хашааны дэргэд гуравхан өвгөн үлдэв.

	Тэдний нэг нь гараа алдлан савж: 

	— Сонин ч цаг болжээ! Урьд дайнд явж байхад Георгийн загалмай одон, медалийн аль алиныг маш их юм бүтээж баатар чадлаа гаргасан ямаршуу хүнд шагнадаг байлаа даа? Хамгийн айхавтар улсад л өгдөг сөн! Тэр болгон хүн авдаггүй байсан сан. Ямар сайндаа «Загалмай зүүгээд харих, зад буудуулчхаад хэвтэх» гэдэг зүйр үг гарах билээ дээ. Одоо ч харин одон, медалийг эмс хүүхнүүдэд зүүж өгдөг болоо шив... Олигтойхон юм хийсэн бол ч яая гэх сэн... Казакуудын тууж ирсэн гар мухар улсыг мод шийдмээр цохиулсан байж юуны нь баатарлаг гавьяа байх вэ?

	Ай мэдэхгүй, хачин л юм болж байна гэхэд нэг хорчийсон харалган өвгөн алцайн зогсож өврөөсөө хуйлаастай тамхины уутыг яаралгүй гаргах зуур:

	— Энэ дарга нар Черкасскт байдаг болохоор биднээс илүү мэдэж байгаа л даа. Эмсийн сэтгэл санааг засаж сайн байлдуулахын тулд юухан хээхнээр хууръя гэж арга зохиосноос зайлахгүй. Медаль ч өгөөд, таван зуун цаас ч өгөөд байвал тийм хүндтэй сайхан юмнаас дургүйлхэх хүүхнүүд гарах уу даа! Зарим эрчүүл фронтод очихоос дургүйлхэж, дайнаас бие зайлсхийх гэж бодсон ч байж сууж тэсэх үү дээ? Эхнэр нь хангинаад суулгана гэж хол! Шөнийн ууль шиг орилоод амар заяа үзүүлэхгүй! «Надад медаль өгчихдөггүй байгаа?» гэж эм сүвтэй бүгд нь боддог болно гэв.

	Тэгэхэд гурав дахь өвгөн тас зөрж:

	— Федор, чи шал балай юм ярьж байна. Шагнах ёстой болоод шагнаа биз. Бэлэвсэн муусайн авгайчуудын аж ахуйд хэдэн цаас тус нэмэр болог. Харин медалийг бол эр зоригтой болохоор шагнаж байгаа байлгүй. Мелеховын Дашка Котляровыг анхалж шийтгэсэн нь долоон зөв! Тэднийг тэнгэр бурхан шийтгэж байгаа юм. Харин ч авгай хүүхнүүдийг бол зэмлэж болохгүй, ам хатуутай ч амь нэгтэй юм... гэв.

	Гурван өвгөн оройн мөргөлийн хонх дуугартал маргаж бие биеэсээ илүү мэдэмхий амьтад болох гэж хэрэлдэхээ шахав. Харин хонх дуугармагц гурвуул босож малгайгаа авч залбираад сүмийн хашаа руу намбатай нь аргагүй орцгоов.

	Мелеховынхны амьдралын хувирч өөрчлөгдсөн нь гайхалтай. Саяхан болтол Пантелей Прокофьевич бор гэртээ богд, хар гэртээ хаан сууж хавь ойрынхон нь түүнд үг дуугүй захирагдаж, ажил явдал нь санасанчлан бүтэж, жаргал зовлонгоо цугаар хуваалцаж, гэр ахуйн хамаг бүх юманд нь олон жил хэвшиж нэвтэрсэн чамбай байдал харагдаж байдаг байлаа. Гэр бүлээрээ жигтэйхэн эв түнжинтэй байсан нь энэ хавраас цөм өөрчлөгджээ. Хамгийн түрүүнд Дуняшка салж хөндийрч, эцэгтээ шууд захирагдахгүй ч гэсэн ногдсон ямар нэг ажлыг өөртөө биш, айлд зарцлагдаж байгаа мэт харахаас дургүй арай гэж хийдэг, гаднах байдлаараа ч гэсэн түгжмэл, хүнийрхүү болж, нөгөө аальгүй инээд нь бүр ч ховор сонсогддог боллоо.

	Григорийг фронтод явснаас хойш Наталья хөгшдөөс хөндийрч бараг бүх цагаа хүүхдүүдтэйгээ өнгөрүүлж, зөвхөн тэдэнтэйгээ ярилцаж оролдож суудаг болжээ. Битүүдээ ямар нэг юманд шаналж байгаа байдал үзэгдэвч өөрийнхөө зовлон шаналгын тухай ойр дотнын хэнд ч ганц ч үг цухуйлгалгүй, хэнд ч гомдож үглэлгүй сэтгэлийнхээ зовлонг аль болохоор нууна.

	Дарьягийн тухайд гэвэл бүр ч жолоо нь алдуурч, фронтод юм хүргэж ирснээсээ хойш урьдын Дарья огт биш болжээ. Сав л хийвэл хадам эцэгтэйгээ арцалдаж, Ильинишнаг тоохоо больж, онцын шалтгаангүй байж хавьтсан бүгддээ уурлан, бие муу гэж шалтгаалаад хадлангаас зугтаж Мелеховынд эцсийнхээ удаа байгаа мэт аашилна.

	Пантелей Прокофьевичийн харан байтал гэр бүл нь сарнин бутарч хөгшинтэйгөө хоёулхнаа үлдэв. Ураг төрлийн барилдлагаа нь яах ийхийн завдалгүй хурдан алдуурч, урьдын дотно элэгсэг харилцаа алга болж, үг ярьсан ч уурлаж уцаарлах, хүнийрхүү байдал цухалзах нь олонтоо... Цугаараа ширээ тойрч хоол унд идэхдээ ч урьдын эв түнжинтэй, найрсаг сайхан гэр бүлийнхний ёсоор биш зүгээр нэг цугларсан хүмүүс шиг үзэгдэнэ.

	Энэ бүгдийн шалтгаан бол дайн гэдгийг Пантелей Прокофьевич сайн мэдэж байлаа. Цэл залуу бүсгүйн цэвэр ариун, тачаангуй сэтгэлийн хайраар хүсэн дурласан ганц хүн Мишка Кошевойтой хэзээ нэгэн цагт ханилан суух найдварыг минь тасаллаа гэж Дуняшка эцэг, эхдээ уурлаж, Наталья Григорийг дахиад л Аксиньятай нөхөцлөө гэж мөч л нөгөө зовлон шаналгаагаа хэнд ч хэлдэггүй зангаараа хав дарж санааны зовлон эдэлнэ. Энэ бүгдийг Пантелей Прокофьевич мэдсээр байвч гэр бүлийнхээ хуучин ёс дэглэмийг сэргээж үнэхээр чадахгүй болжээ. Үнэндээ ч энэ бүх явдлын дараа охиноо улайрсан большевиктой суулгахыг яаж ч зөвшөөрөх билээ. Зөвшөөрдөг юм гэлээ гэхэд тэр мондийн хүргэн нь аль нэг фронтод, бас тэгээд улаан армийн ангид тэнэж яваа болохоор ямар хэрэг байх билээ. Григорий ч гэсэн түүний өрөөсөн дугуй болжээ. Хэрэв офицер биш байсан бол Пантелей Прокофьевич гайгүй сайн атгаж авах байжээ. Григорийг Астаховын хашаа руу харж чадахгүй болтол атгаж авах байжээ. Гэтэл дайн хамар юмыг бантагнуулж, өвгөн гэд орноо санааныхаа дагуу захирч, амьдрах бололцоогоо алджээ. Дайн түүнийг сүйрүүлж, ажлын хойноос махран хөөцөлддөг дур хүслийг нь мохоож, их хүү нь алагдаж, гэр бүлийг нь бутраан үймүүлэв. Дайн дажин ургаа тариаг салхи шуурга дайрч өнгөрөх адил өвгөний амьдралыг бүрэлгэв. Гэтэл салхи өнгөрмөгц хэвтэгнэсэн буудай нарны илчинд сэргэж өндийдөг бол өвгөн сэхэж сэрвийх чадлаа алдаж, юу л болбол болог гэж боддог болжээ.

	Генерал Сидорины гараас шагнал хүлээж аваад Дарья хачин их баярлаж хөгжлөө. Тэр нь цуглаанаас ирээд медалиа Натальяд нүдээрээ зааж гайхуулжээ.

	— Чамд яалаа гэж өгөв өө? гэж Наталья гайхахад

	Дарья: 

	— Үүнийг найз Иван Алексеевич, муу нохойг тэнгэрийн оронд тонилгосных гэж шагналаа! Харин үүнийг бол Петягийн төлөө... гээд Дарья Засгийн газраас шагнасан бөөн мөнгийг гайхуулж харуулав.

	Дарья хадланд гарсангүй. Пантелей Прокофьевич хоол унд аваачуулахаар явуулах гэтэл: 

	— Аав аа, би замд явсаар байгаад ядарч үхлээ! гэж шууд дургүйцээд явсангүй: 

	Өвгөнийг хөмсөг атируулахад тас зөрөхөөс эвгүйрхэн алиалах маягаар: 

	— Ийм өдөр намайг хөдөө хөөж явуулбал нүгэл болно байгаа даа. Өнөөдөр миний баярын өдөр! гэв.

	— За яах вэ, би өөрөө аваачъя. Харин чи мөнгөө яах гэж байна? гэж өвгөнийг асуухад

	— Юуны мөнгө? гэж ширэв татав.

	— Мөнгөө яах юм бэ? гэж асууж байна.

	— Яах нь миний дур. Дуртай юмандаа зарна.

	— Энэ чинь юу болж байна аа? Петрогийн төлөө гэж мөнгө өгөө биз дээ?

	— Энэ мөнгийг надад өгсөн, та нарт падгүй.

	— Ингэхэд чи чинь нэг гэрийн хүн үү, биш үү?

	— Аав, та нэг гэрийн хүн бол яах нь вэ? Мөнгийг өөрөө авах нь уу?

	— Мөнгийг чинь авах гээгүй байна л даа. Чиний бодож байгаагаар бол Петро миний хүү мөн үү, биш үү? Хөгшин бид хоёрт эрхбиш хувь ногддог байгаа даа?

	Хадам эцгийгээ төдий л их булаацалдахгүй болохоор Дарья бүр ч эрэмшиж огт санаа зовсон шинжгүй:

	— Танд би юу ч өгөхгүй. Ганц ч цаас өгөхгүй! Та нарын хувь энд алга. Байсан бол та нарт өгөх л байсан. Та нарын хувь энд байлцах ёстой гэж та ер нь юу хэлээд байгаа юм бэ? Энэ тухай яриад амны гарз. Минийхээс булаацалдаад олж авч чадахгүй! гэж хорыг нь малтав.

	Пантелей Прокофьевич эцсийн арга хэрэглэж:

	— Чи нэг гэрт сууж манай хоол унд идэж байгаа болохоор бид юу байгаагаа цугаараа хэрэглэж таарна. Хүн болгон хувь хувиа бодож эхэлбэл ямар ёс болох вэ? Би тэгүүлэхгүй! гэв.

	Гэтэл өөрт нь ногдсон мөнгийг салгаж авах гэсэн оролдлогыг Дарья тас няцааж ичгүүр сонжуургүй ангалзан инээж:

	— Аав минь, ингэхэд би тантай сүй бэлэг бариагүй, одоогоор танайд байгаа ч гэсэн маргааш хүнтэй суучихлаа гэхэд та нар хараад л хоцорно! Харин хоол ундны үнийг бол би төлөх ёсгүй! Би танай гэрт арван жил нуруугаа бөгтийтөл ажилласан гэж хэрүүл хийв.

	— Заваан өлөгчин, чи өөрөө өөртөө л ажилласан байх! гэж Пантелей Прокофьевич уцаарлан зандраад, энэ тэр гэж элдэв юм хашхичихад Дарья дуулах байтугай, жишим ч үгүй эргэж хормойгоо дэрвэлзүүлэн өрөө рүүгээ ороод даажигнан инээмсэглэж «Загнуулж суудаг нь би арай биш ээ!» гэж шивнэв.

	Үг яриа үүгээр дууслаа. Нээрээ ч Дарья бол өвгөний уураас айгаад бууж өгдөг хүн биш байв. 

	Пантелей Прокофьевич хадлан руугаа явахаар зэхэж хөдлөхийнхөө өмнө Ильинишнатай хэдэн үг солилцов.

	— Чи Дарьяг ажиж байгаарай...гэж захихад Ильинишна:

	— Ажих юу болчихоо вэ? гэж гайхжээ.

	— Жаал зугаа юмнаас маань аваад алга болчих вий. Сүүлээ агсраад байдаг нь зүгээргүй байх гэж бодож байна... Өөртөө таарсан өрөөсөн дугуй олчхоод өнөө маргаашгүй нөхөрт гарах гэж байгаа байх гэхэд Ильинишна өөрийн нь санасантай яг тохирсон бололтой шүүрс алдаж:

	— Тэгж л таарна. Тэжээсэн бяруу тэрэг эвдэнэ гэгчээр энэ ч ийм, тэр ч тийм гээд таарч тохирох юм алга болжээ... Одоо ч бүр огтлоод хаячихсан юм шир болчихлоо. Огтлоод хаячихсан юмыг чинь яаж ч оролдоод нийлүүлдэг өнгөрсөн хэрэг гэв.

	— Бид нийлүүлэх гэж оролдсоны ч хэрэг алга! Хэрэв явах барих яриа гаргавал, зөнөг толгой, чи хориглох гэж битгий өвчигнөөрэй. Тонилбол тонилж л байг. Үүнтэй зууралдаж залхлаа гээд Пантелей Прокофьевич тэргэн дээрээ гарч үхрийг гуядах завсар, — Өөрөө ялаанаас зугтсан нохой шиг ажлаас зугтдаг байж аль амттайг гударч, тоглоом наадам хөөцөлдөхийг яана. Петрог маань бурхан болсноос хойш ийм амьтныг гэртээ авч байгаад яах юм. Хүүхэн шиг юм биш, ёстой л бузар өвчин! гэв.

	Өвгөний бодсон нь эндүүрэл болжээ. Нөхөрт гарах бодол Дарьяд ердөө ч байсангүй. Нөхөрт гарах талаар Дарья бодож ч байсангүй. Харин шал өөр юм сэтгэл санааг нь шаналгааж байжээ...

	Дарья бүхэл өдөржингөө жигтэйхэн нийцтэй хөгжилтэй байв. Мөнгөнөөс болж муудалцсандаа гуньж гутарсангүй. Толины өмнө удтал эргэлдэж медалиа байн байн харж, Георгийн медалийн судалтай тууз нь ямар цамцанд илүү зохимжтой бол гэж хэд дахин өмсөж тайлж «Одоо надад загалмай одон олж авах л дутаад байна!» гэж алиалж байлаа. Дараа нь Ильинишнаг өрөөндөө дуудаж оруулаад хорьтын рублийн хоёр дэвсгэр атгуулаад, атигар гарыг нь халуун алгандаа атган цээжиндээ наалдуулж — Үүгээр Петягийн хойчийг үйлдье... Эжий минь хөгжилтэйхөн юм үйлдэж нэг сайн наргиад авъя гэж шивнэчхээд уйлж гарчээ. Тэгснээ төдхөн нулимс гүйлгэнэсэн гялтгар нүдэлчхээд Мишкатай тоглож түүний толгойг гоёлын торгон алчуураар бүтээж огт уйлж байгаагүй юм шиг тачигнатал инээж эхлэв. 

	Дуняшкаг хадлангаас буцаж ирэхэд Дарья бүр ч их хөгжиж медаль яаж авснаа. Дуняшкад ярьж Сидорин генерал яаж ёсорхож ярьсан хийгээд, мануухай шиг англи хурандаа Дарьяг яаж харж байсныг элэглэж, тэгснээ аминчирхах янзтай Наталья руу нүд ирмэж, царайгаа төв болгон Георгийн медалиар шагнагдсан офицерын бэлэвсэн авгай гэж удахгүй надад офицер цол олгоод казак өвөгчүүлийн зуутын командлагчаар томилно байх гэж ярилаа.

	Хүүхдийнхээ цамцыг сэлбэж суусан Наталья Дарьягийн яриаг чагнан инээдээ барьж ядав. Харин мэлрэн гайхсан Дуняшка учрыг олж ядсан байдалтай гараа алдлан:

	— Дарьюшка! Хонгор минь! Битгий залаад байгаач дээ! Аль нь худлаа, аль нь үнэнийг би ойлгохоо байлаа. Чи зүгээр яриад өгөөч гэж гуйв.

	— Үнэмшихгүй байна уу? Тэгвэл чи тэнэг бүсгүй юм. Би чамд ёстой үнэн юм ярьж байна. Офицерууд цугаараа фронтод явсан болохоор өвөгчүүлийг хөл гарын сургууль, ер нь цэргийн бүх ёс журамд хэн сургах юм бэ? Тэднийг миний командад өгнө. Би зөнөг чөтгөрүүдийг ганц сайн болгоож тавина даа! Тэднийг би ингэж командална гээд Дарья хадам эхдээ харуулахгүйн тулд галын өрөөний хаалгыг хааж, банзлаа хурдан гэгч салтаагаараа хойш нь шууж бариад нүцгэн гялтгар шилбээ гарган, тасалгаа дотуур цэрэг хүн шиг алхалж, Дуняшкагийн дэргэд зогсоод бүдүүн хоолойгоор: «Өвөгчүүл, ноомхон! Сахал самбайгаа дээгүүр өргөөд! Зүүн мөр түрүүлж алхаад!» гэж командлав.

	Дуняшка тэссэнгүй алгаараа нүүрээ таглан инээд алдав. Наталья инээх зуураа:

	— Ээ дээ, чамд базаахгүй юм болох вий! Чи нэг л муу юм ёрлоод байна! гэв.

	— Муу юм ёрлож гэнэ ээ! Та нарын тэр сайн юм. Хаана байна? Ингэж үймүүлж байхгүй ч бол та нар уйтгарласаар байгаад хөгцөрчих улс! гэв.

	Тэгтэл Дарьягийн тэр хөхиүн хөгжилтэй байдал анх эхэлсэн шигээ гэнэт алга болов. Хагас цагийн дараа өөрийнхөө байдаг булан руу очиж, гайтай медалиа зэвүү нь хүрсэн янзтай мулт татаж аваад авдар луу чулуудаж, цонхны дэргэд шанаагаа тулан удтал суув. Шөнө нь хаачсаныг мэдэхгүй алга болж, шөнө дунд өнгөрсөн хойно буцаж ирлээ.

	Үүнээс хойш Дарья дөрөв хоног хадлан дээр гар хумхилгүй ажиллав.

	Хадлан урагш муутай, хүн хүч хүрэлцэхгүй, өдөрт хоёрхон десятинаас илүүгүй газар хаддаг болов. Судаг нугачааны өвс бороонд норж, хамарласан өвсийг дэлгэж хатаах ажил нэмэгдлээ. Бухалдаж амжаагүй байтал бороо дахиад л асгав. Дараа нь тэнгэр цэлмэж зүүнээс салхилахад дахиад л хадуур хангинаж, илжирч харласан бухлуудаас хөгцөрсөн үжмэл нялуун үнэр ханхалж хээр тал уур савсаж, бүдэг хөх манангийн наанаас харуулын овоонуудын сүүмэлзсэн бараа, хөхрөнтсөн хөтөл хоолой, тэртээ холын тойром бүрдийн бургас шагшуургын ногоон үзүүр бүргэлзэн үзэгдэнэ.

	Дөрөв хоноод Дарья хадлангаас суурин орохоор шийдэж тэр тухайгаа үдийн хоолонд цугларах үед хэлэв.

	Пантелей Прокофьевич дургүйлхэж:

	— Чи юундаа байж сууж ядав аа? Ням гараг хүртэл гэсэж чадахгүй нь уу? гэж даажигнав.

	— Ажил байгаа хойно хүлээж чадашгүй нь.

	— Ядахдаа нэг өдөр ч болов хойшлуулж болохгүй юм уу? гэхэд Дарья шүд зууж:

	— Үгүй гэв.

	— Тун тэсэхгүй байгаа бол яв. Ингэхэд чамд ямар тийм яаруу ажил гардаг билээ? Хэлж болдог болов уу?

	— Цөмийг нь мэдэх гэвэл нас чинь гүйцэхгүй байх аа гэв.

	Дарьягийн үг хэзээний бэлэн зэлэн байдаг болохоор Пантелей Прокофьевич хий л уцаарлан нулимаад дахин юу ч асуулгүй өнгөрчээ.

	Маргааш нь Дарья суурин орох замдаа гацаагаараа орлоо. Ильинишна гэртээ хүүхдүүдтэйгээ байлаа. Мишаткаг эгчдээ гүйж ирэхэд Дарья нүүр өгөлгүй түлхэж зайлуулаад

	— Эжий, Наталья хаачсан бэ? гэж хадам эхээсээ асуув.

	— Гадаа төмс ухаж байгаа. Наталья чамд ямар хэрэг болоо вэ? Өвгөн дуудаа юу? Тэгж л галзуурч байг! Цаадхадаа тэгж хэлээрэй.

	— Хэн ч дуудуулаагүй ээ. Би өөрөө нэг юм хэлье юү гэсэн юм. 

	— Чи явган ирэв үү? 

	— Явган. 

	— Манайхан мөд дуусах нь уу?

	— Маргааш дуусна.

	— Байз, чи хаачих нь вэ? Бороо байдаг өвсийг сүйдэлж орхио биз? гэж эмгэн гарч яваа Дарьягийн хойноос салахгүй дагаж шалгаав.

	— Үгүй, гайгүй. За, зав алга, би явлаа...

	— Ногоон дээрээс ирээд өвгөний цамцыг аваад яваарай. Мэдэв үү?

	Дарья дуулаагүй хүн болж, малын хашаа руу бушуухан алхлав. Голын дэргэд очиж сэрүүн чийг сэнгэнэсэн Донын цэлгэр ногоон мандлыг нүд аньсхийн ширтсэнээ ногооны газар луу яаралгүй алхлав.

	Донын дээгүүр хээрийн салхи зугаацаж, цахлай шувууд далавчаа гялалзуулан шумбана. Голын ус залхуу нь хүрсэн янзтай мөлчгөр эргээ хааяа нэг халин долгилж хурц нарны эгц дор өлөн цайвар манан бүрхсэн цэрдийн уул улцайн дүнхийлцээд голын цаад эргийн ой мод бороон угаагдаж, хаврын эхэн сарынх шиг өнгө жавхаатай ногоорно

	Дарья голын хайргатай эрэг сандайлж суугаад гутлаа тайлж хөлөө угааж, нарнаас нүдээ алчуураар халхлан, цахлай шувуудын уйтгартай дуу, усны долгионы нэгэн жигд шуугианыг чагнан удтал суув. Тэр чимээ аниргүй нам гүм байдал, цахлай шувуудын сэтгэл үймрүүлсэн хяхнаанд тэсэж байхын аргагүй уйтгар гуниг төрж гэнэт тохиолдсон гай зовлон нь улам нэрмэж хөндөх мэт санагдана.

	Наталья нурууныхаа чилээг гарган арай гэж дээш болж анжсыг хашаа налуулж тавиад, Дарьяг хармагцаа тосож очив.

	— Даша, чи намайг дуудах гэж ирэв үү?

	— Чамдаа зовлонгоо тоочих гэж...

	Тэр хоёр зэрэгцэн сууж Наталья алчуураа авч үсээ засаад, юу хэлэх гээ юм бол гэсэн янзтай Дарьяг харав. Энэ хэд хоног Дарья өөрчлөгдөж царай алдсан нь гайхалтай. Хацар нь унжиж харлаад, духан дээр нь ташуу урт гүнзгий үрчлээ гарч, нүд нь жигтэйхэн айж зовнисон янзтай жортойжээ.

	— Чи яагаа вэ? Нүүр царай чинь харлаад гэж Наталья өрөвдөнгүй байдлаар асуухад:

	— Харлах ч яамай... гээд Дарья инээмсэглэмээр болоод таг чиг болсноо, — Чиний одоо сийрүүлэх төмс их байна уу? гэв.

	— Орой тийшээ л дуусна. Ингэхэд чи юу болж орхио вэ? 

	Дарья чичиргэнэн шүлсээ залгиад, бүдэгхэн дуугаар бушуухан гэгч ярьж эхэлсэн нь:

	— Ингэхэд би чинь өвчин туслаа... Муу өвчин... Сая явахдаа л авчихлаа... Нэг муу офицершуу амьтан л халдаачихлаа! гэхэд Наталья цочиж:

	— Хэт зугаалчхаж дээ!.. гэж хэлээд айж, гутарсандаа гараа савав. 

	— Хэт зугаалчихлаа... Юу ч гэх вэ. Хэндээ гомдох вэ... Миний л муугаас... Муухай золиг л гуйж шалаад болоогүй юм. Шүд нь цагаан атлаа амьдаараа өжиж ялзарсан амьтан байжээ... Одоо би баларсан.

	— Үйлийн үртэй толгой юм! Яаж байгаа нь тэр вэ? Чи одоо яана аа? гэж Наталья нүдээ бүлтийлгэн харахад Дарья биеэ барьж газар ширтэн тайван гэгч яриагаа үргэлжлүүлж:

	— Би замд явж байхдаа л сэжиг төрсөн юм... Эхлээд би бодохдоо өөр юм байлгүй... Хүүхнүүдэд аль янзын юм тохиолдохыг чи юу андах билээ. Хавар би савтай будаа өргөчхөөд сарын юм маань гурван долоо хоног ирсэн. Харин энэ нэг л биш. Шинж тэмдэг нь ч илэрлээ... Өчигдөр би суурины бага эмчид очсон. Ичиж үхэх шахлаа... Одоо ч дэнгийн эрвээхэй шиг дэрвэлздэг цаг өнгөрлөө! гэв.

	— Эмчлүүлнэ гэхэд мөн ч шившигтэй юм даа! Уг нь ч эдгэрдэг өвчин юм гэнэ билээ гэхэд тонгойж суусан Дарья:

	— Үгүй, дүү минь, минийх эдгэрдэг өвчин биш гээд сая толгой дээш болж мишилзэн инээмсэглээд шийдсэн нүдээр Натальяг харж:

	— Би яртчихжээ. Үүнийг юугаар ч эдгээхгүй. Үүнээс болоод хамар нармай унадаг юм... Андронихагийн эхнэрийн хамрыг хараа биз дээ? гэхэд Наталья нулимс гүйлгэнүүлэн:

	— Одоо чи яана даа? гэж уйлагнасан хоолойгоор асуув.

	Дарья удтал дуугарсангүй. Эрдэнэ шишийн шилбэнд ороож ургасан ороонго цэцгийг тасалж аваад нүүртээ тулган ширтэнэ. Байгаа, байхгүй нь бараг мэдэгдмээргүй гэрэлтсэн нимгэн булбарай ягаан цэцгээс нарны илчинд боловсорсон үр шимийн сайхан үнэр ханхална. Тэр эгэл бяцхан цэцгийг Дарья анх удаа харж байгаа мэт шохоорхон ширтэж чичиргэнэн сэртэлзэж байгаа хамраа сарнайлгав үнэрлэж байснаа нар салхинд хатаж умбарсан зөөлхөн шороон дээр аяархан тавиад:

	— Намайг яахыг чи асууж байна уу? Сууринаас ирж явахдаа элдвийн юм бодлоо... Ерөөсөө амиа хорлоё! Харамсалтай нь ч харамсалтай л юм. Гэсэн ч өөр арга алга шиг байна. Эмчлүүлдэг юм гэлээ гэхэд гацааны улс амьтан мэдэж, бөөн яриа болж нүүр буруулж шоолцгоохоос хойш ялгаа алга... Тэгэхлээр би хэнд хэрэгтэй юм бэ? Царай зүс алдаж, гуньж гутаж, амьдаараа ялзарч үхнэ гэсэн үг... Тэгж хэрхэвч чадахгүй! гэж өөрөө өөртэйгөө ярьж байгаа мэт хэлээд Натальягийн хориглох дохиог ч анзаарсангүй. — Муу өвчин мөн байвал эмчлүүлнэ гэж сууринд очихоос өмнө бодож байсан юм. Тэгээд ч аавд мөнгөө өгөөгүй. Бага эмчид төлөхөд хэрэг болно гэж бодож байлаа... Одоо ч өөрөөр шийдсэн. Ер нь ч энэ бүгдээс залхаж гүйцлээ. Эмчлүүлэхгүй гэв. 

	Тэгээд Дарья эрэгтэй хүн шиг муухайгаар харааж нулимаад урт сормуусандаа бөнжгөнөсөн нулимсыг гарынхаа араар арчив.

	— Чи ямар айхавтар юм ярина вэ... Бурхан тэнгэр аймаар юм байна! гэж Наталья аяархан хэлэв.

	— Тэр бурхан тэнгэр одоо надад пад алга. Харин хамаг амьдралд маань садаа л болж байсан гэж нөгөө урьдын хөгжүүн байдлаараа аальгүйтэн инээмсэглээд — Түүнийг ч болохгүй, үүнийг ч болохгүй гэж юм болгонд нүгэл хилэнц, хатуу догшин шүүх цээрлэлээр айлгадаг байсан... Түүнээс ч аймшигтай, хэний ч бодож олж чадахгүй тийм шүүхээр би өөрийгөө шүүнэ... Наташка минь, хамаг юмыг харахаас би дургүй хүрдэг болжээ. Хүн гэдэг шал хэрэггүй амьтан болжээ... Амиа бодоод явж байх нь надад хавьгүй хялбар. Надад чангаацалдаж таталдах хүн байхгүй. Сэтгэл санаанаасаа салгаж ядаад байх ч хүн байхгүй... Ийм л байна! гэв. 

	Наталья зөндөө аргадаж, амиа битгий хорло, дахиж сайн бод гэж гуйж үглэхэд Дарья эхлээд сонсмоор болж байснаа гэнэт сэхээрч Натальяг үгээ хэлж гүйцээгүй байхад уурлан гасалж:

	— Наташка, чи дэмий юм бүү ярь! Чамаар аргадуулж гуйлгах гэж ирсэн юм биш! Чамд зовлонгоо ярьж, өнөөдрөөс эхлээд хүүхдээ надад бүү хавьтуул гэж хэлэх гэж ирсэн юм. Халдвартай гэж бага эмч ч хэлсэн, би ч өөрөө сонссон юм. Хүүхдүүдэд л халдаачих вий гэж айж байна. Тэнэг минь, ойлгов уу? Би тэгж л зовоод байна. Чи хөгшинд хэлж өгөөрэй. Харин намайг... намайг юу юугүй боож үхэх нь гэж бүү бодоорой. Гайгүй амжина... Хэд хоног амьд явж нарт ертөнцийн сайн сайхныг үзэж аваад хагацна. Тэгэхгүй бол болохгүй. Учрыг нь чи мэдэж байна уу? Бид чинь зүрх л цохилж байвал орчин тойрондоо юу болж байгааг олж харахгүй явдаг... Би л хувьд ёстой л сохор юм шиг явж байжээ. Сая сууринаас гол дагаад ирж явахдаа би удахгүй энэ бүгдээс хагацах юм шүү гэж бодмогц л нүд минь нээгдэх шиг боллоо! Донын г харахад жирэлзэж долгилоод нарны туяанд мөнгө шиг өнгө булаалдан гялалзаад нүд гялбамаар юм. Эргэн тойрныг харахад гоё сайхныг яана! Гэтэл түүнийг нь би анзаардаггүй байжээ... гээд ичингүйрэн инээвхийлж хэсэг зуур таг дуугүй болж гараа базлан хоолой нь зангиран уйлмаар болсноо биеэ барьж дахиад л дуу нь чангарч — Би замдаа хэд хэдэн удаа ориллоо... Гацаанд ирээд харах нь аа нь мэлцийсэн жаахан хүүхнүүд Донд орцгоож... Түүнийг харчхангуутаа зүрх шимшрээд тэнэг юм шиг орилж гарав шүү. Хоёр цаг элсэн дээр хэвтлээ... Бодвол надад ч гэсэн хэцүү л... гээд босож банзлаа сэгсэрч, ердийн заншлаар алчуураа засаад — Би ч үхнэ. Шамбалын оронд очиж Петротойгоо уулзана гэж бодохоос л баярладаг боллоо. Тэгээд «Петро Пантелевич, найз минь, замаа алдсан муу эхнэрээ татаж ав!» гэж хэлнэ гээд нөгөө алиа байдлаараа — Зодоончдыг шамбалын оронд оруулдаггүй болохоор тэнд зодож нүдэхгүй нь лав. Тийм ээ? За баяртай, Наташка! Миний зовлонг хадам эжийд хэлэхийг мартуузай гэв.

	Наталья хир тоос болсон чөргөр алгаараа нүүрээ таглан сууж, салааны завсраар усан нулимс царсны ангалаар урсаж байгаа давирхай шиг гялтганан дусална. Дарья бургасан хашааны хаалга хүрснээ буцаж ирээд:

	— Өнөөдрөөс эхлээд би тусгай аяга саванд хооллож байна. Үүнийг эжийд хэлээрэй. Аа бас энэ тухай аавд бүү дуулгаарай гэж эжийд захиарай. Өвгөн мэдээд галзуу нь хөдөлж намайг гэрээсээ хөөж орхино. Тэгвэл ч бүр балрах нь тэр. Би эндээс шууд хадлан руу яалаа. Баяртай! гэж онцлон захиа.

	Маргааш нь хадланчид бууж ирэв. Пантелей Прокофьевич хоол идчихээд өвс зөөхөөр шийдэв. Дуняшка үхэр услахаар Дон руу явж, Ильинишна, Наталья хоёр яаруу сандруу ширээ заслаа.

	Дарья сүүлдэж ирээд ширээний захад суув. Ильинишна бяцхан тавагт шөл хийж, халбага, хэрчим талхтай Дарьяд өгөөд бусдад нь ердийн журмаар ганц том саванд хийж өгөв. 

	Пантелей Прокофьевич хөгшин рүүгээ гайхсан янзтай хараад нүдээрээ Дарьягийн тавгийг зааж:

	— Юу болж байгаа нь энэ вэ? Яагаад тусгай тавагт хийж өгдөг билээ? Буруу номтон болчихоо юу? гэв.

	— Чамд хүртээлгүй, дуугүй хоолоо ид!

	Өвгөн Дарьяг даажигнах байдлаар хараад

	— Уухай мэдлээ! Медаль авчхаад мантайгаа нэг савнаас хоол идэхийг дургүйцдэг болоо юу, эсхүл, Дашка, чи бидэнтэй нэг тавгаас идэхээ сэжиглэдэг болоо юу? гэж инээмсэглэв.

	— Сэжиглэж байгаа юм биш. Болохгүй учир байна гэж Дарья сөөнгөдүү дуугаар хариулав.

	— Яагаад тэр билээ?

	— Хоолой өвдөөд байна.

	— Тэгээд юу гэж?

	— Суурины бага эмчид үзүүлэхэд тусгай савнаас хоол идэж бай гэсэн.

	— Миний хоолой өвдөхөд би сав суулгаа тусгаарлаагүй, хэнд ч халдаагүй л өнгөрсөн дөг. Тэгэхэд чи ямар гэгчийн ханиад хүрсэн байх нь вэ?

	Дарьягийн царай хувьсхийгээд алгаараа уруулаа арчиж халбагыг тавив. Өвгөнийг шалгаахад дургүй нь хүрсэн Ильинишна

	— Чи юу л гэж эхнэр хүүхнийг шалгаагаад байгаа юм бэ? Хоол унд идэхэд ч амар заяа үзүүлэхгүй! Сармаг шиг наалдаад салахгүй! гэж аашлав.

	— Би яагаа вэ? Намайг болохоор та нар амаа урчих шахаж байдаг гэж Пантелей Прокофьевич гомдож уцаарлав.

	Цухалдсандаа болж халбага дүүрэн халуун шөл балгаж түлэгдэх шахахдаа балгасан шөлөө сахал руугаа тургиад:

	— Хоол ч аягалж чадахгүй муусайн лүдүүд! Ямар амьтан ийм шатам халуун шөл хийж өгч байсан юм бэ?! гэж муухай хашхичив.

	— Хоол идэхдээ багахан ярьж байвал хаанаас түлэгдэх вэ дээ гэж Ильинишна тайтгаруулав.

	Барайж хүрлийсэн эцгийгээ сахал дотроосоо байцай, төмсний үлтэрхийг түүж хаяж байгааг хараад Дуняшка инээд алдах шахсан боловч бусад нь огт инээх шинжгүй байхлаар биеэ барьж, тусгүй юманд инээхээс айгаад харц хуруулав.

	Хоолны дараа хоёр бэрээ дагуулан өвс авчрахаар хоёр тэрэгтэй хөдлөв. Хамар хатган сэнгэнэсэн өвсийг Пантелей Прокофьевич дороос нь урт шороор шорлон өгч, тэргэн дээрээс Наталья өвсийг авч дагтаршуулав. Хадлангаас Наталья Дарья хоёул цуг буцав. Пантелей Прокофьевич алхаа сайтай хөгшин хүрэн шараараа тэртээ хол түрүүлэв.

	Наран дов толгодын цаагуур жаргаж, гандсан талын гашуун агийн үнэр үдэш болоход улам чангаравч үд дундын үед ханхалдаг хоолой хорсгосон хурц үнэр нь зөөлөрч, харин ч тааламжтай мэт анхилна. Халууны эрч буурч шарууд дуртай дургүй алхалж, үхрийн хөлөөр бужигнасан өлөн тоос манаран босоод, замын хажуугийн өвс шарилжин дээгүүр сууж, ягаан хүрэн саглагар толгойтой өвс оч цацрах адил ягааран улалзаж, дээгүүр н хэдгэнэ эргэлдэнэ. Тэртээ холын тойром бүрд рүү хавтгаалжнууд дуу дуугаа авалцан ниснэ.

	Дарья дэнжгэнэсэн зэгзгэр тэргэн дээр түрүүлгээ харж тохойлдон хэвтээд Натальяг ширтэнэ. Наталья бөөн бодлого болж жаргах нарны туяаг гөлрөн ширтэж, тайван тунгалаг царайд нь аранзал улаан туяа тусна. Наташкаг харж «Ёстой жаргалтай хүн ч энэ юм. Нөхөртэй, хүүхэдтэй гэр бүлийнхэн нь хайртай, өөр юу хэрэгтэй юм. Гэтэл би гэдэг дүүрсэн амьтан. Намайг цаашаа харлаа гэхэд хөөрхий гэх ганц ч хүн байхгүй» гэж бодсоноо яавал Натальяг зовоож шаналгаах вэ? гэдэг бодол Дарьягийн дотор гэнэт төрөв. Яагаад би л ганцаараа цөхөрч гуньж, санаа сэтгэлийн хүнд зовлон эдэлж байх ёстой юм бэ? Тэгж бодоод Дарья, Натальяг дахин хялавхийж харснаа их л дотно байдлаар:

	— Наталья, би чиний өмнө буруугаа хүлээмээр байна... гэв.

	Наталья хариу дуугарсангүй. Нарны туяаг ширтэн, тэр жил Григорийтой суугаагүй байхад Григорий нэг эргэж ирж, түүнийг хашааны гадаа үдэж явуулж билээ. Тэгэхэд л жаргах нарны улбар ягаан туяа огторгуйн өрнөд талыг эзлэн манхайж бургасан дотор турлиахууд шуугилдаж байж билээ... Григорийг эмээл дээр хөндлөн суугаад холдоход баярласандаа нулимс гүйлгэнэсэн би хойноос нь ширтэн булбарай, бүсгүйн сэртгэр мээмээ гараараа дарахад зүрх минь тогтож ядан лугшиж байж билээ... гэж дурсан бодов. Чимээ аниргүй байтал Дарья гэнэт яриа үүсгэсэн нь Натальяд аягүй ч юм шиг санагдаж:

	— Юуныхаа бурууг хүлээх нь вэ? гэж дурамжхан асуув.

	— Би ийм нэг нүгэл үйлдсэн юм... Хавар Григорий фронтоос ирж хэд хоносныг санаж байна уу? Тэр орой би үнээ сааж байсан шиг санагдана. Гэр лүүгээ явтал Аксинья дуудаж байгаа сонслоо. Гэртээ намайг дуудаж аваачаад энэ бөгжийг заавал ав гэж байж өгсөн юм гээд ядам хуруундаа зүүсэн алтан бөгжийг эргүүлж — Григорийг дуудаад өгөөч гэж гуйв... Би болсон хойно яах вэ... Очоод хэлчихсэн, Григорий яваад бүхэл шөнөжингөө... Кудинов ирж яриандаа болоод удчихлаа гэж ярьж байсныг нь санаж байгаа биз? Тэр чинь шал худлаа! Аксиньягийнд очсон байхгүй юу! гэв.

	Гэнэт аягүй үг сонссон Натальягийн царай цонхийн дув дуугүй болж хялганын хатсан түрүүг нухчиж эхлэв.

	— Наташка чи надад бүү уурла. Чамд үнэнээ хэлсэн надад ч эвгүй байна гээд яах бол гэсэн янзтай Натальягийн царайг ажих гэж хичээв.

	Наталья дув дуугүй нулимсаа залгин, дахиад гэнэт тулгарсан асар их зовлондоо балмагдаад хариу хэлэх үгээ олохгүй шаналж ярвайсан нүүрээ буруулав.

	Гацаанд хүрэхийн алдад Дарья өөрийгөө зэмлэж «Ямар чөтгөр нь чангааж Натальяг гомдоов доо. Одоо лав бүтэн сар усан нүдэлнэ! Юу ч мэдээгүй хэвээр байвал дээр байх сан. Энэ мэтийн үнээ шиг амьтад сохор дүлий сууж л байвал таарна» гэж бодсоноо хэрэггүй юм хэлж хүний сэтгэлд сэв суулгаснаа баллах гэж:

	— Чи битгий үхэх гээд бай. Энэ мэтийн зовлон гайгүй хэвтэнэ. Би бол чамаас хамаагүй хүнд зовлонд унасан атлаа дажгүй тууж явна. Нээрээ ч Аксиньятай уулзалгүй Кудиновынд очсон ч юм билүү, чөтгөр бүү мэд. Би ямар дагаж явсан биш. Баригдаагүйгээс л хойш хулгайч биш гэдэг биз дээ гэв. 

	— Би ч гадарлаж байсан... гэж Наталья алчуурын сэжүүрээр нулимсаа арчих зуур аяархан хэлэв.

	— Гадарлаж байсан юм бол яагаад шалгаагүй юм бэ? Чи ч мөн дүүрсэн хүн юм! Би байсан бол зүгээр өнгөрөөхгүй сэн! Би бол хүний царай харж чадахгүй болтол болгоож тавина!

	— Үнэнээ хэлэхээс нь айсан юм... Үнэнийг сонсоно гэдэг тийм амар юм гэж чи санаж байна уу? гэж Наталья биеэ барьж ядан түгдчээд — Чи ч яах вэ... Петро та хоёр... Би бол зовж... зовж шаналснаа санахаас л... Аймшигтай юм бодогддог! гэв.

	— Тэгвэл тэр тухай бодохоо л байхгүй юу! гэж Дарья хэнэг ч үгүй зөвлөхөд Наталья сөөж баргисан эвгүй дуугаар!

	— Ийм юмыг мартаж болно гэж үү? гэж уцаарлав.

	— Би бол ч мартаж орхино. Гайгүй хэвтэнэ!

	— Тэгвэл чи өвчнөө мартаж орхи л доо!

	Тэгэхэд Дарья тачигнатал инээж:

	— Мартмаар л байна санжээ. Даанч өөрөө санагдуулаад болохгүй золиг юм л даа! Наташка би чамд Аксиньягаас цөмийг мэдээд өгөх үү? Тэр чинь надад хэлнэ! Харж байгаарай! Өөрт нь хэн яаж дурладгийг ярихгүй тийм тэсвэртэй хүүхнүүд гэж байх уу даа. Би өөрөө мэдэж байна! гэхэд Натальягийн зэвүү хүрч:

	Чиний туслалцаа хэрэггүй. Чи тусалдгаа тусалжээ. Би бас тийм сохор дүлий амьтан биш. Ямар санаатай үүнийг надад ярьж байгааг чинь ч мэдэж байна. Хойно урд нь хутгаж нийлүүлж явснаа намайг хайрласандаа биш, зовлонг минь улам нэрмэх гэж ярьж байгаа биз дээ... гэв.

	— Тэр үнээн! гэж Дарья шүүрс алдан батлаад — Чи бодоод үз л дээ. Би л ганцаараа зовж байх ёстой юм уу? гэв.

	Дарья тэрэгнээс бууж үхрийн хамагчийг аваад, эцэж ядраад урагшаа гишгэхээ бараг больсон үхрийг хөтлөн уруудав. Гудамжаар орох үед тэрэг рүүгээ очиж:

	— Наташка! Чамаас нэг юм асууя... Чи нөхөртөө хайртай юу? гэхэд Наталья:

	— Чадах ядахаараа л гэв.

	— Тэгэхлээр их хайртай байх нь. Би бол ганц ч хүнд хайртай байж үзээгүй. Тохиолдохоор нь яах вэ, нохой шиг л наалдаж налмиганаж явдаг... Одоо бол амьдралаа дахиад шинээр эхэлж болдог сон бол өөр болж магадгүй. Тийм ээ? гэв.

	Зуны богино үдэш харанхуй шөнөөр солигдов. Хашаандаа харанхуйгаар өвсийг буулгацгаав. Эмэгтэйчүүд дуу шуу ч үгүй ажиллаж. Пантелей Прокофьевичийг уцаарлаж хашхичихад Дарья ч хүртэл адарсангүй өнгөрөв.

	Донын  армийн болон Дээд Донын  босогчдын нэгдсэн ангиуд ухарсан дайсныг тасралтгүй мөрдсөөр Усть-Медведицагаас хойш явж байлаа. Медведица руу давшиж яваад Шашкин гацааны дэргэд бут цохигдсон есдүгээр улаан армийн хороод нь казакуудыг саатуулах гэж оролдсон боловч дахиад цохигдож, шийдвэртэй эсэргүүцэлгүй бараг Грязе-Царицыны төмөр замын салаанд тултал ухрав.

	Григорий дивизтэйгээ Шашкины дэргэд байлдаанд оролцож, хажуугаасаа цохигдсон генерал Сутуловын явган бригадад сүрхий туслав. Григорийн тушаалаар дайралтад орсон Ермаковын морин хороо хоёр зуу шахам улаан армийнхныг олзолж дөрвөн хүнд пулемёт, сум ачсан арван нэгэн хөсгийг булааж авав.

	Үдэш Григорий нэгдүгээр хорооны хэсэг казакийг авч Шашкины гацаанд очив. Штаб байрласан байшингийн дэргэд тавиад казак харгалзсан олзны баахан хүмүүс дотуур дан өмд цамцаараа зогсоцгоож байв. Олонхын нь гутал хувцсыг тайлж, ганц нэг нь л хир буртаг болсон ногоон цамцтайгаа үзэгдэнэ.

	Прохор Зыков олзны хүмүүсийг заагаад:

	— Эд нар яахлаараа хун шувуу шиг цайрч орхидог байна? гэв.

	Григорий морины амыг татаж хөндөлсүүлэн олон казакийн дундаас Ермаковыг олж хараад, хуруугаараа дуудаж:

	— Нааш ир. Чи юу гээд амьтны араар нуугдаад байгаа юм бэ? гэв. 

	Ермаков амаа таглан ханиалгасаар хүрч ирэв. Шингэхэн хар сахалтай уруул нь цус хуран хавдаж, баруун цар нь бамбайж шинэхэн шалбархай харлаж үзэгдэнэ. Дайралтад орох үед хар хурдаараа давхиж явсан морь нь таварцаглаж, эмээл дээрээсээ чулуу шиг шидүүлсэн Ермаков булдруутай газар хоёр алд хэр элгээрээ гулсжээ. Тэгээд морьтойгоо хоёул зэрэг үсрэн босож, хэдэн минутын дараа гэхэд толгой нүцгэн, нэл цус болчихсон, сэлмээ далайгаад уулын бэл рүү авлан дайрсан казакуудынхаа хойноос гүйцэж очжээ...

	Ермаков Григорийтой зэрэгцэж очоод:

	— Би яалаа гэж нуугдах вэ дээ? гэж гайхсан хүний дүр үзүүлээд өөрөө эвгүйрхэн, дайнд улангасан цус хурсан том нүдээ буруулав.

	— Гэмтэй Хүн гэлбэлзэнэ гэдэг биз! Юу болоод сүүл бариад яваа юм бэ? гэж Григорий зандран асуухад Ермаков хавдсан уруулаа дарвайлган арай гэж инээмсэглээд олзлогдогсдыг ширэв татан дарж:

	— Чи чинь ямар гэмтний тухай яриад байна даа? Чи оньсого шиг юм буу яриад бай. Тэртэй тэргүй би тааж чадахгүй. Сая мориноос тархиараа шааж ойчоод... гэхэд Григорий:

	— Чиний хийж байгаа ажил уу? гэж олзлогдогсод руу суран ташуураар заав.

	Ермаков олзлогдогсдыг сая харж байгаа янз үзүүлэн жигтэйхэн гайхсан хүн болж:

	— Задарсан гөлөгнүүд, шүү! Муусайн мондиуд! Нүцгэлчхэж шүү! Хэдийдээ амжив аа?.. Үгүй ер! Дөнгөж сая би явахдаа гар хүрч болохгүй гэж тушаасаар байтал хөөрхийнүүдийг шалдалчихсаныг хараач!.. гэв.

	— Чи битгий хүн мэхлэх гээд бай! Юу л гэж чи булзаад байгаа юм бэ? Эднийг чи нүцгэлүүлсэн үү?

	— Хаанаас даа, бурхан минь! Григорий Пантелеевич, чи чинь эрүүл байна уу? 

	— Юу гэж тушаасныг санаж байна уу?

	— Нөгөө юуны тухай...

	— Тийм ээ, түүнийг чинь хэлж байна!

	— Санахаар барах уу. цээжинд илхэн байна! Сургуульд байхад шүлэг цээжилдэг шиг л гэж мэдээрэй гэхэд Григорий өөрийн эрхгүй инээмсэглэж морин дээрээсээ тонгойн Ермаковын мөрөвчнөөс атгав. Григорий тэр үхэхээ мэдэхгүй эрэлхэг даргад хайртай байжээ.

	— Харлампий! Нээрээ тоглоом биш, чи ер нь хэтэрч байна! Копыловын оронд штабт суулгасан залуухан хурандаад алтан хошуу өргөчихвөл чи л хариуцах болно доо. Хосыг чинь сугалж байцаагаад ирэхлээр нэг ч их баярлахгүй вий гэхэд Ермаков:

	— Пантелевич минь, тэссэнгүй! Эд чинь дөнгөж сая

	Усть-Медведицад тавьж өгсөн цоо шинэ хувцастай байсан. Гэтэл манайхан гэж хувцас хунар нь урагдаж, ерөөсөө ч гэр орондоо хувцас хунараар тарчиг улс байгаа юм. Эднийг ар талд аваачаад тайчиж орхихоос хойш ямар пад байсан юм! Олзлохыг нь бид олзолж, мулзалдгийг нь ар талын мондиуд хийж байх ёстой юм уу? Чадахгүй. Тэгсэнд орвол хувцас хунарыг нь бид ашиглаж байвал хавьгүй дээр! Би хариуцна. Надаас юу ч олж долоохгүй! Харин чи битгий агсраад бай. Би ийм юмыг мэдэхгүй, зүүдэлж ч яваагүй хүн! гэж учирлан хэлэв.

	Олзлогдогсод руу очицгоолоо. Тэдний шивэр авир ярилцах нь таг чиг болов. Морьтой улс очихлоор захын хүмүүс нь хуйлран зайлцгааж яах л бол гэсэн янзтай айсан нүдээр ширтэнэ. Нэг улаан цэрэг Григорийг дарга нь гэж таниад ирж дөрөөг нь түшиж байгаад:

	— Нөхөр дарга аа! Бидэнд ядахдаа шинелийг маань буцааж өгүүлэх талаар казакууддаа хэлж өгөөч. Тус болж үзээч! Шөнөдөө хүйтэрч байхад бидний шалдан нүцгэн байгааг та харж байна газар гэж гуйв.

	— Муу зурам, халуун зун хөлдөж үхэхгүй! гэж Ермаков зандран улаан цэргийг мориороо шахаж хөөгөөд Григорийд:— Чи санаа зоволтгүй. Хуучин хувцас хунараас жаал зугаа юм өгүүл гэж би хэлэмз. За, дайчин эрсүүд, гэдрэгээ болцгоо! Та нар шиг улс казакуудтай тулалдаж явахын оронд өмднийхөө бөөсийг түүж суувал дээр байсан юм сан! гэв.

	Олзлогдсон ротын даргыг штабт байцааж байлаа. Халцархай хулдаасан бүтээлэгтэй ширээний ард штабын шинэ дарга, шанааны нь ус бууралтсан атлаа хүүхэд шиг дэрчгэр том чих, шагнагар хамартай ахимаг хурандаа Андреянов сууна. Түүний өмнө ширээнээс хоёр алхмын зайтай улааны дарга зогсоно. Дивизэд Андреяновтай цуг алба хааж явсан зуутын дарга Сулин олзлогдсон даргын мэдүүлгийг бичиж байв. Үнсэн саарал пинтүү үс, шаргал сахалтай улааны өндөр дарга шар будагтай шалан дээр нүцгэн хөлөөрөө эмзэгхэн гишгэж хурандааг хааяа нэг ажиглана. Тэр даргыг казакууд цайруулж угаагаагүй шарласан дан цамцтай үлдээгээд, өмдний нь оронд гандаж цайсан ханжаар, эв хавгүй нөхөөстэй навсархай казак шалбуур өгчээ. Улааны дарга нүцгэн биеэ таглах гэж өгзөг цоорхой өмдөө эвгүйрхэн засаж байхыг Григорий ширээ рүү очиж явахдаа ажиглав.

	— Та Орлов мужийн цэргийн хэлтсийн дарга байсан гэл үү? гэж хурандаа саравч шил дээгүүрээ олзлогдсон даргыг харж цухас асуугаад дахин тонгойж үнэмлэх бололтой нэг бичгийг эргүүлж үзнэ.

	— Тийм ээ.

	— Ноднин намар уу?

	— Намрын сүүл сард.

	— Та худлаа хэлээд байна даа?

	— Би үнэнээ ярьж байна.

	— Таны худлаа хэлж байгааг би баталж байна!. Олзлогдсон дарга юу ч хэлэлгүй мөрөө хавчив. Хурандаа байцаагдаж байгаа даргыг эгдүүрхэн зааж, Григорийг хараад 

	— Урьд эзэн хааны армийн офицер байгаад одоо большевик болчихсон энэ эрийг хараач. Баригдахлаараа улааныханд зориуд ороогүй хүчээр дайчлагдсан гэж залж байна. Эх орноос урван тэрсэлснээ хүлээх иргэн хүний зүрх зориггүй байж сургуулийн багачуул шиг хэнэг ч үгүй худлаа хэлэх нь яана. Үнэмшинэ гэж бодож байгаа даг... Муу яргачны айж байгааг хараач! гэв.

	Олзлогдсон дарга арай гэж төвөнхөө гүрэлзүүлэн:

	— Ноён хурандаа, та чинь олзлогдогсдыг доромжлох талаар харин иргэн хүний зүрх зоригтой юм байна... гэв.

	— Би яргачинтай ярихгүй!

	— Би ч гэсэн аргагүйдэхэд л ярьж байна.

	— Та үгээ олж болгоомжтой хэлээрэй! Намайг шахаж шаардаад хэрэггүй. Би таныг ажил үйлсээрээ доромжилж чадна гэж мэдээрэй!

	— Танд бол ч тэр тийм хэцүү биш байх л даа. Хамгийн гол нь аминд аюулгүй байх!

	Григорий юу ч дуугаралгүй ширээний хажууд сууж эгдүүцэн царай нь цонхийж, аймшиггүй адарч байгаа олзны хүнийг хараад талархан инээмсэглэв. «Муу хурандааг ганц сайн мадалж байна даа» гэж бах нь ханаад, ууртаа татганаж байгаа Андреяновын цулцгар улаан хацрыг зэвүүцэн харав.

	Григорий штабынхаа даргад анх уулзсан цагаас эхлэн дургүй болсон ажээ. Андреянов бол дэлхийн дайны үед фронтод явалгүй ар талд аав тааваараа сууж алдар нөлөө бүхий албан ажлын болон хамаатан садан, танил талын холбоо сүлбээг ашиглан аминдаа аюулгүй газар алба хаах гэж хамаг чадлаараа үхэлдэж байсан офицеруудын нэг юм санжээ. Хурандаа Андреянов иргэний дайны үед бас батлан хамгаалахад алба хааж байгаагаар шалтаглан Новочеркасскт хоргодож байгаад генерал Красновыг тушаалаас огцроход аргагүйн эрхэнд фронтод явжээ.

	Андреяновтай цуг хоёр шөнийг нэг байранд өнгөрөөхдөө түүний ярианаас Григорийн олж мэдсэн зүйл гэвэл тэр нь жигтэйхэн сүсэг бишрэлтэй, сүм хийдийн баяр ёслолын чанартай хурал мөргөлийн тухай нулимс гаргалгүй ярьж чаддаггүй хүн ажээ. Түүний эхнэр София Александровна ёстой нэг үлгэр дуурайл авмаар хамгийн сайн авгай гэнэ. Урьд түүнийг зарлигийн атаман барон фон Граббе эргүүлж ядсан гэнэ. Бас тэгээд Андреянов өөрөө, түүний талийгаач эцэг, эх аль хэр эзэмшил газартай байсан, өөрөө хурандаагийн зэрэгт яаж хүрсэн, 1916 онд ямаршуу том тушаалын хүмүүстэй ан гөрөө хийж явснаа нэгд нэггүй ярьж вистийг хамгийн сайн тоглоом, хөөтэй цаасаар шүүсэн коньякийг хамгийн ашигтай ундаа, цэргийн арын албыг нэн ашигтай ажил гэж үздэгээ хүртэл Григорийд ярьжээ.

	Хурандаа Андреянов үхэр буу ойрхон дуугарахад давхийж цочдог, элэг өвчтэй гээд мориор явахаас дургүйлхдэг, штабын хамгаалагчдыг олшруулах гэж зүтгэдэг, казакуудыг 1917 онд толгой дараалан урвасан, тэр жилээс хойш бүх «доод тушаалын хүмүүсийг» тэр энэ гэлгүй үзэн яддаг болсон гээд казакуудыг илт хардаж сэрддэг хүн юм. Өөрөө язгуурлаг гаралтай, удам судар хөөвөл Донын  хамгийн эртний, хамгийн гавьяатай улсын нэг гэдгээ цухалзуулж «Орос орныг гагцхүү тайж нар л аварна!» гэж ярьдаг байлаа.

	Андреяновын гол согог гэвэл өтөлсөн хүний цадиггүй айхавтар чалчаа зан болох нь эргэлзээгүй. Бага залуугаасаа юм болгоныг амар хялбар, хамаа намаагүйд үзэж сурчихсан зарим нэр үгэнд дуртай мулгуу хүмүүс өтлөхөөрөө иймэрхүү өвчтэй болдог ажээ.

	Иймэрхүү маягийн хүмүүстэй Григорий бишгүйдээ нэг учирч байсан боловч уулзах бүрдээ үнэхээр зэвүү нь хүрдэг ажээ. Андреяновтай танилцсаныхаа маргаашаас түүнтэй уулзаж учрахаас зугтаж эхэлжээ. Өдөр болохоор хол хөндий байж болох боловч харин шөнө болохоор цаадах нь Григорийг эрж «цуг хонох уу?» гэж бушуухан асуучхаад хариу хэлэхийн завдалгүй «Эрхэм найз, та казакуудыг явган байлдаанд тэсвэртэй гэж ярьж байна. Гэтэл би угаасаа эзэн хааны дэргэд даалгавар гүйцэтгэх офицер л байвал таарах... Ээ цаана чинь хэн бэ? Чемодан пүүгээг минь аваад ирээч!» гэж урсгаж эхэлдэг байлаа. Григорий дээшээ харж хэвтээд нүдээ аньж, шүдээ зуун чагнаж хөдлөхөө больж буруу харж хэвтээд шинелиэ толгой дээгүүрээ татаж «Шилжих тушаал авмагц л эх адаггүй яриа урсгагчийг хүндхэн шиг юмаар толгой дундуур нь байлгаж орхиё. Тэгвэл ядаж долоо хоног хэл ам нь татрах байгаа!» гэж боддог байжээ. «Зуутын дарга, та унтаж байна уу?» гэж Андреяновыг асуухад «Унтаж байна» гэж Григорий сулхан хариулдаг байжээ. Тэгэхэд нь «Жаахан хүлээж байгаарай. Би яриагаа арай дуусаагүй байна!» гээд үргэлжлүүлнэ. «Энэ баларсан амьтныг надад зориуд шааж өгсөн байх. Фицхалауров л өгсөн байж таарна. Ийм адгийн амьтантай яаж ажилладаг юм билээ?» гэж нойрмоглон бодно. Григорий зүүрмэглэж эхлэхэд хурандаагийн хангинасан нарийхан дуу байшингийн төмөр дээвэр дээр ширүүн бороо орж байгаа мэт тачигнасаар л байдаг байжээ.

	Ийм ч учраас штабын уймраа даргыг олзлогдсон улааны дарга ганц сайн мадалж байгааг үзээд, Григорийн бах нь ханажээ.

	Андреянов хэсэг зуур дуугүй болж дэлдэн чихний нь урт ходоод улайрч ширээн дээр тавьсан долоовор хуруундаа мантан том алтан бөгжтэй мулцгар цагаан гар нь чичирнэ.

	— Та ч хогийн амьтан юм аа! Тантай цэц булаалдахын тулд тушааж авчруулаагүй гэдгийг та бүү мартаарай! Та бултаж буцаж чадахгүйгээ ойлгож байна уу? гэж Андреянов бухимдаж цухалдсан сөөнгөдүү хоолойгоор загнав.

	— Маш сайн мэдэж байна.

	— Ойлгож л байвал өөрт чинь дээр дээ. Ингэхэд та улааныханд сайн дураар очиж нийлсэн үү, эсхүл таныг хүчээр дайчилсан уу гэдэг нь надад огт пад алга. Гол нь энэ биш, гол нь та нэр төрийг буруу ташаа ойлгосны харгаагаар ярихгүй байгаа явдал...

	— Та бид хоёр нэр төрийн асуудлыг өөр өөрөөр ойлгож явдаг бололтой.

	— Танд хумсын төдий ч нэр төр үлдээгүй болоод тэр л дээ!

	— Ноён хурандаа таны тухайд гэвэл надтай харилцаж байгаа байдлаар үзэхэд угаасаа танд нэр төр гэх юм байсан гэдэгт би эргэлзэж байна!

	— Та чинь бушуухан нэг тийш болъё гэж бодоод байна даа?

	— Нэг тийш болохгүй унжруулах нь надад ашигтай гэж та бодож байна уу? Битгий сүрдүүлээд бай. Намайг айлгах гэвэл бүтэхгүй!

	Андреянов салганасан гараараа хайрцагтай тамхиа нээж папирос асаагаад уртаар хоёр сорсноо олзлогдогч руу дахин хандаж:

	— Та асуусан асуултад хариулаагүй л байна уу? гэв.

	— Би өөрийнхөө тухай ярьсан.

	— Чөтгөр алгадмаар! Таны өөдгүй намтар надад сонирхолтой биш. Та харин Себряково өртөөнөөс танайхан руу ямар ямар анги очсон бэ? гэдэг асуултад хариул.

	— Мэдэхгүй гэдгээ би хэлсэн.

	— Та мэдэх ёстой!

	— За яах вэ. Таны таалалд нийцүүлж мэднэ гэдгээ хэлье. Гэхдээ би хэлэхгүй.

	— Сүмбээр ороолго гэж тушаавал та хариулах л болно доо!

	— Юу л бол доо! гэж олзлогдсон дарга зүүн гараараа сахлаа илбэж огт хулчийх шинжгүй инээмсэглэв.

	— Энэ байлдаанд Камышины хороо оролцсон уу?

	— Үгүй. 

	— Таны зүүн жигүүрийг халхлан байлдсан морьт анги чинь ямар анги байсан бэ?

	— Боль доо! Иймэрхүү асуултад хариулахгүй гэдгээ дахин хэлье.

	— Хоёрхон арга байна. Муу нохой, чи нэг бол одоохон хэл, үгүй бол арван минутын дараа бодийг чинь хөтөллөө! За юу?!

	Тэгэхэд нь улааны дарга гэнэт идэрхэн цээл дуугаар:

	Зөнөглөсөн тэнэг амьтан шал дургүй хүргэчихлээ! Мангуу гэдэг нь! Хэрэв та надад баригдсан бол би таныг ингэж байцаахгүй байсан!... гэлээ.

	Андреянов царай нь цонхийгоод нагааныхаа хуйг шүүрэв. Тэгэхэд нь Григорий яаралгүй босож гараа өргөөд:

	— Өө! За одоо больцгоо! Ярилцлаа, болох нь тэр. Та хоёр хоёулаа омогтой улс шиг байна... Яриа таарахгүй бол ярих гэж оролдсоны хэрэг юу байна? Энэ хүн өөрсдийгөө илчилж хэлэхгүй байгаа нь долоон зөв. Энэ бол тун догь хэрэг! Би хувьд ингэнэ гэж огт санаагүй! гэв.

	— Үгүй байз!.. гэж Андреянов зандчин бууныхаа хуйг тайлах гэж оролдов.

	Тэгэхлээр нь Григорий ширээ рүү тулж очоод олзлогдсон даргыг биеэрээ халхлан хөгжүүн байдлаар:

	— Тэр болдоггүй хэрэг! Олзлогдсон хүнийг ална гэвэл дэмий. Ийм хүнийг алахаас сэтгэл чинь зовохгүй байна уу? Хүний эрхэнд орсон буу зэвсэггүй, бас тэгээд өмссөн хувцсыг нь хараач. Та нар хамаг хувцсыг нь мулзалж авчихсан байж бас алах гэж зүтгэж байх... гэв.

	— Цаашаа бай! Энэ муу зандалчин намайг доромжилсон! гээд Андреянов Григорийг ханартал түлхэж нагаанаа сугалав.

	Олзлогдсон дарга жавраас буруулах шиг цонх руу хурдан гэгч эргээд дал мөрөө хөдөлгөв. Андреяновыг, Григорий мишилзэн ажиглав. Цаадах нь гар бууныхаа иржгэр бариулыг атган эв хавгүй шагайх гэснээ бууны амыг буулгаж эргээд, амьсгаадан, омголтож хатсан уруулаа долоон байж хяхнасан сөөнгө дуугаар:

	— Гар бузарлахаас дургүй хүрээд байна... гэв.

	Григорий инээдээ барьж ядаж сахлаа сөрвөгөнүүлэн ярзайж:

	— Буудъя ч гэсэн чадахгүй юм чинь! Та хараач, наад буу чинь цэнэггүй байна. Би өчигдөр сэрээд сандал дээр байхад нь харсан... Нэг ч сумгүй, цэвэрлээгүй лав хоёр сар болсон байх! Та ер нь биедээ авч яваа зэвсгийг муу арчилдаг хүн юм даа! гэв.

	Андреянов тонгойж гар бууныхаа хүрдийг эрхий хуруугаар эргүүлж үзээд:

	— Ээ золиг! Нээрээ тийм байна шүү... гэж инээмсэглэв.

	Тэр бүх явдлыг дув дуугүй ажиглан дотроо шоолж суусан зуутын дарга Сулин мэдүүлгийн протоколыг хуйлж хоолойгоо эвтэйхэн засаад:

	— Та зэр зэвсгийг тун муу эдэлдэг хүн юм гэж Семен Поликарпович танд би зөндөө хэлдэг байсан. Өнөөдрийн явдал түүнийг нотолж өгөв байна гэв.

	Тэгэхэд Андреянов ярвайж:

	— Ээ, цаана чинь доод тушаалын улсаас хэн байна?

	Нааш ир! гэж хашхирав.

	Үүдний өрөөнөөс хоёр зарлага, харуулын даргын хамт орж ирэхэд Андреянов:

	— Аваад яв! гэж олзлогдогчийн зүг толгой дохив. Олзлогдсон дарга Григорий руу эргэж юу ч дуугаралгүй мэхэсхийгээд хаалга руу явав. Түүний хар сахал, уруул нь үл мэдэг хөдлөн баярлалаа гэж хэлэх шиг Григорийд санагдав...

	Хөлийн чимээ намдахад Анреянов ядарчихсан байдалтай нүднийхээ шилийг авч, илгийн өөдсөөр нямбай гэгч арчаад:

	— Та энэ муу нохойг мөн сайхан хамгаалав аа. Энэ нь таны үзэл бодлын хэрэг мөн хэдий боловч түүний дэргэд нагааны тухай ярьж намайг эвгүй байдалд оруулдаг чинь юу л болж байна даа? гэлээ.

	— Тэр ч гайгүй хэвтэнэ гэж Григорий тал засах янзтай хариулав.

	— Ер нь тусгүй л юм боллоо! Би ч харин түүнийг албал алчих байлаа. Зэвүүн муухай амьтан! Таныг орж ирэхээс өмнө би хагас цаг ядсан байхгүй юу. Энд хэчнээн худлаа ярьж, будилаантуулж, бухаж бултаж, зориуд шал оргүй худлаа юм мэдүүлснийг яана! Харин мушгиж илрүүлээд ирэхлээр тас зөрөөд ярьдаг биш. Офицерын нэр төрөө бодоод дайсанд цэргийн нууцаа хэлэхгүй байгааг хараач. Нохойн гөлөг чинь большевикуудад биеэ худалдахдаа офицерын нэр төрөө бодоогүй байж... Үүнийг нөгөө хоёр даргын нь хамт яриа шуугиан гаргалгүй буудвал таарна гэж бодож байна. Бидэнд хэрэгтэй мэдээ олж авах тухайд гэвэл эд нар дагуудаа найдваргүй улс. Үхширсэн засаршгүй адгийн амьтад, эднийг хайрлах хэрэггүй. Та юу гэж бодож байна? гэхэд Григорий хариу хэлэхийн оронд:

	— Ротын дарга гэдгийг та ямар аргаар олж мэдсэн юм бэ? гэв.

	— Тэдний нэг улаан цэрэг хэлж өгсөн.

	— Би бодвол даргыг нь үлдээгээд, харин тэр улаан цэргийг буудаж албал таарна! гээд Григорий юу хэлэх бол гэсэн байдалтай Андреяновыг харав.

	Цаадах нь гайхаж даажигнуулсан хүн шиг эвгүйрхэн инээмсэглэв.

	— Үгүй, та нээрээ юу гэж бодож байна?

	— Би сая хэллээ шүү дээ.

	— Үгүй, яахлаараа тэгдэг билээ?

	— Яахлаараа? Оросын армийг сахилга бат, журам дэглэмтэй байлгая гэвэл тэгэх л хэрэгтэй. Бэлээхэн, өчигдөр биднийг унтах гэж байхад большевикуудыг бут цохиод, залуучуудын дунд улааны халдварыг ариутган арилгахын тулд ямаршуу журам дэглэм торгоох талаар ноён хурандаа та бузгай дэлгэрэнгүй ярьж байсан биз дээ? Би ч таны саналыг бүрэн дүүрэн дэмжиж байсныг санаж байгаа биз гэж Григорий хурандаагийн хувьсан өөрчлөгдөж байгаа царайг ажиглан сахлаа илбэж— Таны саяын хэлдэг чинь юу гэсэн үг вэ? Үүгээр бол та армийг бутраан сарниулах гэж байна! Цэргүүд дарга нараа хамаагүй ховлож байг гэсэн үг үү? Та цэргүүдийг юунд сургаж байгаа болж байна? Ийм байдалд та бид хоёр орчихвол та яах вэ? Ямар ч л гэсэн энэ талаар тантай тас зөрнө! Би зөвшөөрөхгүй гэж хэллээ.

	— Яадаг сан дураараа л бол гэж Андреянов хүйтэн янзтай хэлээд Григорийг анхааралтай ажив. Босогчдын дивизийн даргын тэрсүүд гөжүүд зантайг сонссон боловч арай ч ингэнэ гэж Андреянов огт санаагүй ажээ. Тэгээд:— Бид ер нь олзолж авсан улааны дарга нар ялангуяа хуучин офицеруудыг алдаг л байсан. Танай энд л шинэ... Маргалгүй өнгөрмөөр иймэрхүү асуудалд та ингэж хандаж байгааг би огт ойлгохгүй байна гэж нэмж хэлэхэд Григорийн царай барсхийж:

	— Бид эднийг байлдааны үед дайралдвал алахаас биш, олзлогдсон хүнийг ямар ч хэрэгцээгүй байж бууддаггүй! гэв.

	— За яах вэ, эднийг ар тал руу хүргүүлчихье гэж Андреянов зөвшөөрөөд — Одоо нэг ийм асуудал байна. Юу гэвэл хэсэг олзлогдогсод тухайлбал, албан хавчлагаар яваа Саратовын тариачид манай талд орж байлдах хүслээ гаргалаа. Манай гурав дахь явган хороонд гурван зуугаад цэрэг дутаад байна. Үүнд олзлогдогсдын дотроос саналаа өгсөн хэсгийг сайтар шалгаж байгаад нийлүүлж болно гэж та үзэж байна уу? Энэ талаар бидэнд армийн штабаас тусгай заавар ирээд байгаа гэв.

	— Би л өөртөв ганц ч тариачин авахгүй дэг. Дутууг маань казакуудаар л нөхөж өгөг гэж Григорий эрс дургүйцэв.

	Тэгэхэд Андреянов Григорийг ятгаж:

	— Маргахаа больцгооё Дивиздээ дан казакуудтай байх гэж бодож байгааг чинь ойлголоо. Гэсэн ч хүн дутаад ирэхлээр олзлогдогсдоос сэжиглэхээ болиход хүрнэ. Сайн дурын армийн зарим хороодыг ч гэсэн олзлогдогсдоор нөхөж байгаа шүү дээ гэв.

	— Тэд яах вэ, дураараа болдог юм байгаа биз. Би л хувьд тариачдыг авч чадашгүй. Энэ тухай ярихаа больцгооё гэж Григорий яриаг шууд таслав.

	Жаахан байж байгаад гарч олзлогдогсдыг хүргүүлэх тушаал өгөв. Хоол идэж байх зуур Андреянов нэлээд сандрангуй байдлаар:

	— Энэ янзаараа бид цуг ажиллаж давахгүй нь... гэлээ.

	— Би ч бас тэгж бодож байна гэж Григорий хэнэг ч үгүй хариулаад Сулиний инээмсэглэж байгааг анзааралгүй таваг дээрээс хонины чанасан бөөн мах, авч зузаан мөгөөрсийг нь чоно шиг шажигнатал зажлан идэхэд Сулиний ямар нэг газар хатгаж өвдөх шиг болж агшин зуур нүдээ анив.

	 

	Хоёр хоногийн дараа ухарч байгаа улааны ангиудыг генерал Сальниковын бүлэг мөрдөн хөөж, харин Григорийг бүлгийн штабт яаралтай дуудаж, штабын дарга, нүдэнд дулаан царайтай өвгөжөөр генерал босогчдын армийг тараах тухай Донын  армийн жанжны тушаалыг Григорийд танилцуулаад огт зовох шинжгүй:

	— Та улаантны эсрэг партизаны дайн хийж дивизийг амжилттай командалж иржээ. Харин одоо бол бид танд дивиз байтугай хороо ч хариуцуулж чадахгүй. Та цэргийн эрдэм боловсролгүй болохоор өргөн фронтоор байлдаж байгаа нөхцөлд орчин үеийн арга барилаар байлдахад цэргийн томоохон нэгжийг командалж чадахгүй. Үүнийг та зөвшөөрч байна уу? гэв.

	— Тийм ээ, би ч өөрөө дивиз командлахаа больё гэж бодсон гэж Григорий хариулав.

	— Та өөрийнхөө хэр чадалд эрэмшихгүй байгаа нь тун сайн байна. Одоогийн залуу офицеруудын дотор иймэрхүү чанарын хүн ховорхон шүү. За ингэхлээр фронтын жанжны тушаалаар таныг арван есдүгээр хорооны зуутын даргаар томилж байна. Тэр хороо одоо эндээс хорин мод газар Вязников гацааны хавьцаа замд яваа. Өнөөдрийн дотор, тун амжихгүй бол маргаашаас хэтрүүлэхгүй оч. Та нэг юм хэлэх гээд байна уу даа? гэжээ. 

	— Намайг аж ахуйн ангид томилж өгөөч гэж хүсэх гэсэн юм.

	— Тэр болохгүй. Та фронтод байх нь хэрэгтэй.

	— Би хоёр удаагийн дайнд арван дөрвөн удаа шархтаж, тархи толгойгоо гэмтээсэн хүн.

	— Тэр хамаагүй. Ийм сайхан залуу эр тулалдаж чадахгүй яах вэ. Шархны тухайд гэвэл шархтаагүй офицер хаа байна? Явж болно. Сайн сайхныг хүсье!

	— Босогчдын армийг тараах үед дээд Донынхны дунд зайлшгүй гарах дургүйцлийг урьдчилан дарах зорилгоор бололтой Усть-Медведицыг авмагц бослого дэгдэх үед шалгарсан өдий төдий казакт цол шагнаж, бараг бүх вахмистрийг дэд хорунжий болгон дэвшүүлж, мөн бослогод оролцсон офицеруудын цолыг ахиулж одон шагнав. 

	Григорийг ч хоцроосонгүй, Зуутын дарга болгож улаантныг дарах тэмцэлд гарамгай гавьяа байгуулсан гэж нийт армид гаргасан тушаалд тэмдэглэн баяр хүргэжээ.

	Дивизийг хэдхэн хоногийн дотор тараав. Дивиз, хороодын бичиг үсэггүй дарга нарыг генерал хурандаа нараар сольж, туршлагатай офицеруудыг зуутын даргаар томилж, их бууны батарей, штабын албаны хүмүүсийг дагууд нь өөрчилж, харин жирийн казакуудаар нь Донецын тулалдаанд салам цохиулсан Донын  армийн хороодыг сэлбэв.

	Григорий үдшийн бүрэнхий болохоос өмнө казакуудыг цуглуулж дивиз тараасныг мэдэгдэж салах ёс гүйцэтгээд:

	— Сууриныхан минь, санаа сэтгэлээр хэт бүү унаарай! Уг нь бид цугаараа хамт явсан юм сан. Одоо хүний эрхэнд орлоо. Өнөөдрөөс эхлээд чиг чигээ харж мацах болж дээ. Хамгийн гол нь толгойгоо улааныханд цоолуулчихгүй хамгаалж яваарай, маний толгой тэнэг мунхаг ч гэсэн зөв зүгээр байж бууны бай болоод хэрэггүй. Ер нь толгойгоороо бодох, цаашдаа яах вэ гэдгийг маш сайн эргэцүүлж бодох цаг ирнэ... гэж захив.

	Казакууд балмагдаад таг дуугүй зогсоцгоосноо гэнэт цугаараа ам амандаа хүнгэнэн шуугилдаж эхэллээ.

	— Дахиад л хуучин ёс эхэлж байна уу?

	— Одоо манийгаа хааш нь аваачих гэж байна?

	— Муусайн нохойнууд, улс амьтныг хүчээр мугуйдлах санаатай!

	— Дивизээ тараахгүй! Энэ чинь ямар гэгчийн шинэ ёс вэ?

	— За, нөхөд минь, нэгдсэн биш нэгийгээ үзжээ!

	— Эдний эрхэмсэг ноёд манийг ахиад л бутаргаж эхэллээ!

	— Одоодоо тэсэж л байя! Гайгүй, үе мөч нь тэнийх вий... гэлцэв.

	Хүмүүсийн шуугиан намдахыг хүлээж байгаад Григорий: 

	— Хий дэмий хэл амаа билүүдээд яах вэ. Дарга нарын тушаалыг өөлж өөрсдийг нь эсэргүүцэж болдог байсан зөөлөн сайхан цаг өнгөрсөн. Гэр орондоо очицгоож, хэл амаа татасхийж байхгүй бод одоо чинь манийгаа Киевт хүргэлгүй хээрийн шүүх, торгуулийн зуутад аятайхан хүргэж өгнө гэж мэдээрэй гэв.

	Казакууд салаагаараа ирж Григорийтой гар барьж салах ёс гүйцэтгэн: 

	— Пантелевич, баяртай! Чи бас биднийхээ тухай муу юм бүү санаж яваарай. 

	— Хүний улстай цэргийн алба хаана гэдэг бидэнд амаргүй байх вий!

	— Чи хэрэггүй л манийгаа тарааж орхилоо. Дивизээ өгдөггүй л байсан юм.

	— Мелехов, чамайг бид өрөвдөж байна. Хүний дарга нар боловсролоор чамаас илүү байлаа гээд бидэнд сайн юм алга, харин ч хэцүү болно гэдэг л байна гэлцэв.

	Харин Наполовын гацааны нэг алиа хэлэмгий казак:

	— Григорий Пантелевич, чи цаадуулдаа итгэж болохгүй. Ажил нь санаа сэтгэлд таарахгүй бол хүний улстай ч, өөрсдийнхөнтэйгөө ч ажиллах адилхан хэцүү! гэж хэллээ.

	 

	Григорий тэр шөнө Ермаков болон бусад дарга нартай нэрмэл ууж хоноод, өглөө нь Прохор Зыковыг дагуулан арван есдүгээр хороог гүйцэж очихоор мордов.

	Зуутыг хүлээн авч хүмүүстэйгээ танилцаж завдаагүй байтал Григорийг хорооны дарга дуудав. Өглөө эрт юм санжээ. Григорий цэргүүдийн морьдыг шалгаж үзсээр байгаад саатаж хагас цаг болоод очлоо. Офицерууддаа шаардлага чангатай хорооны дарга зэмлэж загнах байх гэж бодож байтал тун эелдэг мэндэлж: «За, танд зуут, чинь ямар санагдаж байна? Боломжийн улс байна уу?» гэж асуугаад хариу хэлэхийн завдалгүй өөр тийш харж байгаад:

	— За эрхэм минь, танд маш эмгэнэлтэй мэдээ сонсгох ёстой болоод байна... Танай гэр оронд их гай зовлон тохиолджээ. Урьд шөнө Вешенскээс цахилгаан утас хүлээж авлаа. Гэр орныхоо ажлыг нэг тийш болгоход зориулж танд сарын чөлөө олгоё. Явж үз гэв.

	Григорийн царай цонхийж:

	— Тэр цахилгаанаа өгөөч гэв.

	Дөрөв нугалж эвхсэн хуудсыг дэлгэж уншаад хөлстэй нойтон атгадаа хумхиж базав. Тэр бээр биеэ барих гэж төдий л зовсонгүй, харин бага зэрэг түгдэрч:

	— Тийм байна. Ингэнэ гэж би санаагүй. Би явахаас биш дээ. Баяртай гэв.

	— Чөлөөний хуудас авахаа мартуузай.

	— Нээрээ тийм шүү, баярлалаа. Мартахгүй гээд Григорий сурсан заншлаараа сэлмээ дарж бариад түс тас алхлан гарсан боловч өндөр довжооноос буух үед гэнэт хөлийн чимээ өөрт нь дуулдахаа больж, зүрхээр нь жадлах шиг аймшигтай хатгалаа.

	Довжооны эцсийн гишгүүр дээр очоод бие нь найгахад зүүн гараараа Довжооны яйжгай хайснаас шүүрэн атгаж, баруун гараараа цамцныхаа товчийг шалавхан тайлав. Бачимдан амьсгаадсаар хэсэг зуур зогсохдоо гаслан зовлонд бүр ч мансуурч согтох шиг болж жижиг хаалганы дэргэд уяатай байгаа морь руугаа үл мэдэг найгасхийн тэнтэр тунтар алхав.

	 

	XVI

	 

	Дарьятай ярилцсанаас хойш хэд хоног Наталья айхавтар хар дарж зүүдлээд сэрж чадахгүй зовдог шиг яг л тийм болчихжээ. Хүмүүсийг дүрвэж ухрах үед Григорий Вешенскт ямаршуу байдалтай байсан, тэнд Аксиньятай уулзаж учирсан эсэхийг олж мэдэхийн тулд Прохор Зыковын авгайтай уулзах аятай шалтаг олох гэж Наталья эрдэг болов. Дарьягийн үгийг үнэмшихэд хэцүү, үнэмшихгүй байхад ч хэцүү учраас авааль нөхрийнхөө буруутай явдлыг лавтай мэдэж авах гэж Наталья хичээв.

	Наталья үдэш орой болсон хойно гайхахдаа хуурай гишүү барьж савчсаар Зыковын хашаа руу очлоо. Прохорын авгай ажил явдлаа дуусчхаад хашааны гадаа сууж байв.

	— Сайн байна уу, авгай? Манай тугалыг хараагүй биз? гэж Наталья асуулаа.

	— Гайгүй дээ, хонгор минь! Үгүй, харсангүй.

	— Тэнүүлч муухай золиг, гэрийн бараа харахаа болилоо! Хаагуур эрдэг юм билээ? Ухаанаа олохоо байлаа.

	— Жаахан сууж амар л даа. Олдох байлгүй, Самар цөмөх үү?

	Наталья суулаа. Авгай хүүхнүүдийн тулга тойрсон яриа эхлэв.

	— Нөгөөдүүлээс сураг чимээ байна уу? гэж Наталья сонирхов.

	— Сураг чимээ ч алга. Муу ёрын амьтад, усанд үйж үхсэн юм шиг алга болж гэм! Чинийхээс хэл мэдээ алга уу?

	— Алга аа. Гриша уг нь захиа бичнэ гэсэн юм сан. Захиа ч алга. Манайхан Усть-Медевицагаас цааш өнгөрсөн гэж л улс амьтан ярилцах юм. Өөр юу ч дуулсангүй гээд Наталья яриагаа саяын ухралт руу чиглүүлж, цэргийнхэн Вешенскт ямаршуу янзтай байсан, гацааныхнаас тэдэнтэй хэн хэн байсныг болгоомжтойхон асууж эхлэв. Натальягийн яах гэж ирснийг Прохорын овжин эхнэр гадарлаад тун няхуур цухас хариулж байлаа.

	Нөхрийнхөө амнаас Григорийн тухай хамаг бүхнийг олж сонссон Прохорын авгайн хэл ам загатнавч «Энэ тухай хэн хүнд ганц л үг цухуйлгасан байвал толгойг чинь түлээ хөрөөддөг ацад хавчуулж байгаад өмхий хэлийг чинь төө чинээ болтол татаж гаргаад огтолно гэж мэдээрэй. Энэ тухай хов жив Григорийд дуулдвал намайг байлдаж явах далимд л алж орхино! Амьдрал яагаа ч үгүй байхад чи битгий надад гай болоод байгаарай! Ойлгов уу? За, үхсэн золиг, амаа татаж бай!» гэж захисан нь санагдаад ярихаасаа айлаа.

	— Вешенскт Астаховын Аксинья танай Прохортой дайралдаа болов уу? гэж тэсвэрийн тэлээ тасарсан Наталья шуудхан асуулаа.

	— Газрын хаанаас Прохор Аксиньятай дайралдах билээ дээ? Тэдэнд тийм зав чөлөө хаана байна? Мироновна минь, чи надаас хэчнээн шалгаасан ч надад мэдэх юм алга. Манай тэр улцайсан монди ямар олигтой юм ярих биш. «Аль, май» гэх л яриа мэднэ гэв.

	Наталья юу ч олж сонсоогүйдээ улам ч гутарч гуньсаар буцлаа. Тэгээд Наталья огт юу ч мэдэхгүй суух аргагүй болохдоо Аксиньягийнд очиход хүрлээ.

	Айл саахалт болохоор сүүлийн хэдэн жил үргэлж дайралдаж дув дуугүй толгой дохилцон өнгөрдөг заримдаа хэд гурван үг сольдог болжээ. Дайралдахдаа мэнд ус ч үгүй, бие биеэ хялайн зөрдөг байсан тэр үе нь өнгөрч, хоёр биеэ ад үздэг нь овоо гайгүй болжээ. Тэгээд ч Наталья Астаховын руу очиж явахдаа өөр хүний тухай биш, Григорийн тухай ярих болохоор намайг хөөж гаргахгүй нь лав гэж найдаж явлаа. Нээрээ ч тэгж бодох нь зөв байжээ.

	Аксинья гайхсан янзтай урьж оруулаад цонхны хөшгийг татаж гэрэл асаагаад:

	— Ямар сайхан сонинтой ирэв дээ? гэж асуулаа.

	— Би танайхаар сайн сайхан юмтай ирдэггүй хойно...

	— Тэгвэл тэр муу юмаа яриач, Григорий Пантелевичид муу юм тохиолдоо юу?

	Аксиньягийн асуултад илт маш их санаа зовсон байдал мэдэгдэхэд Наталья хамаг учрыг ойлголоо. Аксинья юуны тулд амьдарч, юунаас айж суудаг нь ганцхан тэр үгээр илэрлээ. Нэгэнт ийм болохоор Григорийтой ямар харилцаатай байгааг нь асуух хэрэггүй байв. Гэвч Наталья явсангүй, шууд хариу дуугарахаа азнаж:

	— Үгүй, нөхөр маань эрүүл саруул яваа. Айх явдалгүй гэв.

	— Би ч айгаагүй л дээ. Чи юу гэх гээд байгаа юм бэ? Чи л түүнийгээ эрүүл энх яваасай гэж зовж суух хэрэгтэй. Надад зовох юм мундахгүй байна гэж Аксинья хэнэггүй янзтай хэлсэн боловч нүүрээ улайхлаар шалавхан ширээ рүү очиж буруу харан зогсоод, засалтгүй сайхан асаж байсан дэнгийн голыг зассан хүн болж зөндөө удав.

	— Танай Степанаас сураг байна уу?

	— Саяхан мэнд дамжуулсан байна билээ.

	— Тэгвэл, ашгүй, амьд мэнд шив дээ?

	— Амьд л болоод мэнд дамжуулаа биз гээд Аксинья далаа хавчилзуулав.

	Аксинья зүрх сэтгэлээ өөрчлөн, санасан бодсоноо нууж чадсангүй. Авааль нөхрөө тоодоггүй нь түүний хариултаар цухалзахад Наталья өөрийн эрхгүй инээмсэглэв.

	— Чи Степаны хойноос нэг их сүйд болж санаа зовдоггүй байх аа... Тэр ч яах вэ, та нарын хэрэг. Миний ирсэн хэрэг гэвэл Григорийг дахиад л чамтай нөхцөж, гэртээ ирэх болгондоо чамтай уулзаж учирдаг гэж гацаагаар Нэг яриа байх юм. Тэр үнэн үү?

	— Асуух хүнээ олж дээ! Үнэн худлааг нь харин би чамаас асууя гэж Аксинья даажигнав.

	— Үнэнээ хэлэхээс айж байна уу?

	— Айхгүй л дээ.

	— Тэгвэл чи хэлээд аль. Би сэтгэлээр хий зоволгүй мэдэж авъя. Би тэгж хий дэмий тарчилж явахын хэрэг юу билээ? гэхэд Аксинья нүдээ жирвийлгэн, хар хөмсгөө ширвэж:

	— Тэртэй тэргүй би чамайг ямар өрөвдөх биш. Чи бид хоёр бол би зовж байвал чамд сайхан, чи зовж байвал надад сайхан байдаг болсон улс. Нэг хүнийг хувааж болох уу даа? Эртхэнээс мэдүүлэхийн тулд би үнэнийг нь чамд хэлье. Улс амьтны ярилцдаг нь худлаа биш ээ. Цөм үнэн. Григорийг чинь би дахиад урхидаж авсан. Одоо ч харин тавихгүйг хичээнэ. Ингэвэл чи яах хүн бэ? Цонхны минь шилийг хагалах уу? Эсхүл хутгалах уу? гэж эрс шууд хэлэв.

	Наталья босож нойтон бургасыг нуга даран малийгаад пийшин рүү чулуудаж: 

	— Би одоо чамд ямар ч муу юм хийхгүй. Григорийг ирэхлээр ярилцана. Тэгсний дараа та хоёрыг би яах нь тодорхой болно. Би хоёр хүүхэдтэй, тэднийгээ ч, өөрийгөө ч хамгаалж чадна! гэж ер бусын зүрх зориг гаргаж хэлэв.

	Аксинья мишилзэн инээмсэглэж:

	— Тэгвэл би одоохондоо айлгүй байж болох юм шив дээ? гэв.

	Түүнийг даажигнахыг анзааралгүй Наталья Аксиньягийн ханцуйнаас нь татан:

	— Аксинья! Чи миний бүх амьдралд тотгор болж байна. Гэсэн ч би одоо урьдынх шиг гуйхгүй. Чи санаж байгаа биз? Тэгэхэд би залуу тэнэг байсан болоод гуйгаад үзвэл намайг хайрлаж өрөвдөөд Гришатай нөхцөхөө болих байх гэж бодож байлаа. Одоо бол гуйхгүй! Чи түүнд хайр сэтгэлгүй, зүгээр л дассан болохоор чангаацалдаад байгааг мэдэж байна. Чи ер нь Григорийд над шиг хайртай байсан удаа бий юү? Үгүй л байж таарна. Чи Листницкийн хүүтэй заваарч байсан. Ер нь чиний завхайрч замхраагүй хэн байна даа? Хайр сэтгэлтэй бол тэгэх ёсгүй гэхэд Аксиньягийн царай хувьсхийж Натальяг түлхэж холдуулаад авдар дээрээс ухасхийн босов.

	— Гриша намайг завхай зайдан гэж зэмлээгүй байхад чи намайг зэмлэх нь үү? Чамд ямар хамаатай, хаданд ямар чимээтэй юм бэ? Тэгж л байг! Би муу, чи сайн болог. Тэглээ гээд яах нь вэ? 

	— Энэ л байна. Бүү уурла. Би одоо явлаа. Үнэнээ хэлсэнд чинь баярлалаа.

	— Зүгээр, баярлах явдалгүй. Надтай, надгүй мэдэх л байсан байлгүй. Жаахан хүлээж бай. Хамт гарч цонхоо хаая гээд Аксинья гадаа үүдэндээ гараад, — Бид хоёр зодоон нүдээнгүй эв түнжинтэй тарсанд би баярлаж байна. Гэсэн ч хөрш найздаа гэж хэлэхэд, чадал чинь хүрвэл Гришагаа аваарай, эс хүрвэл бүү гомдоорой. Би Гришаг зүгээр л тавиад туучихгүй. Миний нас явлаа. Хэдийгээр чамд завхай зайдна дуудуулж байгаа ч гэсэн би хүн болсоор танай Дашка шиг балиартаж яваагүй... Чи бас хүүхэдтэй харин Гриша гээд Аксиньягийн хоолой чичиргэнэн үхээнц намуун дуугаар, — Нарт ертөнцөд надад түүнээс өөр хүн алга! Эхнийх нь ч, эцсийнх нь ч Гриша л байгаа юм. Хөө хө! Ер нь Гришагийн тухай дахиж ярихаа болъё. Тэнгэрийн сахиус үхэл зовлонгоос аварч амьд мэнд явбал буцаж ирээд өөрөө шийднэ биз... гэв.

	Наталья шөнөжингөө нойргүй хоноод өглөө шийгуаны талбайг ухаж сийрүүлэхээр Ильинишнатай хоёул явав. Ажил хийхлээр сэтгэл нь хөнгөрч, наранд хатаж бөөгнөрсөн элсэрхүү шороог нэг жигд зээтүүдэн буталж үе үе амарч хөлсөө арчин, унд уухаар дээш болж байхдаа элдэв шалдав юм бодох нь гайгүй боллоо.

	Манхан хөх огторгуйд салхинд урагдсан хурмастын хун цагаан үүлс нүүдэллэн замхарч, нарны илч улайссан газрыг улам шарна. Зүүн зүгээс тэнгэр бороошлоо. Наталья дээш болж хараагүй боловч нүүдлийн үүлс нарыг халхалж агшин зуур сэрүү татаад, ангаж борлосон газар тарвасын салаа иш, наран цэцгийн өндөр шилбэ дээгүүр зэгэл бараан сүүдэр тусахыг мэдлээ. Гүвээний бэл дагуулж тарьсан тарвас ногоо халуун наранд гандаж хорчийсон өвс, долоогоно, навч нь нэл шувууны баас болж унхайлцсан нэрсний бутнуудыг сүүдэр бүрхэж, тарьсан ногооны дээгүүр жигүүртэн шувууд жиргэлдэх нь улам чангарч, чогчиго шувуудын урьхан дуу тодоос тод сонсогдож, бүлээн өвсийг намируулан сэвэлзүүлсэн салхи ч хүртэл сэрүүхэн юм шиг санагдана. Тэгснээ наран баруун тийш нүүдэллэн өнгөрч буй үүлсийн нүд гялбам цагаан хярхгийг нэвтлэн гийгүүлж, харин үүлсийг өнгөрмөгц цацарсан алтан шар туяагаараа газар дэлхийг дахиад шарна. Аадрын үүлсийг үдэн, мордуулж яваа бараан сүүдрүүд Донын тэртээ цаана хөхрөн харагдах уулсыг тэмтчин тарлантуулж байгаа үзэгдэж, харин ногооны газар их үдийн хувин шар өнгө ноёрхож огторгуйн хаяанд унжирсан зэгэл манан ирвэлзэн зэрэглээтэж халсан шороо, газрын хөрсөөр тэжээгдсэн өвс ногооны бүгчим эхүүн үнэр ханхална.

	Үдийн алдад Наталья ганганд малтсан худаг руу очиж булгийн янгинасан хүйтэн ус домбоор авчирч Ильинишна хоёул ууж гар нүүрээ угааж хоол унд идэж уухаар шатам халуун наранд сууцгаав. Ильинишна элгэвчээ дэвсээд нямбай гэгч талх зүсэж, цүнхнээс халбага аяга, нарнаас халхалж бүтээсэн цамц доороос нарийн хүзүүтэй, домботой тараг гаргалаа.

	Наталья тун дурамжхан идэж ууж байгааг хараад Ильинишна:

	— Чамайг аль хэдийнээс ажиглаад байхад нэг л өмнөө болчихжээ... Эсхүл Гриша та хоёр нэг юм болоо юу? гэж асуулаа. 

	Натальягийн омголтсон уруул хөөрхийлөлтэй чичрээд:

	— Эжий цаадах чинь дахиад л Аксиньяатай нөхцөөд байна гэнэ ээ.

	— Түүнийг нь... хаанаас чи мэдээ вэ?

	— Өчигдөр би Аксиньягийнхаар орсон.

	— Өөдгүй, өлөгчин, үнэнээ хэлээ юү?

	— Тэгсэн.

	Ильинишна тат дуугүй бодлого болоход үрчгэр нүүр, завж нь улам ч шамбийж үрчийв.

	— Муухай монди чинь нэрэлхэж байгаа юм биш биз?

	— Үгүй, эжий. Үнэн. Юуг нь...

	— Чи л сайн харж байхгүй... Ийм нөхрөөс нүд салгаж болохгүй шүү гэж эмгэн болгоомжтой хэлэв.

	— Харж барна гэж үү дээ? Эрхбиш нинжин сэтгэлтэй байх болов уу гэж бодсон юм... Хормойноосоо уячхаад байвал таарах байсан гэж үү дээ? гэж Наталья гиюүрэн инээмсэглээд, — Мишатка шиг уячхалтай биш. Бараг буурал болчихсон байж хуучнаа мартахгүй юм даа... гэж шивнэн хэлэв.

	Ильинишна халбагануудаа угааж арчаад аягануудыг зайлж сав суулгыг цүнхэндээ хийчхээд:

	— Үүнийг чи зовлон гэж бодоо юу?

	— Эжий, та яасан хачин... Иймэрхүү зовлонгоос болж нарт ертөнцөөс ч уйдна гээч!

	— Чи тэгээд яах вэ? 

	— Өөр юу болох вэ дээ? Хүүхдүүдээ аваад харихаас. Одоо үүнтэй цаашдаа байхгүй. Цаад Аксинья нь гэртээ аваачаад байг. Би зовдгоо зовлоо.

	— Би залуудаа бас л ингэж боддог байсан гэж Ильинишна сүүрс алдаад, — Манай өвгөн ч бас болдоггүй нохойны нэг байсан. Би түүнээс болж яаж зовсон гэж санана. Хэлэх юм биш. Гагцхүү авааль нөхрөөсөө салаад явчих хэцүү, яваад ч ашиггүй байлаа. Сайн бодоод үзвэл өөрөө мэднэ ээ. Тэгээд бас хүүхдүүдээ эцгээс нь салгана гэдэг юү гэсэн хэрэг билээ? Үгүй, чи дэмий юм ярьж байна. Энэ тухай бүү бод. Тэгүүлэх ч үгүй! гэв.

	— Үгүй, эжий минь, Гришкатай би байхгүй, ятгаад амны гарз л

	— Надад яагаад амны гарз байдаг билээ? гэж Ильинишна уцаарлаад, — Чи чинь миний ураг садан биш болж байна уу? Та нар шиг муухай мондиудыг би өрөвдөхгүй яах юм бэ? Чи хөгшин эх наддаа ийм үг хэлэх нь үү? Дэмий юм бодож санахаа боливол яах ч үгүй гэж би чамд хэлж байна. «Орон гэрээсээ явна!» гэнэ ээ. Чи хаачих юм бэ? Харилаа гэхэд чи хэнд хэрэгтэй юм бэ? Эцэг чинь байхгүй. Гэр орныг чинь шатаачихсан. Эх чинь өөрөө айлын хаяанд арай гэж толгой хоргодож байхад чи бас ач нарыг маань дагуулчхаад хаа орох юм бэ? Үгүй, хонгор минь тэр бүтдэггүй ажил! Гришкаг ирэхлээр ухаан нь олдоно. Одоо чи энэ тухай надад ярьсны хэрэггүй. Яриулах ч үгүй, сонсох ч үгүй! гэв. 

	Натальягийн сэтгэлд удтал хуримтлагдсан юм нь гэнэт тэсэрч таталдан ойчоод орилж гарав. Дуу алдан ёолж, алчуураа мулт татан цэвдэг хуурай шороон дээр түрүүлгээ харж ойчоод элгээ даран нулимсгүй орилж эхэллээ.

	Ухаалаг цэцэн, эрэлхэг зоригтой эмгэн огт хөдөлсөнгүй. Таргийн шавхруутай домбыг цамцандаа гайгүй сайн ороож сэрүүн газар тавиад аяганд ус хийгээд Натальягийн хажууд очиж суув. Ийм зовлонд үг хэл тус болдоггүй, харин хуурай нүдэлж, уруулаа тас жимийж байхын оронд нулимс урсгаж уйлбал дээр байдгийг хөгшин юу эс андах билээ. Натальяг жаахан уйлаг гэж бодоод хар бор ажилд нухлагдаж борогшсон мойног гараараа бэрийнхээ гялтгар хар үсийг илбэн, — За боллоо! Байдаг нулимсаа урсгаад яах юм бэ? Хагас нь дараа хэрэг болно. Май, ус уу гэх зандрангуй байдлаар хэлэв.

	Наталья орилж чарлах нь гайгүй болж үе үе дал мөр нь оволзон, бух бие нь дагжина. Тэгж байснаа гэнэт үсрэн босож аягатай ус өгөх гэж байсан Ильинишнаг түлхэж зүүн урагшаа эргэж хараад, нулимс болсон нойтон алгаараа наманчлан, хурдан гэгч түгдчин:

	— Тэнгэр бурхан минь! Гришка сэтгэл зүрхийг минь тамлаж гүйцлээ! Энэ янзаараа амьд явах чадал тасарлаа! Тэнгэр бурхан минь, тэр муухай золигийг залхааж өгөөч! Үхтэл нь бут ниргээд өгөөч! Амьд байж дахин намайг тарчилгахгүй болгоод өгөөч!... гэж хашхирав.

	Хуйларсан хар үүлс зүүн зүгээс хөврөлдөн нүүдэллэж, аянгын дуу нижигнэн хүржигнэн хурц цагаан цахилгаан баглагар үүлсийн оройг нэвтлэн, огторгуйд тахиралдан үзэгдэв. Салхи ширүүсэж өвс ногоог баруун тийш нь ханаруулан хэвтгэнүүлж их замын гашуун тоосыг бужигнуулан толгойгоо дааж ядаж байгаа наран цэцгийн түрүүнүүдийг газар шүргүүлэн нахилзуулав.

	Салхи Натальягийн үс гэзгийг сэгсийлгэн нойтон нүүрийг хатааж, ажилд өмсдөг бор банзлыг өргөж, хормой нь хөлийг мушгин орооно.

	Сүсэг бишрэлтэй Ильинишна хэсэг зуур жигтэйхэн айж бэрийгээ ширтэв. Огторгуйн тэн хагасыг бүрхсэн аадрын хар үүлний наана давхарлан харагдаж буй Наталья нь огтын танихгүй, аймшигтай хүн шиг үзэгдэв.

	Бороо юу юугүй ойртож аадрын өмнөх нам гүм байдал төдий л удаан үргэлжилсэнгүй. Ташиж шумбасан харцага шувуу сандран нисэж, нүхнийхээ хажууд цогцойж суусан зурам нэг сайн хашхираад, бөөн салхи Ильинишнагийн нуруу руу элс тоос цацчихаад шуугин исгэрсээр талын дундуур хуйлран одов. Тэгээд царай нь үхсэн мэт цонхийж цайсан эмгэн хүрлийн айсуй шуурган дундуур:

	— Ухаараач! Бурхан тэнгэр чамайг харж байна! Хэнийгээ үхүүлэх гэж чи гуйгаад байгаа юм бэ? гэж хашхирав.

	— Тэнгэр бурхан, түүнийг залхаагаач! Тэнгэр бурхан, түүнийг шийтгээч! гэж Наталья хуй салхинд хуйларч үймрээд нүд далдирам аянгын цахилгаанд туяаран гэрэлтэж байгаа аймшигтай хөвчилсөн хар үүлсийн зүг улангассан нүдээ бүлтийн бархирсаар байлаа.

	Хээр талын дээгүүр аянгын дуу тачигнан нижигнэж айж сандарсан Ильинишна залбирч наманчилсаар Наталья руу найгаж ганхан очоод мөрөн дээрээс нь шүүрч:

	— Сөгдөж мөргө! Дуулж байна уу? Наташка! гэж зандрав.

	Наталья хадам эхийгээ хялавхийн харснаа өөрийн эрхгүй сөхрөн суув.

	— Тэнгэр бурхнаас аврал өршөөл гуй! Хүсэж гуйснаа битгий хүлээж аваач гэж гуй! Хэнийгээ үхүүлэх гэж гуйгаа вэ чи! Үр хүүхдийнхээ төрсөн эцгийн толгойг залгих вий. Яасан айхавтар нүгэл... Залбираач! Сөхөрч мөргө. «Тэнгэр бурхан минь, муу ёрын өчүүхэн миний нүгэл хилэнцийг уучил» гэж хэл гэж зандран тушаав.

	Наталья шүд зууж, цонхийж цайсан уруулаа хөдөлгөн нэг юм шивнээд эв хавгүй хажуулдан ойчив.

	Ширүүн аадарт угаагдсан хээр тал гайхалтай сайхан ногоорч, тэртээ холын бүрдээс Донд тултал тал дугуй тод солонго татаж, баруун тийш өнгөрсөн борооны аянгын дуу бүдэгхэн дуулдана. Ганга жалга руу уулын булингартай ус бүргэд мэт сүртэйеэ хүржигнэн хоржигнон урсана. Уулын бэлийг дагуулж тарьсан ногоон дундуур жижиг горхинууд Дон руу хөрснөөс жирэлзэж, ширүүн бороонд тас цохиулсан навч, газрын хөрснөөс угаагдаж зулгарсан өвсний үндэс хөх будааны хугарч ойчсон түрүүнүүдийг хамж урсана. Тарьсан ногооны талбайд торгон элс урсан орж тарвас, хулууны иш шилбийг булж, задгай ус зуслангийн зам дагаж, тэрэгний мөрөөр бурчигнана. Тэртээ ухаагийн хажууд аянга бууж гал авалцсан нуруу өвс шатаж дуусаж байгаа бололтой цайвар хөх утаа нь бараг огторгуйн солонгод тултал цойлон суунаглана.

	Ильинишна, Наталья хоёр банзлаа дээр гэгч шууж барьсаар шавартай нялцгай замаар хөл нүцгэлж гацаа руугаа уруудав. 

	— Залуучуул та нарын зан ааш ч гэж, ай бурхан минь, мөн айхавтар болжээ! Жаахан л юм болбол сүйд майд болох. Миний залуудаа байсан шиг байсан бол чи ер нь яах, бол оо? Гришка чамд энэ насандаа хуруу ч, хүрээгүй байхад чи гэж сүйд майд болж ид шид үзүүлж, сална ч, хаяна ч гэнэ. Ухаан ч алдана. Ер нь хийгээгүй юм алга. Тэгээд л бурхан тэнгэр та нарыг заваан юманд оруулж байгаа нь энэ... Өвчтэй хар амьтан, энэ чинь сайхан хэрэг үү? Намайг бол манай муу хазгар залуудаа ямар ч гэм хийгээгүй байхад зүв зүгээр байж байснаа алах шахдаг байсан. Өөрөө балиартаж орхиод хамаг уураа надад гаргадаг байж билээ. Үүрээр орж ирэхэд нь уйлж унжиж байгаад зэмлэж уурлахад минь нударга зангидаад тавьж орхидог... Бүтэн сараар төмөр шиг хөх няц болчихсон явдаг сан. Би тэгэхэд хүүхэд гаргаж тэжээгээд ганц ч удаа гэрээсээ холдож байгаагүй. Би Гришкаг магтаж байгаа юм биш. Гэхдээ иймэрхүү хүмүүстэй цуг байж болно. Энэ золигийн өлөгчин байгаагүй бол гацааны казак эрчүүлийн сор нь байх байсан. Лав л тархи толгойг нь эргүүлчихсэнээс зайлахгүй гэж ярилаа.

	Наталья бодлого болон удтал дуугүй явснаа:

	— Эжий, энэ тухай би дахиж ярихаас дургүй хүрч байна Григорийн ирэхэд би яах нь тодорхой болох байх... Би ч өөрөө явж магадгүй. Григорий ч намайг хөөж магадгүй. Харин одоогоор би танайхаас хаашаа ч явахгүй гэв.

	— Аль түрүүний нь ингэж хэлэх байсан юм! гэж Ильинишна баярлаад, — Тэнгэр бурхны ачаар цөм зүгээр өнгөрнө. Григорий яасан ч чамайг хөөхгүй, тэр тухай бүү бод! Тэр чинь тэгэх байтлаа чамд, хүүхдүүддээ ийм хайртай байх уу даа? Хол хэвтэнэ! Григорий чамайг Аксиньягаар солихгүй. Тэгж чадах ч үгүй! Ер нь тэгээд нэг гэрийн улс аль хөглөхийг хэлж барах вэ! Ганцхан бодох л юм амь мэнд буцаж ирвэл яамай... гэв.

	— Гришкаг би үхээсэй гэхгүй л дээ... Ууртаа болоод сая хамаг байдгаа хэлчихлээ... Тэглээ гэж та нар намайг бүү зэмлээрэй... Түүнийг сэтгэл зүрхнээсээ салгаж аваад хаячхалтай биш, гэхдээ энэ янзаар амьдрахад хэцүү л байна!..

	— Хонгор минь хайрт минь! Би хаанаас мэдэхгүй байх вэ дээ? Харин ууртаа болж элдэв шалдав юм хийж болохгүй. Ер нь энэ тухай ярихаа больцгооё гэдэг ёстой зөв! Ай даа, чи өвгөндөө одоо юу ч битгий цухуйлгаарай. Энэ бол түүнд хамаагүй хэрэг.

	— Би танд нэг юм хэлье... Григорийтой би байх, байхгүй нь одоогоор мэдэгдэхгүй байна. Харин түүнээс дахин хүүхэд гаргаж чадахгүй. Одоо бас үүнийгээ яахаа мэдэхгүй явна... Эжий, би чинь жирэмсэн болчихсон...

	— Удаж байна уу?

	— Гурван сар.

	— Одоо яая гэх вэ дээ? Дуртай дургүй ч гаргах л болно доо.

	— Ёстой чадахгүй. Одоохон би Капитоновна эмгэнд очно. Тэр намайг үүнээс салгаж өгнө байх... Нэг, хоёрын зэрэг авгайчуулд хийсэн юм гэнэ билээ гэж Наталья эрс шийдэмгий хэлэв.

	— Энэ чинь үрээ устгах нь уу? Шинжгүй муухай амьтны амнаас л ийм үг гардаг байх даа? гэж зэвүүцэн сэжиглэсэн Ильинишна замын дунд зогсож гараа хий савчив. Дахиад нэг юм хэлэх гэтэл ард нь тэрэгний дугуй тачигнаж шавар дундуур цал цүл хийтэл гишгэлэх морины хөлийн чимээ сонсогдоод нэг хүн намуухан дуугарав.

	Ильинишна, Наталья хоёр шуусан банзлаа буулгаж замаас гарав. Гацаа орж явсан өвгөн Филипп Аггевич Бесхлебнов тэдэнтэй зэрэгцэн ирж омголон гүүнийхээ амыг татаад:

	— Хүүхнүүд минь, шавар хутгаж яваад яах нь вэ, суугаад явцгаа гэв.

	— Ашгүй дээ, Аггеевич, гялайлаа. Бид хоёр халтирч уначих гээд зовж явна гэж баярласан Ильинишна ханхай тэргэн дээр түрүүлж суув.

	 

	Δ

	 

	Хоолны дараа Ильинишна, Натальятай ярьж жирэмснээс ангижрах гэсний хэрэггүйг нотлох гэж сав суулга угаах зуур элдвийн арга ухаан сийлж түүний үр хөндөх гэж байгааг өвгөнд дуулгаж, сэтгэлийн зовлонд галзуурч байгаа бэрийгээ мунхаг хэргээс гэтэлгэх талаар өвгөнтэйгөө элбэж ятгахаас илүү сайн арга алга гэж бодлоо. Гэтэл Ильинишнаг ажилтай ноцолдож байх хооронд Наталья сэмээрхэн гараад явчихжээ. 

	Наталья хаана байна? гэж Ильинишна Дуняшкакаас асуулаа.

	— Нэг боодолтой юм аваад авсан.

	— Хаашаа? Юу гэж хэлсэн бэ? Ямар боодолтой юм?

	— Би яаж мэдэх юм бэ? Цэвэрхэн банзал, бас жаал зугаа юм алчуурт боочхоод юу ч хэлэлгүй явчихна билээ.

	— Үйлийн үртэй ч толгой бол! гээд Ильинишна учир зүггүй уйлж бандан дээр суухад Дуняшка мэл гайхлаа.

	— Та юу болж байна? Бурхан минь, юу л болоод уйлж унжаад унав аа?

	— Битгий үгэнд дурлаад бай! Чамд хамаагүй! Цаадах чинь юу гэж хэлсэн гэнэ ээ? Явах гэж байхад нь чи яагаад надад дуулгасангүй вэ? гэхэд Дуняшка уцаарлаж:

	— Та нар цөмөөрөө зовлонтой улс юм! Танд хэлэх ёстой байсныг би газрын хаанаас мэдэх вэ? Бүрмөсөн явчихгүй юм байгаа биз дээ? Эхийндээ л очоо биз. Юунд нь уйлж унжаад байгаа юм. Ухааныг нь олохоо байлаа! гэв.

	Натальягийн буцаж ирэхийг Ильинишна сэтгэл маш түгшин хүлээж байлаа. Уурлаж загнахаас айгаад өвгөндөө хэлэхийг больё гэж шийдлээ.

	Нар жаргах үеэр мал сүрэг бэлчээрээс буцаж ирлээ. Зуны үдшийн бүрэнхий эхэлж айл хунарын гэрэл энд тэнд үзэгдэж эхэлсэн боловч Наталья алга л байлаа. Мелеховынхон орой цай хоол идэж уухаар ширээндээ сууцгаав. Санаагаар унаж цонхийсон Ильинишна ургамлын тосонд шарсан сонгиноор амталсан гурилтай хоол аягалав. Өвгөн халбага авч дотор нь наалдсан талхны үртсийг цэвэрлээд сахалтай ам руугаа гурилтай хоолыг угсраа угсраагаар халбагадан чихэж эхэлснээ ширээнд суугаа хүмүүсийг зэрвэсхэн хараад:

	— Наталья хаачсан бэ? Дуудахгүй яагаа вэ? гэж асуулаа.

	— Байхгүй гэж Ильинишна аяархан дуугарав.

	— Хаачсан бэ?

	— Эхийндээ очоод удчихав бололтой.

	— Мөн ч удаан айлчилдаг зочин юм даа. Горим журмыг мэдэх болсон баймаар... гэж Пантелей Прокофьевич дургүйцэн үглэв.

	Өвгөн Пантелей хуучин янзаар ханатлаа ховдоглож үе үе ширээн дээр халбага хөмрүүлэн тавьж хажуудаа суугаа Мишаткаг өхөөрдөж нүд буландан «Миний хүү, наашаа хар, уухай. Амыг чинь арчиж өгье. Ээж чинь тэнээд та нарыг харах ч амьтан алга...» гэж эв хавгүй яриад сарвагар том алгаараа ач хүүгийнхээ зөөлхөн ягаан уруулыг арчиж өглөө. 

	Цөм дув дуугүй хоол ундаа идээд ширээнээс босов. Пантелей Прокофьевич:

	— Гэрлээ унтраа, керосин ховор байхад дэмий асаагаад яах вэ! гэж тушаав.

	— Үүдээ түгжих үү? гэж Ильинишна асуув.

	— Түгж.

	— Наталья ирвэл яах вэ?

	— Ирвэл тогшино биз. Өглөө болтол ч тэнэж юу магад. Бас нэг маяг гаргах нь... зөнөг шуламс, чи л дуугүй байсаар энэ дээ! Харанхуй шөнө айл хэсэж гэнэ... Өглөө би гайгүй сайн үзүүлээд өгөмз. Дашкаг дуурайж байгаа нь энэ... гэв.

	Ильинишна бүхлээрээ хэвтэв. Амандаа юм шившиж санаа алдсаар хагас цаг хэртэй хэвтмээр болсноо босож Капитоновна эмгэнийхээр очъё гэж бодоод босох гэтэл цонхны гадаа нэг хүн хөлөө чирч үлгэн салган алхах чимээ сонстов. Эмгэн залуу бүсгүй шиг ухасхийн босож үүд рүү шалавхан гүйж очоод хаалга нээлээ.

	Царай нь үхдэл шиг хувхай цагаан болсон Наталья шатны хайс түшсээр арай чарай өгсөж явлаа. Түүний унжиж унхайсан нүүр, хүнхийж ширгэсэн нүд, шаналж атирсан хөмсөг нь тэргэл сарны хурц гэрэлд тодоос тод үзэгдэнэ. Тэр бээр хүнд шархтсан араатан шиг найган гэлдэрч, гишгэсэн газар нь хар, цусан толбо үлдэж байв.

	Ильинишна юу ч дуугаралгүй бэлхүүсээр нь тэвэрч үүдний гонхонд оруулахад Наталья нуруугаараа хаалга дарж налаад сөөнгө дуугаар:

	— Манайхан унтаж байна уу? Эжий, миний хойноос гоожсон цусыг арчиж үзээч... Миний гишгэсэн мөрийг хараач... гэж шивнэв.

	— Чи минь өөрийгөө юу болгож орхив оо?! гэж Ильинишна бачимдсан дуугаар уйлагнан үглэв.

	Наталья инээмсэглэх гээд чадсангүй, харин хөөрхийлөлтэй ярвайж:

	— Эжий, чимээгүй байж үз... Цаадуулаа сэрээж орхино... Би ч бүр тэнхээ тамиргүй болчихлоо. Одоо сэтгэл тайван болсон... Ганц гэм нь цус их... алуулсан малынх шиг л урсаад байна... гараа өгөөч, эжий... толгой эргээд байна гэв.

	Ильинишна гадаа үүдээ цүүлээд танихгүй айлд орсон мэт харанхуйд хаалганы бариулыг олохгүй салганасан гараараа зөндөө тэмтчиж байж арай гэж олоод өлмий дээрээ сэмээрхэн явсаар Натальяг том өрөөнд түшиж оруулав. Тэгээд Дуняшкаг сэрээж өөр өрөөнд явуулаад Дарьяг дуудаж дэн асаав. 

	Галын өрөө рүү орсон нээлттэй хаалгаар Пантелей Прокофьевичийн жигдхэн хурхирах сонстож, бяцхан Полюшка нойр дундаа уруулаа чол чол гэтэл хөдөлгөж нэг юм үглэх нь дуулдана. Юунд ч үл түүртэх хүүхдийн нойрны бөхийг яана!

	Ильинишнаг ор дэвсгэр засах хооронд Наталья бандан сандайлж суугаад тамир нь алдрахдаа ширээний булан дэрлэв. Дуняшкаг орох гэтэл Ильинишна:

	— Муухай золиг, битгий ор, цаашаа бай! Чамаар арчуулдаг ажил биш гэж зандрав.

	Дарья хөмсөг атируулан нойтон даавуу аваад үүдний өрөө рүү явлаа. Наталья арай гэж толгойгоо өндийлгөн:

	— Орон дээрээс цэвэр хувцас хунарыг зайлуулаарай... 

	Надад өрмөг л дэвсээд аль... нэл будчихаас хойш... гэхэд Ильинишна: 

	— Дуугүй бай! Тайчаад хэвт гэж тушаагаад, — Бие чинь муу байна уу? Ус авчрах уу? гэв.

	— Тамир бүр тасарчихлаа... надад цэвэр цамц, ус авчирч өгөөч гэв.

	Наталья арай гэж босоод ор луугаа салганан очив. Натальягийн банзал нэл цус нэвтэрч шолхойн унжаад, хөлд нь барьцалдан наалдаж байгааг Ильинишна сая ажив. Наталья бороонд нэвт цохиулсан мэт тонгойж хормойгоо базаж шавхраад тайчиж эхлэхийг Ильинишна хараад цөс хагартал айв.

	— Хамаг цус чинь гоожиж гүйцжээ! гэж эмгэн дуу алдав.

	Наталья нүдээ аньж амьсгаадсаар тайчна. Ильинишна Натальягийн тэр байдлыг харчхаад шуудхан галын өрөө рүү очиж Пантелей Прокофьевичийг сэгсчиж байж арай гэж сэрээгээд: 

	— Наталья өвдчихжээ... Их муу байна... Үхчих вий дээ... Одоохон морь тэрэг хөллөөд суурин руу эмчид оч гэв.

	— Ямар чөтгөр санаанд чинь оров! Юу болж орхив оо? Өвдсөн гэнэ үү? Харанхуй шөнө багахан тэнэж байвал таарна...

	Юу болсныг эмгэн товчхон хэлж өглөө. Уур хилэн нь бадарсан Пантелей Прокофьевич үсэрч босоод өмдөө явуут товчилсоор үүд рүү явав.

	— Дүүрсэн өлөгчин! Нохойн гөлөг! Яаж байгаа нь тэр вэ?! Зориуд тэгээ биз!... Цаадхыг чинь одоохон би залхаагаад өгье!...

	— Муухай монди галзуурав уу?! Чи яах нь вэ? Тийшээ битгий ор, чамтай мантай байхад!.. Хүүхэд сэрээчихнэ!. Гадаа гараад тэрэг бушуу хөллө!.. гээд Ильинишна өвгөнийг хориглох гэтэл цаадах нь үгэнд орсонгүй унтлагын өрөөний хаалга руу очиж тархийтэл өшиглөж онгойлгоод босгон дээр нь зогсож:

	— Муу ёрын эм, хийх юмаа олоо биз! гэж хашхирав.

	— Болохгүй! Аав бүү ор! Гуйя, бүү орооч! гэж Наталья тайлсан цамцаараа цээжээ таглан, хангинасан нарийхан хоолойгоор дуу алдан бархирав.

	Пантелей өвгөн бухимдаж цухалдсаар үстэй дээл, малгай, хазаар ногт эрж эхэллээ. Эрж ядаад удахад Дуняшка тэссэнгүй галын өрөөнд гүйж ороод:

	— Бушуу яваач! Баасны хар ялаа шиг юугаа ухаж төнхөөд байсан юм бэ? Наташка үхэх гээд байхад удаж туниад байх чинь юу вэ? Бас эцэг санаатай! Явах дургүй гэдгээ хэл. Би өөрөө явлаа! гэж нулимс бөнжгөнүүлэн загнав.

	— Түй, галзуурсан өлөгчин! Уяа нь алдуурав уу? Хачиг шалз шиг монди, бас болохоо байх нь! Муу өлөгчин, бас эцгийгээ загнах вий гэж Пантелей Прокофьевич охиныгоо үстэй дээлээр ороолгож аваад хараал зүхэл болсоор гадаа гарлаа.

	Өвгөнийг явсны дараа цөм нам тайван болж, Дарья сандал бандан тар няр гэтэл цааш нааш болгон шал арчиж, Дуняшка эцгийгээ явсан хойно унтлагын өрөөнд орох зөвшөөрлийг эжийгээсээ авч Натальягийн хажууд сууж дэрийг нь засаж, юм уулгав. Ильинишна хажуугийн өрөөнд унтаж байгаа хүүхдүүдийг хааяа нэг орж эргээд унтлагын өрөөнд ирмэгцээ шанаагаа тулж гиюүрэн толгой сэгсэрч Натальяг удтал ширтэж суулаа.

	Хөлс дааварлан үс нь сэгсийсэн Наталья юу ч дуугарахгүй хий л толгойгоо өнхчүүлэн хэвтэнэ. Хамаг цус нь шавхран гоожиж Ильинишна хагас цаг болоод л аяархан өндийлгөж нэвтэрсэн даавууг авч шинэ даавуу дэвсэж өгнө.

	Цаг өнгөрөх тутам Наталья улам л суларсаар байлаа. Шөнө дунд өнгөрсөн хойно нүдээ нээж: 

	— Үүр удахгүй цайх нь уу? гэж асуулаа. 

	— Болоогүй гэж эмгэн тайтгаруулаад «Тэсэхгүй нь байна! Хүүхдүүдээ үзэж чадахгүй ухаан алдчихаас айж байгаа байх нь...» гэж бодлоо.

	Түүнийг бодлыг нотлох мэт Наталья:

	— Эжий, Мишатка, Полюшка хоёрыг сэрээгээч... гэж аяархан гуйлаа.

	— Юу гэсэн үг вэ, хонгор минь! Харанхуй шөнө сэрээж яах нь вэ? Тэр хоёр чамайг хараад айж орилоон бархираан болно... Сэрээгээд яах юм бэ?

	— Хүүхдүүдээ хармаар санагдаад... Би муудаж байна.

	— Ай бурхан, чи юу ярина вэ? Аав нь одоохон бага эмч авчирч чамайг аргална. Чи минь жаахан унтаад авбал дээр биш үү? гэхэд Наталья:

	— Унтахтай мантай! гэж уцаарлав. Тэгснээ удаан таг дуугүй болж жигдхэн амьсгалж эхлэв.

	Ильинишна чимээгүйхэн гадаа үүдэнд гарч нүдээ бүлцийтэл уйлж, дорно зүгт үүр тэмдгэрч байхад бүлцийж хавдсан улаан нүүртэй юм орж ирлЭэ. Үүд хяхнах чимээгээр Наталья нүдээ нээж:

	— Үүр удахгүй цайх нь уу? гэж дахин асуулаа.

	— Цайж байна.

	— Хөлийг минь үстэй дээлээр хучаад өгөөч... гэхэд Дуняшка үстэй дээлээр хучиж, дулаан хөнжлийг хажуугаар нь ивж өглөө. Наталья баярлалаа гэж нүдээрээ дохиод дараа нь Ильинишнаг дуудаж:

	— Эжий, миний хажууд суу. Харин Дуняшка, Дарья хоёр жаахан гарч байгаач. Эжийтэй би ганцаараа яримаар юм байна... гээд, — Эд нар явсан уу? гэж нүдээ харалгүй асуув.

	— Явсан.

	— Аав ирээгүй л байна уу?

	— Одоохон ирнэ. Чи муудаад байна уу?

	— Үгүй ээ, хэвдээ л... Би ингэж хэлэх гэсэн юм... Эжий, би удахгүй үхнэ... Би өөрөө мэдэж байна. Тоймгүй их цус алдлаа! Гал түлэхдээ ахиухан ус тавиарай гэж та Дуняшкад хэлээч... Намайг хүний улсаар хэрэггүй, та нар өөрснөө угаагаарай...

	— Наталья, охин минь, сэтгэлээ чангал! Чи юу л гээд үхнэ хатна гэж яриад байгаа юм бэ? Тэнгэр бурхан энэрч өршөөх байлгүй гэж эмгэн аргадав.

	Наталья гараа сулхан дохиж хадам эхийгээ дуугүй бай гэж гуйгаад:

	— Та миний үгийг битгий тасал л даа... Ярихад ч хэцүү болоод байна. Би ийм юм хэлье юу гэсэн юм... Дахиад л толгой эргэж эхэллээ... Ус халаагаарай гэж танд хэл лүү? Тэгвэл ч би бас чадалтайгаа байна... Капитоновна аль эрт хоолны үеэр очмогц л хийсэн... Хөөрхий зайлуул, өөрөө ч хүртэл айчихсан... Надаас мөн ч их цус гарсан... Өглөө болтол амьд байх юм сан... Ахиухан ус халаагаарай... Үхэхдээ цэвэр байх юм сан гэж бодож байна... Эжий та нар надад энд байгаа хуниасандаа хатгамалтай ногоон банзлыг өмсгөөрэй... Намайг тэр банзлаа өмсөхөд Гришка дуртай байдаг сан... Бас иржгэр даавуу цамц өмсгөөрэй... Авдрын баруун буланд ороолт дор бий... Намайг өнгөрөхлөөр хүүхдүүдийг манайх руу аваачна биз... Та нар эжийд хэл хүргэж үзээч. Дорхноо л ирнэ... Би салах ёс гүйцэтгэх юм сан.. Миний доодхыг соль доо, шал нойтон болчихлоо... гэв.

	Ильинишна Натальяг нуруун доогуур нь өргөж байж дэвссэн даавууг авч шинэ даавуу арай гэж хийхэд Наталья:

	— Намайг хажуу тийш нь харуулаад өг дөө! гэж амжиж шивнээд ухаан алдлаа.

	Цонхоор үүрийн хөх туяа тусав. Дуняшка хувин угаагаад үнээ саахаар гарав. Ильинишна цонх нээж шинэхэн нялуун цус шатсан керосины үнэр дүүрсэн унтлагын өрөөнд сэтгэл сэргээсэн цэвэр агаар, зуны өглөөний жихүүн салхи сэнгэнэн оров. Интоорын навчинд тогтсон шүүдрийн нулимс шиг дуслыг салхи цонх руу цацалж үүрийн шувуудын жиргэх дуу, үхэр мөөрөлдөх чимээ, малчдын шилбүүр тас нясхийх сонстоно.

	Наталья ухаан орж нүдээ харж цус нь шавхарч хатсан шаргал уруулаа долоогоод уух юм гуйлаа. Хүүхдүүдийгээ ч, эхийгээ ч асуусангүй хамаг бүхэн нь нэгмөсөн салж одож байгаа бололтой... 

	Ильинишна цонх хаагаад ор луу нь очив. Ганцхан шөнийн дотор Натальягийн хувирч өөрчлөгдсөн нь аймшигтай! Ганцхан хоногийн өмнө ид цэцэглэж байгаа алимын мод шиг эрүүл чийрэг, гоё хөөрхөн байсан Наталья одоо хацар нь Донын хавийн уулын цэрдээс ч цагаан болж, хамар нь хавчийж, уруулын нь нөгөө тунгалаг ягаан өнгө арилж нарийсаад, ярайж гарсан шүдээ арай гэж таглаж байгаа мэт үзэгдэнэ. Зөвхөн нүд нь урьдах шигээ гялалзавч харц байдал нь өмнөө болжээ. Үе үе тийм гэж хэлэх нөхцөлгүй ямар нэг шаардлагад автагдан хөхөрч нимгэрсэн зовхио өргөж унтлагын өрөөг тойруулан харж, хэсэгхэн зуур Ильинишнаг гөлрөн ширтэхэд түүний харцанд урьд огт байгаагүй айдас хүрмээр шинэ байдал тодрон үзэгдэв.

	Пантелей Прокофьевич нарнаар ирлээ. Хижиг туссан хүмүүс шархтнуудтай нойр хоол, чөлөө завгүй ноцолдож ядарсан бага эмч тэрэгнээс суниасаар гарч суудлаасаа боодолтой юм аваад гэр лүү явлаа. Үүдэнд брезент цуваа тайлж, Дуняшкаг гар дээр нь домбоор ус хийж өгөхөд жуумалзан харж хоёр ч удаа нүд ирмэж байгаад нэл үс болсон гараа довжооны хажуу руу удтал угаав. Тэгээд унтлагын өрөөнд орж урьдчилан бух хүнийг тасалгаанаас гаргаж, Натальягийн дэргэд арваад минут боллоо.

	Пантелей Прокофьевич, Ильинишна хоёр галын өрөөнд суув.

	Унтлагын өрөөнөөс эмчийг цухуймагц, өвгөн:

	— За ямар байна? гэж шивнэн асуув.

	— Муу...

	— Энэ чинь өөрөө ингэж орхио юу?

	— Өөрөө л тэгэх... гэж Ильинишна шууд хэлэхээс булзав. 

	Бага эмч сэгсгэр толгойгоо хаалгаар цухуйлган:

	— Халуун ус бушуухан! гэв.

	Ус буцалгасаар байтал бага эмч өөрөө галын өрөөнд орж ирээд өвгөнийг ямар байна гэж дохиогоор асуухад найдваргүй гэж гараа саваад:

	— Үдийн алдад л нэг тийш болно. Аймшигтай их цус алджээ. Яах ч арга алга! Григорий Пантелевичид мэдэгдсэн үү? гэв.

	Пантелей Прокофьевич хариу дуугаралгүй бушуухан үүл рүү хазганав. Өвгөн саравч дор хадуурын цаагуур орж ноднингийн хөрзөн дэрлэн мэгшин уйлж байхыг Дарья харлаа.

	Бага эмч хагас цаг хэртэй болоод байшингийн довжоо сандайлан мандах нарны илчинд сажиж сууснаа ус буцлахаар унтлагын өрөө рүү дахин орж Натальяд амь тариа хийгээд гарч сүү гуйв. Эвшээлгэсээр арай гэж хоёр аяга сүү уугаад:

	— Та нар намайг одоо хүргээд аль. Сууринд маань өвчтэй, шархтай зөндөө улс бий. Би энд байгаад ч хэрэг алга. Ямар ч ашиггүй. Би Григорий Пантелевичид чин зүрхнээсээ туслах л байсан. Үнэнээ хэлэхэд тэгж тус болж чадсангүй. Бид чинь хариугүй улс шүү дээ. Өвчтэй хүмүүсийг эмчлэхээс биш, үхсэн хүнийг амьдруулж сураагүй улс. Харин танай энэ хүүхнийг амьд явах нөхцөлгүй болтол нь ухаж төнхчихсөн байна... Сав нь дагуудаа урагдаад эрүүл газар алга болжээ. Ямар нэг эмгэн л төмөр дэгээгээр ухсан бололтой. Манайхны мунхаг бүдүүлэг нь даанч арга алга даа! гэж ярилаа.

	Пантелей Прокофьевич тэргэнд өвс ачиж Дарьяд:

	— Чи хүргээд өг. Дон руу орохдоо гүүгээ услахыг мартуузай гэв.

	Бага эмчид мөнгө өгөх гэтэл цаадах нь шууд татгалзаж:

	— Пантелей Прокофьевич, ийм юм хэлэхээсээ зовохгүй байна уу? Өөрсдийн улс байж чи мөнгө төгрөг гэх. Үгүй үгүй, мөнгө өгөх гэвэл надад бүү хавьт! Юунд баярлах юм бэ? Энэ тухай дурсах ч хэрэг алга! Би танай бэрийг эдгээсэн бол яах вэ гэх сэн гэж өвгөнийг шарав.

	Өглөөний зургаан цагийн үеэр Натальягийн бие овоо дээрдэж нүүр гараа угааж, Дуняшкагаар толь бариулж байгаад үсээ самнаж, аав, ээж, дүү нараа баяртай нүдээр харж сулхан инээмсэглээд:

	— За одоо ч би эргэнэ байгаа! Их айлаа... Ингээд л дуусжээ гэж бодож байлаа... Яагаад хүүхдүүд ингэж удаан унтаж байна? Дуняшка, очоод хараач, сэрж үү үгүй юу? гэв. Лукинична Грипашкатайгаа ирж охиноо хараад уйлахад Наталья сандарч:

	— Эжий, юу гэж уйлаад байгаа юм бэ? Би тийм ч муу биш байна... Та чинь намайг оршуулах гэж ирээгүй биз дээ? Тэгвэл юунд нь уйлаад байгаа юм бэ? гэж амьсгаадан үглэв.

	Грипашка чимээгүйхэн эхийгээ ёвроход эх нь учрыг ойлгож нулимсаа арчаад:

	— Юу гэсэн үг билээ, охин минь, би л тэнэглэхдээ уйлж байхгүй юу. Чамайгаа хараад дотор аягүй болчихлоо... Чи айхавтар өөрчлөгджээ... гэж тайтгаруулав.

	Мишаткагийн дуу, Полюшкагийн инээхийг сонсоод Натальягийн хацар үл мэдэг ягаарч: 

	— Тэднийг нааш нь дууд даа! Бушуухан дууд л даа!.. Дараа нь хувцаслана биз!.. гэж гуйлаа.

	Полюшка түрүүлж ороод нойрмог нүдээ нухлан босгон дээр зогсов.

	— Эжий чинь өвдчихсөн... Миний хүү, цаашаа ир! гэж Наталья инээмсэглэн дуудав.

	Бандан дээр ярайлцан суугаа том хүмүүсийг хараад Полюшка гайхсанаа эх рүүгээ очоод өрөвдсөн янзтай царай гаргаж:

	— Та яагаад намайг сэрээгээгүй вэ? Эд нар яах гэж цөмөөрөө цуглараа вэ? гэж асуулаа. 

	— Эд нар намайг эргэж ирсэн юм... Би чамайг дуудаад яах вэ дээ.

	— Би танд ус авчирч өгөөд дэргэд чинь сахиж суух байсан...

	— За одоо очиж нүүр гараа угааж, үсээ самнаж бурхандаа мөргөчхөөд ирж надтай суугаарай.

	— Эжий, та цай унд уухаар босох уу?

	— Мэдэхгүй, үгүй байх аа. 

	— Тэгвэл би цай хоол аваад ирэх үү?

	— Яг л аав, ялгаа нь гэвэл зөөлөн сэтгэлтэй юм... гэж Наталья сулхан инээмсэглээд толгойгоо гэдийн хөнжлөө хөл дээгүүрээ татав.

	Цагийн дараа Наталья муудаж эхэллээ. Хүүхдүүдээ хуруугаараа дуудаж авчраад тэвэрч, загалмай дарж залбиран үнсээд тэднийг гэртээ аваачихыг эхээсээ гуйлаа. Лукинична хүүхэд аваачихыг Грипашкад даалгаад өөрөө охиныхоо хажууд үлдэв.

	Наталья нүдээ аньж дэмийрч байгаа юм шиг:

	— Би одоо царайг нь харахгүй нь байна... гэснээ гэнэт нэг юм санах шиг ухасхийн өндийж, — Мишаткаг дуудаадах даа! гэв.

	Уйлж унжсан Грипашка, Мишаткаг унтлагын өрөө рүү түлхэн оруулаад өөрөө галын өрөөнд хоцорч амандаа нэг юм уншина. 

	Мелеховынхны хүйтэн царайтай, хатуу гүжирмэг сэтгэлтэй жаахан Мишатка халгасаар эхийнхээ ор луу очлоо. Эхийн нь царай эрс өөрчлөгдөөд бараг гаднын танихгүй хүн шиг болсон байв. Наталья хүүгээ шүүрч татахад Мишаткагийн бяцхан зүрх баригдсан болжморын зүрх шиг түргэн түргэн цохилж байгаа нь мэдэгдэнэ.

	— Миний хүү, наашаа тонгой! Ойрхон! гэж Наталья гуйлаа.

	Мишаткагийн чихэнд нэг юм хэлээд цааш нь түлхэж яах бол гэсэн янзтай нүдийг нь харснаа чичирсэн уруулаа жимийн зовж шаналсан байдлаар ярвайн инээмсэглээд:

	— Мартахгүй биз? Хэлнэ биз? гэж асуулаа.

	— Мартахгүй!.. гээд Мишатка эхийнхээ долоовор хурууг бяцхан халуун алгандаа атгаж хэсэг зуур зогссоноо тавьж, яасныг бүү мэд хоёр гараа алдлан өлмий дээрээ тэнцэж ядан гишгэсээр холдлоо...

	Түүнийг Наталья үүд хүртэж харж байснаа юу ч дуугаралгүй буруу харж хэвтэв.

	Наталья өдөр дундын алдад нас барав. 

	 

	 

	XVII 

	 

	Григорий фронтоос төрсөн нутагтаа хүрэх замын хоёр хоногт олон юм бодож дурслаа... Хээр талд гаслан зовж Натальягийн тухай сэтгэлээс салахгүй бодолтойгоо гав ганцаараа явахгүйн тулд Прохор Зыковыг хань татаж авч явав. Зуутын байрласан газраас хөдлөхтэй хамт Григорий дайны тухай яриа дэлгэж, Австрийн фронтод арван хоёрдугаар хороонд алба хааж явснаа, Румынд яаж явснаа, германчуудтай хэрхэн тулалдаж байснаа ярив. Замын турш ам хумхилгүй ярьж хорооны нь нөхдөд тохиолдож байсан элдэв шалдав сонин хачин явдлыг дурсан инээж явлаа...

	Болхи мулгуудуу Прохор эхлээд Григорийн тийм их яриа болчихсоныг гайхаж, учрыг олж ядан түүнийг ширэв татан ажиж явснаа сүүлдээ Григорийн гунигтай хүнд байдлаас зайлсхийхийн тулд ингэж эрт урьдын явдлаа дурсан санаж яваа юм байна гэдгийг гадарлаж яриаг нь харин ч хэтрүүлэх шахам дэмждэг болов. Прохор урьд Черниговын эмнэлэгт хэвтэж байснаа нэгд нэггүй ярьж байгаад огт санаандгүй Григорийг хартал хүрэл бор хацар дээгүүр нь том том нулимс бөнжийн урсаж байлаа... Тэгэхэд нь Прохор эвгүйрхэж хэдэн алд газар хоцорсхийн хагас цаг хэртэй сүүлдэж явснаа дахин зэрэгцэж ирээд, ач холбогдол багатай шал хөндлөнгийн дэмий юм ярьж эхлэх гэтэл Григорий ярианд оролцсонгүй. Ингэж тэр хоёр их үд болтол дув дуугүй дөрөө холбон хатируулав.

	Григорий учиргүй яарч, дүн халуун болж байхад морио хатируулж цогиулж хааяа нэг галгиулна. Харин үд дундын үед нар эгцэлж тэсэхийн аргагүй халуу шатаж эхлэхэд Григорий нэг хотгорт бууж эмээлээ авч, морио тавьж идээшлүүлээд, өөрөө сүүдэрт орж сэрүү ортол хөдлөхгүй хэвтлээ. Тэр хоёр мориндоо нэг л удаа хошуу будаа тавьж өгсөн боловч Григорий өгвөл зохистой цагийг баримталсангүй. Алсын аянд дадсан морьд нь ч хүртэл эхний хоногт илт эцэж, анхных шигээ аманцарлан тэмүүлдгээ болив. «Ингээд морьдоо балладаг байжээ. Ямар амьтан ингэж явдаг бол оо? Энэ золиг ч яах вэ, өөрийнхийгөө цааш нь харуулчихлаа гэхэд дуртай цагтаа эмээл тохчих юм олоод унах хүн. Харин надад бол хаанаас олдох вэ? Шулам чинь морьдоо эцээчхээд энэ холоос Татарск гацаа хүртэл нэг бол явган мацдаг, эсхүл замын хөсөгт дайгддаг хэрэг болох нь!» гэж Прохор дотроо уцаарлаж явлаа. 

	Маргааш өглөө нь Федосеевск суурины нэг гацааны дэргэд явж байгаад Прохор тэвчсэнгүй Григорийд:

	— Чи ер нь хүн болсоор мал хөрөнгө эдэлж яваагүй ч байх... Ямар амьтан ингэж амралтгүй өдөржин шөнөжин давхиж байлаа? Морьд маань шалчийж гүйцсэнийг чи хараач. Ядахдаа оройн сэрүүнд нэг сайн идүүлж авъя гэхэд Григорий огт анзаарахгүй байдалтай:

	— Хоцролгүй давхи! гэв.

	— Би ч чамайг гүйцэхгүй нь. Морь минь эцэж орхилоо.

	Амрах юм биш үү?

	Григорийг юу ч дуугаралгүй, ганц ч үг зөрөлгүй хагас, цаг хэртэй цогиулсны дараа Прохор: 

	— Ядахдаа морьдынхоо амьсгааг жаахан даръя! Би цаашаа ингэж явж чадашгүй! Чи дуулж байна уу? гэж шийдэмгий хэлэв.

	— Давираад бай! Давираад бай!

	— Алин болтол давирах юм бэ? Туурайг нь мултартал уу?

	— Олон юм бүү ярь.

	— Уучилж хайрлаарай, Григорий Пантелевич! Би л мориныхоо адасгыг хуулахыг хүсэхгүй дэг. Ингэж явбал тэгж л таарах нь...

	— За тэгвэл, золиг минь, зогс! Өвс сайтай газар олоорой гэв.

	 

	Δ

	 

	Цахилгаан утас Григорийг Хоперын тойргийн сууринуудаар эрж тэнэсээр байгаад хэт хожимдож хүрчээ... Натальяг оршуулаад гурав хонож байхад гэртээ ирлээ. Хашааныхаа үүдэнд бууж гэрээс уйлагнан гүйж ирсэн Дуняшкаг явуут тэвэрч хөмсөг атируулан:

	— Морийг минь гайгүй, сайн хөдөлгө... Битгий орилоод бай! гэж хэлээд Прохор луу эргэж, — Гэртээ харь. Хэрэг болсон цагт хэлнэ гэв. 

	Ильинишна хүүгээ тосохоор Мишатка, Полюшка хоёрыг хөтлөөд үүдэндээ гарч ирлээ.

	Григорий хүүхдүүдээ шүүрэн авч тэврээд:

	— Битгий л уйлаарай! Нулимс л битгий унагаарай! Эвий, хонгорууд минь! Өнчирчихсөн хэрэг үү? За... За... эжий нь биднийгээ орхичихлоо... гэж түгдчин хэлэв.

	Өөрөө уйлан алдсанаа биеэ хүчлэн барьж, гэртээ ороод аавтайгаа мэндлэв.

	— Аргалж чадсангүй... гэж хэлчхээд Пантелей Прокофьевич үүдний өрөө рүү хазганав.

	Ильинишна Григорийг унтлагын өрөөнд оруулж Наталягийн тухай зөндөө ярилаа. Эмгэн цөмийг хэлэхээ больё гэж бодсон боловч Григорий:

	— Яагаад амаржихаас дургүйцсэнийг та мэдсэн үү? гэж асуулаа. 

	— Мэднэ.

	— Яагаад?

	— Талийгаач өнгөрөхийнхөө өмнөхөн чиний нөгөө... Аксиньятай уулзаж, цаадах нь хамаг байдгаа ярьсан гэнэ билээ...

	— Уухай... тэгээ юү? гээд Григорийн царай барайж газар ширтэв.

	Унтлагын өрөөнөөс Григорий хөхөрч цонхийчихсон гарч ирээд хөхөрч чичиргэнэсэн уруулаа татвалзуулан ширээ рүү очиж суугаад, хүүхдүүдээ өвөр дээрээ суулган удтал эрхлүүлж байснаа жижиг түрийвчнээсээ хир тоос болж борлочихсон бөөрөнхий ёотон гаргаад, алган дээрээ тавьж хутгаар цохиж хагалаад эвгүйрхсэн янзтай мушилзан инээмсэглэж:

	— Та нартаа авчирсан бэлэг минь энэ дээ... Мөн ч хэцүү аав аа даа... За гадаа гараад өвөөгөө дууд гэв.

	— Булшин дээр нь очих нь уу? гэж Ильинишна асуув.

	— Дараа л нэг очъё... Үхсэн амьтан гомдох биш... Мишатка, Полюшка хоёр ямаршуу байна? Дажгүй юу?

	— Эхний өдөр ялангуяа Полюшка их орилсон... Одоо харин самууруулаад байхлаар гайгүй болж, бидний дэргэд цаадхаа дурсахаа больжээ. Урьд шөнө л Мишатка дуулдуулахгүй гэж толгойгоо дэрэн доогуур шургуулж байгаад чимээгүйхэн орилох нь сонсогдсон... Тэгэхлээр нь би очиж: «Хайрт минь чи юу болж байна? Миний өвөрт орох уу?» гэхэд «Эмээ, би зүгээр зүүдэлсэн байх...» гэж байна билээ. Чи цаад хоёртойгоо ярьж хөөрч эрхлүүл... Өглөө хоол идэж байхад хоёул үүдний өрөөнд орчихсон ярьж байгаа дуулдсан. «Бидэн дээр буцаж ирнэ. Эжий маань залуу хүн, залуу хүн ерөөсөө үхдэггүй юм» гэж Полюшка ярьж байна билээ. Эвий хөөрхий, тэнэг балчир байж сэтгэл зүрх нь бас л томчуулынх шиг шаналж байдаг байх нь... Чи ч өлсчихсөн яваа биз дээ? Чи яагаад дуу шуугаа хураачхаад байна? Би чамд идэж уух юм хийж өгье гэв.

	Григорий унтлагын өрөөнд орлоо. Анх үзэж байгаа мэт хана туургыг ажиж, өдөн дэрийг цохиж хөөргөөд засаж хураасан орыг хараад гөлрөн зогслоо. Тэр орон дээр Наталья нас барж эцсийн удаа дуугарсан юм санжээ... Наталья хүүхдүүдтэйгээ хэрхэн яаж салах ёс гүйцэтгээ бол гэж бодохоос Натальяг нас барсан тухай цахилгаан утсыг анх уншсаны адил дахиад л зүрх нь шимшрэн бадайрч хатгуулаад, хоёр чих нь хүнгэнэн шуугьж эхэллээ. 

	Гэрт байгаа жижиг сажиг юм болгон Натальяг санагдуулж, түүнийг бодохоос сэтгэл нь тэвчиж байж болшгүй шаналав. Григорий бүх өрөөгөөр ярж үзсэнээ гадагшаа бараг гүйхээрээ гарлаа. Зүрх нь улам хүчтэй чинэрэн өвдөж, духны нь хүйтэн хөлс бурзайхад айж алгаараа зүрхэн талаа дарсаар довжооноос буугаад: «Ингэж л өнгөрдөг байх нь...» гэж бодлоо.

	Хашаа дотор Дуняшка морь хөдөлгөснөөр явав. Морь нь саравчны дэргэд очоод угзран зогсож, газар үнэртэн дээд уруулаа шазайлган хүзүүгээ сунгаж, хавтгай шар шүднүүдээ ярзайлган тургиснаа урд хөлөө нугалан сөхрөхийг завдлаа. Дуняшка цулбуураас татавч морь нь дийлдэхгүй юу юугүй хэвтэхийг завдав.

	— Бүү хэвтүүл! Эмээлтэйг нь харахгүй байна уу! Эмээлийг нь авахгүй тэнэг өлөгчин бэ?! гэж жүчээнээс Пантелей Прокофьевич хашхирав.

	Григорий тархи толгойндоо үймэрч байгаа юмыг чагнасаар морь руу яаралтай очиж эмээлийг нь аваад Дуняшкаг харж биеэ хүчлэн инээмсэглэмээр болж:

	— Аав загнасаар л байдаг уу? гэв.

	— Яг л зандаа гэж Дуняшка хариу инээмсэглэв.

	— Миний дүү, дахиад жаахан хөдөлгө.

	— Хөлс ч хатчихлаа... За яах вэ, хөдөлгөе.

	— Хөрвөөвөл хөрвөөж л байж.

	— Ах, та чинь... бүр санаагаар унаад байна уу? гэхэд

	Григорий амьсгаадан:

	— Чи яана гэж бодсон бэ? гэв.

	— Өрөвдөх сэтгэл төрсөн Дуняшка ахынхаа мөрөөр тэвэрч нулимс гартал эвгүйрхэхдээ бушуухан буруу харж морио малын хашаа руу өтлөн одлоо.

	Григорий жүчээгээр өтөг бууцыг нямбай хамж цэвэрлэж байгаа эцэг рүүгээ очив.

	— Моринд чинь байр бэлтгэж байна.

	— Хэлэхээ яагаа вэ? Би өөрөө цэвэрлэчих байсан.

	— Хийх юмаа олж дээ. Би ямар чадал тэнхээ тасраа юу? Чи намайг хуучин бууны хугархай л гэж мэдээрэй, элж хуучирна гэж надад байдаггүй. Би бага зэрэг юманд үсэрч харайж орхино. Ер нь маргаашаас очиж тариагаа хадъя гэж бодож байна. Чи энд удах уу?

	— Нэг сар байна.

	— Бүр сайн юм боллоо! Хоёул хөдөө гарах уу? Ажил хийвэл чамд дээр...

	— Би ч өөрөө тэгж бодоод байна.

	Өвгөн малтуур сэрээг хаяж нүүрийнхээ хөлсийг ханцуйгаараа шувтарч нүд нь сэргээд:

	— Орж хоол идье. Энэ гаслан зовлонгоос зугтаж нуугдах газар алга... Зугталтай биш нуугдалтай биш. Ингэх л тавилантайгаас хойш... гэв.

	Ильинишна хүмүүсээ суулгаж цэвэр алчуур өглөө. Тэгэхэд Григорий «Наталья хоол унд хийж дайлдаг сан...» гэж ахиад л бодлоо. Тэгээд сэтгэл санаа нь үймрэн догдолж байгаагаа мэдүүлэхгүйн тулд хоолоо шаламгайлан идэж гарав. Эцгийгээ зоориноос өвс бөөгнүүлж бөглөсөн домботой нэрмэл авчрахад Григорий хараад баярлалаа.

	Талийгаачийгаа тэнгэрийн оронд төрөг гээд нанчид барья гэж Пантелей Прокофьевич хэрэг болгон хэлэв.

	Тэр хоёр нэг нэг аяга уугаад өвгөн дахин дүүргэж:

	— Нэг Жилийн дотор манайх хоёр хүнээ алдлаа... Үхэл зовлон манай гэрт шүглэж орхилоо гээд шүүрс алдав.

	— Аав аа! Энэ тухай ярихаа больё! гэж Григорий гуйлаа.

	Григорий хоёр дахь аягаа хөнтөрч хатаасан загаснаас авч удтал зажилж суухад архи хэдийнээ толгойд гарч, салахгүй шаналгааж байгаа бодол санааг нь замхруулах болов уу гэж цугаараа түүнийг харж суулаа.

	— Энэ жил тариа сайн ургасан! Манай тариа бусдынхаас ч онцгой гарсан! гэж Пантелей Прокофьевичийг сайрхахад зориуд ингэж самууруулж байгаа байх гэж Григорий ойлголоо.

	— Буудай ямар гарсан бэ?

	— Буудай юу? Жаахан гэмтсэнээс биш зүгээр. Гучин гав, дөчөөд пүү гарна. Улс амьтны гурвалжин будааны сайхан ургасан гэдэг, манайх л гэж нүгэл гэсэн юм шиг тарилгүй өнгөрсөн, гэлээ гэхэд би харамсахгүй байгаа! Ингэж хамаг юм зуун задгай эвдэрч сүйдсэн үед тэр их тариаг хаа хийх билээ? Парамоновынд аваачиж өгч чадахгүй, зооринд хадгалаад тэсэхгүй, фронт ойртвол нөгөө нөхөд нь юу юугүй хуу хамаад өнгөрнө. Харин энэ жилийн ургацгүйгээр манай будаа хоёр жил хүрнэ гэж чи бүү бодоорой. Бурхан тэнгэрийн хишгээр зооринд маань будаа овоо бий. Бас өөр газар жаал зугаа бий... гээд өвгөн зальтай гэгч нүд ирмэж, — Ядрах цагт хэрэглэх гэж хэчнээн будаа хадгалсныг Дуняшкагаас асуу л даа! Өндрөөшөө чиний хэртэй, өргөнөөрөө алд гаруй нүхэнд дүүртэл нь чихчих сэн! Энэ золигийн байдал биднийг жаахан ядууруулаагүй бол бид ч яггүй л чинээлэг улс байх асан... гэж өвгөн архины халуунд алиалан инээж байснаа төдхөн сахлаа ихэмсэг зантай илбэж, сүрхий ажилсаг байдлаар: — Чи хадам эхийгээ яая гэж бодож байгаа байх. Чамд гэж хэлэхэд би түүнийг чинь мартаагүй, ядрах цагт тусалсан, ам нээж амжаагүй байхад би маргааш нь тэрэг будаа аваачиж өгсөн. Талийгаач Наталья зөндөө баярлаж нулимс нь гарч байсан гэж би дуулсан... Аль вэ, хүү минь, гурав дахиа татчих уу? Миний ганц баярлаж суудаг нь чи л үлджээ! гэв.

	— Тэгье, тэгье! гээд Григорий аягаа тосов.

	Яг тэр үеэр Мишатка ширээ рүү зүрхэлж, ядсан байртай дөхөж очоод эцгийнхээ өвөр дээр үсрэн гарч, зүүн гараараа хүзүүгээр нь тэвэрч, уруул дээр нь чанга гэгч үнсэв.

	Сэтгэл нь хөдөлсөн Григорий хүүгийнхээ нүүр лүү өмхий архиар амьсгалахгүйг хичээх зуур хүүгийнхээ нулимс гүйлгэнэсэн нүдийг хараад:

	— Миний хүү, энэ чинь юу болж байна? гэж асуухад Мишатка:

	— Эжий унтлагын өрөөнд хэвтэж... мэнд байхдаа намайг дуудаж: «Аавыгаа ирэхлээр ээжийнхээ өмнөөс үнсээд, биднийг хайрлаж байгаарай гэж хэлээрэй» гэсэн юм. Бас өөр юү хэллээ дээ, би мартаж орхижээ... гэж аяархан хэллээ.

	— Григорий аягатай архийг тавиад цонх руу эргэв. Гэрийн дотор цөм удтал таг чиг болцгоов.

	— Одоо уух уу? гэж Пантелей Прокофьевичийг аяархан асуухад Григорий:

	— Уухгүй гэж хэлээд хүүгээ өвөр дээрээсээ буулган босож үүдний өрөө рүү бушуухан явлаа.

	— Байз, хүү минь, мах идэхгүй юү? Чанасан тахиа, хайрсан бин бий юм сан гээд Ильинишна пийшин рүү ухасхийх хооронд Григорий үүд тасхийтэл хаагаад гарлаа.

	Григорий гадаа гараад хий дэмий хашаа дотуур тэнэж, малын хашаа хороо, жүчээг үзэж морио хараад «Усанд угаах юм сан» гэж бодсоноо саравч руу орлоо. Тарианд гарахаар зассан хадуурын дэргэд, газар хөглөрсөн нарсны зомгол харуулдас, далиу хөрөөдсөн банзны хэлтэрхий байгааг хараад «Наталяд аав авс хийсэн байх нь» гэж бодмогцоо бушуухан байшин руу алхлав.

	Хүүгийнхээ үгэнд орж Пантелей Прокофьевич яаруу сандруу юм хум бэлтгэж, хадуураа мориндоо хөллөж, устай торх ачаад Григорийтой хоёул тариалан руу шөнө хагаслан хөдөллөө.

	 

	 

	XVIII

	 

	Наталяд хувьдаа л овоо хайр сэтгэлтэй байж зургаан жил хамт амьдарч дассандаа төдийгүй түүний амь насаа алдах хэргийг өөрөө хийснээ мэдээд Григорий сэтгэлийн зовлонгоор шаналж тарчиллаа. Наталья амьд ахуйдаа айлгаж сүрдүүлэхээр хүүхдүүдээ аваад эхийндээ очиж үнэнч биш нөхөртэйгөө эвлэрэлгүй, үзэн ядсаар байгаад тэндээ нас барсан бол Григорий ингэж их уй гашуудал болж гэмшин тарчлахгүй байсан нь лав. Гэтэл Наталья нөхрийнхөө хамаг буруу явдлыг уучилж эцсийнхээ минут хүртэл хайр сэтгэлээ зориулан дурсаж байсныг эх нь Григорийд ярьжээ. Энэ нь түүний зовлон шаналгааг улам нэрмэж, нинжин сэтгэлийг зогсоо зайгүй зэмлэн тарчилгаж, өнгөрсөн явдал хийгээд өөрийнхөө зан байдлыг шинээр эргэцүүлэн бодохыг шахаж шаардлаа...

	Григорий нэг үе эхнэрийгээ огт тоодоггүй хүйтэн харилцаатай байснаар үл барам ад үздэг байсан нь харин сүүлийн жилүүдэд өмнөө болжээ. Григорий, Наталья хоёрын харилцаанд гарсан өөрчлөлтийн гол шалтгаан нь хүүхдүүд байжээ.

	Эхлээд Григорий хүүхдүүддээ ч гэсэн сүүлийн хэдэн жилийнх шиг ингэж эцэг хүний ёсоор маш их хайртай байгаагүй ажээ. Фронтоос гэртээ түр хугацаагаар ирэхдээ эхийн нь сэтгэлийг тайтгаруулахын тулд ёсыг бодож хүүхдүүдээ эрхлүүлж энхрийлдэг байжээ. Тэгж байхын хэрэг юу болохыг өөрөө мэддэггүй байснаар үл барам Натальягийн эх түүний хачин их уярал сэтгэлийг хараад гайхдаг ч байжээ. Энэ орилж чарласан нялзрай амьтдад яахлаараа ингэж биеэ болохгүй хайртай болдгийг гайхаж, Натальяг шөнө хүүхдээ хөхүүлэхэд «Чи яахлаараа галзуу юм шиг босон харайдаг юм бэ? Уйлахын нь завдалгүй босчихсон байх юм. Яадаг юм, орилбол орилж л байг. Алтан нулимс унагахгүй нь лав!» гэж эхнэрийгээ шөнөдөө нэг бус удаа тээршээж даажигнадаг байжээ. Хүүхдүүд нь эхлээд Григорийг төдий л анзаардаггүй байснаа өсөж торниод ирэхлээрээ эцэгтээ наалдах нь ихэсжээ. Хүүхдүүдийгээ өөртөө сайн болоод ирэхлээр Григорий ч тэдэнд сайн болж тэр хайр нь Натальяг гал шиг төөнөдөг болжээ.

	Аксиньягаас салж хөндийрсөн цагаас хойш Григорий эхнэрээсээ салж сарнина гэж огт бодож явсангүй. Аксиньятай дахин дайралдахдаа ч хүртэл түүнийг хэзээ нэгэн цагт хүүхдүүдийн маань эх болно гэж огт бодож байгаагүй ажээ. Григорий тэр хоёрт харилцан адилгүй сэтгэлтэй ч болов аль алинтай нь зэрэг амьдрахаас буцахгүй байжээ. Гэтэл эхнэрээ алдмагц гэнэт Аксиньягаас хөндийрмөөр санагдаад, Аксинья л бид хоёрын уулзаж учирсныг илчилж хэлснээс Наталья амь насаа бүрэлгэхэд хүрлээ гэж битүүдээ хорсдог болов.

	Тариалан дээр очоод Григорий гаслан зовлонгоо мартах гэж хэчнээн оролдовч сэтгэл нь Наталья руугаа эргэж хоргодоод болж өгөхгүй байв. Хадуур дээрээс өчнөөн цагаар буулгүй ажиллаж биеэ зориуд ядраавч бас л Наталья бодогдож аль эртний өнгөрсөн явдал, хамтын амьдралын янз бүрийн үл шалих зүйл, ярьдаг байсан юм нь нэгд нэггүй санагдана. Дуулгавартай юлгахан оюун ухааныхаа хазаарыг агшин зуур мултлахад эрүүл саруул, инээн баяссан Наталья нүдэнд нь үзэгдэнэ. Натальягийн биеийн галбир, алхаа гишгээ, үс гэзгээ засдаг байдал, инээмсэглэл, дууны өнгийг хүртэл Григорий дурсан саналаа...

	Гурав хоноод тэд арвайг хадаж эхлэв. Өдөр дундын алдад Пантелей Прокофьевичийг морьдоо зогсооход Григорий хадуурын ар суудлаас бууж богино шорыг хадуурын дээд хөндөл дээр тавиад: 

	— Аав аа, би түргэн харьж ирмээр санагдаад байна гэлээ.

	— Яах нь вэ?

	— Хүүхдүүд санагдаад...

	— Яах вэ, хариад ир л дээ. Тэр хооронд бид бухалдаж байя гэж өвгөн дуртай зөвшөөрөв.

	Григорий тэр дороо хадуураас морио салгаж унаад тарианы арзгар шар гуурсан дундуур их замын зүг галгиулав. «Биднийг хайрлаж байгаарай гэж хэлээрэй» гэсэн. Натальягийн үг чихэнд нь сонсогдоно. Григорий нүдээ аньж гүн бодолд автагдан, мориныхоо жолоог сулруулж зөнд нь тавилаа.

	Хөх цэнхэр огторгуйд салхинд хөөгдсөн ганц нэг үүд бараг хөдлөхгүй тогтож, тарианы гуурсан дундуур турлиахууд дэгдэн гүйлдэж, бухал дээгүүр бүлэг сүргээрээ сууцгаан, хөгшнүүд нь өд сөд дөнгөж ургаж, хараахан сайн нисэж чадахгүй байгаа дэгдээхэйнүүдийнхээ ам руу идэх юм хийж тэжээнэ. Хадсан тариалангийн талбайгаар турлиахууд газар сайгүй гиншин хашхиралдана.

	Григорийн морь замын хажуу барьж явуут үе үе өвс хазлан амгайгаа хангинуулан зажилна. Хол байгаа адууг харж хоёр ч удаа янцгаахад Григорий сэрж морио давьчаад манагалзсан нүдээр хээр тал тоостой зам, шаргалтсан олон тариан бухал, боловсорч гүйцэж байгаа хар будааны бор ногоовтор талбайг эргэн эргэн харлаа.

	Григорийг гэртээ ирмэгц, Христоня зуны аагим халуунд англи цэмбэн цамц, нарийхан шилбэтэй хүлхгэр өмд өмсөж царай зүс алдчихсан, шинэхэн харуулдаж зассан том яргай таяг тулсаар орж ирээд мэнд усаа мэдэлцэн:

	— Та нарыг эргэх гэж ирлээ. Танайханд гай зовлон тохиолдсон гэж сонслоо. Наталья Мироновнаг оршуулж орхио юу? гэв.

	Григорий юу асуусныг нь сонсоогүй хүн болж, эв хавгүй бөгтийж орхисон Христоняг хачирхан харж:

	— Чи фронтоос яаж ирээ вэ? гэж асуулаа.

	— Шархтаад биеэ тэнхрүүлэх чөлөө өглөө! Гэдсийг минь хоёр сум хүү татаж орхисон. Муухай монди, одоо болтол гэдэс дотор тээгэлдээд байдаг. Үүнээс болоод таягт орчихсон. Харахгүй юу! 

	— Чамайг хаана сэглэж орхив оо? 

	— Балашовын тэнд.

	— Балашовыг эзэлсэн үү? Чамайг яаж байж зэмдэглэж орхио вэ?

	— Аттакт орсон юм. Балашовыг, бас Повориног эзэлчихсэн ч байх. Би л хувьд эзэлсэн дэг.

	— Чи ямар ангид, манай гацааны хэн хэнтэй байсан тухайгаа яриач! Сүү уу, тамхи тат.

	Шинэ сонин хүн ирж сэтгэлийн зовлонг хөндөлгүй тэс өмнөө юм ярилцах бололцоо олдсонд Григорий баярлав. Григорийн сэтгэл санааг засах явдалгүй юм байна гэдгийг гадарлаад Христоня Балашовыг яаж эзэлсэн, өөрөө хэрхэн шархтсан тухайгаа дуртай боловч яаралтай ярьж эхэллээ. Бүдүүн гэгчийн тамхи ороож утаа савсуулан баргиа бүдүүн хоолойгоор ярьсан нь:

	— Наран цэцгийн тариалан дундуур жагсаалаараа давшиж явлаа. Улааныхан пулемёт их буугаар ч буудна, винтовоор ч галлана. Би гэдэг амьтан тэмээнээс тэмдэгтэй юм чинь олон тахианы дунд яваа ганц азарган тахиа шиг ялгараад хэчнээн тонгойвч харагдах болохоор суманд өртчихөөгүй юү. Ашгүй харин нуруу өндөртэй маань сайн болжээ. Намхан байсан бол яг л тархин дундуур тусах байв! Жишүү ирсэн шиг байна билээ. Пурхийгээд оронгуут л гэдэс гүзээ бурчигнаад сумны халууныг яана, пийшин дотроос гаргаж ирсэн юм шиг айхавтар золиг... Сум туссан газрыг тэмтрээд үзэх нь ээ нь арьс махны завсар булчирхай шиг ойр ойрхон бондолзож байхгүй юү? Гараараа нухлаад байтал унах шиг л боллоо. Баларсан эд гээч. Ийм юмтай одоо ч бүр золигтлоо гэж бодлоо! Хэвтээд байхгүй бол бүр ч хурц иртэй ирмэгтэй юм нисэж ирээд нэвт аваад хаячих байх гэж бодоод хэвтээд байлаа. Ашгүй таг чиг, нөгөө сумыг ахиад тэмтэрч үзэх нь ээ нь хуучин газраа ойр ойрхон хэвээр байна шүү. Муухай мондиуд гэдэс хагалж орхивол яана? гэж бодохоос бүр ч айлаа. Гэдэс дотуур өнхрөөд байвал доктор яаж олох юм бэ гэж ч бодлоо. Ер нь олигтой юм бодогдохоо болилоо. Хүний бие, минийх ч гэсэн дээ, хариугүй юм хойно сум гол гэдсэндээ хүрч орхивол шуудангийн тэрэгний хонх шиг хангир жингэр гэдэг байх даа. Тэгвэл өтгөн шингэндээ хутгалдана гэсэн үг. Тэгээд наран цэцгийн толгой тасалж аваад самар цөмөөд хэвтсэн чинь нэг л айдас хүрээд болдог биш. Манайхан ч арилаад өглөө. Харин Балашовыг эзлэхлээр би тэр лүү томилогдож Тишанскийн эмнэлэгт хэвтлээ. Болжмор шиг шоволзсон нэг сүрхий доктор ирж үзээд, — Сумыг чинь хагалаад авах уу?» гэлээ. Би ухаан санаа эрүүл байсан болохоор: «Ноёнтон минь, энэ чинь гэдэс цоолоод орчих болов уу? гэж асуухад «Үгүй, орохгүй» гэнэ. Тэгэхлээр нь ямар ч л байсан хагалуулахгүй гэж бодлоо. Эднийг би сайн мэднэ! Хагалаад шарх нь битүүрээгүй байхад дахиад л ангидаа оч гэнэ. «Ер нь хагалуулахаа больё. Үүнтэйгээ байх нь надад сонин. Ямар тээр болоод байх дааж давшгүй хүнд юм биш. Гэртээ аваачаад эхнэртээ үзүүлнэ» гэлээ. Доктор уурлаж уурлаж биеэ тэнхрүүл гэж долоо хоногийн чөлөө өгсөн гэв.

	Түүний эрээгүй цайлган яриаг Григорий инээмсэглэн чагнаж сууснаа:

	— Чи ямар хороонд очсон бэ? гэж асуулаа.

	— Дөрөвдүгээр цоохор хороонд: 

	— Манай гацаанаас ямар улс байна?

	— Тэнд манайхнаас олон бий. Засаагүй Аникушка, Бесхлебнов, Коловейдин Аким, Мирошников Семка, Горбачев Тихон гээд л.

	— За тэгээд, казакууд ямаршуу байна? Үг яриа гарахгүй байна уу?

	Офицерууддаа л гомдол гаргадаг. Чоно шиг амьтад тавьчихсан нь амар заяа үзүүлэх биш. Бараг цугаараа оросууд, казак офицерууд байхгүй болсон.

	Христоня ярьж байх хоорондоо цамцныхаа богино ханцуйг сунган татаж англи сахлаг цэмбэн өмднийхөө өвдгийг сая үзэж байгаа мэт хачирхан ширтэж илбэнэ. 

	— Миний хөлд таарах шаахай олддоггүй. Англи гүрэнд над шиг том хөлтэй хүн байдаггүй юм байх... Бид бол буудай тариалж амиа тэжээдэг улс. Тэд бол оросууд шиг л ядуухан суудаг байлгүй. Газрын хаанаас тэдэнд ийм хөл байх вэ дээ? Зуутынхныг дагууд нь хувцаслаж, сэнгэнэсэн папирос тарааж өгсөн. Гэсэн ч цөм өөдгүй муу юм... гэж Христоняг бодлогошрон ярихад:

	— Юу нь муу байна? гэж Григорий сонирхов. 

	Христоня инээмсэглэж: 

	— Гаднаа сайхан боловч дотроо хариугүй юм. Казакууд дахиад л байлдах дургүй болсон. Энэ дайн ч бүтэлтэй юм болохгүй байх. Казакууд Хоперын тойргоос цааш явахгүй гэж ярьцгааж байна билээ... гэв.

	Христоняг явуулчхаад Григорий хэсэг зуур бодлого болж сууснаа «Долоо хоног хэртэй байзнаж байгаад фронт руугаа явъя. Энд уйдаж үхэх байх» гэж шийдлээ. Григорий орой болтол гэртээ байв. Бага байснаа санаж, Мишаткад зэгсээр салхин тээрэм, адууны сүүлээр болжмор барих урхи хийж өглөө. Охиндоо эргэдэг дугуй хөөрхөн эрээн сумтай жаахан тэрэг хийж, бас даавууны өөдсөөр хүүхэлдэй оёж өгөх гэсэн нь болж өгөхгүй болохоор Дуняшкагаар оёуллаа.

	Урьд ингэж огт анхаардаггүй байсан Григорийг элдэв янзын юм хийж өгч эрхлүүлээд байхлаар хүүхдүүд нь эхлээд төдий л үнэмшихгүй янзтай байснаа сүүл сүүлдээ бүр салахаа байж үдэш тариалан руу явах гэхэд Мишатка уйлагнан зуурч:

	— Чи дандаа л ингэж байдаг! Ганц хоёр цаг ирж байгаад биднийгээ дахиад л хаяад явчихдаг... Урхи, тээрэм, энэ тоглоомуудаа цөмийг аваад яв! Надад хэрэггүй! гэж урваганав.

	Тэгэхэд Григорий хүүгийнхээ бяцхан гарыг палигар том алгандаа атган:

	— За тэгвэл хоёулаа яриад тохиръё. Чи бол эр хүн, тэгэхлээр аавтайгаа хадланд очиж, арвай хадаж бухалдъя. Аавтайгаа хадуур дээр суугаад морь гилнэ. Тэндхийн өвсөн дотор хэчнээн олон дэвхрэг байдаг гэж санана! Полюшка, яах вэ, хөгшин эжийтэйгээ гэртээ үлдэг. Тэглээ гэж урвалзахгүй. Хүүхэн хүний ажил бол шал угаах, хөгшин эжийдээ Доноос жаахан хувингаар ус авчирч өгөх за ер нь хүүхэн хүний хийх ажил зөндөө биз дээ? Зөвшөөрч байна уу? гэв.

	— Яагаад үгүй байх вэ! гэж Мишатка дуу алдан баярлаж нүд нь сэргэлээ.

	Гэтэл Ильинишна хориглож:

	— Чи наадахаа хааш нь аваачих нь вэ? Мөн болдог юмаа санав аа! Наадах чинь хаана унтах юм бэ? Тэнд хэн наадахыг чинь харж суух юм бэ? Зангүй хэрэг. Нэг бол моринд ороод өшиглүүлж орхино. Аягүй бол могойд хатгуулна. Миний жаахан хүү, аавтайгаа бүү яв. Гэртээ үлд! гэж ачийгаа аргадлаа.

	Тэгмэгц Мишаткагийн нүд нь (яг л Пантелей өвгөний уурлахтай адилхан) гурвалжлан хялбалзаж, гар зангидан, улангассан чанга дуугаар: 

	— Муу чавганц дуугүй бай!.. Заавал явна! Хайрт аав минь, цаадхынхаа үгэнд бүү ор!.. гэж хашхичив.

	Григорий инээж хүүгээ өргөөд:

	— Надтай унтана биз. Очихдоо удаахан явна. Би унагачихгүй шүү дээ. Эжий, хувцас хунарыг нь бэлтгэ. Санаа зоволтгүй. Маргааш орой бүрэн бүтэн авчирна гэж эхийгээ аргадав.

	Григорий, Мишатка хоёр ингэж найзалж эхэлжээ.

	Григорий Татарск гацаанд хоёр долоо хонохдоо Аксиньяг гуравхан удаа зэрвэсхэн харлаа. Аксинья юмны эв учрыг олдог ухаалаг хүн болохоор Григорийн нүдэнд харагдахгүй байсан нь дээр гэдгийг ойлгоод уулзахаас бултдаг байлаа. Эмэгтэй хүн болохоороо Григорийн сэтгэл санааны байдлыг гадарлаж, хайр дурлалаа эвгүй үед болгоомжгүй илчилж орхивол дургүйг нь хүргэж гэмгүй сайхан харилцаанд толбо суулгачих магад гэж бодоод Григорийг өөрөө ирж ярихыг хүлээж суулаа. Тэр хүсэл нь Григорийг фронтод явахын урьд өдөр биелэв. Григорий тариалан дээрээс будаа ачаад оройтож харуй бүрийгээр ирж яваад гацааны хамгийн захын гудамжинд Аксиньятай дайралдлаа. Аксинья холоос тэвдэж сандарсан янзтай инээмсэглэмээр болоод толгой дохин мэндэлжээ. Григорий хариу толгой дохин мэндэлсэн боловч дуугүй өнгөрч чадсангүй. Жолоог татасхийн морио аядуулаад:

	— Сайн сууж байна уу? гэв. 

	— Баярлалаа. Григорий Пантелевич, зүгээр

	— Чи яагаад үзэгдэхгүй байна?

	— Тариан дээр байлаа... Ганцаараа ажлаа дийлэхгүй зовж байна.

	Тэргэн дээр Григорийтой хамт Мишатка сууж явсан тул Григорий морио зогсоож Аксиньятай яриа дэлгээгүй өнгөрсөн байж магадгүй. Хөдлөөд хэдхэн алд холдтол Аксинья хашааны хажууд зогсож дуудахад Григорий эргэж харлаа.

	Аксинья газраас тасалж авсан хамба шарилжин цэцгийн дэлбээг зулгаасан тэвдсэн янзтай:

	— Нутагтаа удах уу? гэж асуулаа.

	— Маргааш явна.

	Дахиад юм асуух гэсэн бололтой Аксинья хэсэг зуур түгдэчсэн боловч яагаад ч юм бүү мэд, асуусангүй гараа савчаад, огт эргэж харалгүй цаашаа бушуухан явлаа.

	 

	 

	
XIX

	 

	Тэнгэр бүрхэж шүүрээр шигшиж байгаа мэт жижиг ширхэгтэй намираа бороо шивэрч, талаар нэг тарж ургасан хэнз ногоо, лууль шарилж, бут бударгана өнгөжин гялалзана.

	Яараа ч үгүй байж гацаанаас явах болсонд маш их гуньж гутарсан Прохор бүх замын турш Григорийтой ганц үг солилгүй муухай царайлан явав. Севастьяновск гацааны цаана тэдэнтэй гурван морьтой казак дайралдав. Тэд шуугилдан ярилцаж морьдоо давирсаар зэрэгцэн явав. Саарал нэхий дээл, шаргал сахалтай ахимагдуу нэг нь холоос Григорийг таниад нөхөдтэйгөө зэрэгцэн өндөр зээрд мориныхоо амыг татан: — Хүүе, энэ чинь Мелехов байх чив! гэж чанга дуугарав. Тэр бээр:

	— Григорий Пантелевич сайн явж байна уу? гэж мэндлэв. Григорий шаргал сахал, царай муутай тэр казактай хаана дайралдсанаа санаж ядан:

	— Сайн, сайн байна уу? гэж хариу мэндлэв.

	Саяхан дэд хорунжий болсон бололтой жирийн казакуудаас ялгагдахын тулд шинэхэн погооноо нэхий дээл дээр хаджээ.

	Тэр казак тулж ирээд нялсхийтэл архи ханхлуулан гал улаан үстэй сарвагар гараа сунгаж:

	— Танихгүй байна уу? гэж асуулаа. Саяхан дэд хорунжий болсон тэр казакийн царайд биеэ сайрхан гайхуулах мулгуу байдал тодорч онигор хөх нүдээ сөрвөлзүүлэн шар сахлаа бавалзуулж инээмсэглэв.

	— Нэхий дээлтэй тэр офицерын эв хавгүй төрх байдлыг ажаад Григорий илэрхий даажигнан инээмсэглэж түүнийг цаашдуулан:

	— Танихгүй байна. Эцгийн цэрэг байхад чинь л дайралдаж явсан байлгүй... Чамайг саяхан дэд хорунжий болгоо юу? гэлээ.

	— Яг онолоо! Зэрэг дэвшээд долоо хонож байна. Бид хоёр Благовещенскийн дэргэд Кудиновын штабт уулзсан шүү дээ. Чи намайг айхавтар юмнаас аварч гаргаснаа санаач! Эй, Трифан! Та нар явж бай. Би гүйцээд очно! гэж сахалт тэдний хажуухантай ирээд зогссон хоёр казакдаа хэлэв. 

	Григорий энэ шар сахалт дэд хорунжийтан ямар байдалд уулзсанаа арай гэж санаж, түүнийг «Семак» гэдэг «Алдахгүй бууддаг золиг байгаа юм! Туулайг явуут дунд нь винтовоор бууддаг. Дайнд ширүүн, тагнуулд сүрхий сайн ганц гэм нь нялх хүүхэд шиг бодолтой хүн» гэж Кудиновын хэлж байсан санаанд нь орлоо. Семак бослогоор зуут командалж байгаад ямар нэг алдаа гаргаад Кудиновоос арга хэмжээ авах гэж байхад Григорий өмөөрөөд, өршөөгдөж зуутын дарга хэвээр үлдээсэн юм санжээ.

	— Фронтоос ирэв үү? гэж Григорий асуулаа.

	— Тийм ээ. Новохоперскоос амралтаар явж байна. Слащевскаар орж бараг зуун тавиад мод газар тойрчихлоо. Энд манай хамаатных байдаг. Григорий Пантелевич, би танд баярлаж явдаг. Та буу дургүйцээрэй. Би танд нэг амсуулах уу? Богцонд хоёр шил хуурай спирт яваа, одоо хуваагаад уучих уу? гэв.

	Григорий шууд дургүйлхсэн боловч бэлэглэсэн шил спиртийг нь авлаа.

	— Тэнд юу байсан гэж санана! Казакууд офицерууд хагартал баяжсан! гэж Семак гайхуулан: — Би ч бас Балашовт байлаа. Балашовыг эзлэхтэй хамт бид хамгийн түрүүн төмөр зам руу ухасхийгээд орсон. Тэнд бүх зам дээр битүү, дүүрэн бараатай галт тэрэг зайгүй зогсож байсан. Нэг вагонд цул чихэр, нөгөөд нь хувцас хунар, бас нэгэнд нь янз бүрийн эд хогшил байлаа. Казакуудын зарим нь дөчин иж бүрэн хувцас авсан! Дараа нь еврейнүүдийг нэгжиж гарсан чинь ёстой нэг инээдэмтэй юм болсон. Миний зуутын нэг зальтай сайн эр еврейнүүдээс арван найман ширхэг энгэрийн цаг цуглуулсны арав нь алтан цаг байсан гээч. Муу мондиуд хагартал баяжсан худалдаачид шиг хүзүүндээ хүртэл зүүчихсэн байна гэнэ билээ! Тэдний бөгж, бөлзөг гэж тоймгүй! Хуруу бүрдээ хоёр, гурваар нь хийчихсэн явсан гэнэ... гэв.

	Григорий Семакийн тэсийтэл чихээстэй богцыг зааж:

	— Энэ чинь юу юм бэ? гэв.

	— За... элдэв шалдав юм.

	— Бас дээрэмдэж авсан уу?

	— Эш, чи бас хэлэв ээ... Дээрэмдсэн гэнэ... Дээрэмдээгүй, хууль ёсоор олж авсан юм. Манай хорооны дарга: «Хотыг эзэлбэл хоёр хоног та нарын мэдэлд шилжүүлнэ!» гэж хэлсэн. Би бусдаас юугаараа дордох билээ? Гартаа дайралдсан сангийн юмыг л авсан даг... Бусад улс ч харин долоон дор юм хийсэн.

	— Мөн ч сайхан дайчид юм даа! гэж Григорий шунахай дэд хорунжийг жигшин харж, — Чам шиг амьтан дайтаж явсанд орвол их зам отоод гүүрэн дор сууж байвал таарна! Дайныг далимдуулж дээрэм хийж явдаг вий! Муусайн хар нохойнууд! Шинэ мэргэжил олоо шив! Үүнээс чинь болж хэзээ нэгэн цагт та нарын, танай хурандаагийн турсагыг хуулахгүй гэж бодож байна уу? гэв.

	— Яалаа гэж тэр билээ?

	— Яах вэ, дээрэм хийлээ гэж!

	— Хэн хуулах юм бэ?

	— Ахлах тушаалтай нь гэхэд Семак шазвалзан инээмсэглэж:

	— Тэд өөрсдөө адилхан юм чинь! Бид ч яах вэ, богцоор авч явна. Тэд бол бүхэл бүтэн хөсгөөр ачаад явуулж байгаа юу чинь.

	— Чи хараа юу?

	— «Хараа юу» гэнэ шүү! Тийм ачааг Ярыженск суурин хүртэл биеэрээ дагаж явсан байхгүй юу. Нэг тэргэнд нь мөнгө, сав суулга, аяга халбага пиг дүүрэн байна билээ! Зарим офицер: «Юу тээж яваа юм бэ? Аль вэ үзүүл!» гэж дайраад болдог биш. Тэгэхлээр нь тийм генералын хувийн хогшил гэж хэлэхэд юу ч хэлэхгүй явчхаж байлаа.

	— Ямар генералын юм бэ? гэж Григорий нүдээ аньж мориныхоо жолоог ууртай гэгч дугтчин асуухад Семак зальтай инээмсэглэн:

	— Нэрийг нь мартчихжээ... Хэний нь байлаа даа! Үгүй, бүр толгойд орох биш. Григорий Пантелевич, чи дэмий юманд уурлаад яах юм. Цөмөөрөө тэгж байгаа нь яриагүй үнэн. Би ч яах вэ улсын дунд чоно харсан хурга шиг хавчуулж явж жижиг сажиг юм олж авсан. Харин бусад хүн улс амьтныг гудамжинд улаан цайм нэгжиж, еврей хүүхнүүдийг шууд хүчирхдэг байсан! Би тийм ажил хийгээгүй! Хууль ёсны авгайтай, тэгээд бас ямар авгай гэж санана, ёстой л шавхарсан азарга шиг авгайтай хүн! Чи надад уурлаад яах юм. Байз хө, чи хаана очих нь вэ? гэв.

	Григорий Семактай дургүй гэгч толгой дохин салаад Прохорт «Миний хойноос давхиад!» гэж тушааж морио ороолгон хатируулав.

	Зам зуур амралтаар харьж яваа казакууд ганц нэг, хэсэг бүлгээрээ дайралдах нь олширлоо. Хос морьтой, тэрэгтэй ч цөөнгүй тохиолдоно. Ачааг нэг бол брезентээр бүтээж, эсхүл хэсэг хэсгээр нямбайлан баглаж боосон үзэгдэнэ. Зуны шинэхэн цэрэг цамц, улаан армийнхны бор ногоон өмдтэй казакууд хөсгийн хойноос эмээл дээрээ ондойлцон хатируулна. Казакуудын тоос шороо болсон нүүр царай нь хөгжүүн баясгалантай харагдавч Григорийтой дайралдахдаа бушуухан өнгөрөхийг бодож хажуугаар нь дув дуугүй ёслон гарч нэлээд хол очоод яриагаа үргэлжлүүлэх нь сонстоно.

	Талж дээрэмдсэн эд бараатай хөсгийг дагалдан яваа морьтой улсыг холоос хараад Прохор:

	— Худалдаачид явж байна! гэж шоолж явлаа.

	Гэсэн ч тэр болгон нь олзонд ханачихсан яваа биш байжээ. Нэг гацаанд морио услахаар худаг дээр буух зуур зэргэлдээ хашаанд хүмүүс дуулалдах сонсогдлоо. Идэрхэн цээл сайхан хоолойтойг бодоход залуухан эрчүүл шиг байлаа.

	Хувингаар ус утгаж байсан Прохор:

	— Цэрэгт мордох залуучуудыг үдэж байгаа бололтой гэв.

	Урьд шөнө шил спирт уусан Прохор шар тайлахаас буцахгүй байсан болохоор морио бушуухан услаад инээмсэглэн:

	— Пантелевич аа, хоёул энэ рүү очих юм биш үү? Үдэлтийн хундага ч олдож юу магад. Байшин нь өвс зэгсэн дээвэртэй ч баян айл шиг байна гэв. 

	Григорий залуучуудыг яаж үдэж мордуулж байгааг харахаар болов. Тэр хоёр морьдоо бургасан хашаанд уяад гэрт орлоо. Саравч дор эмээлтэй дөрвөн морь уяатай байв. Амбаараас дүүрэн будаатай төмөр лүү барьсан жаал хүү гарч ирээд Григорийг харснаа янцгаалдан тэмүүлж байгаа морьд руу явлаа. Байшингийн цаад буланд хүмүүс дуулалдаж чичиргэнэсэн цээл чанга хоолойгоор:

	 

	«Ганц ч хүн яваагүй 

	Гайхалтай тэр замаар...»

	 

	гэж дуулах сонстов.

	Дууны сүүлчийн үгийг тамхи татаж баргисан аргил бүдүүн хоолой давтаж, цээл хоолойтой нийлэхэд шинэ шинэ яруухан хоолой түрж дуу нь сүрлэг өрнүүн бөгөөд гуньхралтайгаар цуурайтаж эхлэв. Григорий гэнэт орж дууг таслахгүйг бодоод Прохорын ханцуйнаас угзран:

	— Байз битгий ор. Дуулж дуусаг гэж шивнэв.

	— Энэ чинь үдэлт биш байна. Еланыхан ингэж наргидаг юм. Тэд л ингэж дуулдаг. Золигууд сүрхий өргөж байна шүү! гэж Прохор магтсанаа, архи уух горьдлого тасарсанд гутарч нулимав.

	Цээл хоолой дайнд эндэж осолдсон казак эрийн, хувь заяаны тухай дуусан дуустал дуулсан нь:

	 

	«Явган, морьтой хүмүүс урьд өмнө зорчоогүй, 

	Ёозгүй тэр замаар казакийн хороо өнгөрлөө.

	Черкесс мөнгөн эмээлээ хажуу бөөрөндөө хөглөрүүлж, 

	Чивхэрсэн нарийхан хазаараа баруун чихэндээ унжуулж, 

	Хадаг мяндсан цулбуураа урд хөлдөө орооцолдуулсан, 

	Хатиртай сайхан морь хорооны хойноос шогшино, 

	Донын залуухан казак түүний хойноос гүйж, 

	Дотно үнэнч мориндоо ингэж хашхирах дуулдана.

	«Хайртай үнэнч морь минь зогсож намайгаа хүлээгээч, 

	Харь холын газар ганцаар минь бүү орхиоч, 

	Хар санаат чеченүүдээр чамгүйгээр би мултрахгүй...» 

	 

	гэнэ. 

	Тэр дуунд сэтгэл нь уярсан Григорий байшингийн шинэхэн шохойдсон суурийг нуруугаараа налж морь янцгаах, гудамжаар яваа үхэр тэрэгний хяхнах чимээ ч сонсохгүй гөлрөн зогсов...

	Байшингийн цаад буланд дуулж байгаа хүмүүсийн нэг нь дуугаа төгсгөж хоолойгоо засаж ханиалгаад:

	— Тасалчихсан юм шиг ингэж дутуу хагас дуулдаггүй байсан юм! За яая гэх вэ, мэдэхийнхээ хэрээр л дуулъя. Харин эмгэд маань цэргийн улсад замд нь жаал зугаа идэх юм өгнө байгаа. Ашгүй, сайхан хоол унд идэж уулаа. Бид харин замдаа л идэж уух юу ч үгүй яваа... гэв.

	Гүн бодолд автагдсан Григорий сая сэрж булангийн цаанаас гарч очлоо. Дөрвөн залуухан казак эр довжооны доод гишгүүрийг сандайлан суугаад тэднийг саахалтын айлуудаас гүйлдэж ирсэн баахан хөгшид, хүүхэн, хүүхэд багачуул тойрчээ. Сонсож зогссон хөгшид хүүхнүүд мэгшин уйлалдаж, алчуурынхаа сэжүүрээр нүдээ арчиж, өтөлсөн атлаа бурхны зурмал хөрөг шиг бузгай цэвэрхэн царайтай, хар нүдтэй нэг хөгшин Григорийг довжоо руу очиход:

	— Эвий, хонгор хүүхдүүд минь! Яасан ч өрөвдмөөр сайхан дуулах юм дээ! Та нар цугаараа эжийтэй улс байгаа биз. Тэд чинь хүүгээ дурсаж дайнд үрэгдчих вий гээд л нулимс асгаруулж суугаа даа... гэснээ мэндэлсэн Григорийг шарласан алаг нүдээр хялавхийж хараад гэнэт уурлаж, — Ийм цэцэг шиг улсыг чи, эрхэм та л үхэл рүү нь аваачих гэж байгаа биз? Дайнд аваачиж сүйрүүлэх нь үү? гэлээ.

	— Эмээ минь, бид ч мөн өөрсдөө сүйрч яваа улс гэж Григорий хөмсөг зангидан хариулав.

	Казак цэргүүд танихгүй офицер орж ирэхэд эвгүйрхэж бушуухан босоцгоогоод, довжооны гишгүүр дээр тавилсан тавагтай хоолны үлдэгдлийг хөлөөрөө холдуулж цамц, винтовын мөрөвч, бүсээ засацгаав. Тэд винтов үүрсэн хэвээр дуулсан хэрэг байжээ. Хамгийн ахмад нь нас хорин таваас хэтрээгүй бололтой.

	Григорий тэр цэргүүдийн залуухан булбарай царайг ажиж:

	— Хаанаас яваа вэ? гэж асуулаа.

	Шооч маягийн нүдтэй нэг шантгар цэрэг:

	— Цэргийн ангиас... гэж дурамжхан дуугарав.

	— Аль нутгийн ямар сууриных вэ? гэж асууж байна. Эндхийнх биш биз дээ?

	— Эрхэмтэн гуай, бид Еланых. Амралтаар харьж явна.

	Григорий хоолойн нь өнгөөр таньж:

	— Сая чи дуулсан уу? гэж инээмсэглэн асуув.

	— Тийм.

	— Чи ч сайхан хоолойтой юм байна! Та нар юу болоод дуулцгааж сууна? Баярлаад тэр үү? Харахад юм балгаагүй шиг байх юм.

	Сэгсийтэл самнаж тоос шороонд орог саарал болсон гэзэг час улаан хацартай өндөр шар залуу хөгшид рүү хялбалзаж эвгүйрхэн инээмсэглээд:

	— Юуны баярлах... Арга барагдахдаа л дуулцгааж сууна! Хоол унд өгдөггүй. Зүсэм талхнаас өөр юм олддоггүй энэ нутагт ингэж л гол залгахаас биш яах вэ. Бид дуу дуулдаг арга олоод байна. Дуулахаар хүүхнүүд чагнах гэж гүйлдэж ирэх юм. Ямар нэг уйтгартай дуу дуулчихвал сэтгэл нь уяраад нэг нь хэрчим өөх, нэг нь аяга сүү, эсхүл өөр жаал зугаа идэх юм авчирч өгөх юм... гэж дуртай дургүйхэн ярилаа.

	Тэгэхэд нөгөө дууч залуу нүдээрээ инээмсэглэн нөхөд рүүгээ нүд ирмэж:

	— Зуутын дарга ноёнтон, бид чинь хар лам нар шиг л дуу дуулж бадар барьж явна! гэв.

	Казакуудын нэг нь энгэрийн хармаанаасаа тостой цаас гаргаж:

	— Бидний чөлөөний бичиг гэж Григорийд өгөх гэхэд Григорий:

	— Үүгээр би яах юм бэ? гэв.

	— Та биднийг цэргээс оргосон улс гэж сэжиглэж байж магадгүй.

	— Чи наадахаа залхаан цээрлүүлэх отрядтай дайралдахдаа үзүүлээрэй гэж Григорий ёжилсон боловч хөдлөхийнхөө өмнө тэдэнд, — Өдөртөө нэг газар өнжөөд, шөнөдөө явцгааж бай. Та нарын наадах чинь найдваргүй бичиг. Ийм бичигтэй баларч мэднэ шүү... Тэр чинь тамгагүй биз дээ? гэж захив.

	— Манай зуутад тамга байдаггүй.

	— Тэгэх тусмаа халимагуудын сүмбийн амт үзэх гээгүй бол миний зөвлөж хэлснээр явцгаа! гэв.

	Гацаанаас гарч гучин мод газар улаан зам руу хошуурч тулсан хэсэгхэн ойд зуун тавиад алд зайтай явж байтал дахиад хоёр морьтой хүн Григорийн өөдөөс гарч ирээд хэсэг зуур зогсож ийш тийшээ харснаа булт үсрэн эргээд ой руу орчихлоо.

	— Энэ хоёр чөлөөний хуудасгүй яваа юм байх нь. Ой руу булт үсрээд орчихыг харав уу? Золигоо хийж өдрөөр явна вэ? гэж Прохор үглэв.

	Бас хэд хэдэн хүн Григорий Прохор хоёрыг харчхангуутаа замаас гарч яаран нуугдав. Нэг хижээл явган цэрэг хулгайгаар гэртээ харьж явснаа туулай шиг наран цэцэг рүү год үсрэн орж хярав. Прохор хажуугаар нь гарахдаа эмээл дээрээ өндийж, — Өө, яасан муу нуугддаг найз вэ! Толгойгоо нуусан ч... харагдаж байна! гэж хашхирснаа зориуд уурласан хүн болж, — Наашаа гараад ир! Үнэмлэхээ үзүүл! гэж гэнэт зандрав.

	Казакийг ухасхийн босоод наран цэцгийн тариалан дундуур бөгтийн зугтахад Прохор тачигнатал хөхрөөд хөөх гэж морио гуядтал Григорий хориглож:

	— Битгий тэнэглээд бай! Яах нь вэ, золиг. Цаадах чинь багтартлаа зугтана. Айсандаа үхэж орхивол яана... гэв.

	— Хаанаас даа! Түүнийг аягүй бол анч нохой ч гүйцэхгүй вий! Арван мод газар дажгүй харайлгана. Наранцэцэг дундуур жирийлгэж явааг хараач! Яахлаараа хүн ингэж хурдалдгийг би бүр гайхах юм гэв.

	Ерөөсөө цэргээс оргогсдыг Прохор муулж:

	— Угсраа угсраагаар явж байна гээч. Шуудайн амсар зад тавьсан юм шиг болжээ. Хараач Пантелевич аа, аягүй бол удахгүй чи бид хоёр л фронтод үлдэх вий... гэв.

	Босогчдоор хүч сэлбэсэн арми умард фронтод бузгай их амжилт олж байгаа үед Донын арми бут үсрэн ялзарч буй жигшүүртэй байдал фронтод ойртох тутам Григорийн нүдэнд улам их харагдаж байлаа. Ийм үед армийн ангиуд шийдвэртэй давшиж дайсны эсэргүүцлийг няцаах чадалгүй болсноор үл барам өөрснөө ч ширүүхэн дайралтыг хориглож чадахгүйгээр болсон байжээ.

	Ойр хавийн суурин тосгодод байрласан нөөц хүчний офицерууд ухаан сэхээгүй болтлоо архидаж, бүх хөсөг уналга нь ар тал руу аваачиж амжаагүй дээрэм хулгайн эд бараагаар дааж давахгүй болтол дүүрч, ангиудын цэргийн жар гаруй хувь нь үлдээд, казакууд дүр зоргоор чөлөө авч, халимагуудаар байгуулж талаар нэг тараасан залхаан цээрлүүлэх отрядууд нь үй түмээрээ оргогсдыг олж баривчилж хүч хүрэхээ больжээ. Саратовын губернийн эзлэгдсэн гацаануудад байгаа казакууд хүний нутагт байлдан дагуулагсад шиг туйлж эмэгтэйчүүдийг хүчирхэж, тарианы нөөцийг устгаж адуу малыг нь алж идэж байлаа. Армид жулдрай залуучууд, тавиад насны өвөгчүүлийг татдаг болов. Аяллын зуутын казакууд байлдах дургүйгээ илэрхий ярьцгааж Воронежийн чиглэлд очуулсан ангиудын казакууд офицерууддаа захирагдахаас шууд татгалздаг болов. Улсын ярих нь фронтын тэргүүн шугамд офицеруудаа алах явдал олширчээ.

	Харуй бүрий болж байхад Григорий Балашовын дэргэдэх нэг бяцхан тосгонд хонохоор буув. Тосгоны хамаг бүх байрыг ахмад насны казакуудын дөрөвдүгээр тусгай бэлтгэл зуут, Таганрогийн хорооны саперчийн ротынхон эзэлсэн байлаа. Григорий унтах байр олох гэж зөндөө эрэв. Ерийн журмаар хөдөө хээр унтах гэтэл шөнө бороо орж, бас Прохорын хумхаа өвчин үгдэрч чичрээд, битүү саванд шөнийг өнгөрөөхөөс өөр аргагүй боллоо. Тосгоны захад эргэн тойрон том улиас суулгаж ургуулсан нэг байшингийн дэргэд их бууны сум тусаж хэмхэрсэн хуягт тэрэг хэвтэнэ. Түүний ногоон ханан дээр «Цагааны ноход сөнөтүгэй!» түүний доохонтой «Догшин зэрлэг» гэж бичсэн байхыг Григорий хажуугаар нь гарахдаа уншлаа. Хашаанд уяатай морьд тургилдаж хүмүүс дуугарч, байшингийн цаад цэцэрлэг дотор түүдэг гал ноцож ногоон моддын орой дээгүүр утаа тунарч, түүдэг галын дэргэд казакууд сүүтгэнэн үзэгдэнэ. Түүдэг галын зүгээс салхины аясаар шатсан сүрэл, гахайн хуйхалсан хялгас үнэртэнэ.

	Григорий мориноос бууж байшинд орлоо. 

	Дүүрэн хүнтэй намхан тасалгаанд ормогц:

	— Гэрийн эзэн байна уу? гэж асуулаа.

	— Би байна. Та яах нь вэ? гэж пийшин рүү тонгойж суугаа намхан хар хүн асуугаад, суугаа хэвээр Григорийг ажиглав.

	— Танайд унтаж болох уу? Бид хоёулхнаа гэхэд бандан дээр хэвтэж байсан хижээл казак: 

	— Бид энд тарвасын үр шиг бөөндөө байна гэж дургүй янзтай хэлэв.

	— Би ч яах вэ. Манайд байгаа улс дэндүү олдчихоод байна гэж гэрийн эзэн учраа гаргав.

	— Яаж ийж багтъя л даа. Бороотойд гадаа хонолтой биш! Туслагч маань бие муутай гэж Григорий учирлан гуйлаа..

	Бандан дээр хэвтэж байсан казак янцаглан өндийж Григорийг хармагцаа дуу нь шал өмнөө болж:

	— Эрхэмтэн гуай, биднүүс хоёр жаахан өрөөнд гэрийн эзэнтэй дөрвүүл болчхоод байна. Гурав дахь өрөөнд нь английн нэг офицер хоёр туслагч, бас тэдэнтэй яваа манай нэг офицер орсон гэв.

	Ахлах урядникийн погоонтой, буурал сахалтай хоёр дахь казак:

	— Та тэдэнтэй цуг орчих юм биш үү? гэж найршаан хэлэв. 

	— Үгүй. Би эндээ байя. Надад их зай хэрэггүй. Та нарыг шахахгүй шалан дээр хэвтчихнэ гээд Григорий шинелиэ тайлж үсээ алгаараа илээд ширээ рүү очиж суулаа.

	Прохор морьдоо янзлахаар гарав.

	Тэдний яриа зэргэлдээ өрөөнд дуулдсан бололтой, таван минутын дараа хээнцэр хувцастай бяцхан түрүүч орж ирээд Григорий руу хандаж:

	— Та унтах газар эрж байна уу? гэж асуугаад погооныг нь хялавхийн хармагцаа эелдэг янзтай инээмсэглэж, — Зуутын дарга, та манай өрөөнд ор л доо. Би, бас английн армийн дэслэгч ноён Кэмпбелл таныг урьж байна. Тэнд илүү тохитой. Миний нэр Шеглов. Таны алдар хэн бэ? гээд Григорийтой гар барьж мэндлээд: — Та фронтоос ирэв үү? Аа, амралтаас буцаж яваа юу? Явъя, явъя! Таныг хүлээж авахад бид баяртай байна. Та лав өлсөж яваа байх. Таныг дайлах юм бидэнд бий гэв.

	Бага даргын гоёмсог цайвар ногоон цэмбэн цамцны энгэрт офицер хүний Георгий одон санжганаж, жижигхэн толгойнхоо үсийг. Цэвэрхэн гэгч хагалан самнаж, савхин гутлаа гялалзтал тосолж, эрүүнийхээ сахлыг хуссан цэвэрч нямбай байдал нь гоолиг хээнцэр бие цогцос зэргээс илт харагдаж байлаа. Түүний бүх биеэс сайхан үнэртэй ус ханхална. Хаалгаар ороход Григорийг урдаа оруулж:

	— Хаалга зүүн талд бий. Наана чинь хайрцаг байгаа, мөргүүзэй, болгоомжтой! гэв.

	Григорийг ормогц ташуу сорвитой, дээд уруулаа нөмөрсөн арвагар хар сахал, ойрхон бор нүдтэй өндөр чийрэг залуухан дэслэгч угтан босож нэрээ хэлээд англиар нэг юм шулганав. Дэслэгч зочны гарыг атган дугтчиж, Григорий бага дарга хоёрыг ээлжлэн харж хэдэн үг хэлээд суу гэж дохив.

	Өрөөний дунд аяны дөрвөн ор зэрэгцүүлж, буланд баахан хайрцаг аяны хүүдий, ширэн чемодан овоолжээ. Авдар дээр Григорийн огт үзээгүй гар пулемёт, дурангийн гэр, сумны төмөр хайрцаг, бас тас хар мод, элэгдэж халцраагүй бүдэг цайвар гол төмөртэй цоо шинэ карабин буу тавиастай байлаа.

	Григорийг дэслэгч их л найршаан ажиглаж тааламжтай хүнгэнэсэн бүдүүн дуугаар юм ярина. Чихэнд жигтэйхэн сонин дуулдах харь орны хэлийг Григорий эс ойлговч өөрийнхөө ярьж байгааг нь гадарлаж, жаахан эвгүйрхлээ. Бага дарга чемоданаа онгичих зуур инээмсэглэн чагнаж байгаад:

	— Казакуудыг их хүндэтгэдэг. Моринд айхавтар чадамгай, сүрхий сайн дайчид гэж боддог гэж эрхэм Кемпбелл ярьж байна. Та лав юм идэж уумаар байгаа байх аа? Та архи уудаг уу? Манай хүн, аюул тулгарч байна гэнэ ээ. Амандаа орсон юмыг солиордог чөтгөр шүү! гэсээр дэслэгч чемоданаасаа хэдэн лааз консерв, хоёр шил коньяк гаргаж, чемоданаа дахин ухаж, — Усть-Медведицийн сууринд казак офицерууд өөрийг нь их дотночлон хүлээж авсан гэнэ. Тэд нэг том торх дүүрэн Донын дарс ууж, цөмөөрөө согтоод гимназийн сургуулийн хүүхнүүдтэй наргиж цаг нөхцөөсөн гэнэ. Дандаа тэгж явдаг хүн! Зочлуулсныхаа хариуд дутуугүй сайн зочлох нь тааламжтай үүргээ гэж үзэж байгаа юм байжээ. Та л түүнийг нь давах хэрэгтэй болж дээ. Би таныг хайрлаж байна... Та ер нь уудаг уу? гэж орчуулагч асуув.

	— Баярлалаа. Ууна шүү! гэж Григорий хэлээд цулбуурын хир буртаг, замын тоос болсон хар хиртэй гараа нууц гайгаар харлаа.

	Туслагч хоёр лаазыг хутгаар сурамгай гэгч онгойлгон ширээн дээр тавиад шүүрс алдан:

	— Зуутын дарга минь, энэ англи гахай намайг зовоож дууслаа! Өглөөнөөс эхлээд шөнө орой болтол шувт ууна гээч. Нөхцөлгүй гудардаг амьтан! Би ч өөрөө уухаас буцдаггүй гэхдээ ингэтлээ их ууж давахгүй юм байна. Энэ ч гээд туслагч англи дэслэгч рүү хялбалзан инээмсэглээд, Григорийг огт санаагүй байтал учир зүггүй хараал тавьж, — Өлөн элгэн дээрээ ч хамаагүй цутгаж байдаг амьтан! гэв.

	Дэслэгч инээмсэглэн толгой дохиж орос хэлээр халтир тултир:

	— Та-та! Иих-саан... Таны эрүүл мэнд уух, ёстой! гэв.

	Григорий үсээ согсолзуулан инээв. Энэ хоёр залуу Григорийд таалагдаж учир зүггүй инээж оросоор жигтэйхэн муухай шулганасан англи дэслэгч тун ч найзтай хүн шиг үзэгдлээ.

	Туслагч аяга арчингуутаа:

	— Би хоёр долоо хоног наадахтай чинь ногоорч явна. Ямар вэ дээ? Энэ хүн манай хоёрдугаар корпуст шилжүүлж өгсөн танкны жолооны сургагчаар ажилладаг. Намайг орчуулагч гээд үүнтэй холбож орхисон юм. Англиар чөлөөтэй ярьдаг минь намайг бүр баллалаа... Манайхан уудаг ч гэсэн үүн шиг уудаггүй. Үүний уух гэдэг тойм алга! Ямар юманд гарамгай хүн болохыг нь та харна! Хоногт ганцаараа дөрөв таваас доошгүй шил коньяк дажгүй ууна гээч. Жаахан жаахан зайтай уудаг байж согтоно гэж байхгүй. Тэгж их уусан атлаа дажгүй ажиллахыг яана. Намайг алах нь байна. Ходоод ч өвддөг боллоо. Үүнтэй ажилласаар сэтгэл санаа ч гэж лойж гүйцлээ. Хамаг биед спирт шингээд одоо бүр дэнд ч ойртохоос айдаг боллоо... Мэдэхгүй, ер нь юу гээч нь болж байна! гэж яриут хоёр аяганд коньяк дүүргэж өөртөө жаахан дусаах төдий хийлээ.

	Дэслэгч түүний аяга руу нүдээрээ дохиж инээмсэглээд их л хөгжилтэй байдлаар нэг юм ярьж гарлаа. Тэгэхэд нь туслагч аргагүй учир гаргаж байгаа бололтой гараа элгэндээ барьж инээмсэглэмээр болоод хариу хэлэхэд түүний тайван хар нүдэнд үе үе уур цухлын оч улалзан бадарч байлаа. Григорий аягатай архийг өргөж сайхан зантай дэслэгчтэй тулган нэг амьсгаагаар залгив.

	Англи дарга аягатай архийг суллаж:

	— Хо! гэж сайшаагаад туслагч руу зэвүү нь хүрсэн янзтай харав.

	Дэслэгч хар бор ажилд нухлагдаж борлосон том гараа ширээн дээр тавихад гарын нь ар талд нэл машины тос тарлантаж дандаа бензинд хутгалдаж байдаг бололтой хуруунуудын нь арьс хуурч газар сайгүй шарх шалбархай үзэгдэнэ. Харин ямар ч өө сэвгүй, тарган улаан нүүртэй ажээ. Дэслэгч гар, нүүр хоёр эрс тэс ялгаатай учраас баг өмсөөд байж байгаа мэт зарим үед Григорийд санагдаж байлаа.

	Туслагч хоёр аяганд амсар дүүрэн архи хийж өгөх зуур:

	— Та л намайг аварч байна гэв.

	— Энэ чинь ганцаараа бол уудаггүй юм уу?

	— Харин тэгээд л золигтож байхгүй юу! Өглөөнөөс ганцаараа уугаад орой болохоор чадахаа байдаг юм. За тэр ч яамай, ууцгаая!

	— Мөн ч чангахан эд юм аа... гээд Григорий архинаас жаахан балгаснаа дэслэгчийг гайхсан янзтай харахлаар үлдсэнийг ам руугаа хөнтрөв.

	— Таныг сайн эр гэж байна. Тан шиг л ууж байвал сайн гэнэ.

	— Та бид хоёр л ажлаа солимоор юм гэж Григорий инээмсэглэв.

	— Та ч гэсэн хоёр долоо хоноод зугтана!

	— Ийм сайхан идээнээс үү?

	— Бид л хувьд ямар ч байсан энэ идээнээс зугтана. 

	— Фронтод очвол үүнээс бүр хэцүү.

	— Энд ч адилхан фронт. Тэнд бол сумнаас юм уу, сумны хэлтэрхийнээс мажийж болно. Тэгэхдээ тэр дайралдаа ч уу, үгүй ч үү. Харин энд надад архины цагаан солио тусах нь. Та энэ даршилсан жимснээс идээч. Гахайн мах идэх үү? 

	— Баярлалаа. Идэж байна.

	— Английнхан иймэрхүү юманд гарамгай улс. Эднийхэн армиа манайхан шиг тэжээдэггүй л дээ.

	— Манайхан армиа тэжээдэг гэж үү? Манайх бол хөрвийн аргаар гэдсээ тэжээдэг арми.

	— Нээрээ ч тийм шүү. Харамсалтай юм. Гэхдээ цэргүүдийн хоол ундыг иймэрхүү аргаар залгуулж, ялангуяа хүн ардыг хориг цээргүй талж дээрэмдэхийг тэдэнд зөвшөөрөөд байвал хол явахгүй вий...

	Григорий туслагчийг анхааралтай харснаа:

	— Та нар бол явах санаатай юу? гэж асуулаа.

	Дэслэгч шилтэй архи авч аяганд нь дүүргэж өгөхийг ч анзаарсангүй туслагч:

	— Бидний зам нэг юм чинь асуух юу байна? гэв.

	— Одоо та нэг гүйцэд ууна байгаа гэж Григорий инээмсэглэв.

	Туслагч аягаа харчхангуут:

	— Эхэллээ! гэж дуу алдан ёолоод хацар нь дагуудаа ягаарав.

	Гурвуул дув дуугүй тулгаж уув.

	Григорий үрчийж, таваг дээр гулсаж бултчихаад байгаа гүйлсийг сэрээдэх гэж оролдох зуур яриагаа дахин эхэлж:

	— Бидний зам ч нэг л дээ. Харин улс амьтны явах нь л өөр өөр болжээ. Галт тэргээр явж байгаа мэт нэг нь ойрхон буухад, нөгөө нь цаашаа явах жишээтэй...

	— Та бол энгийн өртөөнд нь хүртэл явах гээгүй гэж үү?

	Григорий согтож байгаа боловч арай улаан зээрд болоогүйгээ мэдээд инээж:

	— Надад ч эцсийн өртөө хүртэл билет авах мөнгө байхгүй л дээ. Харин та бол яах вэ? гэв.

	— Миний байдал бол өмнөө. Буулгаж орхидог юм гэхэд зам дээгүүр явган гүйцээд эцэст нь хүрнэ!

	— Тэгвэл танд «Сайн яваарай!» гэж ерөөе. За ууцгаая!

	— Уухаас даа. Мөн л золигтож эхэллээ...

	Дэслэгч, Григорий туслагч хоёртой тулгаж дув дуугүй уучхаад бараг юу ч идсэнгүй, царай нь хүрэн улаан болж нүд нь гөлөлзөөд хөдөлгөөн нь уужирч эхэллээ. Хоёр дахь шил архийг ууж гүйцээгүй байхад дэслэгч арай гэж босож чемодан руугаа тэнтэр тунтар алхалж очоод дахиад гурван шил коньяк гаргаж ирлээ. Түүнийгээ ширээн дээр тавиад, завжаараа мушилзан инээмсэглэж унзад хоолойгоор шахаж нэг юм хэлэв.

	— Эрхэм Кэмпбелл бахаа ханатал уух хэрэгтэй гэж байна. Чөтгөр алгадаж баймаар эрхэм шүү! Та юу гэж бодож байна?

	— Ууж ч болох л доо гэж Григорий зөвшөөрөв.

	— Мөн ч их гарын эд шүү! Үүний англи биед оросын худалдаачны сүнс шүглэсэн байх. Миний хэр хэмжээ ч болов бололтой...

	— Мэдэгдэх л юм алга байна гэж Григорий цаашлуулав.

	— Чөтгөр бол! Би ч одоо бүр бүсгүйчүүл шиг сул биетэй болчихжээ... гэсэн ч бас чадалтайгаа үзүүлээд өгөх, нээрээ бүр сайн үзүүлээд өгөхтэйгөө байна л даа!

	Туслагч аяга архины дараа мэдэгдэхүйц мансуурч, тунгалаг хар нүд нь гөлөрч үл мэдэг сөлийгөөд, нүүрийн нь булчин суларч уруул нь унжиж цонхийж цайсан хацрын нь шөрмөс жирвэлзэн татганаж эхлэв. Уусан коньяк толгойд нь сүрхий гарч байгаа бололтой туслагчийн царай нь яргааны газар тархи руугаа арван фунтийн лантуугаар цохиулсан бух шиг байдалтай болов.

	Бас л яггүй согтсон боловч дахиад хэчнээн бол хэчнээн уухаар байсан Григорий:

	— Та яагаа ч үгүй байна. Шингэж л байвал дажгүй гэхэд туслагч:

	— Нээрээ юү? гэж нүд нь сэргээд, — Үгүй үгүй, би эхлээд жаахан муудсан. Харин одоо хэчнээн бод хэчнээн уухаар байна? Чухам хэчнээн бол хэчнээн! Зуутын дарга та их аятайхан хүн юм. Та бол чадалтай, шударга хүн гэдэг нь мэдэгдэж байна. Би ийм хүнд дуртай. Хоёул энэ тэнэг архичны эх орны төлөө ууя. Энэ нь мал шиг боловч эх орон нь сайхан нутаг. «Британи, чи минь тэнгис далайгаа захирч байгаарай!» Уух уу? Харин цөмийг уухгүй шүү! Эрхэм Кэмпбелл, таны эх орны төлөө! гэж туслагч уугаад нүдээ тас аньж, гахайн махнаас үмхсэнээ, — Зуутын дарга... ямар орон гэж санана! Тийм гэхийн тоймгүй. Би өөрөө Англид байсан... за ууцгаая! гэлээ. 

	— Ямар сайхан эх байлаа гэсэн төрсөн эх биш бол хүнийх. 

	— Маргаад яах вэ. Ууцгаая!

	— Манай эх орны өжиж ялзарсан юмсыг гал, мэсээр төөнөж устгах хэрэгтэй байтал тийм хүч бидэнд даанч алга. Ерөөсөө бид чинь эх оронгүй улс шиг болжээ. За тэр ч яах вэ. Байвал байна л биз. Үгүй бол үгүй л биз! Улаантныг бид дийлнэ гэдэгт Кэмпбелл итгэдэггүй хүн байгаа юм.

	— Итгэдэггүй гэнэ ээ?

	— Тийм ээ, итгэдэггүй юм. Манай армийг муулаад, улаантныг болохоор магтдаг хүн.

	— Энэ чинь байлдаанд оролцсон уу?

	— Оролцохоор барах уу? Улааныханд алуулчих шахсан. Мондийн коньяк юм даа.» 

	— Чанга юм! Яг спирт шиг байгаа биз?

	— Арай зөөлөн. Кэмпбеллийг морьт анги аваагүй бол олзлогдох байсан. Жуков гацааны дэргэд улааныхан манай нэг танкийг булаачхаад... Та яагаад нэг их уйтгартай болж орхив оо?

	— Эхнэр маань саяхан нас барсан.

	— Тэр айхавтар юм болжээ! Хүүхдүүд үлдсэн үү?

	— Тэгсэн.

	— Танай хүүхдүүдийн эрүүл мэндийн төлөө! Би ч хүүхэдгүй гээд хэн мэдэх вэ, байдаг ч байж юу магад. Хэрэв байдаг бол аль нэг газар лав л сонин зараад гүйлдэж яваа биз.... Кэмпбеллийн болзоот бүсгүй нь Англид бий юм билээ. Долоо хоногт алдахгүй хоёр удаа захиа бичдэг. Лав л есөн шидийн юм бичдэг байлгүй. Би үүнийг бараг үзэн яддаг боллоо. Юу гэнэ ээ?

	— Би юу ч хэлээгүй. Ингэхэд энэ хүн яагаад улаантныг хүндэтгэж байгаа юм бол?

	— «Хүндэтгэдэг» гэж хэн хэлсэн юм бэ?

	— Та л хэлсэн.

	— Үгүй байлгүй! Улаантныг хүндэтгэдэггүй, хүндэтгэх ч ёсгүй. Та эндүүрч байна. Ер нь би өөрөөс нь асууя.

	Кэмпбелл цонхийж цайсан согтуу туслагчийн үгийг анхааралтай сонсоод баахан юм ярилаа. Григорий хүлээж ядаад:

	— Наадах чинь юу гэж шулганаад байна? гэж асуулаа.

	— Өвсөн шаахайтай улаан цэргүүд явган эгнээгээр танк руу яаж дайрч байхыг харсан гэнэ. Энэ л болоо биз дээ? Ард түмнийг ялж болдоггүй юм гэж байна. Шал тэнэг амьтан! Үүний үгэнд та бүү итгэ. 

	— Яагаад итгэж болохгүй байдаг билээ?

	— Ер нь л.

	— Яагаад тэр билээ?

	— Согтчихоод дэмий юм солиорч байгаа юм. Ард түмнийг ялж болохгүй гэдэг чинь юу гэсэн үг билээ? Хагасыг нь устгаад, үлдсэнийг нь гүйцэтгэж орхихгүй юу... Би юу гэж хэлж орхив оо? Үгүй, гүйцэтгэх биш, номхруулчихгүй юу. Ингэхэд бид хэд дэх шилээ дуусгаж байна даа? гээд туслагч ширээ түшиж гараа дэрлээд тохойгоороо консервтой лааз түлхэж унагав. Тийнхүү арваад минут, амьсгаадаж суув. 

	Цонхоор шөнийн харанхуй нэлийж цонхны далавчийг бороо шавшина. Тэртээ хол нүргээнт дуу сонсогдоход аянгын дуу, их бууны дуу хоёрын алин болохыг Григорий ялгаж чадсангүй. Янжуурын цэнхэр утаанд живсэн Кэмпбелл коньяк шимсээр байлаа. Григорий хөл дээрээ тогтож ядан найгаж туслагчийг ёвроод:

	— Хүүш, яагаад улаантан биднийг дийлэх ёстой болсныг асуугаач! гэхэд туслагч:

	— Яах юм золиг! гэв.

	— Үгүй, чи заавал асуу! 

	— Яах юм золиг! Тонил цаашаа!

	— Асуу гэж байна шүү чамайг! гэж Григорий зандрав.

	Туслагч хэсэг зуур Григорийг гөлөлзөн харснаа анхааралтай чих тавин сонсож байгаа Кэмпбеллд нэг юмыг түгдчин хэлснээ дахиад л алгаа дэрлээд хэвтлээ. Кэмпбелл туслагч руу эгдүүтэй хямсалзан харснаа, Григорийн ханцуйнаас татаж дув дуугүй тайлбарлаж эхэллээ. Ширээний дунд гүйлсний яс тавьж дэргэд нь харьцуулж байгаа янзтай сарвагар том алгаа ханалан тавиад хэлээ гарган, нөгөө ясыг алгаараа хамав.

	— Хэлэх юмаа олж дээ! Үүнийг ч би чамгүйгээр ойлгож байна... гэж Григорий бодлогошрон амандаа дуугарав. Тэгээд найгасхийн, зочломтгой дэслэгчийг тэвэрч ширээ рүү сарвасхийн зааж мэхэлзээд, — Дайлсанд баярлалаа! Баяртай. Харин чамд нэг зүйл захья! Чи энд хүзүүгээ хуга мушгиулж орхиогүй дээрээ бушуухан буц. Үүнийг би чамд чин зүрхнээсээ хэлж байна. Ойлгов уу? Манай ажилд та нар хөндлөнгөөс хутгалдах хэрэггүй. Ойлгов уу? Бушуухан харьж үз. Тэгэхгүй бол чи энд ясаа тавина! гэв.

	Дэслэгч босож мэхэлзээд Григорийн ар нурууг найршаан алгадаж унтаж байгаа туслагч руу байн байн арга барагдсан янзтай харсаар зөндөө юм ярилаа.

	Григорий хаалганы цүүг арай гэж олоод найгаж ганхсаар гадаа гарлаа. Жижиг ширхэгтэй шороо нүүр шавхуурдаж цахилгаан цахилж, цэлгэр том хашаа, нойтон шалбааг, цэцэрлэгийн модны гялтгар навчийг гэрэлтүүлнэ. Довжоон дээрээс буух гээд халтирч ойчсон Григорийг өндийж байхад нэг хүн үүдний өрөөнд чүдэнз асааж:

	— Муусайн офицерууд уусаар л байна уу? гэж асууж байгаа нь дуулдлаа. Тэгэхэд хүнгэнэсэн баргиа дуутай нэг хүн занаж байгаа бололтой.

	— Ууж дуусаж байж л ханах улс... Өөрсдийнхнөө ч ууж дуусах улс! гэж хариулж байв.

	Донын арми Хоперын тойргийн хил давмагцаа мөн л 1918 оных шиг давших чадлаа алдлаа. Дээд Донын боссон казакууд, хоперынхны зарим нь мөн л Дон мужийн нутгаас гадагш гарч байлдахаас дургүйцэж, нэмэлт шинэ хүч авсан Улаан армийн ангиудын эсэргүүцэл ширүүсэж, тэр нутгийн хүн ард улаантныг талархан тусалдаг болов. Казакууд дахиад л хориглох дайнд шилжихээс буцахгүй болов. Энэ хэсэгт хүчний харьцаа казакуудад ашигтай болж, байлдаанд ялагдан сүйрээд 11000 явган цэрэг, 5000 морьт цэрэг, 52 их буутай хоцорсон есдүгээр улаан армийн эсрэг 14400 явган цэрэг, 10600 морьт цэрэг, 53 их буу бүхий казакийн корпус байлдах болжээ. Тийм атлаа Донын армийн командлал ямар ч арга ухаан сүвэгчлээд казакуудыг саяхан мужийнхаа дотор тулалдаж явсан шиг тийм шаргуу тулалдаанд оруулж дийлэхгүй болжээ.

	Харин нэлээд идэвхтэй байлдаан нь хажуу жигүүрийн чиглэл, ялангуяа Кубанийн сайн дурынхны өмнөд замын армийн ангиудын байлдаж асан чиглэлд болж байв. Генерал Врангелийн командалсан сайн дурын армийн анги Украины гүн рүү амжилттай урагшлахын зэрэгцээ бас аравдугаар улаан армийг хүчтэй түрж, Саратовын чиглэлд ширүүн тулалдсаар урагшлан ахив. Долоодугаар сарын 28-нд Кубанийн морьт цэргүүд Камышинд тулж очоод түүнийг хамгаалж асан цэргийн ихэнх ангийг олзлов. Аравдугаар армийн ангиудын сөрөх дайралт няцаагдлаа. Зоригтой маневрлан байлдаж байсан Кубань-Терийн нэгтгэмэл морьт дивиз зүүн жигүүрээр нь хударгалан орж магадгүй болмогц аравдугаар армийн командлал ангиудаа Борзенков-Латышев-Красный Яр-Камень-Баннын фронт руу аваачлаа. Тэр үед аравдугаар арми 18000 явган, 8000 морьт цэрэг, 132 буутай байсан бөгөөд тэдний эсрэг байлдаж буй сайн дурын болон Кубанийн арми нь 7600 явган, 10750 морьт цэрэг, 68 их буутай байлаа. Үүнээс гадна цагаантнууд танкны хэд хэдэн отряд, бас тагнуул хийж, байлдаанд оролцдог олон тооны нисэх онгоцтой байв. Гэсэн ч Францын нисэх онгоц, английн танк, их бууны аль алин нь Врангельд тус болсонгүй. Тэд Камышинаас цааш ахиж чадсангүй. Энэ хэсэгт олон хоног үргэлжилсэн ширүүн байлдаад нь фронтын шугамыг шалихгүй өөрчлөхөөс цааш хэтэрсэнгүй.

	Долоодугаар сарын хуучаар улаан арми өмнөд фронтын бүх төвийн хэсгийн туршид өргөн их давшилтад орох бэлтгэл хийж эхэллээ. Энэ зорилгоор ес, аравдугаар хоёр арми нь Шорины командалсан хошуучлан цохих бүлэгт нийлэв. Энэ бүлгийн нөөц болж дорнод фронтоос хорин наймдугаар дивиз, хуучин Казанскийн бэхэлсэн районы бригадын хамт, бас 25 дугаар дивиз Саратовын бэхэлсэн районы бригадын хамт тус тус шилжиж ирэх ёстой байлаа. Үүний хажуугаар өмнөд фронтын командлал нь хошуучлан цохих бүлгийн хүчийг чангаруулж фронтын нөөцөд байсан цэргүүд болох 56 дугаар буудлагын дивизээр нэмэв. Воронежийн чиглэлд туслах чанарын цохилт хийлгэхээр наймдугаар арми, түүнд дорнод фронтоос авч нийлүүлсэн 31 дүгээр буудлагын дивиз, мөн долоодугаар буудлагын дивизийг тус тус бэлтгэж байв.

	Нийтээрээ наймдугаар сарын 1-10-ны хооронд давшилтад орохоор зэхэж байлаа. Улаантны армийн ерөнхий командлалын төлөвлөгөө ёсоор 8, 9 дүгээр армиуд цохилт эхлэхийн хамт жигүүрийн армиуд хавчин цохиж хамсалцах ёстой байсан бөгөөд Донын зүүн эргээр байлдан дайсны гол хүчийг Умард Кавказаас таслах онцгой хариуцлагатай хэцүү үүрэг аравдугаар армид ногдож байлаа. Өрнөд талд нь 14 дүгээр армийн ангиуд Чаплино-Лозовын шугам руу сүр бадруулан эрчимтэй давших ёстой байв. 

	9, 10 дугаар армийн хэсэгт хүчийг хуваарилан жигдрүүлж байх хооронд цагаантны командлал дайсны бэлтгэн буй давшилтыг няцаах зорилгоор фронт сэтлэн улаан армийн ар тал руу гүнзгий нэвтэрч байлдах үүрэг бүхий Мамонтовын корпусыг шинээр байгууллаа. Врангелийн арми Царицыны чиглэлд амжилттай байлдсаны улмаас тэдний армийн фронтыг зүүн тийш тэлж, Донын армийн фронтыг цомтгон тэндээс хэд хэдэн морьт, дивиз суллаж авах боломж гарчээ. Наймдугаар сарын 7-нд Урюпинск сууринд 600 явган, 2800 морьт цэрэг тус тус дөрвөн их буутай гурван батарейг бөөгнөрүүлэв. 10-нд шинээр байгуулсан генерал Мамонтовын корпус нь 8, 9 дүгээр улаан армийн уулзуураар фронт сэтэлж Новохоперскоос Тамбов руу чиглэв.

	Цагаантны командлал нь улаантны ар тал руу эхлээд Мамонтовын корпусаас гадна бас генерал Коноваловын морь корпусыг оруулах санаатай байсан авч Коноваловын эзэлж байгаа хэсэгт байлдаан болсон учраас тэднийг фронтоос татаж болохгүй байжээ. Үүнээс болоод Москваг довтлох гэж санаархан тэмүүлэлгүй дайсны зөвхөн ар тал, харилцаа холбоог бут цохих хязгаарлагдмал үүрэг Мамонтовт ногдож тэгсний дараа дахин нэгдэж, анх эхлээд Коноваловтой хоёул хамтарч авсан тушаал ёсоор улаантны төв чиглэлийн армиудыг хажуу жигүүр, ар талаас нь хиартал цохиж улмаар зөвлөлтийн эсрэг үзэл бүхий хүн амыг элсүүлэн хүч сэлбэж, Орос орны гүн рүү лавшран орж Москва хүртэл давшин урагшлах ёстой байлаа.

	Наймдугаар арми нөөц хүчээ татан ирүүлж зүүн жигүүрээ хэвийн байдалтай болгосон боловч есдүгээр армийн баруун жигүүрийн хүч сүрхий сарнижээ. Голлон цохих, бүлгийн командлагч Шорин арга хэмжээ авч хоёр армийн гол хоёр жигүүрийг нийлүүлж хумьсан боловч, Мамонтовын морьт цэргийг хориглон саатуулж чадсангүй. Шорины тушаалаар Кирсановын районоос нөөцийн 56 дугаар дивизийн Мамонтовыг угтуулан байлдуулав. Тэр дивизийн Сампур өртөө рүү хөсөг тэргээр явуулсан батальоныг Мамонтовыг хажуу талын нэг отряд отож байлдаад бут цохижээ. Тамбов Балашовын төмөр замын хэсгийг хамгаалах гэж очсон буудлагын 36 дугаар дивизийн морьт бригад бас тиймэрхүү байдлаар цохигджээ. Мамонтовын морьт цэргийн ангиуд эгнээгээрээ дайран орж, бригад нь хэсэгхэн зуур байлдаад бутран арилжээ.

	Наймдугаар сарын 18-нд Мамонтов Тамбовыг дайрч эзлэв. Тэглээ ч гэсэн Шорины цохих бүлгийн гол хүч нь Мамонтовыг сөрөх давшилтаа эхлэхэд нь ч саад хийж чадаагүй бөгөөд бүлгийн дотроос бараг хоёр явган дивизийг гаргахад хүрчээ. Үүний зэрэгцээгээр өмнөд фронтын Украины хэсэгт бас давшилт эхэлжээ.

	Хойд, зүүн хойд талаараа бараг Старый Осколоос Балашов хүртэл үргэлжилж Царицын руу хүлхийж орсон фронтын шугам тэгширлээ. Дайсны давуу хүчинд цохигдсон казакийн хороод зааг бүрийг хориглон, үе үе сөрж дайрсаар өмнө зүг ухарч эхлэв. Тэд Донын нутагт ормогц дахиад л байлдах чадвар нь сэргэж, цэргүүд оргож дүрвэх нь эрс багасаад Дунд Донын сууринуудаас сэлбэг хүч тасралтгүй ирдэг болжээ. Шорины хошуучлан цохих бүлгийн ангиуд Донын их цэргийн дүүргийн нутагт гүнзгийрэн орох тусам цагаантны эсэргүүцэл улам ширүүсэв. Дээд Донын тойргийн боссон суурины казакууд өөрсдийн санаачилгаар хүмүүсээ толгой дараалан дайчилж, мөргөл үйлдчихэнгүүтээ шууд л фронт руу очицгоож байлаа.

	Цагаантны ширүүн эсэргүүцлийг давж зогсоо зайгүй байлдсаар хүн амьтны олонх нь улаантныг үзэн яддаг болсон тийм нутгаар дамжин Хопер, Дон руу урагшлан яваа Шорины бүлэг нь түрж давших хүч чадлаа аажмаар алдлаа. Яг тэр үеэр цагаантны командлал маш амжилттай урагшлан яваа аравдугаар улаан армийг цохихоор Качалинск суурин Котлубанип төмөр замын өртөөний районд Кубанийн гурван корпусыг зургаадугаар дивизтэй нийлүүлэн маневрлан байлдах хүчтэй бүлэг байгуулж байлаа.

	 

	 

	XXI

	 

	Мелеховын гэрийнхний тэн хагас нь ганцхан жилийн дотор хорогдлоо. Манай гэрт үхэл шүглэж орхилоо гэж Пантелей Прокофьевичийн хэлсэн нь үнэн болжээ. Натальяг оршуулаад мартаж амжаагүй байхад Мелеховын ханхай том өрөөнд дахиад л зул хүж, утлага рашааны үнэр ханхалж эхэллээ. Григорийг фронт руу яваад арваад хонож байтал Дарья Донд орж үхлээ. 

	Бямба гарагт Дарья тариалан дээрээс ирээд Дуняшкатай усанд орохоор явжээ. Тэр хоёр ногооны газрын хажууд тайчиж умбарсан зөөлөн шороон дээр баахан суужээ. Дарья өглөөнөөс урвайж толгой өвдөж бие муудлаа гээд хэдэн удаа чимээгүйхэн уйлж байжээ... Дуняшка усанд орохынхоос өмнөхөн үсээ шууж алчуураар боогоод Дарьягийн хажуугаас харж:

	— Дашка, чи бүр сарьс болтлоо турж орхижээ! гэж өрөвдөхөд Дарья:

	— Удахгүй таргална! гэв. 

	— Толгой чинь өвдөхөө болив уу?

	— Больсон, за орой болчих нь усанд оръё! гээд Дарья усанд түрүүлж гүйж ороод толгойгоороо шумбан туршиж байснаа усны гол руу хөвлөө. Ширүүн урсгал түүнийг урсгаж эхэллээ.

	Дарьяг сонирхон харсаар Дуняшка эрэгтэй хүн шиг том том гишгэлэн бэлхүүсээ хүртэл усан дунд орж нүүр гараа угааж, цээж биеэ, наршиж борлосон чийрэг цулцгар гараа норгов. Тэдний дэргэдэх ногооны газар Обнизовын хоёр бэр байцай усалж байлаа.

	Дуняшка инээж:

	— Дашка! буцаад сэл! Цаашаа явбал цулбуурт загас үмхэж орхино шүү! гэж Дарьяг дуудаж байх нь тэр хоёр хүүхэнд сонсогдож байжээ.

	Дарья буцаж гурван алд хэртэй сэлж явснаа гэнэт бэлхүүсээрээ цовхрон гарч хоёр гараа толгой дээрээ салаавчлан атгаж «Хүүхнүүд, баяртай!» гэж хашхираад чулуу шиг шумбан далд оржээ.

	Арван минутын дараа цонхийтол айсан Дуняшка дотуур банзалтайгаа гүйж хариад амьсгаадан арай гэж:

	— Эжий, Дарья усанд живчихлээ!.. гэж хэлжээ.

	Дарьяг маргааш өглөө болсон хойно уснаас загасны шүдтэй том дэгээгээр дэгээдэж гаргажээ. Татарск гацааны хамгийн хашир туршлагатай загасчин Архип Песковатсков Дарьягийн живсэн газрын урсгалыг дагуулан хэрчлээстэй зургаан том дэгээ тавьж түүнийгээ шалгахаар Пантелей Прокофьевичтой хоёул явжээ. Усны эрэг дээрх баахан эхнэр, хүүхэд цуглаж, тэдний дунд Дуняшка очсон байлаа. Архип сэлүүрийнхээ бариулаар дөрөв дэх дэгээний оосрыг гогодож эргээс арваад сажин яваад: «Энд байх шиг байна...» гэж дуугарах нь Дуняшкад тодхон сонсогдлоо. Архип усны гүн рүү чангааж орсон дэгээний аргамжааг нэлээд хүчилж байгаа бололтой тун болгоомжтой аяархан татаж эхлэв. Төдхөн баруун эргийн хавьцаа нэг цагаан юм цухалзаж, хоёр өвгөн ус руу тонголзон, завины амсар ус утгах шахтал хазайгаад, завин дотор хүнд нойтон биеийг лүсхийтэл тавих чимээ амьсгаа даран харж зогссон хүмүүст дуулдлаа. Цугларагсад нэг зэрэг шүүрс алдаж, нэг хүүхэн аяархан мэгшиж уйлав. Тэндээс холгүй зогсож асан Христоня жижиг хүүхдүүдийг харааж: «Эндээс зайлцгаа!» гэж зандрав. Архип завиныхаа хошуун дээр зогсож чимээгүй аяархан сэлсээр эрэг рүү хүрч ирэхийг Дуняшка нулимс бүрхсэн нүдээр харлаа. Завь голын захын хайргыг харчигнуулсаар эрэгт тулж зогсов. Амь голгүй Дарья хөлөө нугалж завины нойтон ёроолыг хацраараа дэрлэн хэвтэнэ. Ялимгүй хөхөрч хар хөхөвтөр туяатай болсон цагаахан бие дээр нь загасны дэгээ шигдэж орсон нүх онгойж харлана. Өвдөгний нь доохонтой туранхай бор булчин дээр нь усанд орохынхоо өмнө авахаа мартсан бололтой оймсны татуургын дэргэд шинэхэн шалбархай ягаарч цус шүүрнэ. Хэрчлээстэй хэдэргэн дэгээ хөлийг нь зурж ташуу зураас гаргасан байлаа. Дуняшка чичрэн элгэвчээ хумхиж базалсаар хамгийн түрүүнд очиж оёдлыг ханзалж дэлгэсэн шуудайгаар Дарьяг бүтээлээ. Пантелей Прокофьевич шалбуур өмднийхөө түрийг бушуухан шуун завийг татаж эхлэв. Удалгүй хөсөг тэрэг ирж Дарьягийн хүүрийг Мелоховын гэрт аваачлаа. 

	Дуняшка айх, сэжиглэх хослон байж Донын гүнзгий усны хүйтэнд царцаж хөшсөн талийгаачийн биеийг угаахад эжийдээ туслалцав. Дарьягийн нүүр хөөж хавдаад танигдмааргүй жигтэйхэн өмнөө болж нүдэнд нь ус дүүрч цийлэн цайвар юм гөлтийнө. Үсэнд нь голын торгон элс мөнгөн үртэс шиг гялтганаж, хацарт нь усны нялцгай ногоон замгийн ширхэг наалджээ. Дарьягийн хоёр гар бандан дээрээс ямар ч мэдээгүй алдлан унжиж байгаа нь хачин тайвширсан янзтай үзэгдэнэ. Үхсэн Дарья нь саяхан амьд явахыг хэчнээн дурдаж алиалж инээж байсан хуучин Дарьятай огт адилгүй болсныг хараад Дуняшка гайхаж, айдас хүрээд бушуухан холдлоо. Дарьягийн чулуу шиг хүйтэн цээж, гэдэс, хөшсөн хол гарын нь уян налархайг санахаас хэзээ хойно болтол Дуняшкагийн хамаг бие арзасхийж, удтал санаанаас нь гарахгүй байв. Нас барсан Дарьяг зүүдлэхээс айгаад бүхэл долоо хоног шөнөдөө эжийнхээ өвөрт орж, хэвтэхийн өмнө бурхандаа мөргөж «Тэнгэр бурхан минь!» Зүүдэнд минь бүү оруулж үзээч! Болгоож хайрла!» гэж залбирдаг болжээ.

	— «Хүүхнүүд баяртай!» гэж бархирахыг сонссоноо Обнизовын бэрүүд яриагүй бол Дарьяг чимээ шуугиангүй оршуулчих байжээ. Гэтэл үхэхийнхээ өмнө тэгж дуугарсан нь Дарья амиа санаатай хорлосны тэмдэг гэж мэдсэн хар лам Виссарион амиа хорлосон хүний хойдохыг үйлдэхгүй гэж тас эсэргүүцлээ. Пантелей Прокофьевич:

	— Чи яагаад хойдохыг нь үйлдэж өгдөггүй билээ? Энэ чинь бурхан шашингүй хүн юм уу? гэж уцаарлав.

	— Өөрийгөө хорлосон хүнийг оршуулж чадахгүй. Хуульд нийцэхгүй.

	— Чинийхээр бол үүнийг үхсэн нохой шиг булах хэрэг үү?

	— Миний бодлоор бол хаана яаж оршуулахыг та нар дураараа бол. Гагцхүү цэвэр ариун шүтлэгтнийг оршуулдаг хүүрийн газар л болохгүй.

	— Үгүй, чи минь, уучлаарай! Манай гэр бүл үеийн үед тэгж шившгээ хутгаж байгаагүй юм гэж Пантелей Прокофьевич учирлан аргадлаа. 

	— Чадахгүй. Пантелей Прокофьевич чамайг сүсэг алддаггүй томоотой хүн гэж хүндэлдэг ч гэсэн чадахгүй. Дээд тушаалтанд алтан хошуу өргөчихвөл надад гай тарина гээд хар лам хавьтуулахгүй зүтгэлээ.

	Энэ нь ёстой шившигтэй хэрэг байжээ. Пантелей Прокофьевич бултаж бухсан ламыг элдвээр гуйж гувшиж, үнэ цэнийг Николаевын найдвартай мөнгөөр ахиухан өгье. Нас гүйцсэн сувай эм хонь барья гэж ядаад бүтэхгүй шиг болохоор:

	— Би яасан ч задгай газар оршуулахгүй. Төрсөн хүүгийн маань эхнэр болохоос биш, хавирга сүврэгт хавчуулагдаж наалдсан хажуу хөндлөнгийн хүн биш. Авааль нөхөр нь улаантантай байлдаж яваад нас барсан офицер зэрэгтэй хүн. Өөрөө ч гэсэн Егорьевын медаль хүртсэн байхад чи надад ийм балай юм хэлж суух вий?! Үгүй, ламбугай, чиний тэр бүтэхгүй. Намайг хүндэлж л байгаа бол үүнийг минь заавал оршуулж өгнө! Одоогоор яах вэ, гэрт байж байг. Би одоо суурины атаманд очиж мэдүүлье. Чамтай яриг! гэж сур далайлгалаа. Тэгээд Пантелей Прокофьевич хар ламын байшингаас баяртай ч гэж хэлэлгүй, хаалга үүдийг нь ууртай чулуудаж гаргав. Тэгж сүрдүүлсэн нь хэрэг болж, цагийн дараа хар лам Виссарион хүн явуулж очиж хойдыг үйлдэнэ гэж хэлүүллээ.

	Дарьяг хүүрийн газар бүх ёс журмаар нь Петротой зэрэгцүүлэн оршуулав. Нүхийг ухаж байхдаа Пантелей Прокофьевич газрын сайхныг хараад баярлажээ. Хүрздэж байхдаа эргэн тойрныг хараад түүнээс дээр газар олсонгүй, олохын ч хэрэггүй болжээ. Петрогийн булшин дээр саявтар суулгасан улиангарын зулзаган мөчир шуугьж, оройд нь намрын амьсгаа хүрч, навчийг шарлуулж, гашуун цэцгийг хатаажээ. Хашааны онгорхойгоор булшны хоорондуур тугал цувж улбаа гаргаад, хашааны хажуугаар тээрэм рүү явсан зам дурайна. Талийгаач нарын гэр бүлийнхний халамжлан тарьж ургуулсан агч, улиангар, хуайс, бас зэрлэг ургасан бут харгана өнгө жавхаатай ногоорч, тэдний хажуухантай зэрлэг ороонго багширч, хэнз шарилж, морин хялгана, хиаг халиурна. Булшны загалмайнуудыг хөх сэдэргэнэ дороос дээр нь хүртэл ороосон нь сайхан харагдана. Үнэхээр хөгжилтэй, хуурайхан газар байлаа.

	Өвгөн нүх малтахдаа хүрзээ байн байн тавьж, нойтон шороо сандайлан тамхи татаж, үхлийн тухай бодлоо. Өвөгчүүлийн төрж өссөн гэртээ сэтгэл тайван нас эцэслэж, эцэг дээдсийнхээ шарилыг тавьсан газар нойрсох тийм цаг өнгөрч байх шиг санагдана...

	Дарьяг оршуулсны дараа Мелеховын байшинд дуу улам ч намдлаа. Будааг зөөж цайруулж, ногооны талбайгаас арвин их тарвас ногоо хурааж авлаа. Григорийгоос сураг чимээ хүлээвч фронтод явснаас хойш сураг тасарчээ. Ильинишна: «Хүүхдүүддээ ч мэнд хүргэдэггүй өөдгүй амьтан! Эхнэр нь өнгөрчихлөөр түүнд бид хэд хэрэггүй болжээ...» гэж байн байн үглэнэ. Тэгтэл цэрэгт явсан казакууд Татарск гацаагаар эргэж ирэх нь олширч, казакууд Балашовын фронтод цохигдоод усны цаана гарч өвөл болтол хориглохоор Дон руу ухарцгааж байна гэдэг дам яриа сонсогддог боллоо. Харин өвөл болохоор чухам юу болох тухай фронтоос ирсэн хүн болгон нууж хаалгүй ярьж «Донын г хөлдөхөөр улаантан манийг тэнгист хүртэл хөөнө!» гэлцэнэ.

	Пантелей Прокофьевич будааг цайруулах гэж улайраад Донын булан тохойгоор тарсан цуу яриаг онцгой анхаарахгүй байдал үзүүлэвч болж байгаа хэрэг явдлыг огт анзаарахгүй байж чадсангүй. Ильинишна, Дуняшка хоёрыг өвгөн зандарч хашхичих нь ихдэж фронт ойртож байгааг мэдмэгцээ уур нь бүр ч жигтэйхэн болжээ. Аж ахуйгаа засаж сэлбэх юм хийж сууснаа болж өгөхгүй болохоор уур цухал нь бадарч, хийж байсан юмаа тэр аяар нь чулуудаж нулимаад хараал тавьсаар үтрэмийн байр луу гүйж орж уураа дарах удаа цөөнгүй гарч байжээ. Тэгж уурлахыг Дуняшка бишгүйдээ нэг үзжээ. Нэг өдөр өвгөн тэрэгний банга засах гээд болж өгөхгүй болохоор учир зүггүй цухалдаж сүх аваад нөгөө банзыг зомгол болтол тас тас цавчиж орхижээ. Морин тэрэгний хом засах гээд бас л тэгжээ. Үдэш галын гэрэлд Пантелей Прокофьевич шөрмөс нитгэрч хомын бүрээсний уранхайг оёж эхэлтэл шөрмөс нь ялзархай байсан юм уу, эсхүл өөрөө цухалдсан юм уу, хоёр удаа тасрахад жигтэйхэн муухай хараал тавьж, босон харайхдаа мухар сандал татаж унагаад, пийшин рүү өшиглөж, нохой шиг архиран, хомын ширэн бүрээсийг шүдээрээ зулгааж эхэлжээ. Тэгснээ хомыг шал дээр хаяж, азарган тахиа шиг ондолзож байгаад дэвсэлж гарчээ. Эрт хэвтсэн Ильинишна дуу чимээгээр сэрж айсандаа ухасхийн боссон боловч юу болж байгааг хараад тэссэнгүй:

	— Муухай монди, өтөлсөн хойноо галзуурав уу? Чамд хом ямар муу юм хийгээ вэ? гэж загнав.

	Тэгэхэд Пантелей Прокофьевич улангассан нүдээр эхнэрийгээ ширэв татаж:

	— Тийм ийм гэх вий. Дуугаа тат!!! гэж хашхираад хомын сурын өөдсөөр эмгэнийг ороолгожээ.

	Дуняшка инээдээ барьж ядан үүдээр сум шиг чавхдан гарав. Өвгөн хэсэг зуур хашхичиж байгаад хатуу ширүүн үг хэлчихсэндээ эхнэрээсээ уучлал гуйж, баахан үглэж шуухитнан хомын тасархайг ширтэн, үүгээр юу хийж болмоор юм дээ? гэж шилээ маажин бодлого болж суужээ. Ингэж зүрхний нь хий хэд хэдэн удаа хөдөлсөн авч гашуун туршлага олсон Ильинишна түүний ая аргыг олох өөр тактиктай болж, Пантелей Прокофьевийг аашилж загнаад аль нэг эд хогшлоо хэмхчээд эхлэхээр эмгэн тайван атлаа сүрхий чанга дуугаар: «Прокофьевич, цохиод бай! Ухай хэмхчээд бай! Чи бид хоёрт дахиад олдоно!» гээд хэмхчиж сүйтгэхэд нь хамсалцдаг болжээ... Тэгэхэд нь Пантелей Прокофьевич дорхноо больж, яахаа мэдэхээ байсан янзтай эхнэрийгээ хэсэг зуур харснаа салганаж чичирсэн гараа хармаан руугаа хийн ууттай тамхи гаргаж аль нэг буланд очиж үймэрч бачимдсан мэдрэлээ тайтгаруулан өөрийнхөө түргэн зан, догшин уурыг зэмлэн харааж, эвдэж хэмхэлснээ тоолж суудаг болжээ. Ногооны хашаанд орсон гурван сартай торой өвгөний цадиггүй уур хилэнд өртлөө. Түүний ууц нурууг Пантелей Прокофьевич үндсэн толгойтой гадсаар хуга цохиж алаад, хэдэн минутын дараа үсийг нь хадаасаар ороон зулгааж, хэрэг үйлдсэн янзтай Ильинишна руу хүрлийн харж түгдчин

	— Ганц амар заяа үзүүлдэггүй байсан торой ч энэ дээ.... Үхэж л байвал таарах чөтгөр. Муусайн мондиуд, тахал тусах вий. Идэхгүй бол хайран юм болно. Тийм үү, хөгшөөн? Чи юу л гээд аадрын үүл шиг хүрлийж барайгаад зогсоод байгаа юм бэ? Энэ шиг муу ёрын амьтан үхэж далд орвол таарна!.. Торой шиг торой байсан бол яах вэ гэх сэн. Гэтэл торойн адаг юм! Үүнийг гадсаар цохих байтугай, ширүүхэн нулимахад үсрээд явчихаас гарахгүй амьтан байсан. Тэгсэн байж адтайг нь яана! Дөчин төмсний үүр ухчихсан байхгүй юу! гэлээ.

	— Хашаанд маань уртаашаа гучаадхан үүр төмс байсан юм гэж Ильинишна намуухан дуугаар залгуулж хэллээ. Тэгэхэд Пантелей Прокофьевич:

	— Дөч ч байлаа гэсэн дөчүүлийг гудрах байсан! Ашгүй энэ муу дайснаас ангижирч авлаа гэж бодлогошрон хариулж байжээ.

	Хүүхдүүд эцгийгээ явуулчхаад уйдлаа. Аж ахуйн ажилтай зөв чөлөөгүй Ильинишна тэднийг тэр болгон сайн харж анхаарч чадахгүй зөнд нь тавьж, цаадуул нь бүхэл өдөржингөө нэг бол цэцэрлэгт, аль эсхүл үтрэмд тоглоно. Нэг өдөр хоолны дараа Мишатка алга болчхоод, нар жаргах гэж байхад сая гэрийн бараа харжээ. Хаана байсныг Ильинишна асуухад Мишатка голын захад хүүхдүүдтэй тоглосон гэлээ. Тэгэхэд Полюшка тэр дор нь илчилж:

	— Хөгшин эжий, наадах чинь худлаа хэлж байгаа юм. Аксинья эгчийнд байсан юм! гэв.

	Сонин хачин юм сонсоод эвгүйрхэн гайхсан Ильинишна:

	— Чи яаж мэдсэн юм бэ? гэж асуулаа.

	— Тэднийхээс хашаа даваад гарч ирж байхыг би харсан. 

	— Тэднийд очсон уу? Миний хүү, хэл л дээ. Юунд нь улайгаад байгаа юм бэ? гэхэд Мишатка хөгшин эхийнхээ урдаас эгцлэн харж:

	— Хөгшин эжий, би таныг хуурсан юм... Нээрээ би голын захад байгаагүй, Аксинья эгчийнд байсан гэж хэллээ.

	— Яах гэж тэднийхээр очоо вэ?

	— Дуудахлаар нь очсон.

	— Тэгвэл чи яах гэж хүүхдүүдтэй тоглосон гэж хүн мэхлээ вэ? гэхэд Мишатка хэсэг зуур дуугүй болсноо үнэнээ хүлээсэн нүд гаргаж:

	— Чамайг загнах байх гэж айгаад... гэж шивнэв.

	— Яалаа гэж загнах билээ? Хаанаас даа... Тэгээд Аксинья чамайг юу гэж дуудав аа? Чи тэднийд юу хийгээ вэ?

	— Зүгээр. Аксинья эгч намайг харчхаад: «Манайхаар ор!» гэж дуудахаар нь очсон юм. Намайг гэртээ дагуулж ороод сандал дээр суулгасан... гэхэд Ильинишна яарсан сэтгэлээ чадамгай нууж тэсэж байж ядан:

	— Тэгээд? гэж шалгаав.

	— ...хүйтэн бин идүүлсэн. Дараа нь үүнийг өгсөн гээд Мишатка хармаанаасаа хэсэгхэн ёотон гаргаж гайхуулаад буцааж хийлээ.

	— Цаадах чинь чамд юу ярьж байна? Юм асууж байна уу?

	— Ганцаараа уйдаад байна. Эгчийгээ эргэж ирж байгаарай. Чихэр өгч байна гэсэн... «Манайд ирснээ бүү хэлээрэй» гэсэн. «Хэлбэл хөгжин эжий чинь загнана» гэж хэлсэн.

	— Аа тийм үү... гэж зэвүү нь хүрсэн Ильинишна уухилаад, — Тэгээд чамаас юм асуув уу? гэв.

	— Асуусан.

	— Юу асууж байна? Эжийн хайртай хүү, айлгүй ярь!

	— Намайг аавыгаа санаж байна уу? гэж асуусан. Би санаж байна гэсэн. Бас аав чинь хэзээ ирэх бол сураг чимээ байна уу? гэхэд би мэдэхгүй. Байлдаж яваа гэж хэлсэн. Дараа нь намайг өвөр дээрээ суулгаж үлгэр ярьж өгсөн гээд нүд нь гялалзан, баясаж инээмсэглээд, — Ёстой нэг сайхан үлгэр! Нэг Ванюшкаг хун галуу далавч дээрээ тавьж ниссэн тухай, Баба-Яга эмгэний тухай гэв.

	Ильинишна уруулаа тас жимийн сууж Мишаткагийн яриаг сонсоод:

	— Миний хүү, үүнээс хойш тэднийхээр битгий очиж бай. Түүнээс боов шоов бүү авч бай. Авах ч хэрэггүй. Өвөө чинь мэдвэл ороолгоно шүү. Ай бурхан минь, өвөө мэдвэл арьсыг чинь хуулна! Миний хүү, бүү очиж бай! гэж хатуу захилаа.

	Хэдийгээр эмээ нь чангалан тушаасан боловч хоёр хоногийн дараа Мишатка дахиад л Астаховынд очлоо. Ханцуйн уранхайг өглөөгүүр оёж өгч амжилгүй гаргасныг цэвэрхэн нөхөж, заханд нь шинэхэн хясааны ясан товч хадсан байхыг Ильинишна хармагцаа Мишаткаг Аксиньягийнд очсон байна гэж мэдлээ. Будаа цайруулаад завгүй байгаа Дуняшка өдөр хүүхдийн хувцас нөхөж сэлбэж чадаагүйг мэдэж байсан Ильинишна:

	— Дахиад л айл хэсээ юү? гэж зэмлэн асуулаа. 

	— Дахиад... гэж Мишатка давтсанаа, — Хөгшин эжий, би үүнээс хойш дахиж очихгүй. Та бүү уурла л даа... гэж гуйлаа.

	Тэгэхэд нь Ильинишна Аксиньятай уулзаж Мишаткаг бэлэг сэлэг, үлгэр оньсогоор хуурч таталгүй зүгээр байлга гэж шууд чангахан сануулж хэлэхээр шийдлээ.

	«Натальягийн толгойг залгисан байж, муу ёрын золиг, хүүхдийг дасгаж, тэгж байгаад дараа нь Григорийн толгойг эргүүлэх гэж байгаа юм. Ёстой нэг хорт могой юм! Эр нөхрийгөө амьд мэнд байхад айлын бэр болох санаатай... Бүтдэггүй юм чинь тэр! Ингэж нүгэл хийсэн байж Гришка тэгж ч Аксиньяг эхнэр болгож авахгүй вий?» гэж эмгэн бодлоо.

	Григорий гэртээ байхдаа Аксиньятай уулзахаас зугтаж хулжаад байсан нь эх хүний соргог сонор, ажигч нүдэнд торолгүй өнгөрөөгүй ажээ. Хүн амьтны муу хэлэхээс айсандаа биш, Аксиньягийн балгаар эхнэр нь нас барсан гэж үзээд тэгж байгаа юм гэж Ильинишна ойлгож байжээ. Натальягийн үхэл нь Григорийг Аксиньягаас үүрд холдуулж, Аксинья манайхантай ураг болдог нь өнгөрөө байх гэж эмгэн дотроо горьдож суулаа.

	Тэр оройгоо Ильинишна Аксиньяг голын захад явж байхыг харж: 

	— За хө, нааш ир. Ярих юм байна... гэж дуудлаа. 

	Аксинья хувингаа тавьж санаандгүй мэндлэв.

	Ильинишна саахалт хүүхнийхээ гоё хөөрхөн боловч нүдэнд хүйтэн царайг ширтэж байгаад:

	— Хонгор минь, ийм юм болоод байна. Чи яах л гэж айлын хүүхэд орогнуулаад байна? Хүүхэд дуудаж аваачиж ятгахын хэрэг юу байна? Цамц мамцыг оёж шидэж чихэр боовоор амтшуул гэж чамайг хэн гуйсан юм бэ? Эх нь байхгүй болохоор харж үзэх хүнгүй, болсон гэж бодоо юу? Чамгүйгээр болохгүй шиг байна уу? Яасан зовдоггүй, ичих нүүртээ илэг наасан амьтан бэ! гэж хэллээ.

	Аксиньягийн эгдүү хүрч:

	— Би ямар муу юм хийж орхио вэ? Эмээ та юу гэж загнаад байгаа юм бэ? гэлээ.

	— Энэ чинь муу биш гэх үү? Эхийг нь авсалчхаад хүүхдэд нь хүрэх эрх чамд байна уу?

	— Эш, та минь, эмээ! Та чинь юу хэлж байна? Түүнийг би алаа юу? Өөрийгөө хорлосон юм чинь.

	— Чамаас болоогүй гэх үү?

	— Түүнийг нь би мэдэхгүй.

	— Тэгвэл би мэдэж байна! гэж Ильинишна уурлаж зандарлаа.

	— Эмээ, би танд загнуулж суудаг бэр чинь биш. Битгий омогдоод бай. Би чинь хашхирч загнадаг эр нөхөртэй хүн.

	— Би чамайг нэвт шувт мэдэж байна! Юугаар амьсгалж, амьдарч байдгийг ч хүртэл мэдэж байна! Бэр биш байж бэр болох гэж битгий тэмүүлээд бай! Эхлээд хүүхдийг нь дасгаж байгаад дараа нь Гришкаг татаж авах санаатай байна уу?

	— Танай бэр болох гэсэн хүн алга. Эмээ, та солиорч байна! Авааль нөхөр маань амьд яваа.

	— Тийм л дээ, чи харин нөхрийгөө амьд мэнд байсаар байхад өрөөл бусадтай наалдаж явдаг хүн газар даа! гэхэд Аксиньягийн царай хувьсхийгээд:

	— Чухам яалаа гэж та намайг дайрч давшилж, муулаад байгааг би ойлгохгүй байна... Би хэзээ ч хэнд ч наалдаж навшиж яваагүй. Явах ч гээгүй байна. Харин ачтай чинь ярилаа гэж байгаа бол түүнд муу нь юу байна. Намайг хүүхэдгүй гэдгийг та нар мэднэ. Тийм болохоор бусдын хүүхдийг хараад баярлаж явдаг. Тэгээд л дуудчихсан юм! Дасгаж татах гэнэ шүү! Хүүхдэд атга чихэр өгөхлөөр л дасгаж татсан болж гэнэ! Тэгж дасгаж татахын хэрэг юу байна? Та ер нь амандаа орсон болгоныг чалчиж байна!.. гэв.

	— Эхийг нь амьд байхад чи Мишаткаг дууддаггүй байсан биз дээ! Харин Натальяг нас барчихлаар чи сүрхий сайхан санаатай амьтан болж гэнэ!

	— Натальяг байхад ч Мишатка манайхаар очдог байсан гэж Аксинья хямсалзан инээмсэглэв.

	— Ичихгүй амьтан, битгий худлаа ярь!

	— Урьдаар өөрөөс нь асуугаад, тэгснийхээ дараа худлаа гэж хэлээрэй. 

	— За ямар ч л байсан үүнээс хойш хүүхэд дуудаж аваачаад байдгаа болиорой. Ингэснээрээ Григорийд сайн хүн болно гэж бүү санаарай. Григорийн эхнэр болж чадахгүй гэж мэдээрэй! гэхэд Аксиньягийн уур хилэн шатаж нүүр ам нь мурилзаад хяхнасан дуугаар:

	— Амаа тат! Григорий чамаар заалгахгүй! Чи бусдын хэрэгт оролцож байдгаа татаарай! гэж омогдов.

	Ильинишнаг дахиад нэг юм хэлэх гэтэл Аксинья юу ч дуугаралгүй эргэж хувин руугаа очоод хувингийн дамнуургыг угз татан мөрөвчлөөд усыг цалгилуулан түргэн түргэн алхлав.

	Үүнээс хойш Аксинья Мелеховынхны хэнтэй нь ч мэндлэхээ больж, ямаан омог гаргаж хамраа сэртэлзүүлэн өнгөрдөг болов. Харин аль нэг газар Мишаткаг харахлаар айсан нүдээр эргэн тойрон харж хавь ойрд хүн амьтан алга байвал гүйн очиж тонгойн тэвэрч наршиж борлосон бяцхан дух, Мелеховын удмын хүрлэгэр хар нүдийг нь үнсэж, инээж уйлж байгаад: «Миний хайрт Григорьевич! Миний сайн хүү! Би чамайгаа зөндөө саначихлаа! Аксинья эгч нь тэнэг амьтан... Ай даа, мөн ч тэнэг амьтан!» гэж урьд хойноо орсон учир замбараагүй юм шивнэн үглэдэг байлаа. Тэгж уулзсаныхаа дараа хэзээ хойно болтол жуумалзан инээмсэглэж нулимстай нүдэнд нь залуухан бүсгүйнх шиг баясал жаргалын цог бадарч явдаг болжээ.

	Наймдугаар сарын хуучаар Пантелей Прокофьевич цэрэгт дайчлагдаж түүний хамт Татарск гацаанаас зэвсэг барьж чадах бүх казак эрчүүл фронтод явлаа, Гацааны эрчүүлээс гагцхүү дутуу тахир, өрөөл татуу, балчир хүүхэд өтгөс л үлдэж хоцорлоо. Толгой дараалан дайчлагдсан учраас эмчийн комисс тун арчаагүй эрэмдэг зэрэмдгээс бусдыг чөлөөлсөнгүй. 

	Цугларах газар очих тушаалыг гацааны атаманаас хүлээж авмагцаа Пантелей Прокофьевич эмгэн, ач, зээ, Дуняшкатайгаа салах ёс хам хум гүйцэтгэж, янцаглан сөхөрч бурхны хөргийн өмнө хоёр удаа мөргөөд:

	— Хайрт хонгорууд минь, баяртай! Эцсийн цаг нь ирж байгаа байх. Дахиж уулзахгүй шиг бодогдоод байна. Та нартаа захих зүйл гэвэл будаагаа бороо шороо орохоос өмнө өдөр шөнөгүй цайруулж дуусгахыг бодоорой. Хэрэгтэй бол хүн хөлсөлж туслуулаарай. Би намар болтол эргэж ирэхгүй байх. Ингэхлээр ажлаа өөрсдөө амжуулж, чадах хэрээрээ газраа хагалж ганц десятин ч атугай хөх будаа суулгаарай. Эмгэн, чи залхуураад суулгүй ажил явдлыг олигтойхон амжуулж байгаарай! Григорий бид хоёр буцаж ирээч үү, үгүй ч үү. Та хэдэд тариа будаа тун их хэрэгтэй болно. Дайн тулаан болж байгаа ч гэсэн талх тариагүй суух хэцүү. За, та нарыг бурхан тэнгэр ивээж байх болтугай! гэж захилаа.

	Ильинишна өвгөнийг талбай хүртэл үдээд хөсөг тэрэгний хойноос Христонятой цуг сандчин хазганаж явааг сүүлчийн удаа харж бүлцэн нүдээ элгэвчээрээ арчаад эргэж харалгүй гэр лүүгээ зүглэв. Дутуу цайруулсан будаа нь үтрэм дээрээ, сүү нь гал дээрээ, хүүхдүүд нь өглөөнөөс юм идэж уугаагүй байлаа. Эмгэний ажил үй түм учраас дайралдсан авгай хүүхнүүдтэй хааяа нэг дургүйхэн мэндэлж, зарим нэг таних улс «Өвгөнийгөө цэрэгт мордуулчхав уу даа?» гэхэд ийм тийм гэж ярилгүй зөвхөн толгой дохиод зогсож сааталгүй шуудхан харилаа.

	Хэд хоногийн дараа Ильинишна үүрээр үнээг сааж бэлчээгээд хашаанд орох гэтэл нэг хүнгэнэж нүргэсэн чанга чимээ сонстлоо. Эргэж харахад огторгуйд ганц ч үүл байсангүй. Жаахан азнаж байгаад нөгөө чимээ дахин сонстлоо.

	Үхэр хурааж явсан өвгөн:

	— Хөгшин, хөгжим сонсов уу? гэж асуулаа.

	— Ямар хөгжим? 

	— Яагаа вэ, энэ бүдүүн унзадын дуулж байгааг.

	— Сонсох ч сонссон л доо. Чухам юуг нь ойлгосонгүй.

	— Удахгүй ойлгоно. Голын цаад биеэс гацаа руу чулуудаж эхлэхээр дорхноо ойлгоно! Их буугаар галлаж байгаа нь энэ дээ. Манай өвөгчүүлийн гэдэс дотрыг гаргаж байгаа... гэхэд Ильинишна залбираад юу ч дуугаралгүй хашаа руугаа оров.

	Энэ өдрөөс эхлэн их бууны дуу дөрөв хоног тасралтгүй цуурайтав.. Ялангуяа үүрээр онцгой тод дуулддаг болов. Харин салхи зүүнээс эргэхэд алсын байлдааны нүргээн өдөр дундын үеэр ч сонсогддог болов. Үтрэм дээр авгай хүүхнүүд үе үе ажлаа зогсоож төрөл саднаа дурсан хүндээр шүүрс алдацгаан амандаа уншлага уншиж баахан залбираад, дахиад л чулуун булын түчигнэн өнхрөх бүдэг чимээ дуугарч гилүүрчин багачууд морь, үхрээ зүтгүүлж, цайруулагч хяхтнан, хөдөлмөрийн өдөр дархан эрхээ эдэлж эхэлнэ. Наймдугаар сарын сүүл гайхалтай нарлаг, хуурай болов. Гацаагаар салхинд өлөн тоос бужигнаж шинэхэн цайруулсан хөх будааны сүрлийн үнэр ханхлаад, урьхан нар шаравч удахгүй намар болох гэж байгаа нь хааяагүй мэдэгдэж байлаа. Хээр талын агь гандаж Донын цаад биеийн улиангарын толгой шарлаад цэцэрлэг дотор алим ханхлах нь ховордож, алсын бараа намрын байдалтай цэлийж, тариа ногоо нь хатаж, нозоорсон талд нүүдлийн тогорууны түрүүч үзэгдэж эхэлж байлаа.

	Донын гарам руу зэр зэвсэг, хүнс хэрэглэл, тээж яваа хөсөг өдөр болгон баруунаас зүүн тийш Гетманы их замаар цувж Дон хавийн гацаагаар оргож дүрвэсэн хүмүүс үзэгдэх болов. Тэдний ярилцах нь казакуудыг ухарцгааж байна гэнэ. Зарим нь улаантныг хуурч байгаад бүсэлж устгахын тулд зориуд ингэж ухарч байгаа юм гэлцэнэ. Татарск гацааны зарим нэг нь чимээгүйхэн оргож дүрвэхээр бэлтгэж, үхэр, морьдоо ахиухан тэжээж тэвээрүүлж, тариа будаа, аль үнэтэй цайтай юмаа хийсэн авдар савыг шөнөөр газар булдаг болов. Нэг үе намжсан их бууны дуу есдүгээр сарын таванд урьд урьдынхаас улам ч ширүүн, бүр ч аймшигтай тод сонсогдож эхлэв. Байлдаан Доноос дөчөөд мод хэр зайтай Татарск гацаанаас зүүн хойш болж байв. Нэг хоногийн дараа Донын дээд биеэр баруун зүгт байлдааны чимээ гарч фронт юу юугүй Донд ойртож ирлээ.

	Гацааныхны олонх дүрвэх гэж байгааг мэдээд Ильинишна эндээс зайлъя гэж Дуняшкад хэллээ. Гайхаш тасран сандарч түүртсэн Дуняшка аж ахуй, гэр орноо яах вэ, хамаг юмаа хаяж орхиод улс амьтантай хамт оргож зайлах уу, эсхүл гэртээ байгаад байх уу гэдгээ мэдэхээ болив. Пантелей Прокофьевич фронт явахдаа тариа будаагаа цайруулж, намар газар хагалж, мал ахуйгаа аргалж байхыг захиснаас биш, чухам фронт юу юугүй тулаад ирвэл яахыг хэлээгүй ажээ. Гэвч ямар ч болов Ильинишна хүүхдүүдээ Дуняшкатай цуг айл хунарынхаа аль нэг хүнийг дагуулж явуулаад өөрөө Татарск хуторыг улаантан эзэлсэн ч хамаагүй үлдье гэж шийдлээ.

	Есдүгээр сарын 17-ны шөнө гэнэт Пантелей Прокофьевич Казанск суурины хавиас эцэж ядарчихсан уур цухал болсоор гэртээ явган хүрч ирэв. Хагас цаг амсхийгээд ширээнд сууж хагас суулга шинэ шөл идэж, бас дээр нь агшаасан шар будаа зөндөө идлээ. Тэгж их идэхийг нь насандаа үзээгүй Ильинишна гараа савчин:

	— Бурхан минь, Прокофьевич, чи чинь яасан их иднэ вэ! Гурав хоног хоосон явсан хүн үү дээ? гэж гайхав.

	— Зөнөглөсөн тэнэг, тэнд хоол өгдөг гэж санана уу? Гурав хоног дусал ус ч хэлэн дээрээ тавиагүй явна.

	— Юу гэсэн хэрэг вэ! Та нарыг чинь тэнд хооллодоггүй юм уу? гэхэд ам дүүрэн будаа үмхсэн Пантелей Прокофьевич муур шиг бавалзан:

	— Үхсэн чөтгөр нь биднийг тэгж хооллох юм бэ? Юу дайралдсанаа цөлбөж явдаг улс хойно. Би бол тэгж хулгай зэлгий хийж сураагүй хүн. Сохор мөнгөний төдий нинжин сэтгэлгүй залуучуудад л таарах ажил... Тэдний энэ муухай дайнд хулгай зэлгий хийдэг болсныг хараад ёстой нэг зэвүү хүрдэг байснаа харин сүүл сүүлдээ анзаарахаа ч больсон. Авахгүй, чангаахгүй, гулгуулахгүй амьтан алга... Дайншуу юм биш, дажин гэгч л болжээ. Бурхан минь! гэв.

	— Уг нь чи нэгэнт нэгмөсөн иддэггүй л байсан юм. Зүгээр байгаа даа, та минь. Аалз шиг цэрдийчихсэнээ хараач!

	— Дуугүй бай. Сүү, ахиухан гамбиртай аваад ир! гэв.

	Үхтлээ өлссөн өвгөнийгөө хараад Ильинишна тэссэнгүй уйлж түүнийг хоол идэж дуусахлаар:

	— Чи ингэхэд бүрмөсөн ирээ биз дээ? гэж асуув. Өвгөн:

	— Учир нь олдох байлгүй... гэсэн займчуу хариу өглөө.

	— Та нар шиг өвөгчүүлийг гэрт нь буцааж байгаа биз дээ?

	— Хэнийг ч буцаагаагүй. Улаантан Дон руу тулж ирж байхад яаж буцах юм бэ? Би өөрөө дураараа яваад ирсэн гэв.

	— Чи чинь тэгээд хэрэгт орчих юм биш байгаа даа? гэж Ильинишна эмээсэн янзтай асуув.

	— Баригдвал орох л болдог байх.

	— Чи чинь тэгээд байгаад байх юм уу?

	— Чи бол тоглоом наргиан хөөцөлдөж айл хэсээд явна гэж санаа юу? Түй, ёстой нэг юу ч ойлгодоггүй мануухай гэм! гэж Пантелей Прокофьевич үнэн голоосоо уцаарлан нулимсан боловч эмгэн мөчөөгөө өгсөнгүй:

	— Ёстой нүгэл байгаа даа! гэв. Юу гэгчийн нүгэл вэ! Гай болж бариад тамлаж эхэлбэл бүр ч зовлон болох вий... гэж ана мана үглэв.

	— Барьж аваад шоронд хийвэл хийж л байг. Винтов үүрээд хээр талаар тэнэж явснаас хавьгүй дээр. Ямар тэдэн шиг өдөртөө дөчин мод газар харайлгаж нуувч ухаж, гүйж давшиж, мөлхөж гэтэж дайсны сумаас нуугдаж хоргодож байхаар идэр залуу биш. Нуугдахдаа л нуугдана, золиг! Кривой голоос ирсэн миний нэг үетнийг зүүн сугаар нь сум онож, хөлөө ч тэлчлэх завдалгүй мажийсан. Тэгж байна гэдэг ямар сайн байх вэ! гэж Пантелей Прокофьевич ядарсан байдалтай ярилаа. Өвгөн винтов, дайзтай сум хоёроо будааны хивэг дотор аваачиж булаад, Ильинишнаг нэхий дээлээ яасан тухай сураглахад хөмсөг атируулан дургүй янзтай:

	— Үрчихсэн, үнэнээ хэлэхэд, хаячихсан. Шумилины суурины цаадтай улаантан манайхныг дайраад орж ирэхэд бид хамаг юмаа хаялж ухаан сэхээгүй зугтсан. Нэхий дээлтэй мантай... оодон дээлтэй явсан нэг нь ч хүртэл дээлээ хуу хаялж орхисон... Чи тэр муу дээлийг одоо үгүйлээд ямар золигоо хийх юм бэ? Олигтой дээл байсан бол яая гэх сэн. Угаасаа ч өөдгүй гуйлгачин шинжийн эд байсан юм... гэв.

	Үнэндээ тэр нь цоо шинэ, сайнаас сайн дээл байсан авч өвгөний хэлж байгаагаар хариугүй муу болохоор нь салсан болж таарчээ. Сэтгэлээ ингэж тайтгаруулж байдаг зантай юм хойно яая гэх вэ. Түүнийг нь Ильинишна мэддэг болохоор дээлийн сайн муугийн тухай маргасангүй.

	Шөнө гэр бүлийн зөвлөгөөн болж юу ч л болсон Ильинишна Пантелей Прокофьевич хоёр хүүхдүүдтэйгээ гэртээ үлдэж эд хөрөнгө, цайруулсан будаа туруугаа сахиж хямгадах, Дуняшка хоёр хөгшин бухыг хөллөөд Чир голын Латышевын гацаанд хамаатан руугаа авдар саваа аваад явахаар шийдлээ. 

	Гэтэл тэр төлөвлөгөө бүрэн биелсэнгүй. Өглөө Дуняшкаг явуултал өдөр дундын алдад Салийн казак халимагийн залхаан цээрлүүлэх отряд Татарск гацаанд орж иржээ. Пантелей Прокофьевичийг гэр лүүгээ гэлдэрч явахыг айлынхан харснаас зайлахгүй. Залхаан цээрлүүлэх отряд ирээд цаг хэртэй болж байтал дөрвөн халимаг Мелеховынх руу давхиж ирлээ. Пантелей Прокофьевич морьтой улсыг харчхангуутаа яах ийхийн завдалгүй байшингийн дээврийн зай руу год үсрэн гарч, зочдыг Ильинишна ганцаараа тосож авлаа.

	Ахлах урядникийн погоонтой харимал насны нэг булиа халимаг мориноосоо үсрэн бууж эмгэний хажуугаар хашааны жижиг хаалгаар ухасхийн орох зуур:

	— Өвгөн чинь хаачсан бэ? гэж асуув.

	— Фронтод яваа биз. Өөр хаанаа байх юм гэж Ильинишна адарлав.

	— Гэртээ оруул, нэгжинэ. 

	— Ямар элэнцгээ эрэх гээ вэ?

	— Өвгөнийг чинь эрнэ. Ичгэвтэр юм даа! Өтөлж үхэх гэж байж бас худлаа хэлнэ! гэж залуувтар урядник толгой сэгсрэн зэмлээд том цагаан шүдээ яралзуулан шазвалзав.

	— Хар сарман, чи битгий нэг их агсраад бай! Байхгүй хүнийг байхгүй л гэхгүй яах вэ!

	— Олон юм чалчилгүй гэртээ оруул! Үгүй бол чинь өөрсдөө ордог хэрэг гэж гоморхсон халимаг зандраад байшингийн довжоо өөд майга хөлөөрөө шийдэмгий паацганан алхлав.

	Тэд өрөө тасалгаануудыг нэгд нэггүй үзээд халимгаар нэг юм ярилцсанаа хоёр нь хашаа хороог нэгжихээр гадаа гарч, нэг хар халтар царайтай, морчгор хамартай, алцгар халимаг ханжаартай халхгар шалбуур өмдөө татаж чангалаад үүдний өрөө рүү орлоо. Тэр нь ганцхан үсрээд хөндөл модноос дүүжигнэн сэвсхийгээд дээшээ авирахыг Ильинишна хаалганы завсраар ажлаа. Таван минутын дараа тааз дээрээс үсэрч буухад гүүний хойноос сахал ам нь цул шавар, аалзны шүлс болсон Пантелей Прокофьевич янцагласаар аяархан бууж ирлээ. Өвгөн, эмгэнийхээ тас жимийсэн амыг харчхангуутаа:

	— Муусайн золигууд, олчихлоо! Нэг нь хэлсэн байх... гэв.

	Пантелей Прокофьевичийг цэргийн хээрийн шүүхийн байр Каргинск суурин руу буутай харгалзагч тууж одлоо. Ильинишна хэсэг зуур нулимс савируулснаа их, бууны дуу дахин чангарч Донын цаадтай пулемёт тачигнах дуу улам тод дуулмагц жаа ч атугай будаагаа далд хийхээр амбаар луугаа явав.

	Цэргээс оргож баригдсан арван дөрвөн хүний хэргийг шүүхээр таслах гэж хүлээж байв. Шүүх товчхон бөгөөд өршөөл энэрэлгүй чанга тасална. Шүүхийн хурдыг даргалсан хөгшин есаул хэрэгтний овог нэр, зэрэг цол, цэргийн ангийн дугаарыг асууж, цэргээс хэд хэчнээн хоног оргож завсардсаныг лавлаад шүүхийн гишүүд өрөөсөн гаргүй хорунжий, бас хөнгөн ажилд байсаар голийтол таргалсан бавгар сахал, пандгар хоншоортой вахмистр хоёртой хэдэн үг шивэр авир солилцоод шүүхийн ял заана. Олонх оргодолд банздах ял заалаа. Тэр шийтгэлийг дан тэр ажилд тусгайлан зориулсан эзгүй байшинд халимагууд гүйцэтгэдэг байжээ. Эрэлхэг дайчин Донын армиас оргож зугтагсад хэтэрхий олширсон учраас 1918 оных шиг ард олны нүдний өмнө ил банздаж болохоор болсон ажээ...

	Зургаа дахид нь Пантелей Прокофьевичийг дуудаж гаргалаа. Айж зовж, цонхийж цайсан өвгөн, шүүгчдийн ширээний өмнө очиж хоёр гараа унжуулан модойтол номхон зогсов.

	Есаул, өвгөний царайг харалгүй:

	— Овог чинь хэн бэ? гэж асуув.

	— Мелехов, эрхэмтэн гуай!

	— Нэр алдар чинь хэн бэ? 

	— Пантелей Прокофьевич, эрхэмтэн гуай! 

	Тэгмэгц есаул шагайж суусан бичгээс нүд салган хэрэгтэн өвгөнийг баахан харснаа:

	— Аль нутгийнх вэ? гэв.

	— Вешенск суурины Татарск гацааных, эрхэмтэн гуай!

	— Та чинь зуутын дарга Григорий Мелеховын аав биш биз? 

	— Яг тийм, эцэг нь, эрхэмтэн гуай гэж өчөөд Пантелей Прокофьевич өтөлсөн биеэ банздуулах зовлон холдох шиг болсныг гадарласан янзтай гэнэт сэргэж зориг оров.

	Есаул, Пантелей Прокофьевичийн ёнхийж зүдэрсэн царайг өргөс шиг хурц нүдээр салалгүй ширтэн:

	— Ингэхэд та ичихгүй байна уу? гэж асуулаа.

	Тэгэхэд нь Пантелей Прокофьевич дүрэм зөрчин зүүн гараараа элгээ дарж уйлагнасан хоолойгоор: 

	— Эрхэм ноён есаул! Таны төлөө бурхан тэнгэрт бүх насаараа залбирч мөргөж явъя, намайгаа банздалгүй өнгөрч үзээч! Би чинь гэрлэсэн хоёр хүүтэй... Ууганыг маань улаантай алчихсан... ач нар ч бий, над шиг ийм өмхөрчихсөн өвгөнийг банздаж балбахын хэрэг юу байна? гэж учирлан гуйв.

	— Бид өвөгчүүлд ч гэсэн цэргийн албыг яаж хаах ёстойг сургаж байна. Гэтэл чи ангиасаа орговол загалмай шагнадаг гэж бодоо юу? гэж өрөөсөн гаргүй хорунжий үгийг нь тасалж зандраад ууртаа уруул ам нь татвалзаж гарлаа...

	— Яалаа гэж надад загалмай... Та бүгд ангид минь явуулаад аль. Би үнэн голоосоо сүсэглэн зүтгэе... Чухам яагаад оргосноо өөрөө ч мэдэхгүй юм, лав л муу юм үймүүлсэн байх... гээд Пантелей Прокофьевич цайруулж дуусаагүй тариа, хөлийнхөө хазгар доголон, эзгүй орхисон гэр ахуйнхаа тухай хойно урдаа орсон холбоо найраггүй олон юм нуршив. Тэгэхэд нь есаул гар дохиж дууг нь хориод, хорунжий руу хазайж чихэнд нь баахан юм шивнэлээ. Хорунжийг зөвшөөрөх янзтай толгой дохиход есаул Пантелей Прокофьевичид: 

	— Мөн дөө. Та хэлэх юмаа дуусав уу? Би танай хүүг мэднэ. Харин ийм эцэгтэйг нь гайхаж байна. Та ангиасаа хэзээ оргосон гэнэ ээ? Долоо хоногийн өмнө ий? Та ингэхэд улаантан гацааг чинь эзэлж турсагыг чинь хуулаасай гэж байгаа хүн болох нь ээ? Та залуу казакуудад ийм л жишээ үзүүлж байгаа хүн үү? Бид танд хуулийн дагуу ял шийтгэж зодож залхаах ёстой байсан боловч танай хүүгийн офицер зэрэг цолыг хүндэтгэж таныг энэ шившгээс ангижруулъя. Та жирийн цэрэг байсан уу?

	— Тийм ээ, жирийн цэрэг, эрхэмтэн!

	— Ямар тушаалтан байсан бэ? 

	— Бага урядник байсан, эрхэмтэн!

	— Цол тэмдгийг нь мулталж ав! гэж есаул дуу өндөрлөн гуайлахаа ч болиод «чи, би»-д нь хүрч, — Одоохон ангидаа оч! Цэргийн хээрийн шүүхийн шийдвэрээр урядник цолоо хураалгасныг зуутын даргадаа очиж илтгэ. Энэ болоод өнгөрсөн дайнд гавьяа шагнал хүртэж явсан уу? Арил цаашаа! гэж зандран тушаав.

	Магнай хагартал баярласан Пантелей Прокофьевич гадаа гарч сүмийн ганжрыг харж загалмай дарж наманчлаад... замаар ч орсонгүй, шууд хөтөл давж гэр лүүгээ одлоо. «Одоо ч би тэгж нуугдахгүй! Гурван зуун халимаг ирүүлсэн ч олно вий золиг!» гэж бодсоор хатсан шарилжин дундуур хазганан гэлдрэв.

	Талд орсон хойно явуулын хүмүүсийн анхаарлыг татахгүйн тулд замаар явсан нь дээр байх гэж шийдлээ. «Намайг оргож яваа цэрэг гэж бас бодох вий. Ямар нэг албаны хүнтэй дайралдаж орхивол шүүх мүүх ч үгүй ташуурдаж гарна» гэж ганцаараа ярьсаар тариалангийн талбайгаас эргэж өөрийгөө оргодол цэрэг гэж огтхон ч бодохоо больчхоод эзгүй орхиж таван салаа ургасан зуны зам руу орлоо.

	Дон руу ойртох тутам оргож дүрвэгсдийн хөсөг дайралдах нь олшров. Хавар цаг босогчид Донын зүүн бие рүү ухрах үед болсон явдал тэр аяараа давтагдаж, гэр орны эд хогшил ачсан аралтай тэрэг, дөрвөн дугуйтай тэрэг хөсөг мэлгэр талын чиглэл бүрд цуварч, үргэж хуйларсан мал сүрэг сүргээр явж, тууврын хонь маршлан яваа морин цэрэг шиг тоос татуулан хөврөлдөнө... Дугуй хяхнах, адуу янцгаалдах, хүмүүс хашхичиж үй түмэн малын туурай пижигнэх, хонь майлалдах, хүүхэд уйлах энэ бүгд анир чимээгүй уудам талыг зогсоо зайгүй түгшүүрт шуугианаар халиан дүүргэнэ.

	— Өвөө, аль хүрч явна вэ? Буцаач, бидний хойноос улаантан ирж явна! гэж толгойгоо боосон зүс үл таних нэг казак хажуугаар өнгөрсөн тэрэг дээрээс хашхирна.

	— Битгий бураад бай! Аль вэ тэр улаантан чинь? гээд Пантелей Прокофьевич гайхширан зогсов.

	— Донын цаадтай Вешенск руу орж явна. Чи ингэхэд тэдэн рүү очиж яваа юм уу? гэв.

	Сэтгэл тайвширсан Пантелей Прокофьевич цаашлан явсаар үдэш Татарск гацаа хүрлээ. Уулнаас бууж явахдаа анхааралтай ажиглахад гацаанд хүн амьтан харагдахгүй гайхалтай үзэгдэнэ. Гадаа гудамжаар ганц ч хүн үл харагдана. Цонхыг нь хааж түгжээд орхисон тэр байшингууд нам гүм лүглийж, хүн амьтан дуугарах, үхэр мал мөөрөлдөх нь огт үл сонсогдоно. Харин Донын захад хүмүүс бөөгнөрч язганана. Тэд нь уснаас жалдгай том завь татаж гаргаад гацаа руу зөөж байгаа зэвсэг бүхий казакууд байсныг Пантелей Прокофьевич ойртож очоод танилаа. Татарск гацааг улс амьтан орхиж зугтсан нь Пантелей Прокофьевичид тодорхой боллоо. Бяцхан гудамжаараа болгоомжтой ороод байшин руугаа алхлав. Ильинишна хүүхдүүдтэйгээ галын өрөөнд сууж байв.

	— Өвөө маань ирлээ! гэж баярлан дуу алдаад Мишатка өвөөгийнхөө хүзүүнд зүүгдэн аслаа.

	Ильинишна баярласандаа уйлж нулимс савируулсаар:

	— Чинийхээ барааг харна гэж огт санасангүй! За, Прокофьевич минь, яадаг л санж вэ, би л хувьд энд дахин хоцорч чадашгүй! Хамаг юм улаан галд улалзаад шатдаг сан уу, би л энэ муу байшин хашааг сахиж суухгүй. Гацааныхан бараг цугаараа явчихсан, би л гэж тэнэг юм шиг хүүхдүүдтэйгээ сууж байна! Одоохон гүүгээ хөллө, харсан зүг рүүгээ явъя! Чамайг тавиа юу? гэв.

	— Тавилаа. 

	— Бүрмөсөн үү? 

	— Барьж аваагүй цагтаа бүрмөсөн...

	— Тэгвэл чиний нуугддаг газар энэ биш дээ! Өнөө өглөө энэтээ талаас улааныхан ямар айхавтар буудсан гэж санана! Буудаж байхад нь би хүүхдүүдтэйгээ зоориндоо орж суусан. Тэднийг ашгүй дорхноо хөөчихсөн. Казакууд ирж сүү гуйгаад бидний эндээс зайл гэж зөвлөсөн шүү гэв. 

	Пантелей Прокофьевич цонхны хацар мод руу шааж орсон сумны шинэхэн нүхийг анхааралтай үзэх зуур:

	— Тэр казакууд чинь манайхан биш биз дээ? гэж сонирхов.

	— Үгүй, өөр нутгийнх. Хоперынх байх аа.

	— Тэгвэл зайлахаас даа гэж Пантелей Прокофьевич шүүрс алдан хэлэв.

	Шөнө болоход өвгөн хөрзөн хураадаг газар нүх малтаж долоон шуудай буудайг нямбай гэгч булж хөрзөнгөөр дарлаа. Тэгээд шар гэгээ тасрахад зэгзгэр дугуйтай бяцхан тэргээ ганц гүүндээ хөллөж, тэргэн дээр хоёр нэхий дээл, шуудай гурил, шар будаа, хөлийг боосон нэг хонь тавьж тэрэгний хойноос хоёр үнээ уяж Ильинишнаг хүүхдүүдтэйгээ суулгаад: 

	— За одоо тэнгэр бурхан мэджээ! гэж хэлэв. Хашаанаас гарч морины жолоог хөгшиндөө бариулчхаад, өөрөө очиж хашааны хаалгыг хаав. Тэгээд гүвээн дээр гартал найтаалгаж нулимсаа дээлийнхээ хормойгоор арчсаар тэрэгтэй зэрэгцэн алхлав.

	Есдүгээр сарын 17-нд Шорины шуурхай бүлгийн ангиуд гучин мод газар аялал хийж, Дон мөрөнд тулж очлоо. 18-ны өглөөнөөс эхлэн улаантны батарейнууд Усть-Медведицагаас Казанск суурин хүргэл нижигнэж гарлаа. Их буугаар хэсэг зуур галлаж бэлтгэсний дарга явган цэргүүд Дон хавийн гацаанууд Буконов, Елань, Вешенск сууриныг эзлэв. Нэг өдрийн дотор Донын зүүн биеийн тууш зуун тавь гаруй мод зурвас газар цагаантнаас цэвэрлэгдэв. Казакийн зуутууд эмх журамтай Дон гаталж, эртээс бэлтгэсэн байр луугаа ухарцгаав. Ус гатлах бүх хэрэгсэл тэдний гарт байсан боловч Вешенскийн гүүрийг улааныханд алдах шахлаа. Казакууд ухрахдаа шатаахаар гүүрний хажууд сүрэл овоолж дэвсгэр банзанд нь керосин асгаад юу юугүй асаах гэж байтал холбоо баригч давхиж ирээд 37 дугаар хорооны зуутуудын нэг нь гол гатлахаар Перевознын гацаанаас Вешенск суурин руу ирж явна гэж мэдээлэв. Хоцорсон зуут нь улааны явган цэргүүдийг Вешенск суурин руу орж ирж байх үед гүүрний зүг хар хурдаараа давхиж ирлээ. Гэсэн ч казакууд пулемётын галд арав гаруй хүн, морио алуулж, шархтуулаад амжин гарч гүүрийг шатаалаа.

	Есдүгээр улаан армийн 22, 23 дугаар дивизийн хороод Донын зүүн биед эзэлж авсан гацаа, сууринуудыг есдүгээр сарын хууч хүртэл тогтоож байлаа. Өрсөлдөгч талыг хамгийн өргөн нь тэр үед наяас илүүгүй алд, зарим газартаа гуч хүрэхгүй нарийн гол хуваан зааглаж байлаа. Улааныхан горхийг гатлах гэж идэвхтэй оролдсонгүй. Зарим нэг олмоор Донын нг гатлах гэж оролдсон боловч няцаагдлаа. Бүх фронтын энэхүү хэсэгт бүтэн хоёр долоо хоногийн турш их бага буугаар яггүй ширүүн буудалцав. Эрэг хавийн хамгийн ноёлох өндөрлөгүүдийг эзэлсэн казакууд Донын эрэг хавьцаа бөөгнөрөн ирсэн дайсныг буудаад, өдөртөө эрэг рүү хавьтуулдаггүй байлаа. Гэвч тэр хэсэгт байсан казак зуутууд нь (өвөгчүүл, арван долоогоос арван есөн насны залуучуул голдуу) байлдах чадал муутай хэсгээс бүрдсэн учраас тэд улаантныг шахаж зүүн эргийн дагуу давшихаар Дон гатлах гэж оролддоггүй байлаа. Гэтэл голын зүүн биед ганц ч утаа үзэгдээгүйгээр үл барам, улаан армийнхан эд хөрөнгөнөөс юу ч авалгүй, тэр ч байтугай айл хунараас авсан идэж уух юм, шийгуа, сүүний үнийг зөвлөлтийн өдий төдий мөнгөөр төлж байна гэж шөнө тэр талаас гарч ирсэн хүн нутгийн хүмүүсийн ярихад цугаараа маш их гайхжээ. Үүнээс болж казакуудын дотор гайхах, эргэлзэх явдал маш их болов. Бослогын дараа улааныхан боссон бүх гацаа сууриныг үнсэн товрог болгох ёстой юм шиг казакуудад санагдаж байжээ. Хүн амын үлдсэн хэсэг, ямар ч гэсэн эмэгтэйчүүдийг хайр найргүй хядна байх гэж казакууд чих тавин чагнацгаав. Гэтэл баттай мэдээгээр улааныхан энгийн номхон оршин суугчдын нэгэнд ч гар хүрсэнгүй. Бүх байдлаар нь ажихад өс хонзон өвөрлөх санаа сэдэв ч алга байлаа. 

	19-ний шөнө Вешенскийн харалдаа харуулд гарсан Хоперын казакууд дайсны тэр хачин жигтэй байдлыг туршихаар шийдэж чанга дуутай нэг казак гараараа бүрээ хийж байгаад:

	— Хөөе, цүдгэр улаантнууд аа! Та нар яагаад манай гэр орныг цөлмөхгүй байна вэ? Та нар, чүдэнзгүй байна уу? Наашаа хөвөөд ир, бид та нарт чүдэнз өгье! гэж хашхирахад:

	— Та нарыг даанч газар дээр нь барьж авсангүй. Барьсан бол гэр оронтой чинь хамт шатаах байсан! гэж харанхуй дундаас цээл дуугаар хариулж байжээ.

	— Хувхайрчихаа юу? Шатаах юм алга уу? гэж Хоперын нэг казакийг даажигнан хашхирахад улааныхан тайван, хөгжүүн байдлаар:

	— Цагаахан тахиа минь наашаа хөвөөд ир, бид салтаанд чинь халуун цог хавчуулаад өгье. Бүх насаараа маажиж явна даа! гэж хариулцгааж байлаа.

	Заставынхан голын хоёр талаас удтал хэрэлдэж, бие биеийнхээ хор шарыг маажиж, дараа нь бага зэрэг буудалцаад таг чиг болов.

	Казанск-Павловскийн чиглэлд бөөгнөрсөн Донын армийн гол хүч аравдугаар сарын шинэдээр хоёр корпусаар давшиж эхлэв. 8000 морьт, 6000 гаруй явган цэрэгтэй. Донын гуравдугаар корпус, Павловскийн хавиар Дон гаталж, улааны 56 дугаар дивизийг ухраагаад, зүүн тийш амжилттай ахилаа. Удалгүй Коноваловын хоёрдугаар корпус Дон гатлав. Тэдний корпус голдуу морьт цэрэг байсан учраас дайсны байрлалт руу гүнзгий нэвтрэн орж, хэд хэдэн ширүүн цохилт хийлээ. Тэр болтол фронтын нөөцөд байж байгаад байлдаанд орсон улаантны буудлагын 21 дүгээр дивиз Донын 3 дугаар корпусын түрэлтийг, бага зэрэг хориглон саатуулсан боловч хүч хамтран нийлсэн казакийн корпусуудад дийлдэн ухарч эхлэв. Аравдугаар сарын 14-нд казакийн хоёрдугаар корпус ширүүн тулалдаан хийж, улаантны буудлагын 1, 4 дүгээр дивизийг бут цохиж, бараг бүрмөсөн устгалаа. Долоо хоногийн дотор улаантан Донын зүүн, биеэс Вешенск суурин хүртэл мулт цохиулав. Казакийн корпусууд ергөн их түшиц газар эзэлж, Лузево-Ширинкин-Воробьевкийн фронт дээр есдүгээр улаан армийн ангиудыг шахсаны улмаас армийн 23 дугаар дивиз Вешенскээс баруун тийш Круглов гацааны чиглэлийн фронтыг яаралтай өөрчлөн байгуулахад хүрчээ.

	Клетск суурины районд байрлаж асан Донын нэгдүгээр корпус байрлаж буй хэсгийнхээ түүгээр генерал Коноваловын хоёрдугаар корпустай бараг нэг зэрэг Донын нг гатлав.

	Бүслэгдэх аюул улаантны зүүн жигүүрийн 22, 23 дугаар дивизэд тулгарлаа. Зүүн өмнөд фронтын командлал үүнийг харгалзан Икорец голын адаг Бутурлиновка-Успенск-Тишанск-Кумылженкийн фронтод ухарч байрлахыг есдүгээр армид тушаалаа. Гэтэл есдүгээр арми тэр шугамд тогтож чадсангүй. Бүх нийтийн дайчилгаагаар цугларсан олон тооны тархай бутархай казак зуутууд баруун эргээс Дон гаталж, казакийн хоёрдугаар корпусын байнгын цэргийн ангиудтай нийлэлдээд улаантны есдүгээр армийг хойд зүг шаргуу шахаж хөөсөөр байлаа. Аравдугаар сарын 24-нөөс 29-нийг дуустал хугацаанд цагаантан Филоново, Поворино суурин, Новохоперск хотыг тус тус эзлэв. Гэвч Донын арми аравдугаар сард ямар ч том амжилт оллоо гэсэн казакуудын санаа сэтгэл мохож мужийн хойд хязгаар хүртэл хийсэн хаврын давшилтын үеийн зориг итгэл нь алга болов. Энэ удаагийн амжилт бол өвлийг дуустал наслахгүй түр зуурын зүйл гэдгийг фронтод байлдаж явсан хууччуулын олонх ойлгож байв. 

	Төдхөн өмнөд фронтын байдал эрс өөрчлөгдөв. Орёл-Кромскийн чиглэлд болсон гол их тулалдаанд сайн дурын арми ялагдаж Воронежийн хэсэгт Буденныйн морьт цэрэг гарамгай байлдсан нь тэмцлийн дүнг шийдвэрлэж, арван нэгдүгээр сард сайн дурын арми нь Донын армийн зүүн жигүүрийг нүцгэлэн уг армийг дагуулан ухруулсаар өмнө зүг хумигдан зугтлаа.

	Пантелей Прокофьевич Латышевын гацаанд гэр бүлтэйгээ цуг хоёр долоо хоног хагас амар жимэр байж байгаад улаантныг Доноос ухарлаа гэж сонсмогц орон гэртээ харихаар бэлдэв. Гацаандаа таван мод газар дөхөж очоод өвгөн аралтай тэрэгнээс үсрэн бууж:

	— Гэлдэрсээр байгаад тэвчээр тасарлаа! Энэ мондийн үнээнүүд ямар ергүүлж чадах биш. Бид ямар золигоо хийж эднүүсийг тууж гарлаа? Дуняшка! Үхрүүдээ зогсоо! Үнээнүүдийг тэрэгнээс уя, би түрүүлж гэр лүүгээ давхилаа Аягүй бол хашаа хороо маань үнсэн чандруу болчихсон хэвтэж байгаа бий... гэлээ.

	Тэсгэлэнгийн тэлээ нь нэгмөсөн алдуурсан өвгөн хүүхдүүдээ жижиг тэрэгнээс зөөж Дуняшкагийн зайтай тэргэнд суулгаж, илүү дутуу ачаагаа хөнгөлж шилжүүлээд, булдруутай замаар тачигнатал гүйлгэж арилав. Хөллөсөн гүү эхний ганц мод газар усан хулгана болтол хөлөрч, гүүтэйгээ хэзээ ч ингэж энэрэлгүй харилцаж байгаагүй өвгөн гараасаа ташуур салгалгүй зогсоо зайгүй ороолгоно. Донсолгоонд ядарч ярвайн тэрэгнийхээ хажуу хайснаас зууралдан явсан Ильинишна:

	— Гүүгээ багтраах нь! Юу л гээд дөжирчихсөн юм шиг хурдлаад байгаа юм бэ? гэж үглэв.

	— Энэ муу гүү ямар миний хүүр дээр очиж уйлахаар биш... За-а-а, Муу хар үхээр! Хө-лөрч гэ-нэ ээ!... Гэр орноос минь мухар хожуул л үлдсэн байх... гэж Пантелей Прокофьевич шүд зуун занана.

	Түүний айж тэвдсэн нь дэмий болж гэр хашаа нь бүв бүтэн хэвээр байлаа. Харин бараг бүх цонх нь бүлтэрч, хаалга нь нугасаараа мултраад, хана туургыг сум сэглэсэн байв. Хашаа доторх хамаг юм эзгүйрч хоосорчээ. Жүчээний буланг их бууны сум тас дайрч хоёр сум худгийн хажуухантай газар хонхойлон шигдэж, худгийн хүзүүвч хашлагыг зад татаж ховооны босоо татуургыг тэн голоор нь хугалжээ. Пантелей Прокофьевичийн зайлж зугтаасан дайн, түүний хашаа хороонд өөрөө хүрч ирж, эвдрэл сүйрлийн аягүй муухай ул мөрөө үлдээжээ. Гэтэл түүний хашаанд байрлаж асан Хоперын казакууд өвгөний аж ахуйд бүр ч их гарз хохирол учруулжээ. Тэд малын байрны бургасан хашааг налуулж унагаад зогсоо хүн далд орохоор гүнзгий нуувч шуудуу малтаж, илүү ажил гаргахаас залхууран, амбаарын ханыг буулгаж дүнзээр нь нуувч шуудууны таглаа хийж, чулуун хороог бутраан пулемёт зоох оньж барьж, хагас бухал, өвсийг нь үрэн таран хийж морьдоор хайр гамгүй гишгэлүүлээд, бургасан хайсыг түлж, зуны гадаа гал зуухыг нь завааруулж хаяжээ.

	Пантелей Прокофьевич байшин, хашаа хороогоо үзээд толгойгоо базлан харамслаа. Ерөөсөө гарзыг юман төдийд санадаггүй зан нь энэ удаа өөрчлөгдлөө. Олж цуглуулсан хамаг юм нь сохор зоосны үнэгүй гагцхүү хэмхэлж хаявал таарах эд байсан юм гэж үү, чөтгөр алгадмаар гэж хэлэх сэхээ өвгөнд байгаагүй биз дээ? Амбаар гэдэг чинь ганц нэхий дээл биш, түүнийг барьж байгуулахад хямд төсөр байгаагүй нь лав.

	— Амбаар ч байхгүйтэй адил болоо шив! гэж Ильинишна шүүрс алдав. 

	— Уг нь амбаар шиг амбаар байсан юм сан... гэж Пантелей Прокофьевич дуртайяа угтуулан дуугарснаа үгээ ч гүйцэд хэлсэнгүй хий гараа савчихад тарианы үтрэм рүү явлаа.

	Бөмбөгний үлтэрхий, бууны сум сэглэж тарлан цоохор болсон байшингийн хана туурга эвгүй бөгөөд эзгүй юм шиг үзэгдэнэ. Өрөө тасалгаагаар салхи исгэрэн үлээж, ширээ, ванданг зузаан тоос хучжээ... Хамаг юм хумаа янзалж засахад их цаг шаардагдлаа.

	Маргааш нь Пантелей Прокофьевич дан мориор суурин орж, танил бага эмчээр «Казак Пантелей Мелехов хөл өвчтэй учраар явган явж чадахаа больж, эмчлүүлэх хэрэгтэй боллоо» гэсэн гэрчилгээ бичгийг дорхноо гуйж хийлгэлээ. Тэр гэрчилгээ Пантелей Прокофьевичийг фронтод явуулах зовлонгоос гэтэлгэв.

	Өвгөн баараггүй итгүүлэхийн тулд таяг тулж, хоёр хөлөө ээлжлэн доголсоор гацааны захиргаанд очиж тэр гэрчилгээгээ атаманд үзүүллээ.

	Татарск гацааны амьдрал дүрвэсэн хүмүүсийг буцаж ирсний дараах шиг ингэж арчаагаа алдаж хөглөж байсан удаагүй ажээ. Хүмүүс айл айлаар хэсэж, Хоперынхонд алдсан юм хумаа сураглаж, сүргээс салж төөрөлдсөн үнээ бярууг эрж хөдөө тал, гуу ганга нэгжиж тэнэнэ. Татарск гацааг их буугаар буудаж эхэлсэн анхны өдөр гацааны дээд үзүүрээс гурван зуун толгой суурь хонь алга болжээ. Хоньчдын ярих нь түрүүчийн сумны нэг бэлчиж явсан сүргийн өмнө дэлбэрмэгц хонинууд сүүлээ хавчаад тал руу ухаан жолоогүй хуйлраад арилжээ. Тэднийг улс амьтан орхиж зугтсан гацаандаа эгж ирээд долоо хоносны дараа гацаанаас дөчин модны зайтай Еланий суурины нутгаас олцгоожээ. Тэгээд тууж ирээд ялгаж янзалтал сүргийн тэн хагас нь огт танихгүй им тэмдэгтэй айлын хонинууд байж, харин өөрсдийн гацааны хониноос тавь гаруй толгой дутжээ. Мелеховын ногооны газраас Богатыревын оёдлын машин олдож, харин Пантелей Прокофьевич амбаарынхаа дээврийн нимгэн төмрийг Аникушкагийн үтрэм дээрээс олж авчээ. Иймэрхүү явдал саахалт гацаанд ч зөндөө гарчээ. Татарынхан Дон орчмын хол, ойрын гацаагаар хэзээ хойно болтол хэсүүчилж, уулзаж учрах бүрдээ «Өрөөсөн эвэртэй, халзан шарагч үнээ үзээгүй биз?», «Хүрэн бухан бяруу танайхаар шингээчхээгүй байгаа?» гэж асууж сураглацгаах нь үргэлжилсээр байв.

	Казак зуутынхны аяны тогоо цэргийн халуун тогоонуудад нэгээр тогтохгүй нэг хэсэг бярууг чанаж болгосон авч горьдлого тасраагүй эзэд нь алдсан болгон амар олддоггүй юм байна гэдэгт итгэн итгэтлээ хээр талыг цөхрөнгөө бартал нэгжицгээлээ.

	Пантелей Прокофьевич цэргийн албанаас чөлөөлөгдөөд барилга байшин, ногооны газраа базааж янзлав. Үтрэм дээр дутуу цайруулсан будаа хөглөрч, ховдог хулганууд ухаж төнхөвч өвгөн түүнийгээ цайруулахыг бодсонгүй. Хашаа хороо нь задгай, амбаар нь ор суурьгүй арилж, хамаг аж ахуй нь харж үзэхийн аргагүй эвдэрч сүйдчихээд байхад яаж будаа цайруулж суух билээ дээ? Бас тэгээд тэнүүн сайхан намар байсан болохоор будаа цайруулах гэж яарахын хэрэггүй байжээ.

	Дуняшка, Ильинишна хоёр байшингаа шавардаж шохойдож, түр зуурын хайс хорго барих зэрэг аж ахуйн бас бус зүйлийг засаж додомдох талаар Пантелей Прокофьевичид аль байдгаараа туслалцав. Арай гэж шил олж цонхоо шиллэж, гадаа гал зуух, худаг хоёроо цэвэрлэж авцгаав. Өвгөн өөрөө худаг лайдаж байж даарчихсан бололтой долоо хоног хэртэй ханиалгаж найтаалган, цамцаа нэвтэртэл хар хөлс асгаруулж явлаа. Гэсэн ч нэг суултаар хоёр шил нэрмэл хөнтрөөд халуун пийшин дээр гарч жаахан хажуулахад өвчин нь ор сэвгүй арилдаг байжээ.

	Григорийгоос мөн л сураг чимээ алга хэвээр. Гэтэл аравдугаар сарын хуучаар Григорий эрүүл саруул, гэртээ Воронежийн губернид хороотойгоо явна гэдгийг Пантелей Прокофьевич огт санаандгүй байж байгаад олж мэджээ. Тэр тухай Григорийтой нэг хороонд байж байгаад шархтаж тэдний гацаагаар дайрч өнгөрсөн нэг казак хэлжээ. Өвгөний сэтгэл хөгжиж баярласандаа бие эвгүйтэхэд уухаар зориуд улаан чинжүү уусгаж бэлтгэсэн нэрмэлийнхээ сүүлчийн ганц шилийг ууж бүхэл өдөржингөө үг яриа дэлгэж, залуу эр тахиа шиг соосолзон, дайралдсан хүн болгоныг ээрч:

	— Дуулсан уу? Григорий маань Воронежийг авчихжээ! Шинэ тушаалд дэвшиж дахиад дивиз, магадгүй корпус ч командлах юм байх гэж дуулдана. Түүн шиг дайчин сайн эрийг эрээд олохгүй вий! Чи ч мэдэх хойно доо... гэж баярласан сэтгэлээ ярьж сайрхах сан гэж хорхой нь гозгонохдоо худлаа бурна.

	— Чиний хүү ч баатар эр ээ! гэж гацааныхнаа хэлэхэд тэнгүй баярласан Пантелей Прокофьевич нүдээ ирмэж:

	— Хэнийгээ дуурайвал баатарлаг биш байх билээ? Биеэ магтаж байгаа биш, би ч залуудаа түүнээс ч доргүй явсан юм! Хөл маань саад болсноос биш ингэж ч лойхгүй байсан! Дивизийг нь ч больё, зуутыг яаж захирахыг мэдэх л байсан! Мань мэтийн иймэрхүү өвөгчүүлийг фронтод ахиухан явуулбал ингэж муусайн харчуулыг дийлэхгүй нэг дороо бэвгэнэж байхгүй аль хэдийнээ Москваг авчих байсан... гэв.

	Тэр өдөр Пантелей Прокофьевичийн уулзаж ярилцсан хамгийн сүүлчийн хүн нь Бесхлебнов өвгөн байлаа. Түүнийг Мелеховын хашааны хажуугаар гарахад Пантелей Прокофьевич дуудалгүй өнгөрөөж тэссэнгүй.

	— Ээ, хүлээж бай хө. Филипп Агевич! Сайн сууж байна уу? Манайхаар орооч, жаахан хууч хөөрье гэлээ.

	Бесхлебнов хүрч ирээд мэнд усаа мэдэлцэв.

	— Миний Гришкагийн ямар хэрэг мандуулж байгааг дуулаа юу? гэж Пантелей Прокофьевич асуулаа.

	— Юу болчихоо вэ?

	— Юу болох вэ, дахиад л дивиз өгөө биз? Мөн ч мундаг юм командлах болжээ!

	— Дивиз үү?

	— Тэгэлгүй яах вэ, дивиз! 

	— Үгүй ер! 

	— Тэгж ээ хө! Өөр хэнд өгнө гэж чи санана?

	— Яриа юу байх вэ!

	Пантелей Прокофьевич, Бесхлебнов өвгөнийг бахархлын нүдээр ажиж сэтгэл сэргээсэн амттай сайхан яриагаа үргэлжлүүлж: 

	— Ёстой л ховор эрдэнэ шиг хүү заяажээ. Энгэр дүүрэн одонтойг чи юу гэж бодно! Хэчнээн удаа шархтаж гэмтсэн гэж санана! Өөр хүн байсан бол аль дивангарт цаашаа харсан. Тэр чинь Григорийд юу ч биш, галуу усаа сэгсрэхтэй адилхан. Ийм жинхэнэ казак эрс дөлгөөн Донд одоогоор төрөөгүй байна! гэхэд үг яриа цөөтэй Бесхлебнов өвгөн:

	— Төрөөгүй нь ч төрөөгүй л байж. Төрлөө ч гэсэн гийгүүлэх юмаар бага л байна гэж бодлогошрон өгүүлэв.

	— Үгүй ээ, яагаад гийгүүлэх юмаар бага байдаг билээ? Тэдний улаантныг хөөгөөд Воронежоос өнгөрч Москва руу дөхөж очоод байгааг хараач. 

	— Тун ч удаан дөхөж очиж байна даа...

	— Үүнээс түргэн болохгүй, Филипп Агевич. Чи сайн ойлго. Дайн байлдаанд яарч сандарвал юу ч хийж болдоггүй юм. Яарвал даарна гэж бий. Юм болгоныг алгуурхан, газрын зураг зураг, тэдний тэр янз бүрийн төлөвлөгөөний дагуу хийх хэрэгтэй... Оросын харчуул хумхын тоос шиг олон. Гэтэл манай казакууд хэчнээн билээ? Атга шороо гэсэн үг! 

	— Тэр бүгд ч тийм л байжээ. Гэлээ гэхэд манайхан удаан тэсэж байж чадахгүй. Өвөл болоход урилгагүй зочид ахиад л орж ирнэ гэж улс амьтан ярьцгааж байна.

	— Москваг нь мулталж авахгүй бол дахиад л наашаа ирнэ гэж миний энэ хэлж байгаа ч зөв л дөө.

	— Чи бол авна гэж бодож байна уу?

	— Авах л ёстой, тэгэхдээ чухам юу болж тарахыг бүү мэд. Манайхан давахгүй гэж үү дээ? Казакийн бүх арван хоёр зам цэрэг хуйгаараа хөдлөөд давахгүй гэж үү?

	— Ёстой бүү мэд. Ингэхэд чи байлдаж ханаа юу?

	— Миний байлдах ч гайгүй хэвтэнэ! Хөл маань согоггүй байсан бол би дайсантай яаж тулалдахыг үзүүлээд өгөх байсан! Бидний өвөгчүүл чийрэг улс шүү.

	— Тэр чийрэг өвөгчүүл чинь Донын наад биеэр улааныхаас ухаан жолоогүй зугтаж, оодон дээлтэй хүн ганц ч үлдээгүй, цөмөөрөө тайлж хаялаад шалдан нүцгэн гүйлдэж явсан гэж улс амьтан ярилцах юм. Тэр хавийн газрыг алтан зул цэцэг бүрхсэн юм шиг оодон шар нэхий дээлээр шарлаж байсан гэж улс шоолж инээлдэх болжээ! гэхэд Пантелей Прокофьевич Бесхлебновыг хялавхийж харснаа:

	— Худлаа байлгүй! Зарим нэг нь хөнгөлөх гэж хувцсаа хаясан байж магадгүй л дээ, түүнийг улс амьтан зуу дахин өсгөөд бурж байгаа байлгүй! Бүтэн нэхий дээл бол хайран гэх сэн, муусайн оодон дээл ч яамай хэвтэнэ! Түүнээс чинь амь чухаг биз дээ? Үгүй юү? Тэр болгон өвөгчүүл дээл хувцастайгаа яаж гүйж чадах билээ. Энэ муухай дайнд ёстой л анч нохой шиг хөлтэй байвал таарна. Гэтэл над шиг хүн тийм хөлийг газрын хаанаас олох билээ? Ингэхэд Филипп Агевич, чи чухам юунд нь шаналаад байна даа? Уучлаарай, та минь, чи тэр муусайн оодон дээлээр ямар золигоо хийх гээ вэ? Хамаг учир оодон юм уу бүтэн нэхий дээлд биш, дайсныг амжиж няцаахад байгаа юм гэж би хэлж байна уу, үгүй юү? За баяртай, үг олдож үхэр холдлоо ажил зөндөө байна. Ингэхэд нөгөө тугалаа олсон уу? Эрсээр л байна уу? Сураг алга уу? За гайхах юу байх вэ. Хоперынхон гүнцэглэж орхио биз! Харин дайны талаар гэвэл эргэлзэж хургалзсаны хэрэггүй, муусайн харчуулыг манайхан дийлэхдээ л дийлнэ! гэж хэлээд Пантелей Прокофьевич байшингийнхаа довжоо өөд ихэрхүү янзтай хазганан алхав.

	Гэтэл «муусайн харчуулыг» дийлнэ гэдэг тийм ч амаргүй хэрэг боллоо... Казакуудын сүүлчийн давшилт ч хохиролгүй өнгөрсөнгүй. Базаахгүй сонин сонсоод Пантелей Прокофьевичийн хөгжүүн сэтгэл цагийн дараа гутран барайлаа. Худгийн хүзүүвч хийх дүнз цавчиж байтал үхэл хатлын уй гашуу болж эхнэр хүүхнүүд орилолдох чимээ сонстжээ. Орилоон хашхиралдаан ойртон ирэхэд Пантелей Прокофьевич юу болсныг мэдээд ир гэж Дуняшкаг явуулав.

	Ган сүхээ цавчиж асан модонд шааж тогтоогоод:

	— Хэн үхэж орхисныг мэдээд ир гэлээ.

	Дуняшка төдхөн буцаж ирээд, Филоновын фронтоос алуулсан гурван казак Аникушка, Христоня, бас гацааны нөгөө үзүүрийн арван долоотой нэг залуу гурвыг авчирчээ гэж мэдээлэв. Түүнийг сонсоод гол нь гонсойн Пантелей Прокофьевич малгайгаа авч:

	— Сайн төрөл олох болтугай! гэж залбираад, — Мөн ч сайн эрчүүл юм сан... гэж харамсан үглэж, саяхан Христонятой хамт Татарск гацаанаас цэрэг дайчилгааны газарт очиж байснаа санав.

	Ажил хийх урам нь хугарав. Аникушкагийн эхнэр хутгалуулчихсан юм шиг учир зүггүй орилж чарлахад Пантелей Прокофьевичийн элэг зүрх эмтэрч эхлэв. Тэгээд туйлдаж ядартлаа орилж байгаа эмэгтэйчүүлийн дууг сонсохгүйн тулд гэртээ орж хаалга үүдээ дангинатал хаалаа. Том өрөөнд Дуняшка эжийдээ уйлагнан байж:

	— Эжий, би харсан чинь Аникушкагийн толгой бараг алга, хутгачихсан бөөн будаа шиг юм болчихжээ. Ёстой аймаар юм! Тэртээ холоос өмхий ханхлаад... Яах гэж авчраа юм бол, бүү мэд! Христоня тэрэгний арлаар нэг юм дээшээ хараад хэвтэнэ, хөл нь шинелиэсээ илүү гарчихсан санжганаж явна... Христоня дун цагаан болчихжээ! Харин баруун нүдний нь доохонтой зоосны чинээ том нүх онгойж, чихний нь ар талд цус нөжирчихсөн харагдлаа гэж ярив.

	Пантелей Прокофьевич байж сууж ядахдаа нэг сайн нулимж, гадаа гараад сүх, сэлүүр хоёрыг авч Дон руу хазганан одов. Тэгээд явах зуураа, гадаа гал зуухны хажууд тоглож асан Мишаткад:

	— Намайг хуурай гишүү огтлохоор Дон руу явлаа гэж хөгшинд хэлээрэй. Миний хүү, мэдэв үү? гэж хэлэв.

	Донын цаадах ойд анир чимээгүй налгар сайхан намрын урь хоргодож, улиангарын хатсан навчис, шаржигнан унана. Нохойн хошууны бутнууд дөл авалцах мэт улайрч, сийрэг навчны завсраар час улаахан үр галын дөл шиг улалзана. Нарсны тос дааварласан холтосны гойд эхүүн хурц үнэр ойгоор нэг анхилна. Салаа салбар ихтэй үхэр бөлжиргөнө газар хэрж сүлжилдэн хэрэлдсэн мөчрүүдийн нь доогуур бөлжиргөнийн булцайж болсон цайвар хөх молцгууд нарнаас хярж нуугдан цухалзана. Сүүдэр газрын бог өвсөн дээгүүр шүүдэр хяруу их үд болтол байж, цантаж цайрсан аалзны шүлс мөнгөн утас шиг гялтганана. Гагцхүү ажилч тоншуулын мод тогших, бөлжиргөнө түүгч бяцхан шувуудын шагшран шивнэлдэх чимээ л тодоос тод дуулдана.

	Ой модны дуу чимээгүй, сүрлэг үзэсгэлэнт байдал Пантелей Прокофьевичийн сэтгэлийг номхруулж, бут сөөг сүлжин, унаж хэвтэгнэсэн нойтон навчсыг хөлөөрөө самардан явахдаа «Амьдрал гээч ийм л байх юм. Саяхан амьд явсан хүмүүсийг одоо оршуулах гэж байх юм даа. Мөн ч сайхан эрчүүлийг сөхрүүлчихжээ. Тун саяхан Дарьяг Доноос гаргаж авч байхад манийгаа эргэж ирээд зогсож байсан шүү дээ. Ээ чааваас, Христоня! Очиж очиж чамайг дайсны сум оночих гэж дээ... Аникушкаг бас... ууж идэж, инээж ханиах дуртай, ямар хөгжилтэй хүн байлаа... Ингээд цугаараа талийчих гэж дээ...» гэж бодлоо. Пантелей Прокофьевич Дуняшкагийн ярьсныг санаж малийтал инээж явдаг Аникушкагийн сахал үсгүй мөлчгөр царайг сэтгэлдээ дурсан бодож, одоо тэгэхэд тархи толгой нь бяцарч, амьсгаа хураачихсан байна гэхээс сэтгэл ухаанд нь огтхон ч бууж өгөхгүй байлаа. Беслебновтой ярилцсаныг санаж «Дэмий ч Григорийг магтаж, бурхан сахиус хилэгнүүлж орхив уу даа. Григорий маань одоо аягүй бол суманд өргөөд хаа нэг газар хэвтэж байдаг болов уу? Битгий л тэгээсэй, бурхан минь! Тэгвэл мань хөгшчүүл хэнийхээ гарыг харж суух билээ?» гэж өөрөө өөрийгөө зэмлэв.

	Бутын цаанаас ойн цууцаль сүрхийн босоход Пантелей Прокофьевич гэнэт айхавтар цочиж, яах ийхийн завдалгүй дальсхийн нисэн одож байгаа шувууны хойноос гөлрөн харлаа. Тэгснээ бяцхан намгийн хажуу дах хэдэн бут гишүүг олзуурхан огтолж эхэллээ. Ажиллаж байхдаа юуны тухай бодож санахгүй байхыг хичээлээ. Ганцхан жилийн дотор өчнөөн төчнөөн төрөл садан, танил талынхыг үхэл алгадсан болохоор түүнийг бодохоос гол нь горойж, дэлхий ертөнц тэр аяараа ямар нэг хар бараан хагт хучигдах шиг болж бүүдийж харанхуйлна.

	Элдвийн муусайн юм бодож санахгүйн тулд

	— Энэ л бутыг унагаж явъя! Сайхан гишүү байна! Хашаа сүлжихэд яг таарна гэж өөрөө өөртэйгөө чанга гэгч ярилаа.

	Ажлаа дуусаад Пантелей Прокофеьвич хүрмээ тайлж огтолж овоолсон гишүү сандайлж суугаад, хатсан навчны аагын үнэрийг хомхой амьсгалан, цэнхэр униар татсан алсын бараа, алтан намрын өнгө орж эцсийнхээ удаа гоо үзэсгэлэнгээ гайхуулан буй тэртээ холын хэсэгхэн ойг удтал ширтлээ. Хажуухантай нь хар агчийн бут намрын хүйтэн нарны туяанд жигтэйхэн гоё үзэгдэж аранзал улаан навчис санжганасан саглагар мөчрүүд нь газраас нисэж байгаа үлгэрийн шувууны далавч мэт дэрийлцэнэ. Түүнийг Пантелей Прокофьевич удтал хачирхан ажиж байснаа санаандгүЙ намаг руу хартал толь шиг тунгалаг тогтуурь усны өнгөн дээгүүр хөвж яваа том том булуу цагаан загасны бараан бор нуруу, сэлүүр, годгонож байгаа час улаан сүүл нь хүртэл үзэгдэнэ. Найман ширхэг загас байлаа. Тэд заримдаа хонхон цэцгүүдийн хөвүүр ногоон навчин доогуур нуугдаж дахиад тунгалаг усанд гарч бургасны живж байгаа нойтон навчсыг шүүрнэ. Намаг намар тийшээ ширгэж булуу цагаан барихад онцын төвөггүй болдог ажээ. Пантелей Прокофьевич баахан эрж эрж, саахалт нуурын дэргэдээс хөсөр хэвтсэн ёроолгүй сүлжмэл суулга олж намаг дээр буцаж ирээд өмдөө тайлж, хүйтэн уснаас бие зарайж янцагласаар загас барих ажилд орлоо. Өвдөгцөө шаварт умбачин, ус булингартуулсаар намаг захлан явж, сүлжмэл суулгыг ус руу хийж, амсрыг нь намгийн ёроолд шахан утгаж, одоо л мундаг том загас чавхдан тэлчлэх байх гээд суулга руугаа гараа хийв. Тэгж мэрийснийх амжилт гарч, тус бүр арван фунтийн гурван булуу цагаан барьж авлаа. Хүйтэн уснаас муу хөл нь татаж эхэлсэн учраас дахиад загас барьж чадсангүй. Олз олбортоо баярласан өвгөн намгийн өлөнгөөр хөлөөр арчиж хувцаслаад дулаацахын тулд дахиад гишүү огтолж эхэллээ. Энэ ч аргагүй л олз байлаа. Санамсаргүй байж байгаад бараг хагас пүү загас барина гэдэг тэр болгон тохиолдох биш! Загас агнуур өвгөний сэтгэлийг хөгжөөн элдэв муусайн бодлоос холдуулав. Дараа ирж үлдсэн загасыг барих санаатай сүлжмэл суулгыг найдвартай газар нууж, гахайн тоорой шиг бүдүүн цагаан булуунууд барьж гаргаад эрэг дээр шидэж байхыг хүн харчхаагүй байгаа гэж болгоомжлон эргэн тойрон харлаа. Тэгснийхээ дараа багласан гишүү сүлбэж холбосон загасаа үүрэглэн Дон руу яаралгүй одлоо.

	Өвгөн хариад маасалзан инээмсэглэж Ильинишнад загас барьснаа бөөн баяр болгон ярьж зэсэн улаан туяа татан гялтганасан булуу цагаан загаснуудаа дахин шохоорхсон боловч Ильинишна дурамжхан янзтай арилгаж янзлав. Тэр нь алагдсан хүмүүсийг очиж үзээд, уйлж унжиж сэтгэлээр уначихсан ирээд байсан ажээ.

	— Аникейг очиж харахгүй юм уу? гэж Ильинишна асуулаа.

	— Үгүй. Ямар үхсэн хүн үзээгүй биш дээ? Үздэгээ үзсэн, болох нь тэр!

	— Чи очмоор юм даа. Эвгүй биш үү. Ирж салах ёс хийсэнгүй гэлцдэг байгаа даа.

	— Олон юм бүү үглээд бай! Би түүнтэй ямар ураг барилдаж явсан биш. Надад түүнтэй салах ёс хийгээд байх юм алга! гэж Пантелей Прокофьевич уурлав.

	Тэгээд хэр оршуулга дээр ч очсонгүй, өглөө нь Донын цаад бие гараад бүхэл өдөржингөө тэнд байжээ. Оршуулгын хонхны дуу ой дотор сонстоход малгайгаа авч залбирснаа, дараа нь яаж ингэж удаан хонх цохиж болдог юм бэ! Хонх нэг л дуугаргавал болоо биз. Гэтэл ингэж бүтэн цагаар балбаж байх гэжээ. Ингэж хонх балбаснаараа хүмүүсийн элэг зүрхийг эмтэлж, үхэл хатлыг санагдуулахаас өөр ашиг юу байна гэж хар ламд хүртэл үсчин уцаарлалаа. Тэгсэн тэгээгүй намар болоход хамаг юм, хатаж ойчиж байгаа навч, цэлмэг хөх огторгуйд гуаглалдан нисэж яваа галуун цуваа, сүнс сүлд нь арилж хэвтгэнэсэн өвс ногоо цугаараа үхэл хатлыг санагдуулна...

	Пантелей Прокофьевич хүнд хэцүү гаслан зовлонгоос холуурхан явах гэж хэчнээн мэрийсэн боловч удсан ч үгүй шинэ зовлон сэтгэлийг нь донсолгов. Хоол идэж суусан Дуняшка цонхоор харчхаад:

	— За бас алуулчихсан нэгийг нь фронтоос авчирч явна!

	Сүйх тэрэгний хойноос эмээлтэй морийг уячихсан, алгуурхан ирж явна... Морьдыг нь нэг хүн жолоодож, үхдэл нь шинелиэр хучаатай хэвтэж байна. Хэн жолоодож яваа нь цаашаа хараад суучихсан танигдахгүй байна. Манай гацааных уу? Биш үү?... гээд сайн ажигласнаа, хацар нь ямбуунаас цагаан болтол цайгаад: — Үгүй энэ чинь... Үгүй энэ чинь... гэж амандаа шулганаад гэнэт Гришаг авчирч явна!... Морь нь мөн байна! гэж хашхирч орилоод гүйж гарлаа.

	Ильинишна ширээний цаанаас босолгүй алгаараа нүдээ таглав. Пантелей Прокофьевич бандан дээрээс арай гэж босоод сохор хүн шиг гараа сунган тэмтэрсээр хаалга руу явлаа.

	Прохор Зыков хашааны хаалга нээж байшингийн довжоон дээрээс хар хурдаараа бууж ирж яваа Дуняшкаг хялавхийн хараад гутрангуй янзтай:

	— Зочноо хүлээж ав... Ирнэ гэж санаагүй биз дээ? гэв.

	Дуняшка гар хуруугаа нухчин:

	— Хайрт минь, чи! Хөөрхий ах минь! гэж дуу алдан орилов.

	Прохор, Дуняшкагийн нулимс болсон нойтон нүүр, байшингийн довжоон дээр дуу шуу ч үгүй гөлрөн зогсож байгаа Пантелей Прокофьевич хоёрыг ажиглаж мэдсэнийхээ дараа сая учрыг ойлгож:

	— Битгий айцгаа, битгий айцгаа! Цаадах чинь амьд. Хижиг тусаад хэвтчихсэн гэлээ.

	Пантелей Прокофьевич тамир алдран ар нуруугаараа үүдний хөндөл налав.

	Дуняшка аавынхаа өөдөөс харж:

	— Амьд аа!!! Гриша амьд! Сонсож байна уу?! Өвдөхлөөр нь авчирчээ! Эжийд очиж хэлээч! Юу гээд зогсоод байгаа юм бэ? гэж инээх уйлах хослуулан хашхичлаа.

	Прохор морьдоо хашаанд хөтөлж оруулах зуур:

	— Пантелей Прокофьевич, битгий ай! Авчрах ч амьд авчирсан, харин биеийн байдал нь тун базаахгүй... гэв. Пантелей Прокофьевич хэд тэнтэр тунтар алхаад нэг гишгүүр дээр нам суулаа. Дуняшка эжийгээ тайтгаруулахаар өвгөний хажуугаар гэр лүүгээ хуй салхи шиг дэгдэн оров. Прохор морьдоо үүдний хажууд зогсоож Пантелей Прокофьевичийг хараад:

	— Юу гээд суугаад байгаа юм бэ! Хөнжил авчир, дамнаж оруулъя гэв.

	Өвгөн дув дуугүй суусаар нүдний нь нулимс мөндөр шиг бөмбөрөн асгарч, нүүрийн нь ганц ч булчин хөдлөхөө болиод мэлийн гөлөрнө. Залбирах гэж хоёр ч удаа гараа өргөсөн боловч духандаа хүргэж чадахгүй тэнхээ алдарч хоолой нь зангирч хий л бүлхэлзэнэ.

	— Чи минь ингэхэд ухаан алдталаа айчихжээ гэж Прохор өрөвдөнгүй маягаар хэлээд: — Би л урдаар хүн явуулж та нарт мэдэгдсэнгүй нь тусгүй болжээ дээ? Би л ёстой тэнэглэжээ! За, Прокофич өвчтөнөө оруулъя. Танай гудас хаа байна. Эсхүл дамнаад оруулах уу? гэлээ.

	— Жаахан азна... гэж Пантелей Прокофьевич янцаглан: — Хөл даагдахгүй байна... Алуулчхаж гэж бодлоо... Ашгүй дээ... Ингэнэ гэж санасангүй.... гээд хуучин цамцныхаа захны товчийг мулт татан энгэрээ ярж, амаа том гэгч ангайн агаар амьсгалж гарлаа.

	— Прокофьевич, бос, бос! Бид хоёроос өөр дамналцах хүн алга уу? гэж Прохор яаруулав.

	Пантелей Прокофьевич арай гэж хүчлэн босож, довжооноос бууж ирээд шинелийг сөхөж ухаангүй хэвтэж байгаа Григорийг тонгойн харав. Дахиад л хоолой нь бүлхэлзэн зангирсан боловч сэтгэлээ хатамжлан Прохор луу эргэж:

	— Хөлөөс нь барь. Дамная гэв. 

	Григорийг үүдний өрөөнд оруулж гутал хувцсыг тайлаад орон дээр аваачиж хэвтүүллээ. Гэтэл Дуняшка гал зуухнаас сандарчихсан:

	— Аав аа! Эжий муудлаа... Наашаа ир! гэж хашхирлаа.

	Ильинишна галын өрөөний шалан дээр хэвтэж байлаа. Дуняшка сөхөрч суугаад зэвийж хөхөрсөн нүүр лүү нь ус, цацна.

	— Гүй. Капитоновна чавганцыг дууд, бушуул! Тэр чинь цус ханачихдаг юм. Эжийн цус ханахгүй бол горьгүй нь гэж хэл, багаж магажаа аваад ирэг! гэж Пантелей Прокофьевич тушаалаа.

	Дуняшка эрд гараагүй бүсгүй болохоор үс гэзгээ сэгсийлгэчхээд гүйж чадсангүй нэг алчуур шүүрч аваад толгойгоо битүүлэх зуур:

	— Хүүхдүүд ч үхтлээ айж орхилоо. Бурхан минь, юу гэгчийн гай вэ... Аав цаадуулаа харж байгаарай, би одоохон гүйгээд ирье! гэлээ. 

	Дуняшка уг нь хурдхан ч болов тольдоод авах гэсэн байх. Гэтэл хамаг ухаан нь сэргэсэн Пантелей Прокофьевич аягүй муухай харахад Дуняшка гал тогооноос год үсрэн гүйж гарлаа.

	Дуняшкаг хашааны явган хаалгаар гүйж гарахад Аксинья дайралдлаа. Аксинья цагаахан царайдаа дусал ч цусгүй мэт болчихсон бургасан хайс налж, хоёр гараа мэдээгүй юм шиг унжуулчихсан зогсов. Манантсан хар нүдэнд нь нулимс үл гялтганавч гаслан шаналж, гуйж залбирч буй шинж илт байхад Дуняшка агшин зуур саатан зогсож өөрөө бараг мэдэлгүй.

	— Амьд, амьд! Хижиг тусчихжээ гэж хэлчхээд догдлон бондгоносон хоёр мээмээ гараараа дарж, мухар нарийн гудамжаар жирийлгэн одлоо.

	Мелеховын хашаа руу зүг бүрээс үгэнд дуртай эхнэр хүүхнүүд сандчин гүйлдэв. Тэд Аксиньяг Мелеховын явган хаалганаас яаралгүй холдож явснаа гэнэт түргэлэн алхалж, тэгснээ тонгойн нүүрээ алгаараа таглаж байхыг харцгаалаа.

	Григорий сар болоод эдгэрлээ. Арван нэгдүгээр сарын хорьдоор анх удаа орноос босож, хэнхэрцэг яс шиг туранхай өндөр юм тасалгаа дотуур тэнтэр тунтар алхалж, цонхны хажууд очиж зогслоо. Саравчны сүрлэн дээвэр, газар дээгүүр шинэхэн цас нүд цоргин гялтганана. Нарийн гудамжаар чарганы мөр дурайж, бургасан сүлжээ хайс, ургаа модыг бүрхсэн сэвсгэр хөх цан хүүрэг шингэж байгаа нарны туяанд өнгө булаалдан солонготно.

	Григорий бодлогошрон инээмсэглэж, ширвээ сахлаа горзгор ясан хуруугаараа илбэн цонхоор удтал харж зогслоо. Ийм сайхан өвлийг огт үзэж байгаагүй шиг санагдаж, юм бүхэн цоо шинэ, ер бусын учир утгатай мэт үзэгдэнэ. Өвчилснөөсөө хойш хараа нь ч хурц болсон мэт, эргэн тойрон байгаа шинэ зүйлийг ялган илрүүлж, хэзээ язааны мэддэг зүйлдээ орсон өөрчлөлтийг ч таньж эхлэв.

	Гацаанд болон аж ахуйд болж байгаа бүхнийг хачирхан сонирхох урьд түүнд огт байгаагүй тийм шинж чанар Григорийн зан араншинд гэнэт бий боллоо. Аж амьдралын, хамаг юм ямар нэг нууцлаг, шинэ утга санаатай үзэгдэж анхаарлыг нь татна. Цоо шинээр бий болсон орчлон ертөнцийг Григорий үл мэдэг гайхсан нүдээр ширтэж, гэнэн цайлган хүүхдийн инээмсэглэлээр мишилзэн инээвхийлж царайны нь гүжир догшин дүр, нүдний нь зэрлэгдүү харц гайхалтай өөрчлөгдөж, завжны нь гүн урт үрчлээснүүд багасах шиг болж байлаа. Заримдаа хар багаасаа ижил дасал болсон гэр ахуйн юухан хээхнийг хөмсгөө солбилзуулан байж, яг л алс холын өөр орноос ирсэн, тиймэрхүү юмыг амьдралдаа анх удаа харж байгаа хүн шиг жигтэйхэн хачирхсан байдлаар эргүүлж тойруулж үзнэ. Нэг өдөр Григорий утасны ээрүүлийг дээгүүр доогуур нь шагайж байгаад үзэж байхыг Ильинишна хараад мэл гайхжээ. Эжийгээ орж ирэхлээр Григорий жаахан эвгүйрхсэн янзтай ээрүүлээс холдсон гэдэг.

	Түүний хэрзгэр өндөр биеийг Дуняшка инээд алдалгүй харж чаддаггүй байв. Григорий тасалгаануудаар дан цагаан өмд цамцаараа, элбэгдэж шувтарсан дотуур өмдөө өрөөсөн гараараа барьчихсан хатаж гурзайсан хөлөө тэнцэж ядан зөөж тавьсаар бөгцийж явдаг байв. Харин суухдаа уначихаас айж ямар наг юмнаас заавал барьж түшнэ. Өвчтэй байхад ургачихсан хар үс нь гуужиж, үлдсэн туг үс нь айхавтар бууралтаж сүрхий сагсайж сэгсийжээ.

	Григорий толгойныхоо үсийг Дуняшкагаар элбэлцүүлэн хусчхаад дүү рүүгээ эргэж хартал цаадах нь үсний нь тонгоргийг шал дээр шидэж гэдсээ дараад орон дээр унаж, инээддээ бараг бүтэж үхэх шахлаа.

	Григорий, Дуняшкагийн инээж дуусахыг тэсвэртэй хүлээж сууснаа сүүл сүүлдээ тэссэнгүй чичиргэнэсэн сулхан нарийн хоолойгоор:

	— Ингээд байвал муугаа үзэх вий. Айлын бэр болох гэж байгаа хүүхэнд ичгэвтэр юм болно вий гэж жаахан гомдсон байдал үзүүлэв.

	— Ай, ах минь! Ай, хайрт ах минь! Би ер нь гадаа гарсан нь дээр... Чадал тасарлаа! Ай, чи юутай адилхан бэ! Ёстой л ногооны газрын мануухай! гэж Дуняшка зогсоо зайгүй эгшин инээх завсраа арай гэж хэллээ.

	— Хижгийн дараа чиний ямар болохыг харах юм сан. Тонгоргоо аваад аль, за юу! гэхэд Ильинишна Григорийг өмөөрч:

	— Ингэхэд чи юу гэж шоолж маяглаад байгаа юм бэ? Дунька, чиний тэнэг гэдэг нь! гэлээ.

	Дуняшка нулимсаа арчин:

	— Үгүй, эжий, үүний юутай адилхныг хараач дээ! Толгой нь нэл булдруу болсон, бөв бөөрөнхий шийгуа шиг, бас тэгээд тас хар... Ай, би болохоо байлаа! гэхэд Григорий:

	— Толь аль! гэж гуйлаа.

	Григорий толины жаахан хэлтэрхийд нүүр толгойгоо хараад өөрөө удтал чимээгүйхэн инээж байж билээ. Ильинишна сэтгэлд нь таалагдаагүй янзтай:

	— Хүү минь, юунд хусаа вэ дээ, уг нь тэр хэвээрээ байсан бол дээр сэн гэв.

	— Таныхаар бол халзан нь дээр байх нь ээ?

	— Энэ чинь даанч муухай байна шүү дээ гэхэд савангийн хөөс хутгаж суусан Григорий:

	— За, аль та нарын аясыг дагуулдаг юм! гэж уцаарлав.

	Гэрээс гарах боломжоо алдсан Григорий хүүхдүүдтэйгээ өдий төдий цагаар эрхэлж нааддаг болов. Тэдэнтэй юм болгоны тухай ярихдаа Натальяг дурсахгүйг хичээдэг байлаа. Гэтэл нэг өдөр Полюшка аавдаа эрхэлж байгаад: Аав аа, эжий маань бидэн дээр эргэж ирэх болов уу? гэж асуулаа.

	— Үгүй, хайрт минь, тэндээс эргэж ирдэггүй юм...

	— Хаанаас? Хүүрийн газраас уу?

	— Үхсэн хүн буцаж ирдэггүй юм...

	— Ер нь эжий маань үхсэн байдаг байгаа даа?

	— Үхэлгүй яах юм бэ? Үхсэн байлгүй яах вэ.

	— Би бодохдоо эжийг хэзээ нэгэн цагт биднийгээ санаад ирж... гэж Полюшка дуулдахтай үгүйтэй шивнэв.

	— Хайрт минь, эжийнхээ тухай битгий бодож бай, хэрэггүй гэж Григорий сулхан дуугаар аргадаж хэллээ.

	— Бодохгүй байж яаж болох юм бэ? Тэгвэл эд нар чинь эргэж очихоо больчихно биз дээ? Жаахан ч бодож болохгүй юу?

	— Болохгүй. За очиж Мишаткатай тогло гэж Григорий буруу харав. Өвчиндөө болоод зүрх зориг нь суларчихсан бололтой нүдний нулимс гүйлгэнэж түүнийгээ хүүхдүүдээс нуухын тулд нүүрээ цонхонд наалдуулан удтал зогслоо.

	Тэр бээр хүүхдүүдтэйгээ дайны тухай ярихыг дурладаггүй байлаа. Гэтэл Мишаткад нарт ертөнц дээрх хамгийн сонирхолтой юм дайн байлаа. Тэгээд яаж байлддаг, улааныхан ямар байдаг, тэднийг юугаар алдаг, яах гэж алдгийг эцгээсээ байн байн асууж шалгаадаг байлаа. Тэгэхэд нь Григорий царайгаа барайлган төвөгшөөж:

	— За бас л нөгөөдхөө үглээд эхлээ биз! Энэ дайны хэрэг чамд юу байна? Түүнд орвол хоёулаа зун загас яаж барихаа ярья. Чамд уурга засаж өгөх үү? Малын хашаанд очдог болмогц чамд адууны сүүлээр загасны урхи томж өгнө, за гэв.

	Мишаткаг дайны тухай ярихад нялх балчир хүүхдийн түвэг ээдрээгүй жирийн асуултад огтхон ч хариулж чадаагүй нь Григорийд ичгүүртэй санагдана. Яагаад тэгснийг бүү мэд. Тэр асуултад өөрөө өөртөө хариулаагүйдээ тэгсэн биш байдаг байгаа? Гэлээ ч гэсэн Мишаткагийн амыг хаана гэдэг тийм ч амаргүй байжээ. Мишатка загас барихад зориулсан эцгийнхээ төлөвлөгөөг анхааралтай сонссон мэт болж байснаа дахиад:

	— Аав, чи өөрөө дайнд явахдаа хүн алсан уу? гэж асуулаа.

	— За яршиг, цаашаа бай!

	— Хүн алахад аймаар уу? Алчхангуут цус нь гоожиж гардаг уу? Их цус гарах уу? Тахиа, хониныхоос их үү?

	— Энэ тухай ярихаа боль гэж би чамд хэлсэн шүү! гэхэд Мишатка хэсэг зуур дуугүй болсноо бодлогоширсон янзтай:

	— Өвгөө саяхан хонь төхөөрч байхыг би харсан. Би айгаагүй... Жаахан жаахан аймаар байсан ч огт айгаагүй! гэлээ.

	— Наадахыгаа хөөж зайлуул! Бас нэг хүн зовоосон амьтан гарч байгаа юм! Ёстой нэг барихлаараа тавихаа мэддэггүй амьтан! Наадахаас чинь зөвхөн дайн байлдааны тухай л сонсоно, дайн байлдаанаас өөр яриа мэдэх биш. Хүү минь чи тэр, балагтай муухай юмны тухай, уучлаарай, бурхан минь, ярьж байхын хэрэг байгаа юм уу даа? Нааш ир, май, боов ид, тэгээд жаахан ч атугай дуугүй сууж үз гэж Ильинишна уцаарлан дуудлаа. 

	Гэвч дайн байлдааны сураг чимээ өдөр өнжихгүй дуулдсаар байлаа. Фронтоос буцаж ирсэн казакууд Григорийг эргэж ирж Буденныйн морин цэргүүд Шкуро, Мамонтов хоёрыг бут цохисон тухай, Орёловын дэргэд болсон бүтэлгүй байлдааны тухай, фронтуудад ухарч эхэлсэн тухай ярьцгаадаг болов. Грибановка, Кардиналын дэргэд болсон байлдаанд Татарскаас дахиад хоёр хүн алагдаж, Герасим Ахваткиныг шархтай авчирч, хижиг туссан Дмитрий Голощеков нас барлаа. Хоёр удаагийн дайнд өөрийнхөө гацаанаас алагдсан казакуудыг Григорий толгойдоо тоолж үзэхэд нас барсан хүнгүй ганц ч айл Татарск гацаанд алга байлаа. 

	Григорийг гэрээс хараахан гарч явж чадаагүй байхад зуутын дарга Мелеховыг эмчийн комисст нэн даруй очиж гэрчилгээгээ дахин магадлуул гэсэн суурины атаманы захирамжийг гацааны атаман авчирлаа.

	— Явж чаддаг болмогцоо тэднээр хэлүүлэлгүй өөрөө очно гэсэн хариу бичээд явуул гэж Григорий уцаарлангуй өгүүлэв.

	Фронт Дон руу улам ойртсоор байлаа. Гацааныхан ухрах зайлах тухай ярьцгаадаг болж эхэллээ. Удсан ч үгүй насанд хүрсэн, бүх казакийг ухрахыг даалгасан тойргийн атаманы тушаалыг казакуудын чуулган дээр уншиж сонсголоо.

	Пантелей Прокофьевич чуулганаас ирээд тэрхүү тушаалын тухай Григорийд ярьж:

	— Яадаг байна аа? гэж асуухад Григорий мөрөө хавчиж:

	— Юу яах юм гэнэ ээ? Ухрах л хэрэгтэй. Тушаасан тушаагаагүй цөмөөрөө хөдөлнө гэв. 

	— Бид хоёрын тухай, цугтаа явах уу, Яах вэ? гэдгийг л би асууж байна.

	— Бид хоёр цуг явж чадахгүй. Би хоёр хоноод дан мориор суурин орж чухам ямар ангиуд Вёшкаар дайрч өнгөрөхийг мэдэж аль нэгэнд нь нийлнэ. Харин та дүрвэгсдийн хурмаараа явах хэрэгтэй. Эсхүл цэргийн ангид очиж оръё гэж бодож байна уу?

	— Түүнийг ч больё! гэж Пантелей Прокофьевич цочоод

	— Би тэгвэл өвгөн Бесхлебновтой явах минь. Ханиндаа явъя гэж урьж байна билээ. Томоотой сайн өвгөн, морь ч сайтай. Зэхэж аваад цугтаа гэлдэрдэг хэрэг. Миний муу гүү бузгай таргалчихсан. Хар муу үдээр, хагартлаа идсээр байгаад айхавтар муухай тангардаг болж билээ гэв.

	— За тэгээд цаадахтайгаа явж үз гэж Григорий дуртайяа дэмжээд: — Харин та нарын явах чиглэлийг одоо яриад тохиръё. Би ч тэр замаар явж магадгүй гэв.

	Григорий бичгийн савнаасаа Оросын өмнөд хязгаарын газрын зураг гаргаж ямар ямар гадаагаар дамжиж явах хэрэгтэйг эцэгтээ тодорхой ярьж өгчхөөд гацаануудын нэрсийг цаасан дээр бичиж эхэлтэл газрын зургийг их л бишрэнгүй харж суусан өвгөн:

	— Байз, битгий бич. Чи ч энэ талаар надаас илүү ойлгох хойно. Газрын зураг гээч амаргүй сүрхий эд, алдаа мадаггүй, шулуун зам заагаад өгдөг юм гэлээ гэхэд тэр зам надад таарахгүй бол би яаж түүгээр чинь явах юм бэ? Чи бол эхлээд Каргинскаар дайрч яв гэж байна. Түүгээр явахад шулуун гэдгийг би ойлгож байна. Тэртэй тэргүй тойрч явахаас хойш надад хамаа алга гэв.

	— Чамд тойрч явахын хэрэг юу байна?

	— Яагаад гэвэл Латышевт дүү бүсгүй маань байдаг. Тэднийхээс өөрөө өл залгаж, мориндоо тэжээл олж өгнө. Айлд хоновол хувийнхаа замын хүнсийг хороох болно. Цааш нь газрынхаа зургаар Астаховын суурин руу чигээрээ оч гэж байна. Тэгвэл би Малахов руу явна. Тэнд бас нэр холын хамаатан, үеийн найз бий. Тэднийд очвол бас өөрийнхөө өвсийг идүүлэлгүй, хүний өвсийг завшаад өнгөрч болно. Ямар бухлаар өвс ачиж явалтай биш, яаж мэдэх вэ, хүний нутагт үлдэж орхивол гуйж авах байтугай, мөнгөөрөө ч худалдаж авч олдохгүйг бодох хэрэгтэй.

	— Бас Донын цаана чамд төрөл садан байхгүй биз? гэж Григорийн эгдүүрхэн асуухад:

	— Тэнд ч бас бий гэв.

	— Тэгвэл тийшээ явахгүй юу?

	— Чи битгий золигтоод бай! Тоглоом тохуу хийлгүй ажил төрлөө ярь! Их цэцэн амьтан, тоглох цагаа олжээ! гэж Пантелей Прокофьевич уурлав.

	— Чамд тэгж хамаатан саднаа цуглуулж явахын хэрэг алга. Ухрах л юм бол ухрах хэрэгтэй. Хамаатан саднаараа хэсүүчилж явах, баяр болж байгаа биш!

	— Чи надад битгий заагаад бай. Би хаашаа явахаа өөрөө мэдэж байна!

	— Тэгвэл ерөөсөө дуртай зүг рүүгээ яв!

	— Би ямар чиний төлөвлөгөөгөөр явах юм уу? Ганцхан шаазгай л шулуухан нисдэг гэж чи сонссон уу? Цусаар урс, өвөл явж болдог сон бол огт замгүй газраар, ч хамаагүй зүтгүүлнэ. Чи ч их ухаантай болоод ийм шал балай юм ярьж байгаа байх аа! Дивиз командалж явсан гэх! гэж уцаарлав.

	Григорий, өвгөн хоёр баахан өөг төөг хэлэлцсэнээ Григорий тэр бүхнийг бодож үзээд, аавын нь үгэнд зөв юм олонтоо байгааг аргагүй хүлээх ёстой болж эвлэрэнгүй байдлаар:

	— Аав, битгий уурла, би таныг заавал өөрийнхөө маршрутаар явуулах гэж байгаа биш, өөрөө дураараа яв. Донын цаад биед би таныг эрж олохыг бодно гэв.

	— Аль түрүүний ингэж хэлэх байсан юм! Тэгэхийн оронд есөн жорын ойлгогдохгүй төлөвлөгөө маршрут гээд байх юм. Төлөвлөгөө ч яах вэ төлөвлөгөө л байгаа биз. Морио тэжээх юмгүй хаачих юм гэв.

	Григорийг өвчтэй байх үеэс өвгөн явахыгаа чимээгүйхэн бэлдэж, гүүг сүрхий нямбай тэжээж, чаргаа сэлбэж, шинэ эсгий гутал хийлгэж нойтон цагт норохгүй гэж өөрөө ширээр уллаад, эртээс шигшиж бэлдсэн овьёосыг том хүүдий дүүргэж авчээ. Ухарч зугтахад ёстой эзэн хүний ёсоор бэлтгэж аян замд хэрэглэгдэх бүхнийг урьдаас ян тан болтол зэхлээ. Сүх, гар хөрөө, цүүц, гутал оёж сэлбэх, багаж, утас, гутлын илүү ул, зан, хадаас, алх, эвхээстэй оосор, нарийн олс, бөөн давирхай, морины тах, тахны хадаас хүртэл цуглуулж ганц ухасхийхэд л чарганд тавьчихаар болгож брезентэд боосон байжээ. Гар жин хүртэл авч замд жингээр юу хийхийг Ильинишна асуухад:

	— Хөгшин, чи өтлөх тусмаа улам тэнэглэдэг болжээ. Ийм хамгийн наад захын юм ухаан санаанд чинь багтахгүй байна гэж үү?! Ухарч явахдаа би чинь өвс бордоо, будааны шаарыг жингээр худалдаж авах болно биз дээ? Тэнд өвс бордоог алд дэлмээр хэмжихгүй биз дээ? гэж зэмлэв.

	— Тэнд жин байдаггүй юм гэж үү? гэж Ильинишна гайхлаа.

	— Тэнд ямар жин байдгийг чи яаж мэдсэн юм? Тэндхийн хамаг жин нь мань мэтийг маллах хуурамч ч юм билүү. Юу ч байж мэднэ! Тэнд ямаршуу улс нутагладгийг би мэднэ! Гучин фунт юм худалдаж аваад бүхэл пүүний үнэ төлнө. Тэгвэл би зогссон газар бүрдээ хохирч байхад хүрнэ. Тэгсэнд орвол, ямар тээр болохоор биш, жингээ аваад явбал дээр! Та нар яах вэ, эндээ жингүйгээр аргалаад байх, тэр золигоор та нар юугаа хийх билээ. Цэргийн ангиуд дайрч өнгөрөхдөө өвс бордоог ямар хэмжиж авдаг биш... Хүүдий саваа дүүргэж байвал тэдэнд болох нь тэр. Тэр мухар толгойтой Чөтгөрүүдийг би нүдээрээ үзсэн, сайн мэднэ! гэж Пантелей Прокофьевич омогдлоо.

	Анхандаа Пантелей Прокофьевич хавар худалдаж авах гэж мөнгө зарахгүйн тулд хөнгөн тэргээ хүртэл чаргандаа ачаад явъя уу гэж байснаа бодож үзээд тэр балай бодлоо орхижээ.

	Григорий ч явахаар зэхэж эхэллээ. Маузер, винтов хоёроо цэвэрлэж үнэнч хань болж ирсэн сэлмээ янзалж, эдгэрснийхээ дараа долоо хоноод морио эргэж голилзсон тарган хондлойг хараад, өвгөн өөрийнхөө ганц гүүг тэжээгээгүй юм байна гэдгийг мэдлээ. Омголоншсон мориндоо арай гэж мордоод чилээг гартал гайгүй сайн давхиулж яваад гэртээ буцаж ирэх зуур өөрт нь тэгж санагдсан ч юм уу, Астаховын цонхоор нэг хүн бяцхан цагаан алчуураар даллах харагдлаа...

	Татарынхан гацаагаараа хамт явцгаахаар шийдлээ. Авгай хүүхдүүд хоёр хоног талх боов хийж, казак эрчүүлийн замд идэх элдэв шалдав хоол хүнс шарцгаав. Арван хоёрдугаар сарын арван хоёронд мордоцгоохоор тогтов. Орой нь Пантелей Прокофьевич өвс, овьёосыг чарганд хийж, өглөө үүр тэмдгэрэхтэй хамт нэхий дээл өмсөж, дээгүүр нь бүс бүслээд, бүсэндээ доторгүй арьсан бээлий хавчуулж, бурхны хөрөгт мөргөчхөөд гэр орныхонтойгоо салах ёс гүйцэтгэв.

	Удалгүй өчнөөн төчнөөн хөсөг тэрэг гацаанаас уул өөд цуварлаа. Гацааны захад хүртэл үдэж гаргасан авгай хүүхнүүд явагсдынхаа хойноос алчуураар удтал даллав. Тэгтэл талд явган шуурга босож, буцалж бужигнасан цасан мананд уул өөд алгуурхан авирч яваа хөсөг, хөсгийн хажууд зэрэгцэн алхалж яваа казакуудын аль аль нь үзэгдэхээ болилоо.

	Григорий Вешенск руу явахаасаа өмнө Аксиньятай уулзав. Үдэш гацааныхны гэрэл гэгээ унтарсан хойно тэднийхээр ороход Аксинья утас ээрч дэргэд нь Аникушкагийн бэлэвсэн авгай оймс нэхчихсэн юм ярьж суулаа. Гаднын хүн байгааг үзээд Григорий олон юм ярьсангүй. Аксиньяд:

	— Түр гараад ирээч, хэрэг байна гэлээ.

	Үүдний өрөөнд Григорий гараа Аксиньягийн мөрөн дээр тавьж:

	— Чи надтай ухрахаар явах уу? гэж асуулаа.

	Аксинья юу хэлэхээ бодож баахан дуугүй байснаа:

	— Аж ахуйгаа яах вэ? Гэр орноо? гэж аяархан хэлэв.

	— Хүмүүст захиад орхичих. Явбал дээр.

	— Хэзээ?

	— Маргааш ирж авна.

	Харанхуйд Аксинья инээмсэглэж:

	— Чамтай газрын мухар хүрсэн ч явна гэж би чамд аль эртэд хэлж байсныг санаж байгаа биз. Би одоо ч тэр хэвээр. Би чамд үнэн голоосоо хайртай. Юуг ч хайхрахгүй явна! Хэзээ чамайг хүлээж байх вэ?

	— Орой. Их юм битгий аваарай. Өмсөх, идэх юм л ахиухан авбал болох нь тэр. За баяртай.

	— Баяртай. Ороод гарах юм биш үү?... Энэ хүүхэн одоохон явна. Бараг зуун жил чинийхээ бараг харсангүй... Миний хайртай Гришенька! Харин би бодохдоо чамайг.... Үгүй! хэлэхээ больё. 

	— Үгүй, амжихгүй Одоохон Вёшка явалгүй болохгүй, баяртай. Маргааш хүлээж, байгаарай гэв.

	Григорийг үүдний гонхноос гараад хашааны явган хаалга хүрэхэд Аксинья баярлан инээмсэглэж, халуу төөнөсөн хацраа алгаараа үрчин нөгөө л гонхондоо зогссоор байлаа.

	 

	Δ

	 

	Вешенскээс цэргийн дүүргийн байгууллага болон арын албаны агуулахуудыг ар тийш нүүлгэх ажил эхэлсэн байв. Григорий дүүргийн атаманы газар очиж фронтын байдлыг лавлав. Атаманы туслагчийн үүрэг гүйцэтгэж байгаа залуухан хорунжий:

	— Улааныхан Алексеев суурины хавьдаа ирээд байна. Чухам ямар ямар ангиуд Вешенскээр дайрч өнгөрөх, ерөөсөө өнгөрөх эсэх нь бидэнд мэдэгдээгүй байна. Хэн нь ч, юугаа ч мэдэхгүй бушуухан л оргож зайлах гэж яарцгааж байгааг та өөрөө бэлээхэн харж байна... Танд зөвлөхөд одоо ангиа эрэлгүй шуудхан Миллерово орвол таны анги чухам хаа байгааг хурдан олж мэдэх байх. Ямар ч гэсэн танай хороо төмөр замын шугам дагаж яваа. Дайсан Донын дэргэд саатах уу? гэвэл үгүй байх гэж бодож байна. Харин Вешенскийг байлдалгүйгээр тавьж өгөх нь лавтай гэж Григорийд ярилаа.

	Григорий шөнө орой гэртээ буцаж ирлээ. Ильинишна оройн хоол хийх зуур: 

	— Чиний Прохор ороод гарсан. Чамайг яваад цаг хэртэй болж байхад ирсэн. Дахиж ирмээр хэлсэн, одоо алга л байна гэв.

	Баярлачихсан Григорий хоол ундаа хам хум идсэн болоод Прохорынх руу явлаа. Григорийг Прохор хөгжилгүй янзтай мушилзан инээмсэглэж угтаад:

	— Би чамайг Вёшкаас шуудхан ухраад жирийлгэсэн юм байх гэж бодож байлаа гэхэд Григорий инээд алдаж итгэлтэй шадар дагуулынхаа дал мөрийг алгадан:

	— Чамайг газрын хаанаас ямар чөтгөр нь олж авчраа вэ? гэлээ.

	— Фронтоос л авчраа биз. 

	— Зугтчихсан уу?

	— Яалаа гэж бурхан минь! Ийм эрэлхэг дайчин эр оргоно гэж юу гэсэн үг билээ? Ёс журмаар нь, чамгүйгээр дулаан нутагт явмааргүй санагдаад ирсэн байхгүй юу. Нүглийг хамт үйлдсэн болохоор эрүү шүүхэд нь ч хамт очихоос гэж бодлоо. Бидний ажил ёстой нэг лойж гүйцсэнийг мэдэж байгаа биз дээ?

	— Мэдэж байна. Ангиас чамд яаж чөлөө өгч явуулсныгаа яриач.

	— Тэр ч тийм амар яриад дуусчих эд биш, сүүлээр яриач гэж булзаад Прохорын царай улам барайлаа.

	— Хороо хаах нь байна?

	— Одоо чухам хаа байгааг хэн яаж мэдэх юм.

	— Чи, ингэхэд хэзээ гарсан юм бэ?

	— Хоёр долоо хоногийн өмнө.

	— Энэ завсар чи тэгээд хаан явсан хүн бэ?

	— Үгүй, чи мөн хачин хүн шүү... гэж Прохор дургүйцээд эхнэр лүүгээ хялавхийж харснаа, — Хаана, яасан гээд л... Байсан газар нь би байгаагүй. Сүүлээр ярина гэж хэлснээс хойш ярих шүү дээ. Хөөш, эхнээр! Нэрмэл бий юү? Даргатайгаа уулзсаных жаахан юм балгачихмаар байна. Бий юү? Үгүй юү? За тэгвэл харайлгаж яваад олоод ир! Хань нөхөргүй байсаар байгаад энэ чинь цэргийн сахилгаа ч мартаж бүр улбайж орхижээ! гэлээ. 

	Тэгэхэд эхнэр нь инээмсэглэж:

	— Чи юу гээд омогдоод гарав аа? Чи битгий нэр их зандраад бай, энд нэг их гэрийн эзнэрхээд байх ч гайгүй, хоёр жил гэрийн бараа хараагүй байж гэлээ.

	— Хүн болгон намайг зандраад байхад би чамаас өөр хэнийг зандрах юм бэ? Одоо ч болоогүй, генералын зэрэгт хүрэхлээрээ бусдыг зандардаг болно. Одоохондоо чи тэсэж үз, за бушуухан хувцаслаад гүй! гэв. 

	Эхнэрийгээ хувцаслаад явчхангуут Прохор, Григорийг зэмлэнгүй янзтай харж:

	— Пантелевич, чи ер нь юмны учир огт ойлгодоггүй хүн юм... Эхнэр хүүхдийн хажууд би яаж хамаг юмаа ярих билээ. Тэгэхэд чи гэж яасан ийсэн юм гэж шалгаагаад байх. За тэгээд хижгийн дараа бие чинь засарч тэнхрээ юү? гэлээ.

	— Би ч тэнхэрсэн, харин чи өөрийнхөө тухай ярь. Чи муу өөдгүй монди, нэг юм нуугаад байх шиг байна. Цөмийг нь ярь. Ямар будилаан хутгасан бэ? Яаж оргосон бэ?

	— Оргохоос долоон дор юм болсон... чамайг өвчин тусчихлаар гэрт чинь хүргэж авчраад ангидаа эргэж очтол намайг зуутын гурав дахь салаанд өглөө. Миний байлдах дуртайг яана! Хоёр ч удаа дайралтад орлоо. Тэгснийхээ дараа «Энд ер нь хоёр шийрээсээ салах даг!» Ямар нэг нүх сүв хайж олохгүй бол, Проша минь, чи гарцаагүй балрах юм байна!» гэж бодлоо. Тэгсэн чинь бүр гай дайрч жигтэйхэн айхавтар байлдаан болж манийгаа амьсгаа авах зав өгөхгүй бажгадуулав аа! Сэтэрхий л гарвал биднийгээ тийш нь чихээд, суларсан газар л гарвал манай хороог тийш нь зүтгүүлээд байдаг боллоо. Долоохон хоногийн дотор зуутын арван нэгэн казак үхэр долоочихсон юм шиг алга боллоо. Би ч бас залхаж, уйдсаар байгаад бөөс хуурсандаа ч баригдлаа гэж Прохор тамхи сорж, ууттай тамхиа Григорийд өгөөд цааш яаралгүй өгүүлрүүн: — Лискийн хажуухантай байж байхад намайг тагнуулд явуулав аа. Хоёр хүнтэй гурвуул ийшээ тийшээ харсаар гүвээн дээгүүр давхиж явтал ганган дотроос улаан цэцэг гарч ирээд гараа өргөж харагдана. Давхиад очтол нөгөөх маань «Сууриныхан минь! Би танай хүн байна! Намайг бүү цавчаач, танай талд оръё!» гээд хашхирч байна. Яагаад ч юм, золиг, гэнэтхэн уур хилэн буцалж, тулж очоод «Нохойн гөлөг, чи байлдах л гэж бодсон юм бол ингэж бууж өгөх ёсгүй! Чи адгийн муу хог байж таарна. Бидний арай гэж тогтож ядаж байгааг чи харахгүй байна уу? Тэгэхэд чи бууж өгч, биднийг бэхжүүлж байгаа юм уу?!» гэж зад загнаад морин дээрээсээ сэлмийн хуйгаар далан дундуур нь байлгаад авлаа. Надтай явсан бусад казак ч бас «Ингэж харсан зүг рүүгээ эргэж хургаж байж байлдаж болдог юм уу? Цугаараа гар нийлээд хөдөлсөн бол дайн аль эртэд, дуусчихсан байхгүй юу!» гэж байгаад ятгалаа. Тэр оргож ирсэн офицер нь чухам хэн гээч байсныг чөтгөр бүү мэд. Тэгээд бас офицер цолоо сүрхий юманд бодож явдаг хүн байлаа! Ууртаа болоод би сэлмийн хуйгаар цохиод авахад царай нь цайгаад намуун дуугаар: «Би офицер хүн, та нар битгий зодоод бай! Би хуучин цагт гусар цэргийн алба хааж явсан хүн. Харин улааныханд дайчилгаанд хамрагдаад орчихсон юм. Та нар намайг даргадаа хүргэж өг, би түүнд цөмийг нь ярьж өгнө» гэлээ. Бид «Үнэмлэхээ үзүүл» гэсэнд тэр «Би та нартай ярихыг ч хүсэхгүй байна. Намайг даргадаа аваачиж өг!» гэж их зантай хариулав гэхэд Григорий:

	— Чи яагаад үүнийг эхнэрийнхээ дэргэд яриагүй юм бэ? гэж яриаг, таслан гайхаж асуулаа.

	— Авгайнхаа дэргэд ярьж чадаагүй зүйлд хараахан хүрээгүй байна. Чи яриаг минь битгий тасалж үзээч. Тэднийг бид Зуутдаа аваачиж өгөхөөр шийдсэн маань шал дэмий... Бид түүнийг тэр дор нь алж орхисон бол хэрэг шувтрах байжээ. Тэгэлгүй бид зохих ёсоор хөөж аваачаад маргааш нь харах нь аа түүнийг манай зуутын даргаар томилоод ирүүлдэг байхгүй юу. Ямар вэ дээ? Ингээд л хэрэг биш болж эхэллээ! Төдхөн намайг дуудаж: «Чи чинь хуваагдашгүй нэгдмэл Орос орны төлөө тулалдаж яваа нохойн гөлөг бил үү? Чи намайг олзолж аваад юу гэж хэлж байснаа санаж байгаа биз ээ?» гэж байгаад л асууж гарлаа байна. Би ийш нь тийш нь займчуулж бултаад байсан чинь тэр намайг хайрлаж энэрэх шинж огт алга, би түүнийг сэлмийн хуйгаар цохисныг санахтайгаа зэрэг хамаг бие дагжина! «Би бол гусарын хорооны ротмистр, тайж угсаатай хүн. Гэтэл адгийн хог байж намайг зодсоноо мэдэж байна уу?» гэлээ. Намайг дахин дахин дуудаад амар заяа үзүүлдэг биш. Салааны даргад хэлж байгаад намайг чинь ээлж дараагүйгээр эргүүл харуулд гаргаж, тушаал заавар гэдгийг хувингаар вандуй асгаж байгаа юм шиг өгч, нэг үгээр хэлэхэд үхдэл чинь, намайгаа амьдаар нь идэж гүйцлээ! Надтай цуг тагнуулд явж түүнийг олзлолцсон хоёр казакийг ч бас хөөж тууж гарлаа. Нөхөд маань тэсэж тэсэж сүүлдээ болохоо болихдоо нэг нь намайг дуудаж: «Үүнийг алж орхиё тэгэхгүй бол амар заяа үзүүлэхгүй!» гэж ярилаа. Бид бодож байгаад энэ бүхнийгээ хорооны даргад хэлье гэж шийдлээ. Харин алчих зүрх хүрээгүй юм. Түүнийг олзолж авахдаа л цааш нь харуулчхаж болох байсан юм. Харин сүүлд болоод ирэхлээр нь нэг л гар хөдөлж өгөөгүй... Эхнэрийгээ тахиа төхөөрөхөд нүдээ аньдаг хүн чинь хүн ална гэдэг... гэв.

	— Тэгээд алсан уу даа? гэж Григорий яриаг дахин таслав.

	— Чи жаахан хүлээж бай, гайгүй, цөмийг мэдэж авах ч. Тэгээд би санасандаа хүрч хорооны даргад ярьсанд тэр инээмсэглэж: «Өөрөө нэгэнтэй зодчихсон болохоор, Зыков, чи гомдоод яах вэ. Тэр чинь зөв сахилгажуулж байгаа юм. Цаадах ч юм мэддэг, сайн офицер байгаа юм» гэлээ. Ингээд хорооны даргад ховлосон минь ямар ч дүнгүй тарж, «Чи тэр сайн офицероо загалмайн оронд сахиус болгож хүзүүндээ зүүж яваарай. Би л түүнтэй нэг зуутад цэргийн алба хаахыг зөвшөөрөхгүй!» гэж дотроо бодлоо. Өөр зуутад оруулж өгөөч гэж гуйсан маань ч бас бүтсэнгүй. Тэгэхлээр нь би ангиасаа арилж зайлъя гэж боддог боллоо. Харин яаж арилж зайлах вэ? Манайхныг ойролцоо ар тал руу татаж долоо найм хоног амруулав. Тэр үеэр дахиад бас нэг муу ёрын юм тархи толгойг минь үймүүлж гарлаа... Ямар нэг муусайн тэмбүүтэй юм олж нөхцөж хүйтэн халдааж авахаас өөр арга алга. Тэгвэл би эмнэлэгт хэвтэж, бусад нь ухарч дүрвээд арилцгаана. Тэр л ер нь дээр байгаа гэж бодлоо. Хүн болсоор хийгээгүй юмаа хийж, авгай хүүхнүүдийн хойноос хөөцөлдөж, аль найдваргүй шиг харагдсаныгаа ажиж эхэллээ. Яаж мэдэх вэ дээ. Өвчтэй гэж нүүрэн дээр нь бичээстэй байхгүй болохоор өөрөө л бодож олно гэсэн үг! гээд Прохор пялхийтэл нулимж, авгайгаа ирж яваа эсэхийг чагналаа.

	Григорий инээдээ нууж амаа алгаараа таглаж, инээвхийлсэн жиргэр нүдээ гялтгануулан:

	— Тэгээд юм олоо юу даа? гэж асуухад Григорийг Прохор мэлтэлзсэн усан нүдээр гөлрөн харлаа. Түүний нүдний гунигтай намуун харц үхэх нь ойртсон хөгшин нохойг санагдуулж байлаа. Прохор хэсэгхэн таг чиг сууснаа:

	— Чи бол түүнийг амархан олно гэж бодож байна уу? Хэрэггүй цагт салхиар нисээд ирэх шахдаг, харин хэрэгтэй болохоор үхтлээ эрж хоолойгоо сөөтөл хашхирсан ч олдохгүй гээч! гэв.

	Григорий жишүү харж чимээгүйхэн инээгээд амнаасаа алгаа салгаж цочирмогхон хоолойгоор:

	— Чи минь битгий туньж хүн зовоогоод бай! Олсон юм уу даа? Үгүй юү? гэж асуулаа.

	— Чамд аргагүй инээд... Хүний зовлонг шоолж тавладаг ч тэнэг хэрэг... гэж би хувьдаа ойлгодог гэж Прохор гоморхлоо.

	— Би шоолоогүй л дээ... Тэгээд цааш нь юу болоо вэ?

	— Цааш нь би суугаа айлынхаа охиныг хөөцөлдөж эхэллээ. Дөчөөд насны, арай ч залуу болов уу гэмээр бүсгүй. Нүүр нь нэл яршчихсан харан байтал, нэг үгээр хэлэхэд, гарцаагүй л мөн шиг үзэгдэнэ! Саямагаас эмчид очих нь олшроод байгаа юм гэж айлын хүмүүс ч хэллээ. «Үүнээс л гарцаагүй олж авна» гэж бодлоо. Тэгээд нөгөө бүсгүйд чинь маасганаж яг л залуухан эр тахиа шиг соосгонон янз бүрийн үг хаяж гарлаа... Газрын хаанаас надад тийм үг олдож байсныг өөрөө ч ойлгохгүй юм! гэж Прохор гоморхсон янзтай мурилзан инээмсэглээд өнгөрсөн явдлыг санасандаа жаахан сэтгэл хөгжих байдал орж: «Ханилна, сууна гэж ам алдаж, бас бус муухай юм баахан ярилаа... Тэгсээр байгаад сэтгэлийг нь татаж, юу юугүй нүгэл үйлдэхийн даваанд тултал нөгөө бүсгүй чинь уйлж унжиж гарав шүү! «Бие чинь өвчтэй юү, тэр яах вэ, дажгүй, харин ч сайн хэрэг» гэж байгаад л би элдвээр асууж шалгаалаа. Тэгсэн байж шөнийн явдал болохоор бидний чимээгээр ямар нэг хүн энэ тарианы шаарны байр луу ороод ирдэг болов уу гэж айна. «Битгий орилж чарлаад байгаач, гуйя! Хэрэв өвчинтэй бол бүү ай. Би чамд хайртайгаас хойш ямар ч байсан хамаа юу?» гэж хэлж үзтэл харин нөгөө бүсгүй маань: «Сэтгэлийн хайртай Прошенька минь! Надад жаахан ч өвчин байхгүй. Би хүнтэй огт хавьтаж үзээгүй цэвэр бүсгүй учраас айхдаа уйлж байна» гэж байхгүй юу. Григорийн Пантелевич, үнэмшихгүй байх, түүний тэгж хэлэнгүүт л хүйтэн хөлс маань цутгаж орхив шүү! «Есүс тэнгэр минь, ингэж балардаг аа! Ингэх нь л дутжээ!...» гэж бодлоо. Тэгээд би бачимдаж бухимдсан дуугаар: «Өөдгүй золиг, чи тэгвэл юу гэж бага эмч рүү гүйгээд байсан юм бэ? Хүн мэхэлж байхын хэрэг юу байна аа?» гэж би түүнээс асуусанд «Нүүр цэвэрлэхэд, түрхдэг юм авахаар бага эмчид очдог байсан» гэж байна шүү. Би гэдэг чинь тархи толгойгоо барьж байгаад л «Бос, одоохон надаас холд, бурхан шашнаа доромжилсон өөдгүй хар амьтан! Чам шиг цэвэр цээл бүсгүй надад хэрэггүй, би чамтай суух ч үгүй» гэж хэлсэн гээд Прохор улам ч уцаарлаж нулимаад яриагаа дуртай дургүйхэн цааш үргэлжлүүлж, — Тэгж хамаг хөдөлмөр маань балрав шүү. Гэртээ очингуут жаал зугаа юм хумаа хамж аваад тэр шөнөдөө өөр айлд нүүлээ. Дараа нь найзууд зааж өгч би чинь нэг бэлэвсэн авгайгаас ашгүй нэг хүссэнээ олж авав. Түүнээс би шулуухан «Өвчтэй юу?» гэж асуусанд: «Жаахан бий» гэнэ. «Тэр чинь л боллоо. Надад ямар пүүгээр хэрэгтэй биш» гэсэн. Тус болсонд нь хорьтын керенк2 төлчхөөд маргааш нь амжилтдаа баярлачихсан эмнэлэгт тууж хүрээд, тэндээс шуудхан гэр лүүгээ шуугиулчихсан байхгүй юу гэв.

	— Чи явган ирээ юү?

	— Яалаа гэж явган явах билээ? Морьтойгоор барахгүй, байлдааны бүрэн хэрэглэлтэй ирсэн. Эмнэлэгт байхад найзууд морийг маань авчирч өгсөн. За тэр ч яах вэ, харин авгайдаа юу гэж хэлэхийг чи надад зөвлөөч. Нүгэл тарьсанд орвол танайд очиж хонодог юм бил үү?

	— Тэгж ч золигтохоо больё! Гэртээ хоно! Шархтсан гэхгүй юу! Боолт бий юү?

	— Шархны хэрэгсэл ч бий л дээ.

	— Тэгвэл боож орхиоч.

	— Үнэмшихгүй л дээ гэж Прохор гутарсан янзтай хэлсэн боловч босож, цүнхээ онгичиж нэг юм олоод үүдний гонхонд орж тэндээс: «Авгайг ирэхлээр ярьж хөөрч байгаарай, би одоохон дууслаа!» гэж аяархан хэллээ. 

	Григорий тамхи ороонгуутаа фронт руу явах төлөвлөгөөгөө бодлоо. «Морьдоо холбож хөллөөд хос морьтой явъя. Өөрсдийнхөндөө харагдахгүйн тулд үдэш мордож Аксюткагаа дайрч аваад явах юм байна. Улс амьтан мэдсэн ч дүүрчээ...» гэж шийдлээ. Тэгэх зуур Прохор үүдний гонхноос хазганасаар гарч ирээд ширээний хажууд сууж:

	— Нөгөө зуутын даргын тухай би чамд гүйцэд ярьсангүй. Түүнийг гурав дахь хоног дээр, намайг яг эмнэлэгт очоод байх үеэр манайхан алчихсан гэнэ билээ гэв.

	— Нээрээ юү?

	— Үнэн байлгүй яах вэ! Байлдаж байх үеэр араас нь тоншчихоод болсон гэнэ билээ. Харин би л шал дэмий гайны юм олж айчихлаа, тоогүй! 

	Фронт руу явахаа бодож суусан Григорий: 

	— Гэмт этгээдийг олоогүй юу? гэж хайнга янзтай асуулаа.

	— Түүнийг эрэхтэй мантай! Хөдлөх ухрах гэж бужигналдаад, тийм зав хаа байна! Үгүй энэ эхнэр чинь хаачиж орхив оо? Балгах дур хүрчхэв байна. Хэзээ явах гэж бодож байна?

	— Маргааш.

	— Нэг өдөр өнжинө байгаа?

	— Яах нь тэр билээ?

	— Үгүй ядаж бөөс хуурсаа гөвдөг байгаа даа, бөөсөндөө бариулж явах ч сонин биш байна шүү.

	— Замдаа гөвөхгүй юү. Ажил явдал горьгүйтлээ. Улааныхан Вёшкид хоёрхон үдийн газар дөхөж очоод байна.

	— Өглөөгүүр явах уу?

	— Үгүй, шөнө. Каргинск л хүрэх хэрэгтэй байна. Тэнд хононо биз.

	— Манийгаа улааныхан бариад авдаггүй байгаа?

	— Бодолтой л явах хэрэгтэй. Би ингэхэд... Астаховын Аксиньяг аваад явъя гэж бодож байна. Чи дургүйлхэхгүй биз? — Надад ямар хамаатай юм бэ! Хоёр ч Аксинья авч явдаг сан уу... Унаанд л баахан тээртэй болно доо.

	— Тээршээж юу базаах вэ.

	— Муусайн хүүхнүүд авч яваад дараа... Түүгээр чи ямар цусаа хийх нь вэ? Хоёулхнаа бол санаа амар байхгүй юу! гэж Прохор жишүү харж шүүрс алдаад, — Би ч чамайг түүнийгээ чиргүүлж явах байх гэж мэдэж байсан юм. Эхнэр хүүхэн эргүүлсээр л-... Ээ дээ, Григорий Пантелевич, чамайг даа, хорстол, сайн ташуурдвал аль эрт хашрах байсан юм!

	— За, чамд энэ пад алга. Харин энэ тухай эхнэртээ бүү чалчаарай гэж Григорий ширүүхэн хэлэв.

	— Урьд би чалчдаг байсан уу? Чи жаахан хүн шиг байгаарай! Аксинья чинь гэр орноо хэнд орхиж явах юм бэ? гэлцэв.

	Үүдний гонхонд хөлийн чимээ гарч, авгай нь орж ирлээ. Саарал өдөн алчуур дээр нь цасны ширхэг гялалзана.

	— Шуурга болж байна уу? гээд Прохор шүүгээнээс шилэн аяганууд гаргасныхаа дараа, — Чи чинь ингэхэд юм олж ирэв үү дээ? гэж асуулаа.

	Хоёр хацар нь даарч улайсан эхнэр өврөөсөө цантчихсан хоёр шил архи гаргаж ширээн дээр тавилаа.

	— За хө, замаа засдаг хэрэг! гэж Прохор баясаж сэргээд нэрмэлийг үнэртэж: — Хорз байх шив! Хатуухан шиг шулам даа? гэлээ.

	Григорий багавтархан хоёр аяга нэрмэл ууж, ядарлаа гэж шалтаг заагаад гэртээ харилаа.

	 

	 

	XXVI

	 

	Уул өөд гараад Прохор:

	— За хө, дайн дуусчихжээ! Улааныхан манийгаа ганц сайн өшиглөжээ. Одоо ч далайд хүрч, давстай усанд бөгсөөрөө шаатал гэдрэгээ ухраад байдаг цаг болжээ гэж хэллээ.

	Тэртээ дор өлөн хөх утаа бүрхсэн Татарск гацаа торойж, тэнгэрийн хаяаны ягаарантан туяарсан цасан эмжээрийн цаагуур наран жаргаж байлаа. Чарганы уланд цас шажигнан хяхнаж, морьд жигдхэн алхална. Хос морьтой чарганы хойд дээр Григорий нуруугаараа, эмээл налж хажуулдан суужээ. Дэргэд нь Аксинья, Дон маягийн шувтан нэхий дээл нөмөрчихсөн сууж цагаан өдөн алчуурын нь доогуур мойл хар нүд баяр баясгалангийн очоор бадран дүрэлзэж явлаа. Григорий Аксиньягийн хажуугаас харж, жаварт даарч ягаарсан зөөлөн эелэг хацар, өтгөн хар хөмсөг, цан бүрхсэн сэрвэгэр сормуусны цаанаас эргэлдэж байгаа нүдний хөхөвтөр туяатай цагаахан бөөрийг ажиглана. Аксинья цас хунгар бүрхсэн хөдөө тал, гялтайтлаа элж толийсон зам, тэртээ холын сүүмгэр униарт сүүтгэнэн бүргэлзэж байгаа тэнгэрийн хаяаг хачирхан ажна. Гэр орноо орхиж явж сураагүй түүнд юм бүхэн цоо шинэ, сонин хачин үзэгдэж хамаг анхаарлыг татна. Гэсэн ч хааяа гижигдэн хайрсан хүйтэн цантай сормуусаа буулган доош харж зовохын ихээр зовж, хайр, сэтгэлгүй хань нөхөртэй хагас амьдралаараа тарчилж, хамаг бүгдийг харж үзэх байтугай санахаас дургүй нь хүрдэг болсон адгийн муухай нутаг ус, төрж өссөн Татарск гацаанаас холдож Григорийтой хаашаа ч хамаагүй явах сан гэдэг аль эртний ганц мөрөөдөл нь ингэж санаандгүй гэв гэнэт хачин гайхалтай биелснийг бодож инээмсэглэнэ. Аксинья энэ аз жаргал нь чухам юу болно дуусах тухай, яг энэ зах хязгаар нь үл үзэгдэх хөдөө талын адил, харанхуй манан бүрхсэн ирээдүйнхээ тухай бодож санахаа болиод гагцхүү Григорийтой цуг яваагаа харж үзэж байгаадаа баярлан инээмсэглэнэ.

	Санаандгүй эргэж харсан Прохор Аксиньягийн хүйтэн жаварт ягаарч пэмбийсэн уруулын жуумалзан инээмсэглэж байгааг үзээд:

	— За, юу болоод дарвалзав? Айлын бэр ч болоогүй байж! Гэрээсээ мултарсандаа баярлаа юу? гэж эгдүүцэн асуулаа.

	— Чи бол баярлахгүй байх гэж бодсон уу? гэж Аксинья тас няс гэтэл хариулав.

	— Баярлах юмаа олж дээ... Чи ч тэнэг хүүхэн л дээ! Энэ зугаалга юу болж дуусах нь одоогоор мэдэгдээгүй байна. Чи, гайгүй, амаа барих цаг ирнэ бий.

	— Надад муу юм болохгүй.

	— Та хоёрыг харахаас үнэхээр ой гутах юм... гээд Прохор морьдоо учир зүггүй ташуурдаж гарлаа.

	— Чи тэгвэл цаашаа харж хуруугаа амандаа хийгээд дуугүй явбал болоо биз гэж Аксинья тачигнатал инээв. 

	— Чиний тэнэг дахиад л харагдаж байна! Би далай хүртэл хуруугаа амандаа хийж явах болж байна уу? Мөн санав аа!

	— Яахлаараа чиний ой гутдаг болоо вэ?

	— Дуугүй явсан чинь дээр бий! Нөхөр чинь хаачсан бэ? Хөндлөнгийн хүнтэй нөхцөөд хаачхаа мэдэхгүй явж байх! Степан одоо гацаандаа хүрээд ирвэл яах юм бэ?

	— Ингэхэд, Проша, чи маний ажилд битгий хутгалдаад бай. Аз заяанд чинь муу гэж Аксинья гуйв. 

	— Би та нарын ажилд хутгалдаагүй. Та нарын яах надад пад алга! Би чинь санаснаа хэлж болдог байгаа даа? Эсхүл би та нарын жолооч болж явахын оронд хоёр морьтойгоо ярьж явах болж байна уу? Мөн ч санадаг санаа яа! Тэгж ч наргихгүй. Аксинья чи уурладаг сан уу, үгүй юү, ч чамайг сайн гэгчийн бургасаар орилж чарлахыг нь хорьж байгаад тас ороолговол таарна! Харин миний аз жаргалаас битгий ай, түүнийг би ямар өвөртөлж яваа биш. Минийх бол өдөр дуулдаггүй, шөнө унтуулдаггүй онцгой аз жаргал.... За, муусайн үхээрүүд! Дэлдийсэн шидлүүд дандаа гэлдрээд байдаг чинь юу вэ? гэж морьдоо зандарлаа.

	Григорий инээмсэглэн чагнаж сууснаа эвлэрүүлэх байдлаар:

	— Уурлахаа битгий урьтал болгоод бай. Явах зам урт уурлах цаг гайгүй олдоно. Прохор, чи юу гээд Аксинья руу дайраад байгаа юм бэ? гэхэд Прохор уурлаж:

	— Хэдэрлээд байхлаар нь орсон юм. Хүний үг сөргөдгөө татвал таарна. Ёстой нэг халгайны үр... Авгай хүүхнээс долоон дор амьтан нарт ертөнцөд байхгүй байх гэж бодогдлоо! Ээ дээ, та минь, бурхан багшийн бүтээсэн хамгийн өөдгүй юм нь авгай хүүхнүүд байх! Би байсан бол энэ хорлонтой чөтгөрүүдийг нарт ертөнцөөр тэнүүлэлгүй цөмийг үгүй хийж орхих байсан! Тэгээд би харахаас уур хүрээд байх юм! Чи юунд инээгээд байгаа юм бэ? Хүний зовлонг даажигнадаг тэнэг зан! Май, жолоо барьж бай. Би жаахан бууя гэлээ.

	Прохор баахан явган явж байгаад чарганд сууж дахин хэн ч яриа үүсгэсэнгүй.

	Каргинск сууринд хоноцгоов. Өглөө хоол унд идээд дахин замд орж шөнө болтол жаран мод газар явлаа.

	Зугтаж дүрвэгсдийн асар олон ачаа хөсөг өмнө зүг цувна. Григорий Вешенск суурины нутгаас холдох тусам хонох газар олдох нь улам бэрх болж байлаа. Морозов суурины хавилдаа казак цэргийн түрүүчийн ангиуд дайралдаж эхэллээ. Нийтдээ гуч дөчөөдхөн цэрэгтэй морин ангиуд явцгааж ачаа хөсөг тасралтгүй цувна. Гацаануудын орон байр үдэш болоход пиг дүүрч унтаж хоноглох байтугай морь уях ч газар олдохоо болино. Тавричийн нэг хэсэгт Григорий хоноглох байр эрж цөхөөгөө бараад айлын саравчинд хоноход хүрлээ. Шуурганд норсон хувцас нь өглөө босоход хөлдөж хорчийгоод хөдлөх бүрд нь нажигнана. Григорий, Аксинья, Прохор бараг бүхэл шөнөжингөө унтсангүй, харин үүр хаяарахын өмнөхөн хашаа дотор сүрэл шатааж дулаацав.

	Өглөөгүүр Аксинья зутарсан янзтай:

	— Гриша, эндээ өнжих юм биш үү? Шөнөжингөө даарч хөрөөд бараг унтсангүй, жаахан амрах юм биш үү? гэлээ.

	Григорий зөвшөөрч толгой хоргодох зайтай булан арай гэж оллоо. Ачаа хөсгүүд үүрээр цааш хөдөлсөн боловч зуу гаруй шархтан, хижиг туссан хүмүүс авч яваа хээрийн цэргийн эмнэлэг бас өнжиж амраахаар үлдлээ.

	Умайсан бяцхан тасалгааны бохир шороон шал дээр казакийн арван хүн унтаж байв. Прохор гудас, хоол хүнсний шуудай оруулж, хаалганы хажуухантай сүрэл дэвсэж, сэрэхгүй даг унтаж хэвтсэн нэг өвгөнийг хөлөөс нь чирч хажуу тийш болгож зайчлаад ширүүн бөгөөд эелхэн дуугаар:

	— Аксинья, хэвт, чи ч бүр ядраад зүс царай алдчихжээ гэлээ.

	— Шөнө болмогц Тавричийн хэсэгт дахиад л улс амьтан пиг дүүрлээ. Үүр цайтал гадаа гудмаар задгай гал өрдөж, хүмүүс ярилцах, морьд үүрсэх, чарга хяхнах сонстоно. Үүр дөнгөж тэмдгэрмэгц Григорий Прохорыг сэрээж:

	— Морьдоо хөллө, хөдөлье гэж шивнэв.

	— Ийм эрт үү? Прохор эвшээлгэв. 

	— Чагнаач гэв. 

	Прохор эмээлийн бамбагар суудлаас толгойгоо өндийлгөн чагнахад тэртээ хол их бууны бүдэгхэн дуу сонсогдож байлаа.

	Нүүр гараа угааж, гахайн гадар өөх идэцгээгээд хөл бужигнаан болсон Тавричийн хэсгээс хөдлөв. Гудмаар чарганууд эгнээ эгнээгээр хахан зогсож, хүмүүс үймэлдэж, үүрийн харанхуйгаар нэг хүн сөөнгө хоолойгоор:

	— Чадахгүй ээ, өөрснөө оршуулцгаа! Бид зургаан хүний нух ухаж дуустал хагас өдөр болно! гэж хашхирч байв.

	— Наадуулыг чинь бид булах албатай юм уу? гэж нэг хүн украйн үг хольж байгаад тайван гэгч асуухад:

	— Булж л орхиоч! Дургүй бол тэндээ ялзарч байг, надад ямар хамаатай юм! гэж сөөнгө хоолойт зандарлаа.

	— Ноён доктор, юу гэсэн үг билээ! Үхсэн болгоныг бид оршуулъя гэхэд шинээр ирж байгаа нь үхээд байвал хаа оршуулах юм. Өөрсдөө янзлах юм биш үү?

	— Чөтгөр алгадмаар, дуугүй бай! Чамаас болж би эмнэлгээ улааныханд олзлуулах юм уу? гэлцэв.

	Нарийн гудамжийг хахаж дүүрсэн ачаа хөсгийг тойрч гарах зуур Григорий: 

	— Үхсэн хүн хэнд ч хэрэггүй... гэлээ.

	— Энд яая гэж байхад үхсэн нь яамай хэвтэнэ... гэж Прохор хэлэв.

	Донын хойд талын сууриныхан тэр аяараа өмнө зүг хөдөлжээ. Дүрвэж зугтагсдын үй түмэн ачаа хөсөг Царицын Лихайн төмөр замыг давж Манычид дөтлөн ойртов. Григорий бүтэн долоо хоног замд явахдаа татарынхныг асууж сураглавч тэдний дайрч өнгөрсөн гацаанд татарынхнаас тааралдсангүй. Тэд зүүн гар тийшээ ташиж, украйнчуудын слободын хажуугаар гарч, казакийн гацаануудаар дамжин Обливск суурин руу явсан шиг байлаа. Григорий арван гурав дахь хоног дээр гацааны хүмүүсийн сургийг дууллаа. Төмөр зам гаталж нэг гацаанд очоод байтал зэргэлдээ байшинд Вешенскийн нэг казак хижиг тусаад хэвтэж байна гэж сонслоо. Хаанахын өвчтөн болохыг мэдэхээр Григорий очиж, намхан гэрт ортол шал дээр нь өвгөн Обнизов хэвтэж байв. Татарынхан уржигдар энэ гацаанаас хөдөлсөн, олон хүн хижиг тусаж, хоёр нь замдаа үхэж, Обнизовыг өөрийн нь хүслээр энд орхисныг Григорий мэдэж авлаа. 

	Григорийтой салах ёс гүйцэтгэхдээ өвгөн Обнизов:

	— Хэрэв бие засарч улааны нөхөд уучилж алалгүй өнгөрвөл яаж ийж байгаад харина. Эс чадвал эндээ үхнэ. Нэгэнтээ л үхэхээс хойш, хаана ч байсан ялгаа алга... гэж ярив.

	Григорий эцгийнхээ эрүүл мэндийг сурагласан боловч Обнизов өвгөн хамгийн сүүлчийн нэг тэргэнд явсан болохоор мэдэхгүй, Малаховын гацаанаас гарснаас хойш Пантелей Прокофьевичийг үзээгүй гэлээ. 

	Дараачийн хоног дээр Григорий аз дайрч хонох газар сураглаж орсон хамгийн эхний байшинд Дээд Чирийн гацааны танил казак дайралдлаа. Тэр хоёр пийшингийн дэргэд шахцалдан суув. Тасалгаанд оргож дүрвэж яваа арван таван хүн ундуй сундуй хэвтэнэ. Тэдний гурав нь хижиг тусаж, нэг нь гар хөлөө хөлдөөжээ. Казакууд оройн хоолонд гахайн гадар өөхтэй шар будаа чанаж Григорийг дагалдагсдын хамт баяр хөөр болж дайлахад Прохор, Григорий хоёр амтархан идэж Аксинья дургүйлхэв.

	Сүүлийн өдрүүдэд онцын шалтгаангүйгээр Аксиньятай овоо зүгээр, баахан ширүүндүү боловч өрөвдөнгүй янзтай харилцдаг болсон Прохор:

	— Өлсөөгүй гэж үү? гэж асуулаа.

	— Дотор муухай болоод байна... гээд Аксинья алчуураа цөмөрч гадаа гарлаа.

	— Энэ маань өвдөөгүй байгаа? гэж Прохор Григорийгоос асуухад Григорий:

	— Хэн мэдэх вэ гээд тавагтай будаагаа орхиж бас гадагш гарлаа.

	Аксинья үүдний довжооны хажууд алгаараа цээжээ дарчихсан зогсож байв. Григорий араас нь тэвэрч: 

	— Ксюша, чи яагаа вэ? гэж санаа зовнин асуулаа.

	— Дотор муухай болж толгой өвдөөд байна. 

	— Гэрт оръё, хэвт.

	— Орж бай, би одоохон гэв.

	Аксиньягийн дуу нь сүр сүлдгүй сулхан, хөдлөх явах нь дөнгөн данган болжээ. Түүнийг халуун цоргитол галласан гэрт орж ирэхэд Григорий сайтар ажиглаад хацар нь минчийж ягаараад, нүд нь нэг л сэжигтэй гөлөлзөж байхыг харлаа. Аксинья гарцаагүй өвчин туслаа гэж бодоод Григорийн зүрх түгшиж эхлэв. Өчигдөр хамаг бие арзганаж дагжаад толгой эргэлээ гэж байсан, бас өнөө өглөө хүзүү рүү нь мушгирч унжсан буржгардуу үс нь угаачихсан юм шиг шал нойтон болтол хөлөрсөн байсныг Григорий саналаа. Тэгж хөлөрснийг Григорий үүрээр сэрэхдээ мэдээд түүнийг сэрээхгүйн тулд босоогүй юм санжээ.

	Уг нь Аксинья аян замын зүдрээг эрэлхгээр давж Прохорыг «Ямар золиг мондийн дайн гэгч вэ! Ямар нь үүнийг гаргав аа? Өдөржингөө явж явж хүрэхэд унтаж хонох ч, газар олдохгүй, алин болтол ингэж явах юм бэ» гэж » үглэхэд сэтгэлийг нь засаж зоригжуулж ч хүртэл явжээ. Гэтэл энэ өдөр Аксинья өөрөө ч тэссэнгүй. Шөнө хэвтээд уйлах шиг болоход Григорий:

	— Чи чинь юу болж байна аа? Юу чинь өвдөөд байна аа? гэж шивнэн асуув.

	— Өвчин хүрчихлээ би... Одоо бид яана даа? Чи намайг орхих уу?

	— Хаанаас даа, бүү тэнэглэ! Би яаж чамайг орхих билээ? Битгий орилж чарлаад бай. Замдаа даарсан байлгүй, чи өөрөө дэндүү айчихжээ! 

	— Гришенька, энэ лав хижиг байх!

	— Битгий дэмий юм чалчаад бай! Мэдэгдэх л юм алга байна. Дух чинь цэл хүйтэн байна. Хижиг биш байлгүй гэж Григорий аргадсан боловч Аксиньяд бөөсний хижиг тусчихлаа гэж мэдээд хэрэв өвчин хүндэрч явж чадахаа боливол яана даа гэж сэтгэлээр тарчиллаа.

	— Ай, ингэж явах яасан хэцүү юм! гэж Аксинья шивнээд Григорийд наалдаж: — Чи хараач, шөнийн хоног өнгөрөөх гэж хэчнээн олон амьтан цугларав аа! Гриша, бөөс хуурс биднийг барьж гүйцлээ! Хувцас хунараа ч тайчиж үзэх газар алга, олон эрчүүл дунд... Өчигдөр би саравчинд ороод нүцгэлсэн чинь цамц дээгүүр гүйлдэж явсан... Ээ, шүтээн минь, би хүн болсоор ийм айхавтар юм үзээгүй! Тэр бөөсийг санахаас дотор муухай болж, хоол ч идэх дургүй хүрээд байдаг боллоо... Чи өчигдөр тэр ханзан дээр унтаж байсан өвгөний олон бөөсийг харсан уу? Бүр дээл дээгүүр нь гүйлдэж явна билээ гэж ярилаа.

	— Чи түүнийг бүү бод, тэр золигийг бодоод яана! За бөөс бол бөөс л биз, цэрэгт явахад түүнээс ч олон юм юу байдаг билээ гэж Григорий уцаарлан шивнэв.

	— Хамаг бие загатнаад байна.

	— Цөмөөрөө загатнаж байгаа хойно одоо яая гэх вэ. Тэсэж үз. Екатеринодарт очоод ус цасанд оромз.

	— Цэвэр юм өмслөө ч гэсэн, Гриша минь, бид үүнээс болж баларна!

	— Унт, маргааш өглөө эрт хөдөлнө гэв.

	Григорийн нойр хулжаад удтал унтаж чадсангүй. Аксинья ч унтсангүй. Аксинья дээлийнхээ хормойгоор толгойгоо хучиж, хэдэн удаа эхэр татан уухилж дараа нь удтал хавчганаж санаа алдаж байсаар харин Григорий эргэж, түүнийг тэвэрсэн хойно сая унтлаа. Шөнө дунд Григорий хаалга чанга дэлдэх чимээгээр сэрлээ. Нэг хүн учир зүггүй хаалга балбаж:

	— Бушуу онгойлго! Онгойлгохгүй бол хаалгыг эвдлээ! Муусайн лүдүүд, унтаж орхижээ! гэж чангаар хашхирав.

	Гэрийн эзэн хижээл номуун өвгөн казак үүдний гонхонд очиж:

	— Хэн бэ? Та ямар хэрэгтэй яваа вэ? Хонох гэж байгаа бол манайд зай байхгүй, пиг дүүрэн, эргэх ч газар алга гэхэд 

	— Чамайг хаалгаа тайл гэж байна шүү! гэж гаднаас хашхиралдав.

	Тэгтэл үүдний өрөөний хаалга нэл гэтэл онгойж зэвсэг бүхий дөрөв таван казак шахцалдсаар орж ирлээ.

	— Танайд ямар улс унтаж байгаа юм бэ? гэж хүйтэн жаварт нүүр царай нь барайж хардчихсан нэг казак бээрсэн эрүүгээ арай гэж эвлүүлж асуулаа. 

	— Зугтаж яваа улс. Харин та нар чинь юун улс вэ?

	Орж ирсэн казакуудын нэг нь хариу өчилгүй галын өрөө рүү алхалж ороод:

	— Аа, та нар ингэж тарайлцаад хэвтэж байдаг бий! Одоохон эндээс тонилцгоо! Энд цэрэг байрлана. Босоцгоо, босоцгоо! Хурдалцгаа, түргэлэхгүй бол бид та нарыг одоохон гаргаад шидэлж орхино! гэж зандарлаа.

	— Чи чинь хэн болоод ингэж орилж хашхираад байна даа? гэж Григорий нойрмог сөөнгө дуугаар асуугаад яаралгүйхэн босож ирлээ.

	— Хэн болохоо би чамд үзүүлээд өгье! гэсэн нөгөө казак Григорий руу ухасхийн очиход түүний гарт нагаан бууны бараан ам керосин дэнгийн бүдэг гэрэлд гөлтийсхийн харагдав.

	— Аа, чи чинь ийм цовоо эр вий... гэж Григорий аяархан амандаа дуугараад, — Аль вэ хө, наад тоглоомоо үзүүлээч!. гэж хэлэнгүүтээ ухасхийн, казакийн гарын царвууг шүүрч аваад хар хүчээр атгахад казак дуу алдаад хуруунуудаа сарвайлгав. Нагаан буу гудас дээр пүдхийтэл зөөлөн ойчлоо. Григорий тэр хүнийг гэдрэг нь түлхэж, бушуухан тонгойгоод бууг авч хармаандаа хийгээд намуун дуугаар, — За одоо хэрэг учраа ярилцъя. Аль ангийнх вэ? Танайхны иймэрхүү шаламгай эрүүд олон уу? гэв.

	Сая сэхээ орсон нөгөө казак:

	— Та минь ээ! Наашаа ирээч! гэж хашхирлаа.

	Тэгэхэд нь Григорий үүд руу очиж хаалга агтаалан зогсоод:

	— Би Донын арван есдүгээр хорооны зуутын дарга байна. Чимээгүй байцгаа! Дуугаа аяд! Хэн тэнд бархираад байна? Ингэхэд нэг нутаг усны хонгорууд минь, та нар байлдах дон нөхөцчихөө юу? Та нар хэнийг гадаа гаргаж шидэх нь вэ? Та нарт тийм эрх хэн олгосон юм бэ? Одоохон эндээс зайлаад марш! гэлээ.

	— Чи юу болоод сүржигнээд байна? Муусайн зуутын дарга нарыг бид зөндөө үзсэн! Бид гадаа хонох юм болж байна уу? Байр суллаж өг! Оргож дүрвэж яваа улсыг орон байраас нь гаргаж хая гэж бидэнд тушаасан, та ойлгов уу? Тэгэхэд чи сүржигнэж байх, таарч дээ! Та нар шиг юмтай бид бишгүй нэг дайралдсан! Та нар шиг иймэрхүү улсыг бид зөндөө үзсэн! гэж казак чанга гэгч хэлэв.

	Тэгж хэлсэн казак руу Григорий улаан халз тулж очоод шүд зууж:

	— Чи ч мань шиг улсыг арай үзээгүй байх аа. Чам шиг нэг тэнэгийг хоёр болгоод өгөлтэй билээ? Яг хоёр болгоод өгье л дөө! Чи битгий ухраад бай! Энэ чинь минийх биш, танайхны нэгнээс мулталж авсан нагаан. Май цаадхадаа өгөөрэй, нулиулаагүй дээрээ эндээс одоохон зайл. Зайлахгүй бол ширхэг ч үсгүй болтол чинь зулгааж танина шүү! гэж Григорий нөгөө хүнийг сэвхийтэл эргүүлээд хаалгаар бүлт түлхэж гаргалаа.

	Григорийн ар талд зогсож асан нүүрээ далдартал тэмээний ноосон юүдэн эрүүвчилсэн загзгар эр ширлэж оёсон барвагар том эсгий гутлаа хяхнуулан паацганаж, Григорийг сүрхий ажиж байснаа тээнэгэлзсэн янзтай:

	— Үүнийг залхаагаад өгөх үү? гэж асуулаа. 

	Тэгмэгц Григорий түүн рүү эргэн харж уур хилэн нь бадран нударга зангидсанд тэр хүн гараа өргөж найрсаг байдлаар:

	— Чи хүний үг сонс, эрхэмтэн гуай гэдэг юм уу, чамайг танайхан юу гэж дууддаг юм, чи байз, сарвалзахаа битгий урдаа бариад бай! Бид хэрүүл, хэл ам хийлгүй явцгаана. Харин чи одоо үед казакуудыг нэг их дээрэнгүйлэхээ татаарай! Одоо чинь дахиад яг л арван долоон оных шиг тиймэрхүү сүрхий цаг ирж байна. Аль нэг омогтойхон улстай дайралдвал цаадуул чинь чамайг бөгс цээж, аягүй бол дөрвөн мөч ч болгож орхино вий! Догшин ширүүн офицер юм байна гэдгийг бид харж байна. Ярьж хөөрч байгаа чинь яг манайхны нэг шиг санагдлаа. Ингэхлээр чи наад ямаан омгоо татасхийж байхгүй бол муугаа үзнэ гэж мэдээрэй... гэв.

	Григорийд нагаанаа булаалгасан казакийн эгдүү хүрч:

	— Чи наадахдаа сургаал уншихдаа таарч дээ! гээд үүд рүү түрүүлэн алхаж Григорийн хажуугаар өнгөрөхдөө хялавхийн хараад:

	— Бид даан ч, ноён офицер, тантай өөг төөг гэлцэхийг хүсэхгүй байна. Тэгээгүй сэн бол бид бодийг чинь хөтлөөд өгөх байлаа гэж харамссан янзтай хэлэв.

	Тэгэхэд Григорий шазуур зууж: 

	— Харин чамайг л бодийг нь хөтөлдөг байжээ! Өмдөө шувтлуулаагүй дээрээ тонил! Их бодь хөтөлдөг хүн гарав аа! Нагааны чинь хэрэггүй өгчээ, чам шиг балцгар амьтан нагааны оронд хонины эрүү л зүүж явбал таарна! гэж заналаа.

	— Энэ золигоор яах юм, явцгаая та минь! Бүү гар хүр, өмхийрч орхино! гэж ярианд оролцоогүй байсан нэг нь аанай инээж байв.

	Казакууд хараад зүхэл болцгоон, гутлаа хяхнуулсаар үүдний гонхоор чихцэлдэн гарцгаалаа. Григорий гэрийн эзэнд:

	— Хаалга бүү нээ! Тогшиж байгаад явцгаана биз. Явахгүй бол намайг сэрээгээрэй гэж чангалан тушаав. 

	Шуугиан чимээгээр сэрсэн Дээд чийрийнхэн дүнгэр дүнгэр ярьцгаана.

	— Сахилга журам гээч ингэтлээ замхардаг аа! Муусайн хойлгуудын офицер хүнтэй ярилцаж байгаа царайг! Урьдын цагт ингэсэн бол юу болж таарах бол оо? Эднийг яллаж цөлөөд явуулчихсан даа! гэж өвгөдийн нэг сүүрс алдана.

	— Ярилцах юу ч биш! Зодолдохоос ч буцахгүй байгааг хараа биз! Тэр нэг юүдэн эрүүвчилсэн, бүдүүн улиас шиг нэг нь «Үүнийг залхаагаад өгөх үү» гэж байгааг. Ёстой л эрлэг дайснууд болжээ!

	— Григорий Пантелевич, чи эднийг зүгээр ингэж уучлаад өнгөрөх байсан юм уу? гэж казакуудын нэг асуулаа.

	Шинелиэ толгой дээгүүрээ нөмрөөд, хүмүүсийн яриаг инээд хүрэн чагнаж хэвтсэн Григорий:

	— Эднээс юу олж авах юм вэ? Эд чинь хамаг байдгаасаа тасарч, хэнд ч захирагдахаа больж, командын бүрдэл ч байхгүй, бүлэг дээрэмчид болж хэн биднийг шүүх вэ, хэн биднийг даргалах билээ гээд явж байгаа улс байхгүй юу. Эдний давуухан тэнхээтэй нь л дарга гэсэн үг. Эднийхний ангид ганц ч офицер амьд үлдээгүй байж таарна. Иймэрхүү ах захаа алдчихсан зуутыг би үзсэн! За унтацгаая гэв.

	— Гриша, чи яах гэж тэдэнтэй арцалддаг юм бэ? Чи иймэрхүү улстай битгий зууралдаж бай, гуйя! Ийм дүүрчихсэн улс алж ч магадгүй гэж Аксинья аяархан шивнэв.

	— Унт унт, маргааш өглөө эрт босно. За бие чинь яаж байна аа? Арай дээр байна уу? 

	— Янздаа л байна. 

	— Толгой чинь өвдөж байна уу?

	— Өвдөж байна. Би босож чадахгүй нь шиг байна...

	Григорий алгаараа Аксиньягийн духыг харж шүүрс алдаад:

	— Чи ч пийшин шиг халуун цоргиж байх шив. За зүгээр, битгий сэтгэлээр гунь! Чи чийрэг хүүхэн, эдгэрэх байлгүй гэлээ.

	Аксинья юу ч дуугарсангүй, ам нь цангаж шаналгаана. Хэдэн удаа галын өрөөнд очиж бүлээссэн бүлбэгэр муухай ус уугаад ой нь гутаж, толгой эргэхэд тэсэж байгаад гудас дээрээ дахин очиж хэвтэв.

	Тэр шөнө дахиад дөрвөн хэсэг хүн ирж бууны бөгсөөр хаалга балбаж, цонхны халхавч нээж, цонх нүдэж байгаад, Григорийгоор үг заалгаж авсан гэрийн эзэн хараал ерөөл болсоор үүдний гонхонд очиж «Эндээс зайлцгаа! Манайд бригадын штаб байрлаж байна!» гэж хэлэхэд холдон явцгааж байлаа.

	Үүрээр Прохор, Григорий хоёр морьдоо чарганд хөллөв. Аксинья арай ядан хувцаслаад гарч ирлээ. Наран ч гарлаа. Айлын яндангаас цэлмэг хөх тэнгэр өөд цайвар хөх утаа олгойдон суунаглана. Тэртээ өндөрт огторгуйн хар үүлсийн доод талыг наран ягааруулан гийгүүлнэ. Хашаа, хорго, саравчны дээвэр нэлдээ зузаан цан хүүрэг бүрхэж морьдоос уур савсана.

	Григорий Аксиньяг түшиж чарганд суулгаад:

	— Чи минь хажуулж хэвтэх үү? Хэвтсэн нь чамд эвтэй байх гэв.

	Аксинья зөвшөөрөн толгой дохиж, хөлийг нь халамжлан хучиж өгсөн Григорийг дув дуугүй баярласан нүдээр хараад төдхөн нүд анилаа.

	Үд дундын алдад их замаас хоёр мод хэр зайтай байх Ново-Михайловск сууринд морьдоо тэжээхээр зогсоход Аксинья босож чадахаа больчихсон байлаа. Түүнийг Григорий сугадаж гэрт оруулаад найрсаг зочломтгой гэрийн эзэгтэйн зөвшөөрснөөр орон дээр нь хэвтүүллээ.

	Тэгээд цонхийж цайсан Аксиньяг Григорий тонгойн ширтэж:

	— Хайрт минь, бие чинь муухай байна уу? гэж асуулаа.

	Аксинья арай гэж нүдээ нээж гөлрөн харснаа тэр дорхноо дахиад л гөлөрчихлөө. Григорий салганасан гараараа алчуурыг мулталж! авлаа. Аксиньягийн хацар мөс шиг хүйт оргиж, харин дух, шанаа нь халуу төөнөрч хөлс бурзайгаад дусал мөс болон хөлджээ. Орой тийшээ Аксинья ухаан алдлаа. Тэгэхийнхээ өмнөхөн уух юм гуйж:

	— Цастай хүйтэн ус өгөөч гэж шивнээд таг дуугүй болсноо, — Гришаг дуудаач гэж дуулдахтай үгүйтэй дуугарав.

	— Би хажууд чинь байна, Ксюша, чи юу гээ вэ? гээд Григорий гарыг нь барьж эв хавгүй бишүүрхүү янзтай илэв.

	— Гришенька, намайгаа битгий орхиорой!

	— Би орхихгүй. Яалаа гэж орхих билээ? 

	— Хүний нутагт бүү орхиорой... Энд би үхнэ гэв.

	Прохор ус авчирч өглөө. Аксинья хавагнаж пэмбийсэн уруулаа гуулин аяганы амсрыг шунаглан үмхэж хэд балгаад ёолж толгойгоо дэрэн дээр унагав. Таван минут болоод учир холбоогүй юм үглэн ярьж эхлэв. Толгойн нь хажууд сууж асан Григорий «Юм угаах хэрэгтэй... цайруулах хөх будаг олоорой.... эртхэн...» гэсэн хэдэн үг олж сонслоо. Сүүл сүүлдээ шивнэдэг болов. Прохор толгой сэгсэрч:

	— Үүнийг замд битгий авч яв гэж би чамд хэлээгүй юү? Одоо яана? Ёстой тэнгэр бурхан хилэгнэнэ гээч энэ дээ! Эндээ хоноцгоох уу? Чи чинь дөжирч орхио юу? Эндээ хонох уу? Эсхүл хөдлөх үү? гэж наана чинь асууж байна шүү гэж зэмлэн өгүүлэв.

	Григорий юу ч дуугарсангүй. Аксиньягийн цонхигор царайг нүд салгалгүй ширтсээр унхайн сууна. Баясангуй сайхан зантай гэрийн эзэгтэй авгай Аксиньяг нүдээрээ зааж Прохороос: 

	— Эхнэр нь үү? Бас хүүхдүүдтэй юу? гэж сэмээрхэн асуулаа. 

	— Хүүхэд ч бий, юм болгон бий. Бидэнд ганцхан аз нь л алга гэж Прохор гүнгэнэв.

	Григорий гадаа гарч чарга сандайлан удтал тамхи татаж суулаа. Аксиньяг сууринд орхих хэрэгтэй, цааш авч явбал тэсэхгүй нь Григорийд тодорхой боллоо. Тэгээд гэрт орж орны хажууд дахиад суулаа.

	— Хоноцгоох юм болж байна уу? гэж Прохор асуулаа.

	— Тэгье, маргааш ч өнжиж магадгүй.

	Удалгүй гэрийн эзэн, ёлтолзсон хурц нүдтэй шомболзсон алцгар хар хүн орж ирлээ. Модон хөлөөрөө тог тог тогшсоор (нэг хөл нь өвдгөөрөө тайранхай ажээ) ширээ рүү хурдан гэгч хазганан очиж хувцсаа тайлаад Прохорыг дурамжхан маягтай харж:

	— Тэнгэр бурхан зочид заяагаа юу? Хаанаас ирээ вэ? гэж асуугаад хариу дуугарахын завдалгүй, — Өлсөөд өлөн нохой шиг болчихлоо, өл залгах юм бушуу ал! гэж эхнэртээ тушаал буулгав.

	Тэр удаан ч идлээ, их ч идлээ. Тогтож ядсан, гүйлгүүр харц нь Прохор, огт хөдлөхгүй хэвтэж байгаа Аксинья хоёр дээр байн байн тусна. Григорий унтлагын өрөөнөөс гарч ирээд гэрийн эзэнтэй мэнд усаа мэдэлцэв. Өвгөн дуугаралгүй толгой дохиод:

	— Ухарч явна уу? гэж асуулаа.

	— Ухарч явна аа.

	— Эрхэмтэн, байлдаж дуусаа юу? 

	— Тийм гэх үү дээ. 

	— Энэ чинь ингэхэд танай авгай болж байна уу? гээд гэрийн эзэн Аксинья руу толгой дохиж заав.

	— Тийм ээ, авгай.

	— Чи яах гэж үүнийг орон дээр хэвтүүлэв ээ? Өөрсдөө хаана унтах юм бэ? гэж дургүйцсэн байдлаар эхнэртээ хэлэв.

	— Ваня минь, өвчтэй болохоор нь өрөвдөөд хэвтүүлсэн юм. 

	— Өрөвдөж гэнэ! Эд бүхнийг өрөвдөөд байвал хэчнээн ирнэ гэж санана! Эрхэмтэн гуай, та ч манийгаа хавчиж эхэлж...

	Тэгэхэд нь Григорий гараараа элгээ дарж гэрийн эзэнд бараг мөргөх шахаж, түүнээс хэзээ ч гарч байгаагүй тийм учирлан гуйсан үхээнц дуугаар:

	— «Сайн улс санаснаар» гэдэг! Зовлонг минь нимгэлж өгөөч, гуйя. Цааш авч явах аргагүй боллоо. Үхчих нь байна. Аргалаад авч үлдээч. Харж аварсны нь хөлс мөнгийг хэд л бол хэд өгье. Та нарын ач тусыг бүх насаараа санаж явна... Авч үлдэж тус болооч! гэж гуйлаа.

	Гэрийн эзэн эхлээд өвчтөнийг асарч маллах зав чөлөө алга, зай завсар ч байхгүй гэж тас татгалзсанаа хоол идэж дуусаад:

	— Хэн ч сохор зоосны шангүй асарч тэтгэхгүй нь мэдээж. Харин та асарч арчилсныг хэд өгөх юу дээ? Бидний хөдөлмөрт хэчнээн юм өгвөл болно гэж та бодож байна даа? гэв.

	Григорий байсан бүх мөнгөө хармаанаасаа гаргаж гэрийн эзэнд өглөө. Цаадах нь Донын банкны зээлийн бага мөнгийг тээнэгэлзсэн янзтай авч хуруу шүлстэн тоолоод:

	— Танд Николайн мөнгө байхгүй юу? гэж сураглалаа.

	— Байхгүй.

	— Керенскийнх бий юу? Эд нар ч дээ, найдвар муутайхан мөнгө дөө...

	— Керенскийнх ч байхгүй. Морио өгөх үү? гэхэд гэрийн эзэн баахан эргэцүүлж бодоод шийдэж ядсан байдлаар:

	— Үгүй, уг нь би морь авмаар байна санж, мань мэтийн тариачдад морь давын түрүүнд хэрэгтэй. Гэтэл даг ийм байхад тэр дэмий хэрэг. Цагаантан нь авдаггүй юм гэлээ гэхэд улаантан нь аваад явчихдаг, тэгээд эдэлж чадсан ч юм байхгүй өнгөрнө. Би ганц муу хөлгүй хазгар байдастай. Тэрийг маань мухарлаж аваад явчих вий гэхээс гол гонсойж сууна гээд хэсэг бодлого болж байгаад биеэ цагаатгах янзаар, — Харин та намайгаа ийм үйлсгүй муухай шунаг амьтан байна гэж бүү бодоорой! Эрхэмтэн гуай, та өөрөө бодоод үз. Танай авгай дор хаяж сар, аягүй бол илүү ч хэвтэнэ. Тэгэхлээр үүнд идүүлж уулгах юмнаас авхуулаад талх боов, сүү, өндөг мах шөл гээд зөндөө юм хэрэгтэй болно. Энэ бүгд чинь цөм мөнгө шүү дээ. Тийм биз дээ? Үүнийг л би ярьж байгаа хэрэг. Бас тэгээд хувцас хунарыг цэвэрлэж, өөрийг нь угаах арчих гээд бөөн ажил гарна... Эхнэр маань гэрийн ажилтайгаа зууралдаад таардаг хүн. Тэгтэл үүнийг бас өргөж сахих хэрэг гарна. Ер нь амаргүй ажил! Ингэхэд та, гар татаад юу хийх вэ, дахиад жаахан юм нэмж орхи. Би өөрөө дутуу тахир хүн, харахгүй юу, ийм хөлгүй амьтан ямар юмаа хийж, юу олох вэ дээ? Юу байгаагаараа амь зулбаж, талх, квасханаар өл залгаж явна... гэж ярилаа. 

	Тэгэхэд нь Григорийн хор шар битүүхэн хөдөлж:

	— Сайхан сэтгэлт минь, би гар татаж харамлахгүй. Байсан бүх мөнгөр чамд өглөө. Өөрөө, яах вэ, мөнгөгүй ч болов аргалъя. Чи надаас өөр юу авах гээд байгаа юм бэ? гэж уцаарлав.

	— Нээрээ бүх мөнгөө өгчихлөө гэж үү дээ? Та нар шиг цалинтай улсад мөнгө гэж түрийвчээр дүүрэн байж таарна гэж гэрийн эзэн итгэхгүй янзтай мишилзэхэд Григорий царай хувьсхийн цонхийгоод: — Өвчтөнийг авч хоцрох үгүйгээ чи шулуухан хэл гэж тулгалаа.

	— Харин та ингэж үзэж байгаа бол бүр больё. Ерөөсөө бид танай авгайг авч үлдэж байх учир ч алга. Энэ тийм амар ажил биш... Айл хунар мэдвэл офицер хүний авгай гээд сүйд майд болно. Бас тэгээд та нарын хойноос нөхөд ирж мэдээд, балаг тарьж эхэлнэ... Ерөөсөө больё. Наадахаа аваад явцгаа, харин авч хоцрох хүн айлынхнаас олдож магадгүй гэж эхлээд гоморхож Григорийн өгсөн мөнгийг илт харамссан янзтай буцаан өгч тамхиныхаа уутыг ухаж тамхи ороож эхлэв.

	Григорий шинелиэ өмсөж Прохорт:

	— Чи сахиж бай, би айл эрээд ирье гэлээ.

	Григорийг гарахыг завдан хаалганы бариулаас барьтал гэрийн эзэн:

	— Эрхэмтэн гуай, жаахан азна, юундаа яарав? Та намайг ядарсан эмэгтэйг хайрлахгүй байна гэж санав уу? Хайрлахаар үл барам тэгээд бас өөрөө цэргийн алба хааж явсан болохоор таны зэрэг тушаалыг хүндэтгэж байна. Харин та энэ мөнгөн дээрээ жаал зугаа юм нэмчих юм биш үү? гэлээ.

	Тэгэхэд Прохор тэссэнгүй зэвүү нь хүрч царайгаа барайлган:

	— Өрөөсөн хөлгүй үдээр, чамд юу нэмэх юм бэ? Чамд нэмж өгүүштэй юм гэвэл үлдсэн ганц хөлийг чинь тайрвал таарна! Григорий Пантелович! Энэ мууг би мухар гүзээ шиг болгочхоод Аксиньяг ачиж аваад явцгаая. Долоон уулын цаагуур үхэж далдрууштай монди! гэж зандчин хашхирлаа.

	Гэрийн эзэн ганц ч үг дуугаралгүй, амьсгаадан хашхирсан Прохорын үгийг сонсож сууснаа:

	— Албаны томоотой улс та нар намайгаа гомдоогоод юу хийх вэ? Энэ чинь ярилцаж тохирох ажил болохоор уурлаж уцаарласны хэрэг юу байна. Чи, муу казак, юу л гэж над ороод байна аа? Мөнгөний тухай би ярьсан гэж үү дээ? Би ерөөсөө мөнгө нэмүүлэх тухай яриагүй! Та нар ямар нэг илүү дутуу зэвсэг, винтов ч байдаг сан уу, эсхүл ямар нэг гар бууны юм ч байсан сан уу илүүчлэхгүй байгаа гэж хэлсэн юм. Та нарт бол тийм юм байсан байгаагүй адил, харин бидэнд бол энэ цаг зэвүүн үед тэр чинь бөөн олз. Гэртээ заавал зэвсэгтэй байхгүй бол горьгүй нь! Би ингэж л хэлж байгаа санаа нь тэр байхгүй, юу! Түрүүчийнхээ өгсөн мөнгөө аль, дээр нь нэг муу винтов нэмж орхи, тэгээд өвчтэй авгайгаа орхи, бид түүнийг чинь төрөл садан шигээ асарч харахаа амлая! За ингээд баруун зүүнээрээ өгөлцөж авалцаад тааръя гэлээ.

	Григорий Прохор луу харж намуун дуугаар:

	— Үүнд миний винтовыг сумтай нь авчирч өгчхөөд очиж морьдоо хөллө. Аксинья, яах вэ, үлдэг... Бурхан тэнгэр харж байна. Үүнийг би авч яваад замд үхүүлж чадахгүй! гэв.

	Уйтгартай дүнсгэр өдрүүд үргэлжилж Григорий Аксиньяг айлд орхисноос хойш орчин тойрондоо болж байгаа зүйлийг огт сонирхохоор болив. Өглөө болмогц чарганд сууж, цас мөс бүрхсэн зах хязгааргүй уудам талыг хэжүүлж явсаар үдэш орой болоход аль дайралдсан өртөө сууринд гүйлгэн очиж толгой хоргодон хононо. Энэ нь өдрөөс өдөрт давтагдан үргэлжлэв. Урагшлан ухарч яваа фронт дээр чухам юу болж байгааг Григорий огтхон ч сонирхсонгүй. Жинхэнэ ширүүн эсэргүүцэл шувтарч, казакийн олонх нь өсөж төрсөн сууринаа хамгаалахыг бодохоо больж, аль ч талаар нь үзэхэд цагааны армиуд эцсийнхээ аян дайныг хийж гүйцэж байх шиг байв. Тэд Дон, Кубаньд тогтож чадаагүй болохоор одоо бүр ч тогтож чадахгүй... гэдгийг л Григорий ойлгож байлаа. 

	Дайн дуусах тийшээ ойртож, хамаг хэрэг яах ийхийн завдалгүй зад үсэрлээ. Кубанийнхан мянга түмээрээ фронт хаяж орон гэртээ тарцгаана. Донынхон салам цохиуллаа. Дайн тулалдаан, хижиг томуунд нэгмөсөн тамирдаж, цэргийнхээ дөрөвний гурван хувийг алдсан сайн дурын арми, амжилтдаа зоригжсон улаан армийн түрэлтийг ганцаараа хориглон эсэргүүцэж чадахаа болилоо. 

	Кубанийн Радын3 гишүүдийг генерал Деникин зэрлэгээр харгислан алсны улмаас Кубаньд жигшин дургүйцэх явдал олширч байна гэсэн яриа оргож зугтагсдын дунд тарлаа.

	Кубанийнхан сайн дурын армийн эсрэг босохоор бэлтгэж, зөвлөлтийн цэргийг Кавказ руу саадгүй нэвтрүүлэхээр улаан армийн төлөөлөгчидтэй хэлэлцээ хийж байгаа мэтээр ярьцгаана. Кубань, Терекийн сууриныхан Донынхныг сайн дурынхны нэг адил үзэн ядаж Кореновск суурины хавьцаа Донын дивиз, Кубанийн явган цэргүүдийн хооронд анхны том байлдаан боллоо гэж бүр ч их ярьцгаах болов.

	Григорий үдэлж хоноглосон газраа хүмүүсийн яриаг анхааралтай чагнах тутам цагаантан нэгмөсөн гарцаагүй ялагдлаа гэдэгт өдөр хоногоор улам их үнэмшдэг болов. Гэсэн ч салж сарниж зан суртахуунаар дампууран, завсар хоорондоо дайсагналцан яваа цагаантны хуч аюулаас аврагдахын эрхэнд нэгдэж, улаантны ангиудын ялгуусан давшилтыг няцаан ухруулах болов уу гэдэг бүүр түүр горьдлого Григорийд үе үе төрнө. Харин Ростовыг тавьж өгсний дараа Григорийн тэр горьдлого тасарч, Батайскийн дэргэд болсон ширүүн байлдааны дараа улааныхан ухарч эхэллээ гэсэн цуурхлыг үнэмшсэнгүй. Григорий хийх ажилгүй гутарч шаналахдаа цэргийн аль нэг ангид очиж нийлмээр санагдаад түүнийгээ Прохорт хэлэхэд цаадах нь:

	— Григорий Пантелеевич, чи чинь солиорч гүйцээ юү дээ! Тэр халуун нурам руу бид ямар золигоо эрж орох юм бэ? Харахгүй байна уу, хамаг хэрэг дуусчхаад байхад бид хоёр тэгж шал дэмий үрэгдэж явахын хэрэг юу байна? эсхүл бид хоёулхнаа дийлчихнэ гэж чи бодов уу? Одоохондоо манд гар хүрч, хүчээр хөөж аваачаагүй дээр болж л өгвөл нүглээс бушуухан шиг холдох хэрэгтэй байтал чи гэж тийм золигийн юм эрж байх, таарч дээ! Түүнийг ч больё чи минь, ч яаралгүй хаширлаж ухарцгаах минь. Чи бид хоёр энэ таван жилд хахаж цадталаа байлдсан. Бусад нь байлддаг юм байгаа биз! Би ямар дахиж фронтод очих гэж заг хүйтэн олж аваа юу? Баярлалаа! Хүндэлдгээ хүндэлсэн! Энэ дайнд ёстой залхаж, түүнийг санахаас одоо хүртэл ой гутах юм! Дуртай бол өөрөө оч, би л хувьд зөвшөөрөхгүй. Тэгвэл би эмнэлэгт очиж хэвтэнэ. Миний ажил тэгээд дуусах нь тэр! гэж эрс дургүйцлээ.

	Григорий баахан дуугүй сууж байснаа: 

	— За яах вэ. Чинийхээр болог. Кубань руу хөдөлье. Тэнд очоод учир нь олдоно биз гэлээ.

	Прохор хэлсэндээ хүрэх гэж томоохон тосгон сууринд очих бүрдээ бага эмч эрж, нунтаг буюу усан эм, олж ирдэг байсан боловч биеэ төдий л шамдан эмчлэхийг үл хичээнэ. Яагаад ганцхан тунг уугаад бусдыг устгаж, цасанд хаяж гишгэлдгийн учрыг Григорий асуувал бүрмөсөн эдгээхгүй, зөвхөн өвчнийг нь дарчхаад байвал дараа гэрчилгээ болж цэргийн албанд хөөгдөхөөс зайлсхийхэд амар гэж тайлбарлана. Великокняжск сууринд нэг хашир казак нугасны савар буцалгаж, шөлөөр нь эмчил гэж зөвлөжээ. Түүнээс хойш Прохор, гацаа, сууринд очмогц аль дайралдсанаас «Танай энд нугас байдаг уу? Хэлж өгөөч!» гэж асуудаг болжээ. Учрыг сайн мэдээгүй нутгийн хүнийг ойр хавьд усгүй болохоор нугас тэжээх боломжгүй гэж хэлэхэд Прохор жигтэйхэн уурлаж: «Танай энд хүн шиг амьтад байдаггүй юм байна! Та нар ер нь хүн болсоор нугасны дуу сонсоогүй, байх! Нүцгэн талын хожуулууд!» гэж загнана. Тэгснээ Григорийд хандаж: «Бидний зам хөндлөн хар лам Тарснаас зайлахгүй! Бүтэх юм нэг ч алга! Эднийхэнд нугас байдаг сан бол мөнгө хайрлахгүй ганцыг худалдаж авах сан. Болохгүй бол хулгайлчихвал бие минь засрах сан. Өвдөөд болохоо байлаа! Анхандаа ч замд нойр хүргэхгүй зугаатай байсан юм сан. Харин одоо муухай монди, залхааж гүйцлээ! Чарга дээр тогтож сууж чадахаа байлаа!» гэж учирлан, үглэнэ. 

	Григорийг огт өрөвдөх шинжгүй болохоор Прохор удтал юу ч дуугарахаа больж, заримдаа оцойж суучхаад бүтэн цагаар огт ам нээлгүй явдаг болжээ.

	Тэнүүчлэн өнгөрүүлж байгаа өдөр хоног, ялангуяа дуусаж барагдашгүй өвлийн шөнө Григорийд жигтэйхэн уйтгартай урт санагдана. Одоогийн явдлаа бодож, үзэж, өнгөрүүлсэн санаж дурсах цаг, нь ихдээд байдаг боллоо. Яах ийхийн завдалгүй ирэлзэн өнгөрсөн хачин сонин бөгөөд базаахгүйхэн амьдралаа удтал санан санан явна. Чарганы дээр цас бүрхсэн, анир чимээгүй мэлгэр талыг гөлрөн ширтэж явахдаа юм уу пиг дүүрэн хүнтэй ямар нэгэн бүгчим жаахан тасалгаанд шөнө нүд аньж шүд зуун хэвтэхдээ дандаа л ганцхан юмны тухай, танихгүй мэдэхгүй сууринд өвчтэй ухаангүй орхисон Аксинья, Татарск сууринд үлдсэн үр хүүхэд, ээж, дүүгээ л болно... Тэр Донд Зөвлөлт засаг тогтсон болохоор Григорий «Надаас болж эжий, Дуняшка хоёрын аль алиныг зовоодог болов уу?» гэж сэтгэл зовнин өөрөө өөрөөсөө асууна. Тэгснээ, улаан армийнхан тун томоотой эзэлсэн сууриныхтай сайн харьцаж байна гэдэг яриаг зам зууртаа олонтоо сонссоноо, санаж сэтгэлээ тайтгаруулж эхэлнэ. Тэгээд дотор нь аажмаар тайвширч хүүгийн нь төлөө хөгшин эхийг нь зовооно гэдэг байж болшгүй хачин, ямар ч үндэсгүй зүйл мэт санагдана. Харин хүүхдүүдээ бодохтой хамт элэг зүрх нь агшин зуур горойн бэтгэрч, тэднийг минь хижгээс арчилж чадахгүй байх гэж айна. Гэхдээ хүүхдүүддээ хэчнээн хайртай байлаа ч гэсэн Натальяг нас барснаас хойш ямар ч гаслан зовлон Григорийг тийм айхавтар хүчтэй донсолгон доргиулж чадахаа больсон нь мэдэгдэнэ... 

	Прохор тэр хоёр морьдоо амраахаар шийдэж Сальскийн нэг өвөлжөөнд дөрөв хонов. Тэгэх завсар тэр хоёрын хооронд цаашдаа яах вэ гэдэг яриа нэс биш удаа үүсжээ. Өвөлжөөнд дөнгөж ирсэн анхны өдөр Прохор: 

	— Манай фронтыг Кубаньд тогтоож байлгах болов уу? Эсхүл Кавказ руу ухраадаг болов уу? гэж асуужээ.

	— Бүү мэд. Хаа ч байсан чамд ялгаагүй биш үү?

	— Мөн санадаг ухаан аа! Яагаад надад хамаг юм ялгаагүй байдаг билээ? Манийгаа Бусурманы нутаг юм уу? Турк руу хөөж аваачаад, адаг сүүлд нь азын тэнгэр чинь мэдэг гэх юм болж байна уу?

	— Бид ямар Деникин болсон биш, хааш нь хөөж аваачихыг надаас битгий шалгаагаад бай гэж Григорий дургүйлхэв. 

	— Кубань гол дээр дахин хориглож эхлээд, хавар болохоор гэр гэр лүүгээ хөдөлцгөөх юм гэдэг цуурхал гарсан болохоор би асууж байна... 

	— Хэн хориглох юм болж байна аа? гэж Григорий мишилзэв. 

	— Казак кадетуудаас өөр хэн байх билээ?

	— Тэнэг юм ярих нь уу? Эргэн тойронд юу болж байгааг чи үзэхгүй байна уу? Цугаараа яавал хурдан зайлж холдъё гэж сандарцгааж байхад хэн хориглож суух юм бэ? Гэхдээ л нэг үнэмшмээргүй санагдах юм... гэж Прохор шүүрс алдаад, — Хэрэв хүний нутагт очдог юм гэлээ гэхэд далайгаар хөвөх юм болж байна уу? Эсхүл дигваранз шиг мөлхөх юм уу? Чи юу гэж бодож байна? Хөдлөх үү?

	— Харин чи юу гэж бодож байна?

	— Би ч яах вэ, чиний хаа явсан газар явна. Улс амьтан явчихвал би ганцаараа үлдэлтэй биш.

	— Би ч бас тэгж бодож байна. Нэгэнтээ л бид хоньтой адилхан болсноос хойш сүргээ л дагаж таарна даа... 

	— Тэд хонь нь ч хонь л доо, гэхдээ хаашаа ч явж магадгүй мондиуд шүү... Чи энэ дэмий юм ярьдгаа тат! Чухам яах гэж байгаагаа ярь!

	— Чи минь больж үз! Аяндаа мэдэгдэнэ. Чи бид хоёр урьдаас мэргэлээд юу хийнэ!

	— За ингээд дашийн шог болдог байжээ! Би чамаас дахиад юу ч асуухаа больё гэж Прохор зөвшөөрлөө.

	Гэтэл маргааш өглөө нь тэд морьдоо янзлахаар явахдаа урьдах яриагаа дахин эхэллээ.

	Прохор өвсний гурван шүдтэй сэрээ үзэж байгаа янз үзүүлэн: 

	— Ногоонтны тухай чи сонссон уу? гэж болгоомжтойхон асуулаа:

	— Сонссон тэгээд юу гэж дээ?

	— Тэр чинь бас ямар гэгчийн ногоонтон бий болчихоо вэ? Аль талын нь улс юм бэ?

	— Улаантны талынх.

	— Аа бүү мэд, ой шугуйд орогнодог болоод тэгсэн юм байлгүй гэхэд Прохор баахан бодож байгаад:

	— Чи бид хоёр ч гэсэн ногоорчих юм биш үү? гэж хулчгардуухан хэллээ.

	— Нэг л дургүй хүрээд байх юм.

	— Тэр ногоонтноос өөр бушуухан шиг гэртээ харьчихаар ямар нэг далимын юм алга уу?. Надад бол гагцхүү дайн дажныг эсэргүүцэж цэргийнхнийг гэр гэрт нь явуулах л улс байвал ногоон, хөх, улцан шар ч улс байсан хамаагүй дуртай очиж нийлнэ...

	— Чи жаахан тэсэж бай, тийм улс ч бий болж Юу магад гэж Григорий зөвлөв.

	Нэгдүгээр сарын хуучаар униартаж нозоорсон дулаахан өдрийн уд дундын алдад Григорий, Прохор хоёр Белая Глина хэмээх урьд чөлөөт хүмүүсийн суурьшиж асан нэг сууринд ирлээ. Тэнд пиг дүүрсэн арван мянган дүрвэгчдийн тэн хагас нь бөөсний хижиг туссан улс байлаа. Английн тогдгор шинель, оодон нэхий дээл, бешмет4 өмссөн казакууд орон байр, морьдын тэжээл эрцгээн гудамжаар хөлхөлдөж, морьтой хүмүүс, хөсөг тэрэг өөдөө сөөргөө сүлжилдэнэ. Хашаа дотор тэвшний дэргэд хэдрэг болсон арваад морьд тарианы сүрэл гиюүрсэн янзтай зажилж, эзгүй хаялсан чарга, дөрвөн дугуйтай тэрэг, сумны хайрцгууд гудамж чөлөөгөөр нэг хөглөрнө. Гудамжаар явах зуур Прохор нэг хашаанд өндөр хээр морь уяатай байхыг хараад: 

	— Хүүе, энэ чинь манай ураг Андрюшкагийн морь байх шив! Манай гацааныхан энд байгаа байх нь гэж хэлээд чарганаас харайж бууж, сураглаж мэдэхээр гэрт орлоо.

	Хэдхэн минутын дараа байшингаас Прохорын худ ургийн саахалт Андрей Топольсков шинелиэ яаруу сандруу эгэлдрэглэчихсэн гарч ирлээ. Прохорын хамт чарга руу маадгар янзтай алхалж ирээд морины шивтэр болсон тас хар гараа Григорий руу сунгав. 

	— Гацааны хөсөгтэй хамт яваа юу? гэж Григорийг асуухад, 

	— Хамт л мацаж явна гэлээ.

	— За тэгээд, ямаршуу явж байна даа? 

	— Яах юу байх вэ... хоносон газар бүрдээ хүн, морь хоёроо цувуулж орхисоор л... 

	— Өвгөн маань амьд мэнд явна уу? гэхэд. Топольсков Григорийгоос нүд буруулан тэртээ зүгийг ширтэн: 

	— Григорий Пантелеевич минь, базаахгүй хэрэг болсон... Эцгийнхээ хойчийг үйлд, өчигдөр орой бурхан болчихсон... гээд санаа алдлаа.

	— Оршуулсан уу? гээд Григорийн царай хувьсхийв.

	— Чухам яасныг мэдэхгүй. Өнөөдөр би түүгээр очоогүй. Явъя, би байрыг нь зааж өгье.. Худ минь баруун тийшээ эргээрэй, гудамжны булангаас баруун гар талын дөрөв дэх байшин гэв. 

	Төмөр дээвэртэй уужим том байшинд тулж очоод Прохор хашааны хажууд морьдынхоо амыг татахад Топольсков хашаанд нь оръё гэлээ.

	— Энд бас л хориод улстай зай завсраар бачуухан байх. Гэсэн ч яаж ийгээд багталцах байлгүй гэж хэлээд Топольсков хашааны хаалгыг нээхээр чарганаас дэвхрэн буулаа.

	Халууцтал галлачихсан тасалгаанд Григорий түрүүлж орлоо. Гацааны танилууд газраар нэг хэвтэх нь хэвтэж, суух нь сууцгаана. Зарим нь гутал, хазаар ногтоо сэлбэж, Пантелей Прокофьевичтэй ганзага нийлж гарсан Бесхлебнов нарын гурван казак ширээний ард бантан идэж сууна. Казакууд Григорийг харангуут босоцгоож хоолой нийлүүлэн түс тас мэндлэв. 

	Григорий малгайгаа авч тасалгааг эргэн тойрон хараад:

	— Аав хаа байна? гэлээ.

	— Биднийг гай дайрч... Пантелей Прокофьевич маань өнгөрчихсөн гэж Бесхлебнов аяархан хэлээд амаа дээлийнхээ ханцуйгаар арчиж халбагаа тавин наманчлаад, — Урьд шөнө амь тавьж шамбалын оронд явчихлаа гэв.

	— Дуулсаан. Оршуулсан уу?

	— Арай оршуулаагүй байгаа. Өнөөдөр оршуулах гээд сая бид тэр үүдний хүйтэн гонхонд оруулчхаад байж байна. Наашаа гараад ир гээд Бесхлебнов зэрэгцээ тасалгааны хаалгыг нээж, уучлал эрсэн янзаар, — Казакууд үхсэн хүнтэй нэг тасалгаанд унтахаас дургүйлхээд, үнэр танар нь ч хэцүү юм. Тэгээд ч энд байх нь дээр... энэ айлынхан эндээ галладаггүй юм байна гэв.

	Үүдний уужим том гонхонд маалингын үр, оготнын үнэр нэлхийтэл ханхалж, нэг буланд нь шар будаа, олсны ур овоолж, урт вандан дээр гурил, шар тостой модон торхнууд тавилжээ. Тасалгааны тэг дунд гудас дээр Пантелей Прокофьевич хэвтэнэ. Григорий Бесхлебновыг гэдрэглүүлэн өрөө гонх руу орж эцгийнхээ дэргэд очиж зогслоо. 

	— Хоёр долоо хоног өвдсөн. Мечеткийн тэнд явахад хижиг туссан юм. Ингээд муу аавын чинь шороо энд пурхийчихлээ... Манай амьдрал ч ийм л болжээ гэж Бесхлебнов шивнэв. 

	Григорий тонгойж эцгийгээ ажлаа. Угийн царайг нь өвчин өөрчилж танигдмааргүй жигтэйхэн болгожээ. Пантелей Прокофьевичийн ширгэн хонхойсон цонхигор хацрыг буурал хууз бүрхэж дээд уруулын сахал нь шамшгар ам руугаа навчийж унжаад, дутуу аньсан нүдний цагаан бөөр нь амьд ахуйн өнгө жавхаагаа алдаж цийлэн хөх болжээ. Суларч унжсан эрүүг хүзүүний улаан ороолтоор боожээ. Тэр улаан даавууны туяанд буржгар буурал үс нь улам ч бууралтсан шиг үзэгдэнэ... 

	Григорий мах цусны, дотно царайг эцсийн Удаа анхааралтай сайн харж, сэтгэлдээ тогтоож авахын тулд өвдөг сөхрөн сууснаа Пантелей Прокофьевичийн цийлэн хөх нүүр, нүдний ухархай, хайрын үрчлээнүүдээр өлөн бөөс гүйлдэж явааг хараад гэнэт сочин зэвүүцлээ. Бөөснүүд өвгөний нүүрт хөдлөн арзалзаж байгаа амьд бүрхүүл болж сахал, хөмсгөнд нь шавааралдан гадуур хөх хүрмийн нь босоо заханд бөөс хуурс орог саарал давхарга болтлоо хурсан байв...

	Григорий ширэм шиг хатуурч хөлдсөн хатуу шаврыг хоёр казакийн хамт царилдаж байж нүх малтаад Прохор банзны тайрдсаар арай гэж авс хийжээ. Наран орохын алдад Пантелей Прокофьевичийг хөдөөлүүлж, хүний газар-Ставрополь нутагт буллаа. Тэгээд цагийн дараа сууриныхны гэрэл гэгээ асахад Григорий Белая Глина сууринаас Новопокровск суурины зүг хөдлөв. 

	Кореновск сууринд Григорийн бие муудлаа. Цоохор хагас өдөржин эрж байж цэргийн нэг хөлчүү эмч олж арай гэж гуйж гувшсаар байрандаа авчирлаа. Эмч шинелиэ ч тайлалгүйгээр Григорийн судсыг барьж үзээд шуудхан:

	— Дахидаг хижиг байна. Ноён зуутын дарга, та жуулчлахаа болихгүй бол замдаа үхнэ гэдгийг хэлье гэлээ.

	— Улааныхныг хүлээж суух юм болж байна уу? гэж Григорийг мушилзан хямсалзахад эмч:

	— Улааныхан ч одоохондоо хол байна л даа гэв.

	— Ойртож ирнэ л дээ...

	— Ойртоно гэдэгт би ч эргэлзэхгүй байна. Гэсэн ч эндээ үлдэх нь танд дээр. Хоёр муугаас би л хувьд үүнийг хал багатай, дээр гэж үзнэ дэг. 

	— Би ч тэгж чадахгүй, яаж ийгээд явна гэж Григорий түс тас хэлээд цамцаа өмсөх зуур, — Та надад эм өгөх үү? гэлээ.

	— Явах байх таны хэрэг. Би танд өгдөг зөвлөгөөгөө өгсөн, яахыгаа та өөрөө мэднэ биз. Харин эмийн тухайд гэвэл тайван байж асруулахаас илүү сайн юм байхгүй. Уг нь танд жаал зугаа эм бичиж өгч болох байсан. Гэтэл эмийн сан дүрвээд явчихсан. Надад хлороформ, иод, спиртээс өөр юу ч байхгүй.

	— Ядахдаа спирт ч өг л дөө! 

	— Бололгүй яах вэ. Та тэртэй тэргүй замдаа үхэхээс хойш спирт ямар ч тус болохгүй. Яах вэ, таны жолооч надтай цуг яваг, мянгахан грамм өгье. Би юм харамлаж үзээгүй хүн... гэж хэлээд эмч тэвхийтэл ёсолж энд тэнд гишгэлсээр гарч одлоо.

	Прохор спирт авчирч нэг газраас хос морины муухан сүйх олж морьдоо хөллөөд, тасалгаанд орж хэгжүүрхэж даажигнасан байдлаар: 

	— Эрхэмтэн гуай, жууз тэрэг бэлэн боллоо! гэж илтгэв.

	Уйтгар гунигтай ужиг өдрүүд дахин үргэлжиллээ. 

	Уулсын хаялгаас өмнө зүгийн цочмог түргэн хавар Кубань нутагт айлчлан ирлээ. Цэлгэр талын цас газар сайгүй хайлж, тос дааварласан лаг хар шороо нүцгэрч задгай ус жингэнэнхэн хоржигнонхон урсаж, замаар цувж гоожсон улаан буудай улайрч алаглаад, сүүмэлзэн хөхрөнтсөн алсын бараа хаврын байдлаар туяаран мишээж, Кубань нутгийн уудам цэлгэр огторгуй улам ч холдож тунгалагшиж дулаарах шиг боллоо.

	Хоёрхон хоноод өвлийн улаан буудай нарны илчтэй золгож тариалангийн дээгүүр цагаан манан суунаглан татав. Цас нь арилж бараантсан замд морьд гуу жалганд бүдчиж, бэрэвхийнээс өнгөрсөн шавар дотуур усан хулгана болтлоо хөлөрч уур савсуулан нуруугаа сунатал умбачуулан зүтгэнэ. Прохор нямбай эзний ёсоор морьдынхоо сүүлийг сойж уяад, сав л хийвэл тэрэгнээс бууж, тэрэгний хажууд шавар дотуур умбачуулан алхалж:

	— Энэ чинь шавар ч биш, ёстой л нэг бумбадсан давирхай юм аа! Муусайн морьдын маань хөлсийг барж гүйцлээ гэж үглэнэ. 

	Григорий тэрэг дээр үстэй дээл нөмөрч таг дуугүй дагжин хэвтэнэ. Прохор ярих хүнгүй уйдахлаараа Григорийд хөлөөс, нэг бол ханцуйнаас угзчиж:

	— Юу гэгчийн өтгөн шавар вэ! Чи буугаад үзээч! Урвайж хэвтэхийн хэрэг юу байна! гэхэд Григорий: 

	— Битгий золигтоод бай! гэж арай ядан шивнэнэ. 

	Ямар нэг хүн дайралдвал Прохор:

	— Цаашаа бас л ийм заваан шавар байна уу? гэж асууна.

	Тэгэхэд хүмүүс инээлдэн тоглоом тохуу хийсэн хариу өгөвч Прохор амьд хүнтэй үг сольсондоо сэтгэл ханаж, үе үе морьдоо зогсоож духныхаа дааварлаж бурзайсан үрэл шиг бөнжгөр хар хүрэн хиртэй хөлсөө арчсаар нэг хэсэгтээ таг дуугүй явна. Хэсэг морьтой улсыг гүйцэж очиход Прохор тэссэнгүй тэднийг зогсоож, мэнд усаа мэдэлцэж, аль нутгийн улс хаанаас хаачиж явааг асууж шалгаачхаад:

	— Дэмий л явж байгаа юм байна даа. Тийшээ чинь явах нөхцөл алга гэнэ. Яагаад гэвэл үү? Тэндхийн, шавар гэж морины гэдсээр татаж, тэрэгний дугуй эргэхгүй, ялангуяа явган улс, намхан нуруутай нь улаан зам дээр ойчоод шаварт живж байна гэнэ ээ. Оготор нохой байсан бол худлаа гэх сэн, би хойно хаанаас худлаа хэлэх билээ! Бид яагаад явж байгаа юм бэ гэвэл улааныхантай нэг дор байж хэрхэвч болохгүй, бие муутай хамба лам авч яваа болохоор явахаас биш яах вэ!!! гэж ярилаа.

	Морьт цэргийн олонх нь Прохорыг ам муутай амьтан гэж зэмлэж байгаад түрүүлэн одож, зарим хэсэг нь хөдлөхийн өмнө Прохорыг баахан ажиж байснаа:

	— Доноос бас тэнэг улс ч ухардаг байх нь ээ? Танай сууриныхан цугаараа чам шиг ийм усан тэнэг үү? гэцгээв.

	Ихэнх нь иймэрхүү янзаар дээрхээс дутуугүй гашуун үг хэллээ. Харин сууриныхнаасаа тасарч үлдсэн Кубань нутгийн нэг эр Прохорт үнэнээсээ уурлаж, шал балай юм чалчиж хүний явдалд саад боллоо гэж Прохорыг духан дундуур нь ороолгох гэтэл Прохор яах ийхийн завдалгүй тэргэндээ үсрэн гарч, дэвсгэр дороос карабин буугаа суга татан авч өвөр дээрээ тавив. Кубань эр хараал тавьсаар холдож Прохор хамаг тэнхээгээр инээж хойноос нь:

	— Царицыны дэргэд эрдэнэ шиш дотор нуугдаж хэвтэхтэй адил гэж санав уу? Бардам ам, шалдан гуя! Жулдрай минь, эргээд ир! Мөн дайрав аа? Малгайгаа татаач, шаварт хүрээд байна! Сагсайсан өмхий хүрэн! Чавганцын тагалцаг! Даанч өмхийрүүлчихээр сум алга, байсан бол чамайг намнаж орхих сон! Наад ташуураа хая, мэдэв үү? гэж хашхирлаа.

	Хийх юмгүй уйдаж мангуурсан Прохор байдгаараа нэг цэнгэж авлаа. 

	Харин Григорий өвчилсөн цагаас эхлээд зүүд нойр шиг элий балай болж үе үе ухаан алдана. Удтал мэлэрч байгаад нэг ухаан орж сэрэхэд Прохор дээр нь тонгойчихсон Григорийн бүргэлзэн байгаа нүдийг өрөвдсөн шинжтэй ажиж:

	— Чи минь амьд байна уу? гэж асуудаг байлаа.

	Григорийн дээр наран гийж, бараан далавчтай галуу шувууд сүрэг сүргээрээ манхан хөх огторгуй өөд хашхиралдан нэг үе хуйларч, нэг үе хилэн хар тасархай цуваа болон нисэж, бас халсан шороо, шинэхэн ногооны үнэр хамар хатган анхилна. Григорий хурдан хурдан амьсгалж хаврын сайхан агаараар уушгиа ховдоглон дүүргэнэ. Прохорын дуу чүүтэй чаатай сонсогдож, эргэн тойрны хамаг юм нэг л хуурамч хоосон, жигтэйхэн жаахан болчихсон юм шиг санагдана. Тэртээ ар талд их буу буудах чимээ бүрэг бараг сонстож, хажуухантай нь тэрэгний төмөр ул нэгэн жигд харжигнаж, морьд үүрсэн янцгаалдаж, хүмүүсийн дуу цуурайтаад, жигнэсэн талх, бордоо, морины хөлс даарь ханхална. Григорийн орж гарч байгаа ухаан бодолд бүх юм өөр ертөнцөөс сонсогдож байгаа мэт санагдана. Хамаг хүч зоригоо чангалан байж Прохорын дууг чагнаад: 

	— Сүү уух уу? гэж асууж байгааг арай гэж ойлголоо.

	Григорий хэлээ арай ядан хөдөлгөж, хавдаж хатсан уруулаа долоогоод ам руу нь хэзээний мэддэг нялуухан амттай, өтгөн, хүйтэн нойтон юм цутгаж, байгааг мэдлээ. Хэд балгаад шүдээ зуурав. Прохор дашмагийг таглаад Григорий руу дахин тонгойход цаадах нь Прохорын гандаж борогшсон уруулын хөдөлгөөнийг хараад:

	— Чамайг сууринд орхих уу даа? Чамд хэцүү байна уу? гэж асууж байгааг сонсохоосоо өмнө ойлголоо.

	Григорийн царайнд шаналж бачимдсан байдал тодорч дахиад л байгаа жаахан хүч зоригоо шавхан байж:

	— Үхтэл минь... аваад.. яв... гэж шивнэлээ.

	Хэлснийг нь сонсов бололтой гэдгийг Прохорын царайгаар гадарлаж сэтгэл амраад нүдээ аньж, энэ орилоон шуугиант орчлонгоос холдон, юу ч үгүй түнэр харанхуйд живж бие алжаах шиг ухаан алдлаа...

	 

	 

	XXVIII

	 

	Абинск суурин хүртэлх бүх замын туршид ганцхан удаа гэрэл гэгээгүй тас харанхуй шөнө нэвт хайрсан хүйтэн жаварт сэрж ухаан орсон нь Григорийн сэтгэлд үлджээ. Замаар хөсөг тэрэгнүүд хэд хэдээрээ явна. Хүмүүсийн дуу, дугуйн зогсоо зайгүй чимээгээр үзэхэд маш олон ачаа хөсөг яваа бололтой. Григорийн тэрэг тэрхүү хөсгийн дунд нь явав. Морьд алхална. Прохор амаа хөдөлгөж хааяа нэг баргиа хоолойгоор «За аа, найзууд!» гээд ташуураар шавхуурдана. Ташуурын үзүүр исгэрч морьд тэрэгний сумыг нажигнуулан зүтгэхэд тэрэгний явалт ухасхийн түргэсэж, заримдаа тэрэгний арал урд тэрэгний ар цохиж байгаа нь Григорийд мэдэгдэнэ.

	Григорий дээлийнхээ хормойг бие рүүгээ арай гэж татаж нөмрөөд дээшээ харж хэвтлээ. Түнэл хар огторгуйд хуйларсан өтгөн хар үүлс урагшаа салхинд туугдан нүүж, хааяа гарсан бяцхан цоорхойгоор нь ганц нэг од агшин зуур шар оч шиг гялсхийж үзэгдсэнээ хээр талыг Дахиад л нүд баримжаагүй харанхуй юм бүрхэж, шугам утас салхинд уйтгартайяа исгэрэлдэн хөөмөл шүр шиг борооны жижиг ширхэг газар дусална.

	Замын баруун талаас морин цэргийн аяны цуваа дөтлөн ирлээ. Казак эрийн өвч бүрэн зэвсэг хэрэгслийн хэзээ язааны танил дасал чимээ нэгэн жигд хангир жингэр хийж, шавар дотуур олон морины хөл мөн л нэг жигд цүл цал гэж явааг Григорий сонслоо. Хоёроос доошгүй зуут явж өнгөрөх шиг болсон авч замын хажуугаар хороо цэрэг яваа бололтой морьдын төвөргөөн бас л цуурайтсаар байв. Тэгтэл тэртээ өмнө, анир чимээгүй эгэл талын дунд жигүүртэн шувуу цойлон нисэх адил баргил бүдүүн чанга хоолойгоор:

	 

	«Яруу алдарт Саратовын талаар, 

	Яралзан урсах, Камышинск голоор, 

	Яаж явлаа, эш та минь...»

	 

	гэж дууллаа.

	Казак ардын эртний дууг олон зуун хоолой сүртэй залган өргөхөд нэг хүний цээл нарийхан хоолой бусдаасаа үнэхээр гоц сайхнаар ялгаран тодорно. Хав харанхуйн дунд зүрх сэтгэл шимшрүүлэн хангинасан цээл нарийхан хоолой, дуулдахтай үгүйтэй болж байгаа баргил бүдүүн хоолойнуудын өнгө сүрийг дарж холдон холдтол цуурайтахад бусад нь:

	 

	«Эрт урьд тэр нутагт чинь, 

	Эрэлхэг Дон, Гребень, Янкийн

	Эрх танхил казак эрчүүл...» 

	 

	гэж залган түрлээ. 

	Григорийн элэг зүрхэнд ямар нэг юм тасран алдуурах шиг... Гэнэт уйлмаар болж хамаг бие нь дагжин чичрээд хоолой нь бачимдлаа. Нулимсаа залгин дараагийн түрэлт эхлэхийг тэсэж ядан хүлээж тэднийг дагалдан, бага балчир ахуй цагаасаа мэддэг болсон:

	 

	«Атаман Ермак, хүү Тимофеевич, 

	Ахмад Асташка, хүү Лаврентьевичтайгаа 

	Амьдран сууцгааж байсан юм...» 

	 

	гэсэн бадгийг амандаа шивнэлээ.

	Дөнгөж дуу эхэлмэгц хөсөг тэрэгний казакууд ярилцахаа больж таг чиг болоод, үй түмэн хөсөг. Чив чимээгүй сажилж, гагцхүү дуу түрэгсдийг дууны үгээ хэлж ядан эхлэх хооронд лаг шаврыг хутгаж яваа тэрэгний дугуйнуудын чимээ л сонсогдож байв. Багил харанхуй хээр талыг олон үеийг элээсэн хуучны ганцхан дуу л эзлэнхэн ноёлж эгэл жирийн үгсээрээ эрт урьд цагт эзэн хаадын дайчдыг аймшиггүйгээр бут ниргэж, хулгайн бяцхан завиар Дон, Ижил мөрнөөр хөвж, хаад эздийн хан бүргэд мэт хөлөг онгоцыг дээрэмдэн, худалдаачид, баяд ноёдын «өврийг тэмтэрч», алс холын Сибирь нутгийг эзлэн дагуулж явсан казакийн эрх танхил эцэг дээдсийн тухай өгүүлж байлаа... Утга санаа лут гүн тэр дууг эрх танхил казакийн удам угсаа, оросын ард түмний эсрэг бузар дайнд салам цохиулаад шившигтэйгээр ухарч яваа удам угсаанууд нь таг дуугүй гиюүрэн чагнацгааж явлаа...

	Хороо өнгөрч, дуучид хөсгөөс түрүүлж холдсон боловч хөсөг тэрэг анир чимээгүй гэлдэрч, тэргэн дээрх хүмүүс ярилцалгүй, эцэж цуцсан морьдоо уулгачин хараалгүй удтал гайхмаар таг чиг явлаа. Харин зах Хязгааргүй гүн харанхуйд алс тэртээгээс: 

	 

	«Дэлгэр урьхан зуны цаг өнгөрөхөд, 

	Тэсхим хүйтэн өвлийн улирал ирнэ. 

	Дээр дооргүй цугаараа ганцхан түүнийг бодоцгооном, 

	Ураг анд нөхөд минь хаана, яасхийж өвөлжинө дөө?

	Уг нутаг Яикдаа очиход хол нь хэцүү, 

	Ус ихт Ижилээр тэнэхэд хулгай хийх хэцүү, 

	Казань хотод очъё гэхэд хаан эзэн — 

	Хатуу догшин Иван Васильевич тэнд байдаг...»

	 

	гэх дуу Донын үер шиг халгилж долгилсоор урсан ирж байлаа.

	Дуучдын үг дуулдахаа больж гагцхүү цээл нарийхан хоолой л нэг үе намсаж, нэг үе өндөрлөх нь сонстоно. Тэр бүгдийг цугаараа нөгөө л анир чимээгүй хэвээр чих тавин чагнацгаана.

	... Григорий бас дулаахан өрөөнд сэрж, нүдээ нээгээгүй боловч цэвэрхэн цагаан даавуутай орон дээр хэвтэж байгаагаа бүх биеэрээ мэдэрч, ямар нэг эмийн эхүүн үнэр хамар загатнуулан сэнхийж байгааг мөн л зүүд нойр шиг санаж байлаа. Эхлээд эмнэлэгт очсон юм байжээ гэж бодтол зэргэлдээ тасалгаанд эрэгтэйчүүл учир зүггүй инээлдэж, сав суулга хангинан, хөлчүү хүмүүсийн дуу шалаан палаан гэлцэх сонсогдлоо. Нэг танимгай маягийн бүдүүн хоолойтой эр; 

	— ... Мөн ч тэнэг амьтан юм даа! Ангиа хаа байгааг сураглаж мэдэх хэрэгтэй байсан. Тэгсэн бол бид аргалахгүй яах вэ, за наадахаа уу, чи муу чөтгөр, юу гээд дарвайгаад байгаа юм бэ? гэхэд Прохор уйлагнасан согтуу хоолойгоор:

	— Эш, та минь, би яаж мэдэх вэ! Үүнийг чинь арчилж явна гэдэг амар гэж санана уу? Нялх хүүхэд шиг л зажилж өгч, сүүгээр угжиж явлаа шүү дээ! Талхыг ч хүртэл зажилж ам руу нь чихнэ гээч, ээ бурхан минь! Шүдээ зуурчихлаар нь сэлмийн үзүүрээр зааж байж ангайлгадаг байлаа... Нэг өдөр ам руу нь сүү цутгаж байтал хахаж золтой л цаашаа харчхаагүй... Наад зах нь энэ байна! гэж хариулж байлаа.

	— Өчигдөр биеийг нь угаасан уу? 

	— Угаахаар барах уу, хамаг үсийг нь машиндчихсан. Сүүнд хамаг мөнгөө туучихлаа... Тэр ч яах вэ, би хайрлахгүй, авч л байг! Харин тэр зажилж, хүчээр хооллоно гэдэг үү? Амархан гэж санаж байна уу? Түүнийг амархан гэж хэлбэл би чамайг зэрэг тушаалыг чинь харалгүйгээр нармийтал цохиж орхино вий! гэнэ.

	Григорийн өрөөнд Прохор, Харлампий Ермаков, саарал каракуль папах малгайг ар дагз руугаа дарчихсан, час улаан манжин шиг Петро Богатырев, Платон Рябчиков, бас танихгүй хоёр казак орцгоолоо.

	Ермаков, Григорий руу тэнтэр тунтар алхалж очоод:

	— Харж байна!!! гээд зэрлэг адгуус шиг хашхирлаа.

	Ханхгар том, угийн хөгжилтэй Платон Рябчиков лонхтой архи сэгсчин уйлж:.

	— Гриша! Хайрт минь, чи! Чирт яаж наргиж явснаа санаач! Яаж бид байлдаж явлаа! Бидний эрэлхэг зориг маань яалаа?! Манийг генералууд яаж сүйдэлж, манай армийг яаж холиосон гэж санана? Тэдний цус нөжийг холивол таарна! Сэргэв үү? Үүнийг ууж орхи, одоохон сэргээд ирнэ! Энэ чинь цэвэр спирт! гэж ориллоо. 

	Ёлтгор хар нүд нь баярлан гялалзсан Ермаков:

	— Чамайг арай гэж оллоо! гээд Григорийн орон дээр нэлхийтэл суугаад хүнд биеэрээ хотойтол дарлаа.

	Григорий нүдээ арай ядан эргэлдүүлж казакуудын танил царайг хараад: 

	— Бид хаана байна? гэж сонсогдох төдий намуун дуугаар асуулаа.

	— Екатеринодарыг эзлээд байна! Удахгүй цааш нь туучаад байна даа! Уу! Григорий Пантелеевич! Бидний ганц хайрт минь! Босож үзээч, хэвтэрт байгааг чинь харахаас дотор эвгүй болоод байх юм! гээд Рябчиков Григорийн хөлийг дарж шалхайн ойчиход бусдаасаа нэлээд эрүүл бололтой дуугүйхэн инээмсэглэн зогсож асан Богатырев суран бүснээс нь тэгдийтэл өргөж шалан дээр аяархан тавилаа. 

	— Наадахынхаа шилтэй архийг ав! Асгалаа! гэж Ермаков айсан янзтай дуу алдсанаа согтуу царайлан малийтал инээж Григорийд хандан;

	— Яагаад бид наргиж байна гээч! Сэтгэл санаагаар гутраад... Хүний газар өл залгаж яваадаа... Улааныханд өгөхгүй гэж архины агуулах дээрэмдээд... Тэнд юу болсон гэж болно... Тийм юм зүүдэнд ч орохгүй! Цистернийг винтовоор буудаж эхэлсэн чинь спирт годгодож гарав. Шигшүүр болтол буудаж орхиод, нүх болгоны хажууд очиж, малгай хувин, дашмаг, юу байгаагаа тосоцгоож, зарим нь шууд алгаа тосож аваад тэр дороо залгилсан... Агуулах сахиж байсан сайн дурынхны хоёр цэргийг цавчиж орхиод манайхан бүр цадигаа алдсаан! Нэг муу казак намайг харсаар байтал цистерн дээр авирч гараад, морь тэжээдэг овьёосны хорвоогоор спирт утгаж авах гээд халтирч унаад живж орхисон. Цементэн шал дээр спирт гоожиж тунаад өвдгөөр татаж, казакууд дотуур нь туулж, тонгойж байгаад ус ууж байгаа адуу шиг залгилж, тэр дороо унацгааж байв... Инээдтэй ч юм боллоо, нүгэлтэй ч юм боллоо! Тэнд ч гэнэт цадаж гэнэдэх улс зөндөө гарах вий. Ингэж бид тэндээс өл залгасан байхгүй юу. Бидэнд их ч юм хэрэггүй. Таван хувингийн жаахан торхоор хийж ирээд л ханасан. Ханатлаа нарги! Тэртэй тэргүй дөлгөөн Дон баларч байгаа хойно! Платоныг маань нөгөө жаал хүүгийн хойноос живүүлж орхих шахсан. Шалан дээр унагаад гишгэчиж эхэлсэн чинь хоёр удаа том залгилж аваад гулдайчихлаар арай гэж чирч гаргасан... гэж ярилаа. 

	Тэдний амнаас нэл спирт, сонгино, тамхи ханхална. Григорийн дотор жаахан муухай болж толгой нь эргээд ядарсан янзтай инээмсэглэмээр болоод нүдээ анилаа.

	Григорий Екатеринодарт Богатыревын танил эмчийн байранд долоо хоног хэвтэж, аажим аажим засарсаар сүүлдээ Прохорын хэлдгээр «сэхэж сэрвийгээд» Абинск сууринд анх удаа морины нуруун дээр гарчээ.

	 

	Δ

	 

	Новороссийскт дүрвэх зайлах хөл хөдөлгөөн болж, оросын баячуул, газрын эзэд, генералуудын, бас улс төрийн нөлөөтэй том зүтгэлтнүүдийн гэр бүлийнхнийг хөлөг онгоцоор Турк руу зөөж байв. Усан буудалд өдөр шөнөгүй онгоц ачаалж, юнкерүүд ачаа ачаалагчдын артельд ажиллаж хөлөг онгоцны зоорийг цэргийн эд хогшил, оргож зугтаж яваа язгууртан ямбатны авдар саваар дүүргэнэ.

	Сайн дурын армийн ангиуд оргож зугтахын хувьд Дон, Кубанийхнаас урьтаж, Новороссийскт хамгийн түрүүнд хүрч тээврийн онгоцнуудад ачаалж эхэлжээ. Сайн дурын армийн штаб, усан буудалд хүрэлцэж ирээд байсан Английн «Энэтхэгийн эзэн хаан» хэмээх цэргийн хөлөг онгоцыг амдаж байгаад олж авлаа. Тоннель гэдэг өртөөний хавьцаа байлдаан болж оргож зугтаж яваа мянган түмэн хүн хотын гудамжаар багтаж ядан чихцэлдэнэ. Цэргийн ангиуд нэмж ирсээр байлаа. Онгоцны зогсоол буудлын дэргэд тийм гэхийн тоймгүй олон амьтан шахцалдаж, эзгүй тавьсан олон мянган морьд Новороссийскийн эргэн тойрны уулсын цагаан чулуут бэлээр сүрэг сүргээрээ бэлчинэ. Зогсоол буудлын залгаа гудамжнуудаар казакуудын эмээл, зэр зэвсэг, эд хэрэглэл ундуй сундуй хөглөрнө. Тэр бүгд нь хэнд ч хэрэггүй болжээ. Хөлөг онгоцонд гагцхүү сайн дурын армийг л ачна, харин Дон, Кубанийнхан Гүрж рүү аяллын журмаар явцгаана гэдэг цуурхал яриа хотоор нэг тарлаа. 

	Буу зэвсэг, агт морьтойгоо үлдсэн Донын бүх казакийг Крым рүү аваачихыг генерал Деникин тушаасан гэдэг цуурхал урьд өдөр нь казакуудын дунд тарсан болохоор Донын хоёрдугаар корпусын ангиудыг ачаалах эсэхийг лавлахаар гуравдугаар сарын 25-ны өглөө Григорий, Платон Рябчиков хоёр хөлөг онгоцны зогсоол руу очлоо.

	Зогсоолын газар Салийн тойргийн халимагууд шавж, Маныч Салиас агт морьд, атан тэмээгээ сүрэг сүргээр тууж ирээд, модон пингүүдээ хүртэл далайн захад авчирсан байлаа. Григорий, Рябчиков хоёр, тарган хонины өөх тос ханхлуулсан тэр олны дундуур туулж явсаар зогсоолын газар ирээд байгаа тээврийн том хөлөг онгоцны хаалганд тулж очлоо. Онгоц руу орох гарам шатыг Марковын дивизийн офицеруудын харуул чандлан сахижээ. Тэр орчимд Донын их буучид ачаалахыг хүлээн шахцалдана. Галт онгоцон дээр зэвхий ногоон брезентээр бүтээсэн их буунууд гулдайлцана. Григорий арай гэж чихцэлдэн ороод хар сахалтай залуувтархан вахмистрээс:

	— Энэ аль суурины батарей вэ? гэж асуулаа.

	Вахмистр, Григорийг хялавхийж хараад:

	— Гучин зургаадугаар гэж дуртай дургүй хариулав.

	— Каргинскийнх уу?

	— Тийм ээ.

	— Хэн хариуцаж ачуулж байна вэ?

	— Шатны бариул түшээд зогсож байгаа тэр хурандаа гэв. 

	Рябчиков, Григорийн ханцуйнаас угзарч: 

	— Яршиг, эндээс зайлъя! Эднээс юм асуугаад мэднэ гэж үү? Байлдаж байх цагт хэрэгтэй байсан, одоо болоход эд нарт бидний хэрэг алга болжээ... гэж уурлалаа.

	Вахмистр инээмсэглэж, ээлж хүлээн цувж зогссон их бууныхан руу нүд ирмэж:

	— Их бууныхан, та нар ч азтай улс юм аа даа! Ноён офицеруудыг ч тоож авахгүй байхад гэлээ.

	Харж ачуулж байгаа хурандаа шатаар тэв яв алхалж, хойноос нь үнэтэй дотортой үстэй дээлийн энгэр ярж өмссөн нэг халзан түшмэл бүдчин гүйж очоод муурын арьсан малгайгаа элгэндээ барин, хөлстэй нүүр, харалган нүдээ үрчийлгэж арчийлган нэг юмны тухай их л учирлан гуйхад хурандаа уцаарлан буруу харж;

	— Би танд нэг удаа хэлсэн! Салахгүй гуйж гувшаад байвал чинь би тушаал өгөөд таныг буулгаж орхино вий! Та чинь солиорч байна уу? Таны муусайн новшийг бид хаанаа хийж явах юм бэ? Та сохроо юу? Юу болж байгааг харахгүй байна уу? Та нарыг уу! Генерал Деникинд ч очоод гомдлоо гаргадаг сан уу, гарга! Та орос хэл ойлгодог бол «чадахгүй!» гэж зандарлаа. 

	Хурандааг залхуутай түшмэлээс холдож хажуугаар нь гарах гэхэд Григорий замыг хааж ёслоод сандрангуй байдлаар: 

	— Офицерууд энэ онгоцонд багталцаж болох сон болов уу? гэж асуулаа.

	— Энэ онгоцонд болохгүй, зай байхгүй, 

	— Тэгвэл ямарт нь болох бол? 

	— Дүрвэгсдийг эрхлэх газар очиж мэд.

	— Бид очлоо, мэдэх хүн нэг ч алга.

	— Би ч бас мэдэхгүй байна. Намайг гарга!

	— Та нар чинь гучин зургаадугаар батарейг ачаалж байна шүү дээ. Тэгвэл яагаад бидэнд зай байдаггүй юм бэ? 

	— «На-майг гар-га» гэж хэлж байна шүү! Би ямар лавлах товчоо биш! гээд хурандаа Григорийг аяархан түлхэж зам гаргах гэсэнд цаадах нь хөдлөхгүй хөндөлсөн зогслоо. Григорийн нүдний гал сэргэж: 

	— Одоо бид та нарт хэрэггүй болоо юу? Урьд нь хэрэгтэй байсан биз? Гараа тат, та надад гар хүрвэл дэмий шүү! гэлээ.

	Хурандаа Григорийн өөдөөс эгцлэн ширтсэнээ эргэж харахад онгоцны үүдэнд винтов хөндөлсүүлэн зогссон Марковын дивизийнхэн шахаж зүтгэсэн олон хүнийг тогтоож ядан байлаа. Тэгэхэд нь хурандаа Григорийгоос хараа буруулан өөр зүг харж байгаад:

	— Та аль ангийнх вэ? гэж ядарсан янзтай асуулаа.

	— Би өөрөө Донын арван есдүгээр хорооных, бусад нь янз бүрийн хорооных. 

	— Нийтдээ та нар хэчнээн хүн байна?

	— Арван хүн. 

	— Чадахгүй, зай алга гэхэд Григорийн хамар сэртэлзэн уур нь шатаад:

	— Чи ер нь яасан их мэдэмхий үхээр вэ? Ар талд хоргодсон бөөс! Одоохон биднийг оруулахгүй бол... гэж шүд зуун занаж байхыг үзээд Рябчиков: «Гриша салам давчиж орхиосой!» гэж бах нь ганц ханаж байтал хурандаагаа салгаж авахаар Марковын хоёр цэрэг бууныхаа бөгсөөр улс амьтныг нудчин зам гаргасаар хурдлан ирж явааг хармагцаа Григорийг ханцуйнаас нь угзарч:

	— Пантелеевич! Эдэнтэй ийм тийм гэлцээд яах юм! Явъя... гэлээ.

	Хурандаа царай цонхийж:

	— Та ч ёстой үл бүтэх амьтан юм! Ийм байдал гаргасныхаа хариуцлагыг хүлээнэ! гэж хэлснээ амжиж ирсэн Марковын хоёр цэрэг рүү хандаж Григорийг заагаад:

	— Ноёд оо! Наад эргүүгээ номхруулаад өгөөч! Энд журам тогтоомоор байна! Комендантад очих яаруу ажилтай би энд зүсэн бүрийн амьтны есөн жорын үг яриа сонсож байх таарчээ... гээд Григорийн хажуугаар год үсрэн өнгөрлөө. 

	Хөх цэнхэр өнгийн цамц дээр туслагчийн погоон хадаж дээд уруулынхаа сахлыг англи маягаар тачирхан хяргаж зассан өндөр цэрэг Григорийн өөдөөс халз тулж очоод:

	— Та яах гээд байгаа хүн бэ? Юу л гээд журам зөрчөөд байна? гэв.

	— Яах юу байх вэ, галт онгоцонд суудал олох гэсэн юм!

	— Анги чинь хаана байна? 

	— Мэдэхгүй.

	— Үнэмлэхээ үзүүл.

	Харуулын хоёр дахь цэрэг, нүдэндээ хавчаар шилтэй, дорвогор уруултай залуухан эр түгдэчсэн баргилдуу хоолойгоор:

	— Наадахыг чинь харуулын байранд аваачвал таарна. Высоцкий, дэмий цаг үрэхийн нэмэр! гэв.

	Туслагч, Григорийн үнэмлэхийг анхааралтай уншаад буцааж өглөө.

	— Та ангиа эрж ол. Ачаа бараанд саад бололгүй эндээс явбал дээр байх. Манайд сахилга журам алдаж, ачаа бараанд садаа бологсдыг хэргэм зэрэг харгалзахгүйгээр баривчилж байх тушаал бий гээд туслагч ам хамхиж хэсэгхэн зуур яахыг хүлээж байснаа Рябчиковыг хяламхийн хараад Григорий руу толгой ойртуулан, — Танд гэж зөвлөхөд, гучин зургаадугаар батарейн даргатай ярилцаад тэдний цуваанд орж зогсвол галт онгоцонд сууж орхино шүү гэж шивнэлээ. 

	Туслагчийн шивнэхийг сонссон Рябчиков баярлаж:

	— Чи Каргинд оч, би одоохон бусдынхаа хойноос ухасхийгээд ирье. Чиний юмнаас богцноос өөр юу авчрах вэ? гэхэд Григорий: 

	— Ханиндаа явъя гэж тайван хэлэв. Тэр хоёр замдаа Семеновын гацааны танил казакийг усан буудал руу хашлагатай том тэргэнд шинэхэн талх овоолон ачиж брезентээр бүтээчихсэн явж байхтай дайралдлаа. Рябчиков нутгийн танилаа дуудаж:

	— Федор мэнд үү? Хаачих нь вэ? гэлээ.

	— А-а-а! Платон, Григорий Пантелевич, сайн байцгаана уу? Хорооныхоо замд идэх талх нийлүүлж явна. Арай гэж барилаа. Үүнгүй бол замдаа дан будаа гудрахад хүрэх байлаа... гэв.

	Григорий зогссон тэрэг рүү нь тулж очоод:

	— Наад талх чинь хэмжээтэй юм уу? Эсхүл тоотой юм уу? гэж асуулаа.

	— Энэ золигийг тоолоод яах юм бэ? Та нарт талх хэрэгтэй юү? 

	— Хэрэгтэй.

	— Аваач.

	— Аль хэрийг? 

	— Даахаараа л ав, бидэнд хүрнэ! гэв.

	Григорийг баахан талх нурааж эхлэхийг Рябчиков гайхан харж байснаа тэссэнгүй:

	— Чи ямар цусаа хийж энэ их талхаар яах нь вэ? гэсэнд:

	— Хэрэг байна гэж Григорий цухас хариулав.

	Григорий тэрэгний казакаас хоёр шуудай гуйж талх хийгээд тус болсонд нь талархаж сайн явахыг ерөөгөөд Рябчиковт: 

	— Наадахыгаа ав, үүрээд яв гэж тушаалаа. 

	Рябчиков шуудайтай талхыг мөрөн дээр тавиад:

	— Чи чинь энд арай өвөлжих гэж байгаа юм биш биз дээ? гэж даажигнан асуулаа. 

	— Үүнийг би ямар хэрэглэх биш.

	— Тэгвэл хэн хэрэглэх юм бэ?

	— Моринд өгнө гэхэд Рябчиков шуудайтай талхыг газар хаяж: 

	— Чи чинь тоглож байна уу? гэж гайхширан асуулаа.

	— Үгүй, нээрэн.

	— Ингэхэд чи... Пантелевич, чи яах л гэж байна даа?

	Миний ойлголтоор бол үлдэнэ гэсэн үг үү? 

	— Зөв ойлгожээ. За шуудайтайгаа ав, явъя. Морио тэжээхгүй бол хамаг тэвшээ мэрж гүйцлээ. Морь хэрэг болох цаг ирнэ, цэрэгт ямар явган мордолтой биш.... гэв.

	Рябчиков байрандаа хүрэн хүртэл юу ч дуугарсангүй. Хий л янцаглаж шуудайтай талхыг мөрөн дээрээ сэлгэн тавьсаар явж хашааны явган хаалга хүрээд:

	— Цаадуулдаа хэлэх үү? гэснээ, хариу хэлэхийн завдалгүй жаахан гоморхсон янзтай, — Чи ер нь бузгай сайн юм боджээ... Харин бид л яана даа? гэхэд Григорий огт хэнэггүй янзтай:

	— Яадаг сан, дураараа бол. Цугаарт нь зай алга гээд явахгүй юм чинь байх л үгүй юү! Тэднийг тэгж гуйж гувшиж байхын хэрэг юу байсан юм! Үлдэцгээе. Азаа үзье. Орооч, чи юу гээд хаалган дээр тээглээд байгаа юм бэ? гэлээ.

	— Ийм үг дуулаад тээглэхгүй яах вэ... Би, хаалгаа ч олж харахаа байлаа. Мөн ч догь хэрэг байна! Гриша, чи чинь тархиар татах шиг боллоо. Ухаан санаа минь балайрч орхилоо. «Ямар золигоо хийж талх гуйж авна вэ?» гэж би бодож явсан байхгүй юу? Одоо манайхан мэдээд сүйд болно оо... 

	— Чи хувьдаа юу гэж бодож байна? Эндээ үлдэх үү? гэж Григорий байдлыг туршлаа.

	— Чи юу хэлж байна! гэж Рябчиков хирдхийн сочив.

	— Сайн л бодоорой.

	— Бодож цөхөөд байх юм алга! Зай байгаа дээр үг дуугүй явна. Каргины батарейд хавчуулдаад явна.

	— Дэмий вий. 

	— Тэгж ярихгүй! Надад бөндгөр минь хэрэгтэй. Улааныханд бөндгөрөө цавчуулахаас дургүй хүрээд байна.

	— Ээ дээ, Платон сайн л бодоорой! Юм гэдэг...

	— Тийм ийм гэж ярьсны ч хэрэг алга! Одоохон явна.

	— За яах вэ, дураараа бол. Би аргадахгүй гэж Григорий цөхөрсөн янзтай хэлээд довжооны чулуун гишгүүр өөд түрүүлэн алхлаа.

	Ермаков, Прохор Богатыревын хэн нь ч байрандаа байсангүй. Гэрийн эзэгтэй армян, хижээл бөгтөр авгай казакуудыг явцгаасан, удахгүй эгж ирнэ гэж хэллээ. Григорий хувцсаа тайчилгүйгээр, талхыг том томоор нь хэрчиж, мориндоо өгөхөөр саравч руу явлаа. Талхыг тэгш хувааж өөрийнхөө, бас Прохорын моринд тавьж өгөөд, хувин авч ус авчрахаар явах гэтэл Рябчиков том том хэрчсэн талхыг шинельдээ хямгатай гэгч хормойлчихсон орж ирлээ. Морь нь эзнээ таниад үүрсэхэд эзэн нь жуумалзан инээвхийлсэн Григорийн хажуугаар дув дуугүй өнгөрч, мориныхоо тэвшинд талх асгаж өгөөд Григорийг харалгүйгээр:

	— Битгий шазвалзаад байгаарай! Хөрөг нэгэнтээ тийм болж байгаа хойно би ч бас морио тэжээхээс биш... Намайг дуртай яваад өгнө гэж чи бодож байна уу? Тэр муухай хар онгоц руу өөрөө өөрийгөө чиргүүлээд очихоос өөр аргагүй байлаа газар! Үхтлээ айх юм... Хүний толгой ганц биз дээ? Энэ ганцыг нь гай болж цавчиж орхивол Покровын сайн өдөр болтол өөр толгой ургахгүй нь лав... гэж хэллээ.

	Прохор, бусад казак үдэш болж байхад сая ирцгээлээ. Ермаков морин шилтэй спирт, харин Прохор булингартсан шингэн шар юмтай битүү таглаа бүхий лаазнууд шуудайгаар авчирлаа.

	— Олж ирсэн юм маань энэ дээ! гэж Ермаков морин шилийг зааж сайрхаад цааш нь, — Бидэнд цэргийн доктор тааралдаж, агуулахаас усан буудалд эм тан зөөж өгөөч гэж гуйгаад ачаа зөөдөг улс ажиллахаас татгалзаж, дан юнкерүүд агуулахаас юм зөөж байхад нь бид очиж хамсалцлаа. Доктор бидэнд туслалцсаны хөлсийг спиртээр төллөө. Харин энэ лаазтай юмнуудыг Прохор дэлссэнийг бурхан гэрчилнэ гэж ярив.

	— Наад лаазанд чинь юу байгаа юм бэ? гэж Рябчиков үгэнд дурлав.

	— Энэ чинь, та минь, спиртээс ч цэвэрхэн эд! гэж Прохор лаазыг сэгсчиж гэрэлд барьж бараан шилний цаана зууралдсан өтгөн юм хөөсөрч байгааг хараад санаандаа хүрсэн янзтай, — Энэ, ч лав нөгөө гадаадын хамгийн үнэтэй дарснаас зайлахгүй. Дан өвчтэй улсад өгдөг гэж англи хэл мэддэг нэг юнкер надад хэлсэн. Галт онгоцонд суугаад уйдахдаа балгаж, «Өсөж төрсөн өөрийн нутаг»-аа аялсан шиг явцгаана даа. Крым хүртэл ууцгааж, лаазыг нь тэнгист өргөж орхино гэлээ.

	— Бушуухан ирээд суу. Тэгэхгүй бол чамаас болж галт онгоц явж чадахгүй саатна. «Эрийн сайн эрхэм Прохор Зыков хаа байна, түүнгүйгээр хөвж чадахгүй!» гэх вий гэж Рябчиков даажигнав. Тэгээд хэсэг дуугүй байж байгаад тамхины утаанд шарласан хуруугаараа Григорийг зааж, — Энэ чинь явахаа больсон. Би ч бас гэлээ.

	— Хаанаас даа? гэж Прохор дуу алдан гайхсандаа барьж байсан лаазаа алдах шахлаа. 

	Ермаков Григорийг хөмсөг зангидан ширтэж:

	— Юу болов оо? Та хоёр чинь яахлаараа. тэгдэг билээ? гэж асуулаа.

	— Явахгүйгээр шийдсэн. 

	— Яагаад?

	— Яах вэ, бидэнд зай алга.

	— Өнөөдөр байхгүй байхад, маргааш бий болно гэж Богатырев мэдэмхийрэв.

	— Чи өөрөө буудал дээр очсон уу?

	— Тэгээд яав?

	— Тэнд юу болж байгааг хараа биз?

	— Харах ч харсан л даа.

	— Яршигтай гэдэг нь! Харсан бол яриад байх юу байгаа юм. Намайг Рябчиковтой хоёулхныг авна. Тэгэхдээ бас Каргины батарейд хавчуулдахгүй бол амжихгүй гэж сайн дурын армийн нэг цэрэг хэлж байхгүй юу.

	— Тэр батарей одоо болтол хөдлөөгүй байна гэж үү? гэж Богатырев олзуурхан асуулаа.

	Батарейнхан ачаалахыг хүлээн зогсоцгоож байгаар сонсмогцоо Богатырев тэр дороо явахаар төхөөрч дотуур хувцас, шалбуур өмд, цэрэг цамц, идэх талхаа богцонд хийж нөхөдтэйгөө салах ёс гүйцэтгэлээ.

	— Петро чи бай л даа! Бид хэдүүлээ салж сарниад яах юм гэж Ермаков зөвлөв.

	Богатырев хариу юу эхэлсэнгүй, хөлстэй гараа сунгаж салах ёс гүйцэтгээд хаалгаар гарахынхаа алдад дахин мэхэлзэж, — Сайн сууцгааж байгаарай! Аз байвал дахин уулзана! гэж хэлээд гүйж гарлаа. 

	Түүнийг явсан хойно тасалгаанд нэг хэсэгтээ хүмүүсийн сэтгэлд юм орж таг чиг болцгоолоо. Ермаков галын өрөөнд очиж гэрийн эзэгтэйгээс дөрвөн аяга авчраад дув дуугүй спирт аягалж, ширээн дээр хүйтэн устай том гэгчийн данх тавиад дуугүй хэвээр ширээ налан сууж, хэдэн мөч хяраатай бүлх залгичихсан юм шиг газар шагайж сууснаа, данхны цоргоор хүйтэн ус залгилаад сөөнгөдүү хоолойгоор:

	— Кубанийн ус гэж хаана л бол керосин амтагдаад байх юм. Яагаад энэ вэ? гэв.

	Хэн ч хариу дуугарсангүй. Рябчиков хөлөрсөн сэлмээ цэвэр даавуугаар зүлгэж Григорий модон хайрцгаа ухаж, Прохор адуун сүрэг тарж бэлчсэн уулын нүцгэн бэлийг цонхоор гөлрөн ширтэв.

	— Нааш ир, сууцгаа, ууцгаая гээд Ермаков тэднийг хүлээлгүй хагас аяга спирт хөнтөрч хойноос нь даруулж ус залгилаад хэрчим шүүрхий ягаан өөх зажилж хөгжүүн нүдээр Григорий руу харж:

	— Улааны нөхөд манийхаа шоог цайруулж орхидоггүй байгаа? гэв.

	— Цөмийг нь ч нядаахгүй л дээ. Энд мянга гаруй улс үлдэх юм чинь гэж Григорий хариулав.

	— Би тэр бүгдийн талаар санаа зовоогүй байна. Харин өөрийнхөө л адасгыг бодож сууна!... гэж Ермаков инээд алдлаа. 

	Баахан ууцгаасны дараа яриа хөөрөө нь хөгжилтэй болов. Хэсэг болсны дараа гэнэт Богатырев даарч хөрж, хүрлийж урвайчихсан орж ирлээ. Тэвхийтэл багласан цоо шинэхэн англи шинелиүдийг босгоны хажууд тавьчхаад юу ч дуугаралгүй тайчиж эхлэхэд Прохор ёжтой гэгч мэхэлзэн:

	— Та сайн явж ирэв үү? гэж мэндлэв.

	— Түүн рүү Богатырев муухай гэгч хялалзан хараад шүүрс алдаж:

	— Энэ Деникинийхэн, бусад муусайн нь ч гуйгаад ирэх вий... Тэглээ ч гэсэн явахгүй! Хүйтэн жаварт нохой шиг хүлээж зогссоор байгаад бээрч орхилоо. Хэрэг алга. Яг миний өмнүүр оочир тасалж орхиж байхгүй юу. Өмнө маань хоёр хүн зогсож байсны нэгийг оруулаад, нөгөөг оруулсангүй. Батарейнхны тэн хагас үлдчихлээ. Энэ чинь юу гэсэн үг вэ? гэж гомдол гаргав. 

	— Найзыгаа ингэж л мялаахаас биш! гэж Ермаков тачигнатал хөхрөөд лонхтой сархдыг савируулан Богатыревт аяга дүүрэн спирт хийж, — За, наадах гутарсан сэтгэлээ үүгээр засаж орхи! Аль эсхүл чи хүрч ирж, гуйхыг нь хүлээх юм уу? Цонхоор хараач, энэ чинь генерал Врангель чамайг залж аваачихаар ирж яваа юм биш биз? гэлээ. 

	Богатырев дув дуугүй спиртийг гулдарч орхив. Инээж наргих ч дур түүнд байсангүй. Харин улаан зээрд болчихсон Ермаков, Рябчиков хоёр л гэрийн эзэгтэй хөгшнийг ягт нь хүртэл шахаж уулгаад сүүлд нь аль нэг газраас баян хуур дардаг хүн олж ирэх юм сан гэж ярьцгаана. 

	— Тэгсэнд орвол галт тэрэгний өртөө рүү очсон нь дээр вий. Цаана чинь вагонууд суллаж байна. Бүх вагон нь дан хувцас ачиж ирсэн юм байна билээ гэж Богатыревыг зөвлөхөд Ермаковын зэвүү хүрч:

	— Чиний тэр хувцас мувцсаар ямар золигоо хийх юм бэ? Чиний энэ үүрч ирсэн шинель бидэнд гайгүй хүрэлцэнэ! Харин илүү гарвал хураахдаа л хураана. Петро! Нохойн хонгорцог минь! Бид улааныхантай очиж нийлэхээр шийдээд байна. Мэдэв үү? Бид ингэхэд казак эрчүүл үү, биш үү? Улааныхан биднийг амьд үлдээдэг л юм бол тэдэнтэй нийлнэ! Бид чинь Донын казакууд шүү дээ! Хольцоогүй цэвэр цустан! Бидний хийдэг нь цавчих л ажил! Миний яаж цавчдагийг чи мэднэ биз дээ? Аман хүзүүгээр нь! Чи нэг зогсоод орхи, би үзье. Хараач, хулчийгаа биз? Цавчиж л байвал хэнийг цавчих нь бидэнд хамаа алга. Мелехов оо, тийм биз дээ? 

	— Битгий чалчганаад бай! гэж Григорий ядарсан байдалтай тээршээв. Ермаков цус хурсан улаан нүдээ эргэлдүүлэн авдар дээр хэвтэж асан сэлмээ авах гэтэл Богатырев уурлаж уцаарлалгүй гэдрэг нь түлхээд:

	— Дайчин эр Аника минь, битгий л дүвчигнээд байгаарай, болохгүй бол одоохон номхруулаад өгнө гэж мэдээрэй. Чи хө, офицер зэрэгтэй хүн, юм балгавал тавтиртай бай гэж аргадлаа. 

	— Би энэ муу зэргийг өнөөхөөсөө ч долоон дорд үздэг! Надад ёстой гахайн дөнгө болж байгаа эд. Дахин бүү дурсаарай! Өөрөө бас тийм байж. Погооныг чинь би тас огтлоод өгөх үү? Петя, минийх ч хайран, байз, би одоохон.... гэхэд Богатырев:

	— Одоо яах юм, гайгүй амжина гэж агсарч гаарсан нөхрөө түлхэж холдууллаа. 

	Үүр цайтал ууцгаалаа. Бас үдэш, хаанаас ч юм бүү мэд, танихгүй казакууд ирж тэдний нэг нь бага гарын баян хууртай байж, Ермаков багтарч ойчин ойчтолоо «Казак бүсгүй» гэдэг бүжиг бүжлээ. Ойчихлоор нь авдар луу чирч холдуулсанд тэр дороо нүцгэн шалан дээр толгойгоо эвгүй гэгч гэдийж, хөлөө аль байдгаараа алцайгаад таг нойрсов. Хөгжилгүй зугаалга өглөө болтол үргэлжлэв. Зугаалга наргиан дээр санаандгүй ирж танилцсан нэг ахимаг казак согтож: Би бол Кумшатск суурины хүн! Яг л тэр сууриных даа! Манайх эвэрт нь хүрэхгүй өндөр том амбан шаруудтай байлаа! Арслан барс шиг морьтой ч байлаа! Одоо тэгэхэд гэр оронд маань юу үлдсэн гээч! Үс зүс нь зумарчихсан ганц муу гичий л үлджээ! Тэр нь ч идэх хоолгүй удахгүй харангасаж үхнэ... » гэж эхэр татан уйлав. Уранхай черкес хувцастай Кубань нутгийн нэг эр, баян хуурчид: «Наурскийн дуу дар» гэж захиалаад гараа намбатай гэгч алдлан тасалгааны дотуур гулсах мэт гайхалтай хөнгөнөөр тойрон гүйж бүжихэд Кубанийн уулынхны нимгэн савхин гутлын ул нь шороотой барзгар шаланд хүрэхгүй байгаа мэт Григорийд санагдаж байлаа. 

	Шөнө дундын алдад казакуудын нэг нь, газрын хаанаас бүү мэд, хажуу бөөр дээрээ, харлаж илжирчихсэн хаягтай, бөглөөг лацдаж, хүрэн улаан лацны тамган доороос бүдүүн гэгчийн цагаан тугалган ломбо санжиж унжсан, нарийхан галуун хүзүүтэй хоёр өндөр шавар цунзтай юм авчирлаа. Прохор хувингийн дайтай цунзыг авч, хаяг дээрх гадаад бичгийг унших гэж уруул амаа их л шаналсан янзтай татвалзуулан удтал оролдов. Саяхан сэрсэн Ермаков түүнийг Прохорын гараас угз татан авч шалан дээр тавиад сэлмээ сугалав. Прохорыг дуугарахын завдалгүй Ермаков сэлмээрээ ташуу шавхуурдаад, цунзны хүзүүний дөрөвний нэгийг тас тайрч сав тосоорой!» гэж чанга хашхирлаа. 

	Зунгааралдсан өтгөн, жигтэйхэн сайхан амт аагтай дарсыг хэдхэн минутын дотор ховдоглон залгилцгааж, хэзээ хойно нь Рябчиков уруул амаа долоож «Энэ чинь дарс ч биш, ёстой л бурхны рашаан гэгч байна! Ийм юмыг үхэхийнхээ л өмнө тэр болгон ч биш, бүх насаараа хөзөр наадаж, хэц эргүүлж, тамхи татаж яваагүй хүмүүс л уудаг байж таарна... нэг үгээр хамба ламын ундаа юм!» гэж удтал шагширлаа. Тэгэхэд нь Прохор шуудайндаа байсан эмнэлгийн дарстай лаазыг сая санав. 

	— Байз хө, Платон? чиний магтах бодоогүй! Надад үүнээс сайн дарс бий! Энэ чинь юу ч биш, харин миний агуулахаас олж авсан бол ёстой нэг дарс шиг дарс! Минийх бол хамбын ч биш, ёстой л хаадынх гэж мэдээрэй! Урьд бол хаад уудаг байсан, одоо болоход мань мэт уухад хүрч байна... гэж гайхуулсаар нэг лаазыг нээлээ. 

	Ууж балгахад шунаг Рябчиков булингартсан өтгөн шар уусмалаас шууд хагас аяга хийж залгиснаа тэр дорхноо царай нь хувхай цайж нуд нь бүлтэлзэн:

	— Энэ чинь дарс биш, карболка байна! гэж шуухитнаад уурласандаа аяганд үлдсэн шавхрууг Прохорын цамц руу цацаж өөрөө гуйвж найгасаар гадагшаа гүйлээ. 

	— Үхээрийн золиг, худлаа залж байгаа юм! Англи дарс байхгүй юу! Нэгдүгээр зэргийн! Та минь, үүний үгэнд бүү ор! гэж Прохор шуугилдаж байгаа согтуу хүмүүсийн дунд орилов. Тэгээд өөрөө бүтэн аяга хийж нэг амиар хөнтөрчхөөд Рябчиковаас ч долоон дор хувхай цагаан юм болж орхив. 

	Ермаков хамраа сэртэлзүүлэн Прохорын гөлөлзсөн нүд рүү ширтэн: 

	— За ямар байна? Хааны дарс шиг байна уу?Чанга байна уу? Амттай байна уу? Хэлээч, золиг хэлэхгүй бол энэ лаазаар гавалыг чинь хага цохилоо шүү! гэж ам асуулаа. 

	Прохор толгой сэгсэрч юу ч дуугарч чадахгүй зовж байснаа нэг зогьсуулаад бушуухан ухасхийж Рябчиковын хойноос гүйж гарлаа. Ермаков инээдээ барьж ядан Григорий руу хуйвалдах янзтай нүд ирмээд гадаа гарлаа. Төдхөн тасалгаанд буцаж орж ирмэгцээ хүмүүсийн дуу чимээг дарагдтал учир зүггүй хөхөрч гарлаа. 

	— Чи чинь яаж орхио вэ? Юу л гэж тэнэг юм шиг янцгаагаад байгаа юм бэ? Зоос хожоо юу? гэж Григорий ядарчихсан байдлаар асуув.. 

	— Ай? та минь, тэр хоёрын гэдэс дотроо урватал огиулж байгааг хараач! Чи тэр хоёрыг юу уусныг мэдэж байна уу?

	— Юу байсан юм бэ?

	— Английн бөөсний тос!

	— Худлаа!

	— Нээрэн гэм ээ! Би агуулахаар орохдоо эхлээд түүнийг дарс гэж бодсон.. Харин дараа нь доктороос: «Ноён доктор, энэ юу гээч вэ?» гэж асуусанд «Эм» гэж хэлсэн юм. «Энэ чинь ямарваа зовлон шаналгааг эдгээчихдэг эд биш биз? Спирттэй юм биш биз ээ?» гэж дахин асуухад: «Хаанаас даа. Бөөснөөс хамгаал гэж энэ тосыг ирүүлсэн юм байхгүй юу. Энэ чинь гадна биед түрхэхээс биш, ууж барьж хэрхэвч болохгүй зүйл!» гэж хэлж өрсөн байхгүй юу. 

	— Муухай тархи яагаад тэдэнд хэлээгүй юм бэ? гэж Григорий гэмшин зэмлэв. 

	— Муусайн золигууд, бууж өгөхөөсөө өмнө багтарч үхэхгүйн тулд гэдэс дотроо жаахан цэвэрлэг! гэж Ермаков инээд алдаад бөнжгөнөн урссан нулимсаа арчин, — Түрүүлж уудгаа Татаг, аяга аманд хүргэж амжаагүй байхад л гударчхаад гүйцэгддэггүй амьтад байгаа юм. Ховдог улсыг хашраах хэрэгтэй! За тэр ч яах вэ, харин хоёулаа уух уу? эсхүл жаахан азнах уу? За сөнөж баларч байгаагийнхаа төлөө нэг уучих уу? гэв. 

	Үүрээр Григорий гадаа үүдэнд гарч салганасан гараараа тамхи ороож татаад, усан мананд чийгтсэн нойтон ханыг нуруугаараа налж удтал зогслоо. 

	Гэрт согтуу хүмүүс зогсоо зайгүй хашхиралдаж, багтарч ядарчихсан баян хуурын дуу үргэлжилж, хүмүүс дарвин исгэрэлдэхэд залхуугүй бүжигчдийн гутлын өсгий эцэхийг мэдэхгүй тачигнана... Усан буудлын тэндээс галт онгоцны бүдэг дохио салхины аясаар сонсогдож, ачлагын газар хүмүүс шуугилдаж, үе үе командлан захирах чанга дуу» морьд янцгаалдах, галт онгоц дуугарах дуулдана. Тоннель өртөөний чигт байлдаан болж, их буу байн байн пүн пан хийж завсар зайгаар нь пулемёт яргин тачигнах чимээ бүдэг бадаг сонсогдоно. Уулсын бөхөн оргилыг агшин зуур хурц ногоон туяа гэрэлтүүлэн гийгүүлснээ хаврын дунд сарын тас харанхуй шөнө уулсыг дахин бүрхэж их буунууд бараг завсарлагагүй улам чойр ойрхон галлах нь үргэлжлэн нүргэв. 

	 

	 

	XXIX

	 

	Тэнгисээс шорвог чийг татсан хүйтэн салхи үлээж, үл таних харь газрын үнэр танарыг эрэг рүү тууж ирнэ. Харин Донынхонд бол салхи нэвт шувт үлээсэн далайн эрэг хавийн энэ дасаж ижилсээгүй хотод ганцхан салхиар ч барахгүй юм бүхэн нь харь газрыг санагдуулна. Тэд тэнгисийн эргийн хашлага дээр онгоцонд ачаалахыг хүлээж хонь хурга шиг хуйларч багшран зогсоцгооно. Тэнгисийн хөөстэй ногоон давлагаа эрэг мөргөн буцалж, өтгөн үүлсийн сиймхийгээр илч хүлчгүй ёлтгор наран үе үе цухалзана. Англи, францын минь хөлгүүд усан буудлын ойролцоо утаа савсуулан зогсоцгоож тэнгист асар том хуягт онгоц сүртэй гэгч сүүтэлзэн ёрдойж орой дээгүүр нь хар утаа үүлшин тунарна. Хөлөг онгоцны зогсоолын газар анир чимээгүй нь нэг л жигтэй. Саяхан сүүлчийн тээврийн хөлөг дайвалзан зогсож байсан зогсоолын усанд офицер, эмээл, чемодан, хөнжил, оготор дээлүүд, улаан хилэн бүрээстэй сандлууд, яарч сандарч явахдаа хаялсан бас бус юмс хөвнө... 

	Григорий өглөө эрт зогсоолын газар ирж морио Прохорт бариулчхаад олон хүний дундуур удтал тэнэж, танилуудаа ажиж сандарч тэвдсэн хүмүүсийн ярианы зах зухыг чагналаа. «Святослав» гэдэг хөлгийн шатны хаалган дээр нэг хижээл бэлтгэл хурандаа онгоцонд зайгүй гээд суулгахгүй болохоор Григорийг харсаар байтал биеэ буудаж үхлээ. 

	Тэр явдлаас хэдхэн минутын өмнө буурал хууз нь хацар эрүүгүй арзайтал ургаж, уйлсандаа нүд нь бүлцийж доод зовхи нь туламлан шолхойсон тэр түгдгэр жаахан хурандаа, харуулын даргын дайзтай сумын бүснээс угзчин их л өрөвдөлтэй байдлаар шалчигнан үглэж, нус нулимсаа гарган, тамхины утаанд шарласан сахаЛ, нүд, чичирсэн уруулаа хар хиртэй алчуураар арчиж байснаа гэнэт шийдэж орхижээ. Тэрхэн хооронд нэг самбаатай казак үхсэн хурандаагийн бүлээн гараас гялалзсан цайртай браунинг бууг мулталж авав. Цайвар саарал офицер шинельтэй хүүрийг хураасан хайрцгууд руу хоёр хөлөөрөө өшиглөж өнхрүүллээ. Тэр завсар хөлөг онгоцны үүдэнд хүмүүс улам их шахцалдаж, дугаар дарааллаа булаацалдсан зодоон цохион улам ч гаарч, зугтаж дүрвэгсдийн бачимдаж цухалдсан баргиа сөөнгө дуу улам ч ширүүсэж ам амандаа дургицгааж эхлэв. 

	Сүүлчийн галт онгоц ганхалзан дайвалзсаар зогсоолын газраас холдож эхлэхэд хүмүүсийн дунд хүүхнүүд эхэр татан уйлж унжиж, орилж чарлаж хараал зүхэл тавих сонстоно... Хөлөг онгоцны дохионы огцом бүдүүн дуу замхарч амжаагүй байхад гурван тал үнэгэн лоовуузтай нэг халимаг залуу ус руу үсэрч ороод онгоцны хойноос сэлж гарав. 

	— Тэссэнгүй дээ! гэж казакуудын нэг шүүрс алдав. 

	— Яагаад ч үлдэж болохгүй л хүн байж дээ. Улааныхныг дэндүүлж орхисон юм байж таарна... гэж Григорийн хажууд зогсож байсан нэг казак хэлэв. 

	Сэлж яваа халимагийг Григорий шүд зуун харж зогслоо. Халимаг залуугийн гар хүчтэй сэлэх нь суларч, дээж нь улам л живж, норсон дээл хувцас нь доош чангаана. Тэнгисийн долгио түүний толгойг ганцхан илэхдээ гурван тал улаан үнэгэн лоовуузыг гэдрэг унагав. 

	— Муу ёрын монди, живж үхэх нь! гэж хөвөнтэй оодон дээлтэй нэг өвгөн өрөвдөн дуугарлаа.. 

	Григорий түргэн эргээд морь руугаа явлаа. Прохор, түүн рүү давхиж ирсэн Рябчиков, Богатырев хоёртой бөөн яриа болчихсон байлаа. Григорийг хармагцаа Рябчиков эмээл дээрээ өндөлзөн морио байж ядан давьчиж:

	— Хөөш, Пантелевич, чи бушуулаач! гээд Григорийг хүрч ирж амжаагүй байхад холоос, — Оройтоогүй дээр бушуухан зайлъя. Энд бид тавиад казак цуглараад байна. Геленжик орж, тэндээсээ Гүрж руу явъя гэж бодоцгоож байна. Чи яах вэ? гэж хашхирлаа. 

	Григорий хоёр гараа шинелийнхээ хармаанд шургуулчихсан, зогсоолын хажууд яах учраа олохгүй хий дэмий бөөгнөрсөн казакуудыг дув дуугүй мөрөөр ёворч зайчлуулсаар хүрч ирлээ. 

	Рябчиков тулж очоод:

	— Явах юм уу, үгүй юү? гэж шалгаав. 

	— Үгүй, явахгүй. 

	— Бидэнтэй бас цэргийн нэг ахлагч цийллээ. Эндхийн замыг сайн мэддэг, «Нүдээ аниад яасан ч Тифлис хүргэнэ!» гэж байна. Явъя л даа. Гриша! Тэндээс Турк рүү бууж орхино. Тийм ээ, хө? Ямар ч атугай амиа аргалах хэрэгтэй! Үхлийн даваанд тулаад байхад чи гэж ичсэн загас шиг хөдөлж ядаад байх... гэхэд Григорий:

	— Үгүй, явахгүй гээд Прохорын гараас мориныхоо цулбуурыг авч мориндоо настай хүн шиг нэлээд үүртэн байж мордоод, — Явахгүй. Ямар хэрэг байна. Ер нь ч тэгээд оройтжээ... Хараач! гэв. 

	Рябчиков эргэж хараад бачимдан тэвдэхдээ сэлмийнхээ оосрыг мултартал хумхиж базлав. Уул дээрээс улаан армийнхаа эгнээ эгцээр бууж ирж явлаа. Цементийн заводын хавьцаа пулемёт учир зүггүй тачигнаж, хуягт галт тэрэг улааныхны эгцээ рүү их буугаар галлаж эхэллээ. Асланидийн тээрмийн хажуухантай түрүүчийн сум тэсрэв. 

	Сэтгэл нь гэнэт сэргэж хөгжсөн Григорий:

	— Байр луу очъё. Нөхөд, миний хойноос! гэж тушаав. 

	Гэтэл Рябчиков Григорийн морины цулбуураас шүүрч, жигтэйхэн айсан янзтай:

	— Хэрэггүй! Эндээ байцгаая... Дарсан газраа үхэхээс сайхан юм алга... гэлээ. 

	— Еэ, золиг минь, яваач! Юуны чинь үхэл! Чи юунаас нь хулчийгаад байгаа юм бэ? гэж Григорий цухалдаад дахин хэдэн үг хэлэх гэтэл тэнгисийн зүгээс нирхийсэн аянгын их чимээ түүний тархи толгойг дөжрүүлэв. Английн «Энэтхэгийн эзэн хаан» гэдэг хуягт хөлөг холбоотон оросын эргээс зайлахдаа эргэж зогсоод арван хоёр ямхын их бууныхаа багц сумыг хоослов. Тэр нь усан боомтоос гарч ирж яваа галт онгоцнуудаа хамгаалж, хотын зах руу ирж байгаа улаан ногооныхны эгнээг буудаж улаантны батарей үзэгдсэн уулын хяр өөд гал нээлээ. Английн их бууны сумнууд зогсоолын хажууд хоргодож бөөгнөрсөн казакуудын толгой дээгүүр хүржигнэж шүнгэнэлдэн нисэв. 

	Богатырев тэмүүлж цовхчсон мориныхоо жолоог хантайртал татаж буудалдааны шуугиан чимээн дундуур:

	— Английн үхэр буу мөн ч сүрхий чанга урамдаж байх шив! Улааныхныг сэглээд яах нь вэ дээ! Шуугих нь их болохоос биш, ашгаар тааруухан буу байна... гэж хашхирав. 

	— Сэглэвэл сэглэж л байг! Бидэнд ямар хамаатай юм гэж инээгээд Григорий морио гуядаж гудамжаар орлоо. 

	Түүний халз өөдөөс гудамжны булангаас сэлмээ сугалж барьсан зургаан морьтой хүн галзуурсан мэт навсайтал давхиж ирлээ. Түрүүчийн хүний энгэр дээр дарвайсан шарх шиг час улаан даавуун тууз улайран харагдлаа. 

	Өмнө зүгээс хоёр хоног бүлээн салхи үлээж, хээр талд сүүлчийн цас хайлав. Цасны ус хөөсрөн урсаж шавхраад, талын жалга, горхины ус татрав. Гурав дахь өдрийн үүрээр салхи амдаж хээр талд өтгөн манан татаж, бог хялганын бутнууд чийг авч цайран гялтганаад, овоо толгод, ганга гуу, суурин, сүмийн шовх ганжир, суварган улиасны шөвгөр урт үзүүр нэлдээ нүд гялбам, өлөн цагаан утаа униарт бүртэлзэн живэв. Уудам цэлгэр Донын талд дэлгэр сайхан хаврын урь ирлээ. 

	Эдгэрч тэнхэрсэн Аксинья манантай өглөө анх гадаа үүдэнд гарч сэрүү татаж сэтгэл гижигдсэн хаврын тунгалаг агаар амьсгалан удаан зогслоо. Дотор нь эвгүй болж толгой нь эргэвч тэсвэрлэн, цэцэрлэг дунд байгаа худаг хүрч хувинг буулгаад худгийн хүзүүвчийг сандайлж суув. 

	Дэлхий ертөнц сэтгэл татмаар шал өмнөө, жигтэйхэн сайхан болчихсон шиг үзэгдэнэ. Аксинья хүүхэд шиг бошинзынхоо хуниасаар оролдон, эргэн тойрон шохоорхон баярласан нүдээр сэтгэл догдлон ширтэв. Униар манан бүрхсэн алсын бараа, цэцэрлэг дотор задгай усанд авхуулсан алимын мод, ус шавар болсон ногооны талбай, түүний цаадтай байгаа замын ноднингийн мөрний усанд угаагдсан ховил цариг — энэ бүгд нь урьд огт үзээгүй гоё сайхан юм шиг санагдаж, цугаараа нарны илчинд баясаж сэргэсэн мэт нүд булааж сэтгэл уярмаар байлаа. 

	— Униар манангийн цоорхойгоор цухалзан үзэгдэх хэсэг хэсэгхэн цэлмэг огторгуйн хүйтэн хөх өнгөнд нүд гялбамаар болж, өжмөл сүрэл, норж гэссэн лаг хар шорооны үнэр хүртэл нэг л танил дасал таатай сайхан санагдаж, Аксинья гүнзгий амьсгалж завжаараа жуумалзан инээмсэглэж байтал униартан манарсан хээр талын тэртээгээс цуурайтан сонсогдох бялзуухайн танил дуу гэнэт уйтгар гиюүрэл төрүүлэв. Хүний газар сонссон жигүүртний тэр дуу Аксиньягийн зүрхийг догдлуулж, нүднээс нь хоёр жаахан дусал нулимс бөнжгөнөн урсав.... 

	Аксинья амьд мэнд гарсандаа ухаан зүггүй баярлан, юм бүхнийг барьж тэмтэрч, харж үзэх хэмжээлшгүй хүсэл нь бадарна. Ус чийгт норж харласан үхрийн нүдний бутыг барьж тэмтэрч, зэгэл саарал хилэн шиг гадартай алимын модонд хацраа нааж, ханарч ойчсон сүлжмэл хайсан дээгүүр алхалж гараад, замгүй газраар шавар шалбааг дундуур умбачуулан, өргөн жалгын цаадтай алс холын униар манантай залгалдан, гайхалтай сайхан ногоорч байгаа өвөлжих тариалан руу очих сон гэж бодогдоно... 

	Григорийг одоохон хүрээд ирэх байх гэж хэд хоног хүлээж суув. Гэтэл дайн дуусаагүй, өдий төдий казак Новороссийскоос далайн хөлөг онгоцоор Крым рүү явцгаасан, харин хоцорсон хүмүүс нь улаан армид нийлж, уурхай руу явцгаасныг гаднаас орж ирсэн саахалтын хүнээс сонслоо. 

	Долоо хоногийн хуучаар Аксинья нутаг орондоо харихаар хатуу шийдэж, ашгүй цуг явах хань ч олдлоо. Үдэш юм сан, нэг бөгтөр жаахан өвгөн хаалга үүд тогшсон ч үгүй орж ирмэгцээ дув дуугүй толгой мэхэлзээд элбэгдэн ёлхойж, оёдол зүйдлээрээ ханзарсан англи шинелиэ тайлж эхлэв. 

	Гэрийн эзэн, урилгагүй зочныг гайхан ажиж байснаа:

	— Чи чинь ингэхэд томоотой хүн баймаар атлаа мэнд ус ч байхгүй, юу юугүй тухалж эхэлдгийн учир юу билээ гэж асуулаа. 

	Тэгэхэд нөгөө өвгөн шинелиэ шалавхан тайлж босгоны тэнд сэгсэрснээ өлгүүрт нямбай гэгч өлгөчхөөд, богино буурал сахлаа илбэж инээмсэглэн:. 

	— Уучилж үзээрэй, хонгор минь, би чинь өнөө цагийн жамаар ингэж сурчихсан амьтан. Эхлээд тайчиж дараа нь хоног гуйхгүй бол гэр орондоо оруулахаа больж шүү дээ. Одоогийн улс амьтан зан муутай болж, зочин гийчнийг гадуурхах болжээ?... гэлээ. 

	— Чамайг бид хаа хэвтүүлнэ дээ? Хараач, ингэж чихцэлдэж сууна гэж гэрийн эзэн нэлээд тайвшрангуй байдлаар хэлэв. 

	— Надад бол толгой л тавих газар байвал болох нь тэр. Энэ босгоны чинь дэргэд атираад хэвтэж орхино. 

	— Өвгөн гуай, та хэн гэгч нь вэ? Оргож дүрвэж яваа хүн үү? гэж гэрийн эзэн үгэнд дурлав. 

	— Яг л тэр оргож яваагийн нэг. Тэнхээ тасартлаа л шогшлоо, тэнгис далайд нь хүрлээ. Харин тэндээс чимээгүйхэн шиг буцаж явна. Оргож дүрвэж байгаа нь энэ гэж үхэх шахлаа... гэж өвгөн хэлэмгий гэгч хариулаад босгоны дэргэд явган суув. 

	— Та чухам ямар хүн бэ? Хаанаас ирэв ээ? гэж гэрийн эзэн шалгаалаа. 

	Өвгөн халааснаасаа том үйлийн хайч гаргаж гартаа эргэлдүүлэн нөгөө л янзаараа жуумалзан инээвхийлсээр:

	— Миний зэрэг тушаалын үнэмлэх гэвэл энэ дээ. Новороссийскоос мөн үүнтэйгээ л туулгаж явна. Нутаг ус маань гэвэл Вешенск суурин. Тэнгисийн давстай уснаас балгачхаад Вешенск рүүгээ сажилж яваа минь энэ гэв. 

	— Өвгөн гуай, би ч бас Вешенскийнх гэж Аксинья дуу алдан баярлав. 

	Өвгөн ч баярлаж:

	— Эш, хүү минь нутгийнхаа бүсгүйтэй ингэж уулздаг аа! Одоо цагт ч иймэрхүү юм нэг их гайхаад баймаар биш болжээ. Бид гэдэг улс ёстой еврей шиг газрын ганцаар тархаж орхилоо хойно. Кубаньд бол нохой чулуудахад чинь л Донын казакийг оносон байна гэж мэдээрэй. Тэдний тараагүй газар алга, бас тэгээд газар булаатай нь хэчнээн гэж санана, бүр чолон бий. Хонгорууд минь, би ч элдвийн юм үзлээ, тэгээд ч зугтаж явна. Ямар хэрэгтэй ингэж улс амьтны тамтгийг цайлгаж байгааг хэлээд барах юм биш! Уржигдар өртөөн дээр миний хажууд нүдэндээ шилтэй нэг сүрхий язгуурлаг байрын эмэгтэй бөөсөө үзэж суулаа. Бөөснүүд хувцсан дээгүүр нь гүйлдэнэ. Бөөсөө түүж байхдаа тэр хүүхэн зэрлэг алим хазчихсан юм аятай айхавтар ярвайж, хөөрхий муусайн бөөснүүдийг нясалж эхлэхдээ үнэн голоосоо арзалзан дургүй нь хүрч байгаа янзтай бүр чих ярвайж байлаа гээч! Гэтэл хатуу сэтгэлтэй нэг нь хүн алахдаа ярвайх ч үгүй, огт санаандгүй янзтай байх юм. Намайг харсаар байтал тийм нэг золигийн эр, гурван халимагийн толгойг тас цавччихаад, сэлмээ мориныхоо дэлэнд арчиж, тамхи гаргаж асаагаад над руу ирж «Өвгөн, чи юуг нь гөлөрч хараад байгаа юм бэ? Толгойг чинь цавчаад өгөх үү? гэж байхгүй юу. «Яаж болдог юм. бэ, хүү минь! Толгойг минь огтолж орхивол, би юугаараа талх идэх юм бэ?» гэж хэлэхэд тачигнатал инээгээд одож билээ гэж ярилаа. 

	— Зарим сурсан нэгэнд бөөс няслахаас хүн нь хялбар бий. Хувьсгалаас болоод хүний амь ч үнэ цэнээ алджээ гэж гэрийн эзэн гүнээ бодлогошрон хэлэв. 

	— Чухам үнэн үг! гэж батлаад зочин өвгөн цааш өгүүлрүүн, — Хүн чинь мал биш болохоор юм бүхэнд дасах юм. Би тэр хүүхнээс «Та чинь хэн гэгч вэ? Байдлыг харвал та эгэл жирийн хүн биш шиг байна» гэж асуулаа. Тэр намайг харааД «Би хошууч генерал Гречихиний эхнэр» гэж уйлагнав. Чиний тэр генерал, тэр хошууч ч нохой долоо, бөөс хуурс чинь зулбархай муурын нохой бөөс шиг л болж дээ! гэж би бодлоо. Тэгээд би «Уучлаарай, эрхэмтэн авгай, хорхой шавжаа ингэж түүгээд байвал ч Покровын сайн өдөр хүртэл танд ажил мундахгүй юм байна даа. Харин хумсаа л хугалчих вий. Дагууд нь нэг амиар нядааж орхиоч!» гэж хэлэхэд «Яаж?» гэж асуулаа. «Хувцсаа тайлж хатуу юман дээр дэлгээд архины лонхоор нидэрч орхи» гэж түүнд би зөвлөв. Нэг харах нь аа мань генералын авгай тайчиж аваад ус шахдаг худгийн араар орчихлоо. Харсан чинь цамцаа ногоон шилэн лонхоор нидэрч байна, бас тэгээд нидрэхийн нь айхавтрыг яана, яг л бүх насаараа нидэрч явсан юм шиг гээч! Би баахан харж хачирхаж байгаад ингэж бодлоо. Бурхан багш бөөс хуурс гэгчийг дээдэс язгуурлаг хүмүүст хүртэл мөн чолныг хийж тавьжээ. За яадаг юм дандаа л хар бор ажлын улсын цус нөжийг шимж байхаас эдний амттайхан цусыг жаахан сороод аваг.... Бурхан тэнгэр ч бас тэнэг Микишка биш л дээ! Яахаа мэднэ. Заримдаа хүн амьтныг энэрч ивээж, зөв зүйтэй юм хийгээд байхад үүнээс илүү яах вэ зайлуул гэж бодмоор байдаг юм... гэв. 

	Зогсоо чөлөөгүй чалчиж, бас гэрийн эзний анхааралтай чагнаж байгааг хараад оёдолчин өвгөн дахиад ч цөөнгүй сонин хачин юм ярьж болно гэдгээ овжиноор мэдэгдсэн боловч өлссөндөө болоод нойр нь хүрч эхэллээ. 

	Үдшийн хоолны дараа унтахаар зэхэж байхдаа өвгөн Аксиньягаас:

	— Нэг нутгийн охин минь, чи эндээ аль хэр удаан зочлох санаатай байна даа? гэж асуулаа. 

	— Өвөө, би харих гэж байгаа. 

	— За тэгвэл хоёул ханиндаа явъя, хөгжилтэй байхгүй юу гэв. 

	Аксинья дуртайяа зөвшөөрч, өглөөгүүр тэр айлынхантай салах ёс гүйцэтгээд ээрэм талын дунд торойсон. Ново-Михайловск сууринаас хөдөллөө. 

	 

	Δ

	 

	Тэд арван хоёр дахь хоногийн шөнө Милютин сууринд очиж баян айлын шинжтэй нэг том байшинд гуйж хонолоо. Өглөө «ь Аксиньягийн хань тэр сууринд долоо хоног амарч, цус гартал холгосон хөлөө эдгээхээр шийдлээ. Үнэхээр цааш явах чадалгүй болжээ. Ирсэн айлд нь оёж шидэх ажил олдож, хийх юмны хүслэн болсон өвгөн цонхны хажууд тухлан сууж үйлийн хайч, олсоор холбосон нүдний шил гаргаад, ямар нэг уранхай навсархай хувцсыг юу юугүй ханзалж эхэллээ. 

	Аксиньягаас салахдаа алиа хөгжүүн өвгөн сайн явахыг ерөөж гэнэт нулимс гүйлгэнүүлснээ тэр дорхноо зүгээр болж нөгөө л алиа зан нь хөдөлж:

	— Зовлон зүдүүр гэдэг төрсөн эх биш ч атугай хүмүүсийг садан сүлбээтэй болгодог... Би чамайг хараад өрөвдөж байна... За одоо яая гэх вэ, охин минь, ганцаараа явж үзэхээс, ганц улаач чинь хаа нэг газар арвайн гурил идчихсэн юм байлгүй, хамаг хөл нь доголж орхилоо... Тэгээд бас чи бид хоёр дал хүрсэн наддаа даамгүй хол газар тавруулж орхилоо шүү дээ. Манай хөгшинтэй тааралдвал цэгээн буурал тагтаахай нь амьд мэнд, даравч дарвайж булавч бултайж, явдал дундаа бас сайн санаат хүмүүсийн өмд гуталхан оёж шидсээр удахгүй гэрийн бараа харна аа... Зөнөг толгой ухарч дуусаад гэр лүүгээ буцаад давшиж явна, халуун пийшиндээ хүрч ирэхдээ л ирнэ гэж хэлээрэй... гэж ярилаа. 

	Аксинья аян замд дахиад хэд хоног явлаа. Боковск сууринаас замын хөсгөөр дайгдаж Татарск гацаа хүрлээ. Үдэш орой болсон хойно хашааныхаа дэлгээтэй жижиг хаалгаар орж, Мелеховын хашаа руу хараад гэнэт дотор нь бачимдан уйлмаар боллоо... Эзгүйрч хоосорсон галынхаа өрөөнд удтал хуримтлагдсан гашуун нулимсаа шавхартал уйлж аваад, Доноос ус авчирч пийшингээ галлаж ширээний хажууд хоёр гараа өвдөг дээрээ тавьж суугаад бодлого боллоо. Тэгээд ч үүд хяхнахыг сонсоогүй ажээ. Ильинишна орж ирээд:

	— Хөрш минь, сайн байна уу? Чи чинь хүний газар алга болоод зөндөө удлаа... гэж аяархан дуугарахад Аксинья сая гэнэт цочиж айсан нүдээр ширэв татан харж бослоо. 

	— Чи чинь юу болоод нэг их хараад дуугарахгүй байна вэ? Аль эсхүл муу юм дуулж ирээ юү? гээд Ильинишна ширээ рүү аяархан дөтлөн очиж Аксиньягийн царайг шинжиж ширтсээр вандангийн сэжүүр дээр суулаа. 

	— Үгүй дээ, би ямар элэнцгээ сонсох билээ... Таныг ирнэ гэж би санаагүй, нэг юм бодоод таныг орж ирэхийг ч сонссонгүй... гэж Аксинья тэвдэж түгдэчлээ. 

	— Чи ч турж эцээд голтой л юм ирээ шив. 

	— Хижиг тусаад... 

	— Манай Григорий... Тэр маань ямаршуу... Та хоёр хаана салаа вэ? Цаадах чинь амьд уу?

	Аксинья товчхон ярьж өглөө. Ильинишна ганц ч үг алдахгүй сонсож аваад сүүлд нь

	— Цаадах чинь чамайг орхихдоо хижиг тусчихсан яваа болов уу? гэж асуулаа. 

	— Үгүй, өвдөөгүй. 

	— Түүнээс хойш чи Григорийн тухай огт юм дуулаагүй юу?

	— Үгүй. 

	Ильинишна сэтгэл нь онгойсон янзтай шүүрс алдаад:

	— Сайн үг дуулгасанд баярлалаа. Цаадхын чинь тухай гацааныхан есөн жорын юм дэмийрцгээх юм... гэлээ. 

	— Юу гэж байна? гэж Аксинья аяархан асуулаа. 

	— Шал худлаа юм... Тэр болгоныг сонсож барах биш. Гацааныхнаас ганцхан Ванька Бесхлебнов л эгж ирсэн. Тэр Гришаг Катеринодарт өвчтэй байхыг үзжээ. Харин бусдын нь үгийг би үнэмшдэггүй юм! 

	— Эмээ, улс амьтан юу гэж ярьцгааж байна?

	— Гришаг Новороссийск хотод улаантан цавчиж орхисон юм шиг Сингиний гацааны ямар нэг казак жаал ярилаа гэж дуулдсан. Эхийн сэтгэл тогтож байж чадахгүй хойно би Сингин рүү явган гэлдэрч очоод нөгөө жаалыг олсон чинь тэгж яриагүй, ерөөсөө үзээ ч үгүй, сонсоо ч үгүй гэж байна. Тэгж байтал шоронд хийсэн нь хижиг тусаад үхчихжээ гэдэг бөөн цуурхал гарлаа... 

	Тэгж яриад Ильинишна доош харж мойног том гараа ширтэн удтал таг дуугүй суулаа. Өтөлж өгөршсөн нүүр царай нь тайвширч уруулаа жимийн байснаа гэнэт гандаж борлосон шанаа нь ягааран, зовхи нь татвалзаж эхэллээ. Тэгснээ Аксиньяг зовж шаналсан хув хуурай нүдээр ширтэн харж сөөнгөдүү дуугаар:

	— Би ч үнэмшдэггүй л дээ! Сүүлчийнхээ ганц хүүг алдана гэж даанч байж болохгүй биз дээ! Бурхан тэнгэр яалаа гэж намайг тэгж шийтгэх билээ... Амьд явах цаг маань юмгүй болж байхад амсдаг зовлон маань даанч хэтэрч байна... Гриша амьд яваа! Сэтгэл минь тайван байгаа болохоор муу хүү маань амьд байж таарна! гэлээ. 

	Аксинья юу ч дуугарсангүй буруу харлаа. 

	Галын өрөөнд удтал нам гүм болж тэгтэл үүдний хаалга салхинд онгойж, Донын цаадтай улиасны дундах задгай ус намуухан шуугьж голын захаар зэрлэг галуунууд сандран бархиралдаж байгаа нь сонсогдож эхэллээ. 

	Аксинья хаалгаа хааж пийшин налж зогсоод:

	— Эмээ, та түүний талаар бүү санаа зов. Тийм хүнийг хэр баргийн юм дийлнэ гэж үү дээ? Тэр чинь төмөр шиг чийрэг бөх хүн. Тийм улс үхдэггүй юм. Григорий бүхэл замын турш дангинасан жаварт бээлий ч үгүй явсан... гэж эмч энд хэллээ. 

	— Цаадах чинь хүүхдүүдээ дурсаж байна уу? гэж Ильинишна цөхөөгөө барсан янзтай асуулаа. 

	— Таныг, хүүхдүүдээ дурсаж байна билээ. Цөм мэнд биз дээ?

	— Мэнд байхгүй хаачих вэ. Харин Пантелей Прокофьевич маань л ухарч яваад өнгөрчихсөн. Бид л үлдээд байна... 

	Аксинья, эмгэний тэгж өвгөнийхөө нас барсан тухай санаандгүй тайван ярьж байгааг дотроо гайхсаар юу ч дуугарсангүй залбирав. 

	Ильинишна ширээ тулж арай гэж босоод: 

	— Танайд зөндөө сууж орхилоо, гадаа харанхуй болчхов байна гэлээ. 

	— Жаахан суу л даа, эмээ. 

	— Дуняшка ганцаараа, явалгүй болохгүй гээд эмээ алчуураа засаж нөмрөөд, галын өрөөг эргэн тойрон харснаа ярвайж: — Пийшин чинь утаа хаяж байна. Явахдаа уг нь нэг хүн олж суулгадаг байж дээ. За баяртай! гээд гарахаар завдан хаалганы цүүнээс барьснаа эргэж харалгүйгээр, — Тохижихлоороо манайхаар орж биднийгээ очиж эргээрэй. Григорийн тухай юм дуулбал хэлээрэй дээ гэв. 

	Энэ өдрөөс эхлээд Мелеховынх, Аксинья хоёрын харилцаа эрс өөрчлөгдөж, Григорийн амь насны талаар санаа зовних явдал тэднийг ойртуулж садан сүлбээтэй болгов. Маргааш өглөө нь Дуняшка гадаа Аксиньяг хараад дуудаж сүлжмэл хашаа руугаа очиж Аксиньягийн туранхай мөрийг тэврэн, эелдэг жирийн инээвхийлэн:

	— Ксюша, чи мөн ч их туржээ! Арьс яс л болчихжээ гэв. 

	— Ийм явсан хойно турахгүй яах вэ гэж Аксинья хариу инээвхийлээд залуу бүсгүйн цэцэглэн байгаа махлаг цовоо, тунгалаг хөөрхөн царайг дотроо атаархан ажлаа. 

	— Эжий, өчигдөр чамтай очиж уулзсан уу? гэж яагаад ч юм бүү мэд шивнэн асуулаа. 

	— Очсон. 

	— Танай руу очлоо гэж би бодсон юм. Гришаг сураглаж байгаа биз? 

	— Тийм. 

	— Орилж чарлаагүй юу?

	— Үгүй, ер дажгүй байна билээ. 

	Дуняшка Аксиньягийн, өөдөөс дотночлон ширтэж байгаад: — Уг нь сайн орилж чарласан бол өөрт нь дээр байсан юм... Ксюша, манай эжий энэ өвлөөс нэг л хачин, хуучинтайгаа адилгүй болчихлоо. Аавын тухай сонсоод үнхэлцэг нь дэлбэрчих болов уу гэж би жигтэйхэн их айж байлаа. Тэгсэн чинь дусал ч нулимс унагаагүй. Харин «Зовлонгоо эдэлсэн амьтан даа, хөөрхий минь, тэнгэрийн оронд заларчээ... » гэж хэлж байв. Тэгээд үдэш болтол хэнтэй ч ганц ч үг дуугараагүй. Би янз бүрээр оролдож үзэхэд гараа савчаад юу ч дуугарч өгөөгүй Тэр өдөрт би хэчнээн айсан гээч! Харин үдэш би малын хэвтэр цэвэрлэчхээд гаднаас орж ирээд «Эжий, ямар хоол хийж идэх вэ?» гэж асуухад дотор нь уужирсан бололтой сая нэг дуугарсан... гээд Дуняшка шүүрс алдаж Аксиньягийн мөрөн дээгүүр тэртээ холыг бодлогошрон ширтээд: 

	— Григорий маань үхчихээ юү? Тэгж цуурцгаах юм. 

	Үнэн үү? гэж асуулаа. 

	— Бүү мэд, хонгор минь. 

	Дуняшка Аксиньягийн хажуугаас ажиглан харж байснаа улам ч уртаар шүүрс алдаж:

	— Зайлуул, муу эжий маань Григорийн бодол болоод хатаж орхилоо! «Миний хамгийн бага маань» л гэж дандаа ярьдаг болжээ. Үхсэн гэдгийг огтхон ч үнэмшихгүй юм. Ксюша, эжий хэрэв түүнийг үнэхээр үхсэн гэж мэдвэл санааны гэм тусаад өөрөө үхнэ шүү. Нас нь ч ойртжээ. Ганцхан торж байгаа юм нь Григорий болжээ. Ач нараа ч нэг их анхаарахаа больж, ажил хийж ч чадахаа больжээ. Чи бодоод үз л дээ, манай гэр бүлээс ганцхан жилийн дотор дөрөв нь явчихлаа... гэж ярив. 

	Өрөвдөж уярсан Аксинья сүлжмэл хашаа дээгүүр өнгийж, Дуняшкаг тэврээд хоёр хацрыг нь чанга гэгч үнслээ. 

	— Миний сайн дүү, эхийгээ ямар нэг юмаар сэтгэлийг нь засаж бай. Санааг нь зовоож хэрэггүй. 

	— Би юугаар сэтгэлийг нь засах вэ? гээд Дуняшка алчуурынхаа сэжүүрээр нүдээ арчаад:

	— Манайхаар орж, эжийтэй ярьж хөөрч байгаач, сэтгэл нь онгойно. Чамд биднээс хулгаж бишүүрхэх юу байх вэ! гэв. 

	— Би орно, заавал очно! 

	— Би маргааш тариаланд гарах ёстой байдаг. Аникушкагийн авгайтай хамсарч, хоёр десятин газар буудай тарих санаатай. Чи чинь өөртөө жаал зугаа юм тарихгүй байсан юм уу? 

	— Миний тариа тарих ч дээ гэж Аксинья дурамжхан инээмсэглээд: 

	— Тарих ч юм алга, тариад ч яах юм. Ганц бие би яасхийгээд болох байлгүй гэв?. 

	— Чиний Степанаас юм дуулдана уу? 

	— Юу ч алга гэж огт санаандгүй байдлаар хариулснаа, өөрөө ч сайн мэдэлгүйгээр, — Би ч түүнийг нэг их хүсэж мөрөөдсөн юм алга аа гэж үнэнээ хэлчихсэндээ эвгүйрхэж, тэгж эвгүйрхсэнээ булахын тулд бушуухан, — За баяртай, дүү минь, очиж гэр орноо янзалъя гэв. 

	Дуняшка, Аксиньягийн тэвдсэн байдлыг анзаараагүй янз үзүүлэн өөр зүг ширтэж:

	— Чи жаахан бай л даа, би чамд нэг юм хэлье. Чи, бидний ажилд хамсалцаж өгөхгүй юу? Газар хатчихсан, бид дангаараа дийлэхгүй байх гэж айж байна. Эрчүүд гэхэд бүхэл гацаанд хоёрхон байдаг. Гэтэл тэр хоёр нь дутуу тахир улс гэв. 

	Аксинья дуртайяа зөвшөөрч, баярласан Дуняшка юм хумаа бэлтгэхээр явлаа. 

	Тариаланд гарахаар Дуняшка бүхэл өдөржингөө тухлан бэлдэж Аникушкагийн авгайн туслалцаатайгаар үрээ цайруулж, борнойн жаал зугаа юмыг засаж, хасаг тэрэгнийхээ дугуйг тосолж, үр цацагчийг янзлав. Үдэш цэвэрлэсэн улаан буудайнаас алчууртаа хийж, хүүрийн газар аваачаад, өглөөгүүр өөрсдийнхнийхөө булшин дээр шувуу цугларч бай гэж Петро, Наталья, Дарья гурвын булшин дээр буудай цацлаа. Шувууны хөгжилтэй дууг үхсэн хүмүүс сонсоод баярладаг... юм гэж итгэсэн Дуняшкагийн хүүхэд зан хэвээр байжээ. 

	 

	Δ

	 

	Үүр цайхын өмнөхөн л Дон хавь анир чимээгүй, нам гүм байдаг ажээ. Үерт автсан ой доторх ус намуун цалгиж улиасны бүдэг ногоохон голыг угаан, усанд живсэн саглагар царс, зулзаган хусны үзүүрийг алгуурхан ганхуулж, нуурт живсэн зэгсний залаанууд усны урсах аясаар нахилзан налж шаржигнаад одот тэнгэрийн, бүүдгэр гэрэл турсан голын тохой, халимал задгай ус тогтууриуд огт хөдөлгөөнгүй мэлтийн цэлийлцэж, галуу шувууд үл мэдэг дуугаралцаж, орилоо эм нугаснууд нойрмоглон хүд хүд гэж, хоноглон саатсан нүүдлийн хунгуудын дуурьсах хүнгэнээ, хааяа нэг сонстоно. Шөнийн харанхуйд задгай усанд анчилж байгаа загас үе үе цүл цал умбаж, одны гэрэл, цоохорлон туссан ус дугариглан цалгилж ирэлзээд цочсон шувууд гууглалдах нь дуулдана. Тэгснээ Дон хавь дахиад л анир чимээгүй нам гүм болно. Харин үүр хаяарч, уулсын толгод ягаарантаад ирэхтэй хамт голын доод биеийн салхи босно. Салхи ширүүсэж усны урсгалыг сөргөн үлээж, Донын дээгүүр алд алдын давлагаанууд гүвэлзэн уралдаж, ой доторх ус галзуурах мэт пүл палхийж, модод ёололдож гиншгэнэн найгана. Салхи бүхэл өдөржингөө, омогдож, шөнө болсон хойно намжина. Тиймэрхүү байдал хэдэн өдөр үргэлжиллээ. 

	Хээр талын дээгүүр цайвар ягаахан униар Татаж, газар гандаж өвс ногоо ургахаа больж, хагалсан уринш дээгүүр хог өвс тарлантан ургаж эхэллээ. Газрын хөрс салхинд сэвэрч гүйцсэн, боловч Татарск гацааны тариалангийн талбайд хүмүүс бараг үл үзэгдэнэ. Бүхэл гацаанд эрүү өвдөг тулсан хэдхэн өвгөчүүл үлдэж, ухарсан цэргээс буцаж ирсэн казакууд нь хөл гараа хөлдөөж, өвчин эмгэг туссан, хөдөлмөрийн чадвараа алдсан хүмүүс учраа тариалангийн талбайд дан эмэгтэйчүүд, хүүхдүүд ажиллалаа. Салхи эзгүйрсэн гацааны тоос шороог бужигнуулж, байшингийн цонхны далавчийг дэлдэж саравчны дээврийн хучлага сүрлийг сэндэчнэ. «Энэ жил ч идэх талхгүй үлджээ. Тариалан дээр дан хүүхнүүд, бас тэгээд гурван өрхийн дунд ганцын зэрэг хүн таримаар болж байгаа хойно... Хатаж орхисон газраас ямар элэнцэг нь гарах билээ... » гэж өвгөчүүл ярьцгаана. 

	Тариаланд гарсныхаа маргааш Аксинья нар жаргахын өмнөхөн үхрүүдээ услахаар цөөрөм рүү тууж аваачив. Усны хашлага далангийн хажууд арваад настай жаал хүү Обнизов эмээлтэй морио барьчихсан зогсож байв. Морь нь уруул амаа хөдөлгөж, хилэн хөх уруулаас нь ус дусалж, эзэн жаал нь ус руу хатсан бөөрөнхий шавар шидэж, усны цагариглан долгиолохыг харж эрхэлнэ. 

	— Ванятка, чи хаа очих нь вэ? гэж Аксинья асуулаа. 

	— Эжийд хоол унд авчирсан юм. 

	— Гацаагаар ямар сонинтой байна?

	— Юу ч алга. Өвгөн Герасим л урьд шөнө тороор нэг мундаг том булуу цагаан барьсан. Харин ухарч зугтсан улсаас Федор Мельников ирсэн гэв. 

	— Жаал хүү өлмий дээрээ өндийж морио амгайлаад дэлээс нь атган, сүрхий овжиноор год үсрэн мордов. Тэгээд усан дээрээс гараад унаандаа гамтай хашир эр шиг сажилж явснаа төдхөн, Аксинья руу эргэж харчхангуутаа ухасхийлгэн давхихад гандаж цайсан цэнхэр цамцны нь ар нуруу хүлхийн хөөрөгдөж эхэллээ. 

	Үхэр ус ууж байх хооронд Аксинья усны хашлага налж хэвтээд, одоохон гацаа орох юм байна гэж шийдлээ. Мельников цэрэгт алба хааж явсан болохоор Григорийн тухай ямар нэг юм мэдсэн байх ёстой гэж бодлоо. Үхрүүдээ тариалан дахь байр луу тууж аваачаад Аксинья, Дуняшкад

	— Гацаа оръё, маргааш эрт ирнэ гэлээ. 

	— Ажил гараа юу?

	— Тийм ээ. 

	Аксинья өглөөгүүр буцаж ирээд үхэр хөллөж байсан Дуняшка руу очихдоо аргаа барсан янзтай модны гишүүнээр ялаа үргээн савчих боловч хөмсөг нь атирч завжаа шаналгаатай гэгч үрчийлгэнэ. 

	— Федор Мельников иржээ. Түүнээс Григорийн тухай сураглаад ирлээ. Юу ч мэдэхгүй юм гэж цухас хэлчхээд Аксинья огцом эргэж үр цацагч руу явлаа. 

	Тарианы ажил дууссаны дараа Аксинья гэр орныхоо ажил хийж, тарвас суулгаад байшингаа шавж шохойдож саравчны дээврийг өөрөө үлдсэн жаахан сүрлээр чадах ядахаараа хучив. Өдөржингөө ажиллавч Григорийг амьд мэнд яваа болов уу гэж сэтгэл түгших бодол, Аксиньягаас ганц ч өдөр салсангүй. Степаныг санахаас дургүй нь хүрч, яагаад ч бүү мэд эргэж ирэхгүй юм шиг санагдаж казакуудын аль нэгийг гацаагаар ирэхэд Аксинья анхандаа: «Степантай минь дайралдаж явав уу?» гэж асуудаг байснаа сүүл сүүлдээ Григорийн тухай ямар нэг сураг чимээ олоод сонсчих юм сан гэж сэмээрхэн болгоомжтой оролдож байдаг боллоо. Тэр хоёрын холбоотойг гацааныхан цугаараа мэддэг байлаа. Хов живд дуртай авгай хүүхнүүд ч хүртэл тэдний тухай шивэр авир гэлцэхээ болив. Гэвч Аксинья санаж бодож байгаагаа дэлгэн хэлэхээс ичиж, хааяа нэг үг дуу цөөтэй цэргүүдийг Григорийн тухай дурсахгүй байхлаар нь нүдээ аньсхийн мэдэгдэхүйц эвгүйрхэн хулчганаж байгаад: «Манай саахалт Григорий Пантелевичтай уулзаж тааралдаж явсангүй юу? Эх нь түүнийг санасаар байгаад хатаж цөхөж орхилоо... » гэж асуудаг байлаа. 

	Новороссийскт Донын армийг хүлээлгэж өгснөөс хойш эдний гацааны казакуудаас ганц ч хүн Григорий, Степан хоёрын аль алинтай дайралдсангүй ажээ. Харин Степантай цэрэгт цуг байсан Колундаевский гацааны нэг хүн Донын цаад биеэс ирж зургаадугаар сарын хуучаар Аксиньягийнхаар орохдоо:

	— Чамд үнэнийг хэлэхэд Степан Крым рүү явчихсан. Галт онгоцонд сууж байхыг нь би нүдээрээ үзсэн. Юм ярилцаж амжаагүй. Бөөн чихцэлдээн болж бараг бие биеийнхээ толгой дээгүүр явцгааж байсан гэж хэллээ. Григорийн тухай сураглахад, — Усан буудал дээр погоонтойгоо явж байхыг харсан, түүнээс хойш дайралдаагүй. Олон офицерыг Москва руу аваа явчихсан, Григорий одоо хаа байгааг ёстой бүү мэд... гэсэн займчуу хариу өгчээ. 

	Гэтэл долоо хоногийн дараа Татарск гацаанд Прохор Зыков шархтчихсан ирлээ. Түүнийг Миллерово сууринаас явуулын хөсгөөр авчирчээ. Үүнийг сонсмогц Аксинья үнээгээ саахаа ч больж, тугалыг эхэд нь тавьж, алчуураа явуут нөмрөөд Зыковын хашаа руу санд мэнд, бараг гүйж очлоо. «Прохор л мэдэж байгаа, заавал мэдэх ёстой! «Гриша өнгөрчихсөн» гэж хэлбэл яана? Тэгвэл би яана?» гэж замдаа бодоод гараараа зүрхээ дарж, муу муухай мэдээ сонсохоос айхдаа алхаа гишгээ нь улам удааширч байв. 

	Прохор үүднийхээ өрөөнд Аксиньятай дайралдаж дарвайтал инээн мухар зүүн гараа ардаа нуугаад:

	— Найз минь, мэнд үү? Амьд мэнд үү? Чинийхээ мэнд байгааг хардаг байжээ! Би чамайг нөгөө л сууринд мажийж орхисон байх гэж бодож байсан. Ээ дээ, чи ч мөн их дорой байсан шүү... Хижиг туссан биш чи бүр ч хөөрхөн болчихоо юу даа? Цагаан польшийн үхэж хатмарууд намайг яаж тайрч тавьсныг хараач! гээд бор ногоон цамцныхаа [зангидсан хоосон ханцуйг харуулж, эхнэр маань харангуутаа уйлж, унжиж байхгүй юу. Тэгэхэд нь би «Тэнэг өлөгчин» битгий орилоод бай, бусдын толгойг тайрчихад гомдож гоморхохгүй байхад ганц гар гайгүй хэвтэнэ! Одоохон модоор хийж орхино. Харин ч үгүй ядаж даарч хөрөхгүй, эсгэчихсэн ч цус гоожихгүй амар!» гэж хэлсэн. Солгой гараараа ажил сураагүй л нэг гэм байна. Өмдөө ч товчилж чадахгүй юм! Киевээс гэртээ иртэл товчлоогүй задгай өмдтэй явлаа. Ичгүүртэй ч юм болж гүйцэж байна! Хэрэв эвгүй юм харагдвал, чи минь уучлаарай... За орж тухтай суу. Авгайг байхгүй дээр ярьж авъя. Муу ёрын золигийг нэрмэл олж ир гээд явуулчихсан. Нөхөр нь гаргүй болчхоод ирж байхад амсуулах ч юмгүй сууж байхгүй юу. Та нар шиг нойтон сүүлтэй муусайн чөтгөрүүд нөхөргүйгээр яаж байдгийг би нэгд нэггүй мэднэ ээ! гэв. 

	— Чи надад... 

	— Мэдэж байна, хэлнэ. Ингэж мэнд хүргэж мэхэлзээрэй гэсэн гэж Прохор алиалан мэхэлзээд дээш болж, хөмсгөө гайхсан янзтай солбилзуулан, — Чи ч таарч дээ! Тэнэг минь, юу боллоо гэж орилов! Хүүхнүүд та нар гэж цугаараа уярчихсан нугарчихсан улс байх юм. Алчихлаар нэг орилох, амьд үлдэхээр бас нэг орилох, за боль боль, юуны нус нулимс болоод байсан юм бэ? Амьд мэндээр барахгүй их маадгар амьтан болчихсон явааг чамд хэлье! Би түүнтэй хамт Новороссийскт нөхөр Буденныйн арми, арван дөрөвдүгээр дивизэд элсэж орсон гээч, Манай Григорий Пантелевич зуут, өөрөөр хэлбэл, морин хороо хүлээн авч, би ч яах вэ мөн дагаад л Киев рүү аяллаар хөдөллөө. Ээ дээ бүсгүй минь, бид тэр цагаан польшчуудын цусыг хольж тавив шүү дээ! Тийшээ явж байхдаа Григорий Пантелевич «Германчуудыг цавчиж, муусайн австри мавстрид сэлмийнхээ ирийг шалгаж явлаа газар, польшчуудын гавал л гэж тийм бөх баймааргүй юм даа? Өөрсдийнхөө оросуудыг цавчиж явсанд орвол польшчуудыг цавчих хялбар байх гэж санах юм, чи юу гэж бодож байна?» гээд над руу нүд ирмэн, маасайтал инээж явав. Улаан армид орохтойгоо хамт зан авир нь шал өмнөө, хөгжилтэй, морь шиг юлган болчихсон гээч. Гэсэн ч бид хоёрын гэр зуурын хэрүүл ямар тасрах биш. Би нэг өдөр давхиж очоод алиалж: «Эрхэм нөхөр Мелехов, үдэлж буух цаг боллоо!» гэж хэлчихсэн чинь улсхийн муухай харж: «Чи ингэж надаар даажигнаж байдгаа татахгүй бол өөрт чинь муу юм болно гэж мэдээрэй» гэлээ. Үдэш намайг, ямар ч ажлаар билээ дээ, дуудлаа. Тэгэхэд нь би бас л золигтоод: «Эрхэмтэн гуай» гээд нэрлэж орхив оо... Нөгөөх чинь маузераа сугалсан гээч! Царай нь цонхийж, үс нь өрвийгөөд чоно шиг амаараа дүүрэн, бараг ная ерэн шүдээ ярзайж байна. Би ч мориныхоо цаагуур нуугдаад шалавхан зугтаасан. Золтой л алчхаагүй, ийм л золиг болчихсон доо! гэв. 

	— Тэгээд цаадах чинь амралтаар ирэхгүй юм уу... гэж Аксинья түгдчин асуулаа, 

	— Тэр ч хол бий! Хуучин нүглээ арилгаж гүйцтэл явна гэж байна билээ. Тэр ч тиймэрхүү тэнэг юм хийх л дээ... Нэг газар очоод биднийг дайралтад оруулж, харсаар байтал дөрвөн хүний толгой тас цавчаад хаяж байна билээ. Угаасаа солгой юм болохоороо тэр хоёр талаас нь цавчилж орхисон... Байлдааны дарга Буденный өөрөө жагсаалын өмнө Григорийтой гар барьж морин хооронд, бас өөрт нь баяр хүргэсэн. Чиний Пантелевич ингэж бантанг нь хутгаж явна даа! гэж Прохор ярив. 

	Аксинья яриа чагнаад мэлийчихлээ... Мелеховын жижиг хаалганы дэргэд очоод л сая юу болсноо сэхээрэв. Үүдэнд Дуняшка сүү шүүж байснаа дээш болж харалгүй:

	— Чи квасын эх авахаар ирэв үү? Би аваачиж өгнө гээд орхилоо гэж хэлээд Аксиньягийн нулимсанд дэвтсэн баясгалантай нүдийг хармагцаа хамаг учрыг хэлүүлэлгүй ойлголоо. 

	Аксинья чинэрсэн халуухан нүүрээ Дуняшкагийн мөрөнд наалдуулж байрласандаа амьсгаадан: 

	— Амьд мэнд гэнэ... Мэнд хүргэжээ... Очооч! Эжийдээ очиж хэлээч! гэж шивнэв.

	 

	 

	II

	 

	Ухарч зугтсан хүмүүсээс гучаад хүн зуны эхэн сард Татарск гацаанд эгж иржээ. Тэдний олонх нь өвгөчүүл, цэрэг дайчилгааны ахмад насны улс байв. Харин залуучууд, дунд насны эрчүүд, өвчтэй, шархтайг үл оруулбал, бараг цугаараа алга байлаа. Тэдний зарим нь удаан цэрэгт элсэж бусад нь Дон руу дахиж довтлохоор Врангелийн хороодод орж Крымд бүгж суугаа ажээ. 

	Ухарч зугтагсдын тэн хагас нь хүний нутагт нэгмөсөн шингэж, нэг хэсэг нь хижгээр үхэж, бусад нь Кубаньд болон сүүлчийн тулалдаанд амь тавьж, харин ачаа хөсгөөс төрсөн хэдэн хүн Манычийн цаад талд хөлдөж үхээд, хоёр хүн улаан-ногооныхонд олзлогдоод сураг чимээгүй болжээ... Татарск гацааныхнаас өдий төдий эрчүүл ирсэнгүй. Эхнэр, хүүхнүүд өдөр болгон сэтгэл түгшин хүлээж, үнээ малаа бэлчээрээс тосох бүрдээ, үдшийн улбар ягаан униар манан татсан их замаар хожигдож хоцорсон ганц нэг хүн гэлдэрч яваа эсэхийг удтал саравчлан харж зогсоцгооно. 

	Хувцас хунар нь урагдаж, навсайж, бөөс хуурсандаа бариулж, турж эцсэн ч удтал хүлээсэн аль нэг өрхийн тэргүүлэгчийг эгж ирмэгц гэр орон нь баяр хөөр, хөл хөөрцөг болж, багир хар хир болсон цэрэг эрийг угаах ус халааж, хүүхдүүд нь эцэгтээ туслах гэж өрсөлдөн, хөдлөх бүрийг нь отож харуулдаж, аз нь гийсэн гэрийн эзэгтэй нь хоол идээ зэхэх гэж ширээ рүү, нөхөртөө дотуур цэвэр хувцас гаргаж өгөх гэж авдар луу сандчин гүйнэ. Дотуур өмд, цамц нь гай болж нөхөж сэлбээгүй байхад авгай хүүхнүүдийн гар хуруу салганаж чичрээд, зүүний сүвэгчийг олж ядна... Энэ жаргалтай сайхан үед айлын ноход хүртэл эзнээ тэртээ холоос таньж, гэрийнхээ босгонд хүртэл дагаж гүйлдэн гар хурууг нь долоон гэртээ үдэж оруулна. Тэр битгий хэл сав суулга хагалж, сүү тараг асгаж хэр баргийн хэрэг мандуулсан хүүхдүүд шийтгэлгүй өнгөрч байлаа... Гэрийн эзнийг ус цасанд орж хувцас хунараа сольж амжаагүй байхад гэрээр дүүрэн эхнэр хүүхнүүд цугларна. Төрөл садныхаа хувь заяаны сураг сонсохоор ирцгээж, цэрэг эрсийн үг бүрийг айж түгшин байж алдахгүй чагнана. Харин хэсэг болсны дараа ямар нэг эмэгтэй гадаа гарч, нулимс савирсан нүүрээ алгаараа дарж гудамжаар зам мөрөө ч харахгүй сохор мэт бүдчин явж, ингээд бас нэг жаахан байшинд дахиад нэг авгай бэлэвсэрч, үхэж хатсаныхаа хойноос уй гашуудал болж, хүүхдүүдийн уйлалдах нарийхан дуу дагалдан чарлалдана. Яг л ийм өдрүүд Татарск гацаанд ирж, аз жаргал нэг айлаар зочлон оровч нөгөө айлыг нь салж арилшгүй уй гашуудалд учруулж байлаа. 

	Өглөөгүүр сахал үсээ толийтол хусаж залуужчихсан өрх гэрийн эзэд үүрээр босож байр байдлаа эргэж тойрч давын түрүүнд хийх янзлах юмаа харна. Өглөөний хоол цай уучхаад ажилдаа орж эхэлнэ. Ажилсаг чадамгай эрэгтэй хүн бий болсныг өглөөний сэрүүнд дуурьсган сонсгох мэт аль нэг саравчийн доор харуул, сүхний бахдам дуу сонсогдож эхэлнэ. Харин эцэг, нөхрийнхөө үхсэнийг сонссон айлын гэр, хашаанд анир чимээ тасарч, зовлонд нэрвэгдсэн эх таг дуугүй гөлрөн хэвтэж, ганцхан шөнийн дотор юмны цаад наад учрыг ойлгож томоожсон өнчин өрөөсөн хүүхдүүд эхийнхээ хажууд шахцалдан бөөгнөрнө. 

	Ильинишна гацааны хэн нэгийг буцаж ирснийг сонсоод:

	— Манайх хэзээ ирдэг бол! Бусдынх ирээд л байх юм. Манайх л гэж сураг чимээ алга гэж үглэнэ. 

	— Залуу эрчүүдийг явуулахгүй байгааг, эжий, та ойлгохгүй юм! гэж Дуняшка уцаарлана. 

	— Яагаад энэ чинь явуулахгүй байдаг билээ? Тихон Герасимовыг харахгүй юу? Тэр чинь Гришагаас ганц дүү хүн. 

	— Тэр чинь шархтай юм!

	— Юу «шархтсан» гэж! Өчигдөр төмрийн дархны дэргэд зүв зүгээр явж байх чинь билээ. Тийм шархтан байдаггүй юм гэж Ильинишна адарлана. 

	— Шархтаад, одоо амарч байгаа юм. 

	— Манай түүнийг шархтаагүй гэх үү? Хамаг бие нь нэл шарх сорви болсон хүн, чиний бодлоор амрах хэрэггүй юм болж байна уу? гэлцэв. 

	Дуняшка, одоогоор Григорийг ирнэ гэж найдах хэрэггүй гэдгийг эхдээ итгүүлэх гэж янз бүрээр оролдсон боловч Ильинишнаг ямарваа юманд итгүүлнэ гэдэг амаргүй хэрэг байв. 

	— Дуугүй бай, тэнэг өлөгчин! Би чамаас доор мэдэх үү, юм мэдэхгүй байж эхийгээ сургах вий. Ирэх л ёстой гэж хэлснээс хойш ирэхдээ л ирнэ. Тонил цаашаа, чамтай шал дэмий шалчигнахаас дургүй хүрч байна! гэж Дуняшкаг зандарлаа. 

	Эмгэн, хүүгээ тэсэж ядан маш их хүлээж, зав л гарвал үгүйлж дурсана. Мишаткаг, жаахан л үгэнд орохгүй бол: «Дүрсгүй тархи, чи тэгж л бай гайгүй, эцгийг чинь ирэхээр хэлж байгаад шалба, ороолгуулна даа!» гэж занадаг боллоо. Цонхны хажуугаар өнгөрсөн хасаг тэрэгний шинэхэн хийсэн хашлагыг хараад санаа алдаж: «Өрх гэрийн эзэн нь ирсэн айл юм хумаа додомдсон байдлаас нь ч харсан андашгүй байна. Манайх л гэж гэр орныхоо бараа харахыг мэддэггүй... » гэж үглэнэ. Ильинишна насандаа тамхины утааг үзэн ядаж, тамхичдыг галын өрөөнөөс дандаа хөөж гаргадаг байлаа. Гэтэл сүүлийн үеэс тэр байдал нь өөрчлөгдөж; «Прохорыг дууд, ирж тамхи баагиулбал баагиулаг, манайд үхдэлийн үнэрэрхүү юм ханхлаад байдаг боллоо. Гриша минь цэргээс ирвэл манайх ч айл шиг болж цэрэг эрчүүлийн үнэр танартай болно... » гэж Дуняшкад байн байн ярьдаг боллоо. Ильинишна өдөр болгон хоол унд бэлдэхдээ илүүхэн хийж савтай шөл пийшинд тавьж үлдээдэг болжээ. Ямар учраас тэгж байгааг Дуняшка асуухад Ильинишна гайхаж, «Тэгэхгүй яах вэ? Хүү маань одоохон хүрээд ирвэл халуухнаар нь иддэг байгаа даа. Тэгэхгүй бол өлсчихсөн амьтанд бас халааж барина гэсээр зөнДөө удаж орхино... » гэж хариулдаг байлаа. Дуняшкаг нэг өдөр тарвасын талбайгаас эгж ирэхэд Григорийн хуучин гадуур цамц, хүрээ нь гандчихсан цэрэг малгайг галын өрөөнд хадаасанд өлгөчихсөн байжээ. Дуняшка яаж байгаа нь энэ билээ гэсэн янзтай эх рүүгээ харахад цаадах нь гэмэрхсэн янзтай өрөвдөлтэй гэгч инээмсэглээд: «Дуняшка, би үүнийг авдраас гаргалаа. Гаднаас орж ирээд харж байхад нэг л аятайхан санагдах юм... Бидэнтэйгээ цуг байгаа юм шиг... » гэж ярилаа. 

	Цаг үргэлж Григорийн тухай ярих нь Дуняшкад улиг домог болж нэг өдөр тэссэнгүй эхийгээ зэмлэж:

	— Эжий, та дандаа ганцхан юмны тухай дахин яриад уйддаггүй юм уу? Таны наад яриа чинь хавьтсан амьтны дургүйг хүргэж орхилоо. Таны амнаас ганцхан «Гриша, Гриша» гэхээс өөр юм сонсох биш... гэлээ. Тэгэхэд нь Ильинишна:

	— Би төрсөн хүүгийнхээ тухай ярихаас яалаа гэж уйдах юм бэ! Чи өөрөө хүүхэд гаргахлаараа мэднэ дээ... гэж Ильинишна аяархан хариулж байжээ. 

	Тэр ярианы дараа эжий нь Григорийн хуучин цамц, малгай, хоёрыг галын өрөөнөөс авч унтлагынхаа өрөөнд оруулаад, хэд хоног хүүгийнхээ тухай чанга чанга дурсаж ярихаа больжээ. Харин нугын хадланд гарах гэж байхад Дуняшкад:

	— Гришагийн тухай дурсахлаар чи уурладаг байл уу, бид одоо түүнгүйгээр яаж аж төрнө дөө? Энэ тухай тэнэг минь, чи бодсон уу? Хадланд гарах гэж байхад хадуурыг маань ирлээд өгөх ч хүн алга... Ингэж л хамаг юм зуун задгай, далан хагархай болж гүйцлээ. Чи бид хоёулхнаа яаж давах юм. Эзэн хүн нь алга бол эд бараа нь өнчирнө гээч болж байна... гэж хэллээ. 

	Дуняшка юу ч дуугарсангүй. Ерөөсөө эх нь аж ахуйн асуудалд үнэхээр санаа зовсондоо ингэж ярьж байгаа биш, гагцхүү Григорийг ярьж сэтгэлээ тайтгаруулах гэсэн шалтаг гэдгийг Дуняшка ойлгож байлаа. Ильинишна дахиад л хүүгээ байж ядан санаж түүнийгээ ч нууж чадахаа болив. Үдэш хоол ч идэхээ больж «Бие чинь зүгээр үү?» гэж Дуняшкагийн асуухад:

	— Би ч нас өтөллөө... Элэг зүрх минь Гришаг санаад болох юм биш... хамаг юм хоолойд горойж тээглээд гэрэл гэгээ үзэхээс ч нүд хорсоод байдаг болов... гэж дурамжхан хариуллаа. 

	Гэтэл Мелеховын хашаанд ажил төрөл амжуулах завшаан Григорийд ногдсонгүй... Нугын хадланд гарахын өмнөхөн Мишка Кошевой фронтоос гацаандаа эгж ирлээ. Холын хамаатандаа унтаад өглөөгүүр Мелеховынхоор очлоо. Зочныг эелдэгхэнээр хаалга тогшиход Ильинишна цай унд хийж байжээ. Хариу дуугарахгүй болохоор Кошевой галын өрөө рүү орж, хуучирсан цэрэг малгайгаа аваад Ильинишнад:

	— Ильинишна эгч, бие тэнхээ сайн уу? Намайг ирнэ гэж бодоогүй байх аа? гэж инээмсэглэв:

	— Сайн. Ингэхэд чи чинь миний юу болоод, чамайг хүлээж суух билээ? Манай бургасан хашааны л хамаатай байж таарах нь ээ дээ? гэж эгдүүрэн хариулаад Кошевойг муухайгаар хялайн харав. 

	Тэгж хүлээж авсанд багагүй эвгүйрхсэн. Мишка: 

	— Бургасан хашаа ч бол доо... Ямар ч гэсэн таньдаг улс даа гэв. 

	— Танихаас цааш ч юмгүй вий:

	— Та нарыг эргэж ирэхийн төдийд түүнээс ч илүү юмаар яах вэ. Би ямар танайд толгой хавчуулах гэж байгаа биш. 

	— Бас толгой хавчуулах нь дутжээ гэж хэлээд Ильинишна Мишкаг, харсан ч үгүй юмаа хийж эхэллээ. 

	Мишка эмгэний үгийг тоосон ч үгүй, галын өрөөг ажиглаж байснаа:

	— Та нарын яаж аж төрж байгааг үзэх гэж орж ирсэн юм... Орж ирээгүй жил гаруй боллоо гэхэд Ильинишна тогоо шанагаа ууртай гэгч харжигнуулан түлхэлж:

	— Чамайг ирнэ байх гэж хүссэн хүн даан ч алга гэж дуугарав:

	Унтлагын өрөөнд юм засаж байсан Дуняшка, Мишкагийн дууг сонсмогцоо царай нь цайж, дув дуугүй гараа савчин, галын өрөөнд болж байгаа яриаг чагнаж вандан дээр хөдлөхгүй суулаа. Дуняшкагийн царай улайж, хацар нь цонхийж, хамрын нь нарийн хянган үзүүр цайна. Мишка галын өрөөнд түс тас алхалж явснаа сандал дээр нажигнатал сууж, чүдэнз зурж байгаа сонстож тамхины утаа унтлагын өрөө рүү хөврөлдөн орж ирлээ. 

	— Өвгөн өнгөрчихсөн гэв үү? 

	— Өнгөрчихсөн. 

	— Григорий хаачсан бэ? 

	Илиньишна удтал дуугүй байснаа тун дургүй байдалтай:

	— Улааныхантай яваа. Малгай дээрээ чиний наадах шиг таван хошуу хадчихсан яваа биз гэв. 

	— Аль эртний л хадах байсан юм... 

	— Яав л яаж л байг. 

	Тэгснээ Мишка нэлээд зовонгуй байдлаар:

	— Евдокия Пантелевна хаачаа вэ? гэж асуулаа. 

	— Ор дэвсгэрээ засаж байна. Чи ч дэндүү эрт хэсдэг зочин юм. Тохитой томоотой улс ч үүр шөнөөр айл хэсдэггүй сэн. 

	— Томоогүй ч болъё. Уйдаад л ирж байгаа нь энэ. Түүнд нэг их цаг сонгож ядаад байх юу байна. 

	— Ай, Михайл, чи битгий л уур хүргээд байгаарай... 

	— Эгч гуай минь, би юугаараа таны уурыг хүргээд байна? 

	— Юу л байгаагаараа!

	— Чухам юугаараа?

	— Энэ наадах яриагаараа! 

	Мишкагийн хүндээр санаа алдаж байгааг сонсоод Дуняшка тэссэнгүй ухасхийн босож банзлаа засаад галын өрөө рүү орлоо. Танигдахгүй болтлоо шарлаж, турж эцсэн Мишка цонхны дэргэд тамхи татаж суув. Дуняшкаг хармагцаа бүүдгэр нүд нь сэргэж, царай нь ягаараад, сандран босож сөөнгөдүү хоолойгоор: 

	— За сайн уу? гэхэд нь 

	— Сайн... гэж Дуняшка аяархан хариулав. 

	Тэгмэгц Ильинишна охиноо хяламхийн хараад, — Явж ус авчир гэж тушаалаа. 

	Дуняшкагийн буцаж ирэхийг Мишка тэсвэрлэн хүлээв. Ильинишна юу ч дуугарсангүй. Мишка ч мөн дуугүй байснаа тамхиныхаа ишийг няц чимхэж унтраагаад:

	— Эгч гуай, та яагаад л над руу муухай хараад байна? Би танд ямар гай тарьж орхио вэ? гэж асуулаа. 

	Ильинишна пийшингээс могойд хатгуулсан мэт ухасхийн эргээд: 

	— Ичих нүүртээ илэг наасан чам шиг амьтан ямар нүүрээрээ манайхаар ирэв! Тэгээд чи бас намайг асууж шалгаах вий?! Чи яргачин!.. гэлээ. 

	— Би ямар яргачин юм уу?

	— Ёстой мөн! Петрог хэн алсан бэ? Чи алаагүй гэж үү?

	— Би алсан

	— Тэр дээ! Тэгэхлээр чи хэн болж байна вэ? Тэгсэн байж манайхаар ирж... Юу ч болоогүй шиг сууж байх... гээд Ильинишнагийн хоолой нь зангирснаа дорхноо засраад, — Би Чинь Петрогийн эх мөн үү? Наад хоёр нүд чинь намайг яаж харж байна? гэв. 

	Мишкагийн царай мэдэгдэхүйц цонхийж цайлаа. Ийм яриа гарна гэж тэр мэдэж байжээ. Тэгээд сандарсандаа түгдчиж:

	— Тэглээ гээд би нүдээ анилтай биш! Хэрэв Петро намайг барьж авсан бол яах байсан бэ? Духыг минь үнсэх байсан гэж бодож байна уу? Намайг мөн алах л байсан. Би тэр гүвээн дээр бие биеэ бүүвэйлэх гэж уулзаагүй юм! Тэгэхийн тулд дайтдаг хойно гэлээ. 

	— Тэгвэл Коршунов худыг яалаа? Хорхойд хоргүй өвгөчүүлийг алж байгааг бас дайн гэж үү?

	— Тэгэлгүй яах вэ? гэж Мишка гайхаад, — Дайн байлгүй яах вэ? Тэр номхон улсыг би мэднэ! Тийм номхон улс чинь л гэртээ гэмгүй царайлан сууж байгаад, жинхэнэ байлдаж байгаа улсаас ч илүү их гай тарьдаг... Өвгөн Гриша шиг тиймэрхүү улс л казакуудыг бидний эсрэг өдөж хатгасан байна л даа. Тэдний балгаар энэ бүх дайн дажин үүссэн! Бидний эсрэг хэн ухуулга хийж байлаа? Нөгөө л тэр энгийн номхон улс. Тэгэхэд чи «Яргачин» гэж байх таарч дээ... Яргачнаа олж дээ! Би хурга ишиг, гахайн тоорой алж чаддаггүй байсан. Одоо ч гэсэн алж чадахгүй байх. Тэднийг алах гэхээс гар хөдөлж өгдөггүй юм. Тэр битгий хэл өөр улсын төхөөрч байгааг сонсоод чихээ таглаж, сонсгохгүй, харахгүй холхон шиг зугтаадаг байсан. 

	— Тэгвэл худыг... гэхэд Мишка эмгэний үгийг тасалж уцаарлан: 

	— Хадам мөрөө алдмаар! Түүний хор хөнөөл нь их байснаас биш, ашиг нь ч ямааны сүү шиг жаахан байсан байх. Гэрээсээ гар гэхэд явж өгөхгүй байгаад тэр дороо нам хэвтсэн. Тар муусайн чөтгөр шиг өвгөчүүлийг харахаас уур хүрээд байдаг болсон! Адгуус малыг бол алж чадахгүй, уур их хүрвэл юу юм сан. Харин энэ муусайн, уучлаарай та, танай худ мэтийн дайснуудыг хэд л бол хэдийг ална! Гэрэлт ертөнц дээр амьд явах хэрэггүй дайснуудын тухайд ч би гар чангатай шүү! гэлээ. 

	— Чи ч тэр айхавтар хатуу чанга гараасаа болоод ингэтлээ хатаж ширгэж орхио биз. Сэтгэл нь зовж л дээ... гэж Ильинишна хорыг малтав. 

	— Гайгүй байлгүй! гэж Мишка малийтал инээмсэглээд

	— Тэр муу хогийн өвгөнөөс болж миний сэтгэл зовох ч гайгүй хэвтэнэ. Халуун томуу тусаж хамаг тэнхээ бараагүй бол, ээж минь, би тэднийг... гэхэд Ильинишнагийн уур шатаж:

	— Би чиний ээж юм уу? Гичий нохойг л ээж гэж бай! гэж аашлав. 

	— Чи битгий нохой гахайд минь хүрээд бай! гэж Мишка ууртай гэгч ширэв татаад, — Чамайг бодоод би цөмийг нь цааш харуулаагүй юм. Харин эгч гуай, танд гэж хэлэхэд, Петрогоос болж надад бүү хар буруу сана. Тэр чинь үхлээ өөрөө эрж олсон юм гэлээ. 

	— Муу яргачин! Яргачин! Эндээс зайл, тонил, чамайг хоёр нүдэндээ харахаас дургүй хүрч байна! гэж Ильинишна зандчин шаардлаа. 

	Мишка дахиж тамхи асаагаад тайван гэгч:

	— Танай худын Митрий Коршуновыг яргачин биш гэх үү? Тэгвэл Григорий ямар хүн бэ? Хүүгээ болохоор дуугүй байгаа биз, тэр од нь ёстой нэг хольцоогүй яргачин даа! гэж хэлэв...... 

	— Битгий худлаа ярь!

	— Өчигдрөөс эхлээд худлаа ярихаа больсон. Ингэхэд Григорий, таны бодлоор хэн болж байна аа? Манайхны хэчнээн хүнийг алсныг та мэдэж байна уу? Тийм л байгаа юм даа! Эгч гуай минь, та дайнд явсан бүх хүнд ийм нэр хоч өгөөд байвал бид цөмөөрөө л яргачин. Ямар амьтны голыг ямар учраас таслахад л хамаг учир нь байгаа юм гэж Мишка онцлон хэлэв. 

	Ильинишна дуугүй болсноо, зочноо явахгүй шинжтэйг нь мэдээд шуудхан:

	— За яршиг! Чамтай ярьж суух зав алга, чи харивал таарч дээ гэлээ. 

	— Миний орон гэр ч гэж ёстой л туулайн хэвтэш болсон гэж мишилзээд Мишка бослоо. 

	Энэ мэтийн яриагаар түүний цаана гарна гэдэг хол байжээ! Мишка бол улангассан эмгэний хараах зүхэхийг тоож анхаарахаар зөөлөн сэтгэлтэй хүн биш байв. Дуняшка надад хайртай хэвээрээ байгаагаас хойш, бусад нь, тэр хөгшин огтхон ч пад алга гэдгийг Мишка мэдэж байлаа. 

	Маргааш өглөө нь дахин орж ирээд огт юу ч болоогүй мэт мэндэлж Дуняшкаг хөдлөх бүрийг нүдээрээ харуулдан цонхны хажууд суулаа. 

	Ильинишна, Мишкагийн мэндэд хариу өчилгүй:

	— Сав л хийвэл эргэж ирдэг болоо шив... гэлээ. 

	Дуняшкагийн уур хүрч улалзсан харцаар эхийгээ харснаа газар ширтэж юу ч дуугарсангүй. Тэгэхэд нь Мишка хямсалзан:

	— Ильинишна эгч гуай, юунд л уурлаж уцаарлаад байсан юм. Би ямар танд ирж байгаа биш гэж хэлж орхилоо. 

	— Чи ерөөсөө манайх руу зүглэхээ байвал таарна. 

	— Би өөр хаашаа явах юм бэ? гэж Мишка их л бодлогошронгуй байдал гаргаад, — Би танай худ ураг Митрийн ивээлээр долир нохойн ганц нүд шиг цор ганцаараа үлдсэн болохоор эзгүй хоосон байшинд чоно шиг хэвтэж байлтай биш. Эгч гуай, та дуртай ч байсан, дургүй ч байсан би танайхаар орохдоо л орно гэж хэлээд, хөлөө алцайж улам ч тухлан суув. 

	Ильинишна түүнийг анхааралтай гэгч ажив. Нээрэн ч ийм хүнийг хөөж зайлуулна гэдэг амаргүй вий. Үхэр шиг зөрүүд зан нь Мишкагийн түхгэр толгой, тас жимийсэн уруул, түгдгэр том бие бүх байдалд нь илт байлаа... 

	Мишкаг явсан хойно Ильинишна хүүхдүүдээ гадаа гаргачхаад Дуняшкад:

	— Үүнийг манайх руу дахиж бүү хавьтуул, мэдэв үү? гэлээ. 

	Дуняшка эхийнхээ өөдөөс нүд цавчилгүй ширтэв. Улалзан цоргисон нүдэнд агшин зуур Мелеховынхны нөгөө ширүүн догшин авир тодорч шүд зууж байгаад!

	— Үгүй! Ирж байна! Хорьж чадахгүй! Ирж байна! гэж хэлчхэнгүүтээ тэссэнгүй хормогчоороо нүүрээ таглаад үүдний өрөө рүү гүйж орлоо. 

	Ильинишна уухилсаар цонх руу очиж, нарны гэрэлд шинэхэн ургасан хурган агь мөнгөн саарал өнгөөр огторгуйгаас ялгаран үзэгдэх тэртээ талыг гөлрөн ширтэж дув дуугүй толгой сэгсрэн удтал суулаа. 

	Үдэш Дуняшкаг эвлэрч дуугаралцаагүй эхтэйгээ хоёул Донын хажууд ногооны газрын унасан хашааг босгож байхад Мишка очиж юу ч дуугаралгүй Дуняшкагийн гараас хүрзийг авч:

	— Гүехэн ухжээ. Салхи гарахад хашаа чинь дахиад л уначихна гээд шон суулгах нүхийг Гүнзгийлж дараа нь хашааг босгож шонд нь тогтоож өгөөд явлаа. Маргааш өглөө нь Мишка цоо шинэ харуулдсан хадуурын хоёр иш, хөндөл бариул авчирч Мелеховын гадаа тавиад Ильинишнатай мэндэлж ажилсаг байдлаар:

	— Нугын өвс хадах гэж байна уу? Улс Донын цаад руу явцгаалаа гэв. 

	— Ильинишна юу ч дуугарсангүй. Эхийнхээ оронд Дуняшка:

	— Бидэнд гол гарах юм алга. Завь маань аль намраас саравчинд хэвтээ, бүрмөсөн хагсаж орхио биз гэж хариуллаа. 

	— Хавар л усанд тавьдаг байсан юм гэж Мишка зэмлэнгүй байдлаар хэлээд, — Чигжиж орхивол болох юм биш үү? Завьгүй та нар амжихгүй гэв. 

	Дуняшка юу гэх бол гэсэн янзтай эх рүүгээ харлаа. Ильинишна тэр яриа өөрт нь огт хамаагүй мэт янз үзүүлэн дув дуугүй гурил зуурна. 

	— Танайд олс бий юү? гэж Мишка үл мэдэг инээмсэглэн асуув. 

	Дуняшка зоорь луугаа ороод багсгар олс авчрав. 

	Хоол болох үед Мишка завийг чигжиж дуусаад галын өрөөнд орж:

	— Завийг ус руу чирч аваачаад хийж орхилоо, дэвтэг. 

	Бургас руу гудруулж орхиорой, нэг нь аваад явчих вий гэснээ: — Ингэхэд, эгч гуай; хадлангаа яая гэж байна? Би хамсалцах уу? Одоо би ямар ажилтай биш гэв. 

	— Цаадхаасаа асуу гээд Ильинишна Толгойгоороо Дуняшка руу заав. 

	— Би гэрийн эзнээс асууж байна. 

	— Энд ч миний мэдэл алга болоо шиг байна... 

	Дуняшка уйлаад том өрөө рүү оров. 

	— Тэгвэл хамжилцахаас биш гэж Мишка шийдэмгий хэлээд, — Танай модны багаж чинь хаана байна? Тармуурыг чинь засаж өгье, хуучирч муудчихсан байх гэв. 

	Тэгээд Мишка саравчинд очиж, дуу аялан исгэрсээр тармуурын шүднүүдийг харуулдаж эхлэв. Бяцхан Мишатка дэргэд нь эргэлдэн Мишкаг царайчлан харж:

	— Михаил ах аа, надад жаахан тармуур хийж өгөхгүй юү, надад өөр хийж өгөх хүн байхгүй. Хөгшин ээж чадахгүй, эгч бас чадахгүй... Та л ганцхан чадна, та сайхан ч хийнэ! гэж шалгаав. 

	— Хийж өгнө, дүү минь. Заавал хийж өгнө, харин чи жаахан хол бай, нүдэнд чинь харуулдас орчих вий гэж аргадаж байх завсраа, инээд нь хүрч «Мөн ч адилхан золиг юм даа... Яг аав гээч! Нүд, хөмсөг, дээд уруулын нь хөдөлж байгааг... Мөн ч адилхан хийжээ! гэж гайхлаа. 

	Жижигхэн хүүхдийн тармуур хийж эхэлтэл Дуусгаж чадсангүй уруул нь хөхөрч, шаргал царай нь ярвалдан гөлийгөөд, исгэрэхээ больж, хутгаа тавьж, дал мөрөө хавчин, хөдөлгөж эхлэв. 

	— Михайло Григорич, миний дүү ямар нэг дэвсэх юм авчирч өгөөч, би хэвтье гэж гуйв. 

	— Яах нь вэ? гэж Мишатка сонирхов. 

	— Бие муудчихлаа 

	— Яагаад?

	— Чи яасан зангуу шиг салдаггүй амьтан гээч вэ... Яах юу байх вэ, өвдөх цаг нь болоод л энэ биз! Бушуу авчир!

	— Миний тармуурыг яана? 

	— Сүүлд гүйцээж өгнө дөө. 

	Мишкагийн хамаг бие дэнжгэнэтэл чичирч шүд нь харжигнана. Тэгээд Мишаткагийн авчирч өгсөн сүлжмэл гудсыг дэвсэж, малгайгаа авч нүүрээ таглаад хэвтлээ. 

	— Чи өвдчих нь энэ үү? гэж Мишатка гутарсан янзтай асуулаа. 

	— Өвдчихлөө. 

	— Чи яагаад чичрээд байгаа юм бэ?

	— Хадуураад хамаг бие чичирч байна. 

	— Шүд чинь яагаад харжигнаад байгаа юм бэ?бэ?

	Мишка шалгааж ханахгүй жаахан хүүг малгай доогуураа ганц нүдээр харж инээмсэглээд асуултад нь хариулахыг болив. Мишатка айсан нүдээр харчхаад гэр лүүгээ гүйлээ. 

	— Хөгшин ээж ээ! Михаил ах таталдаж чичрээд саравчийн доор хэвтчихлээ!

	Ильинишна цонхоор харж, ширээ рүү очиж удтал ямар нэг юмны тухай бодлого болж дуугүй болов... 

	— Хөгшин ээж, чи яагаад дуугарахгүй байгаа юм бэ? гэж Мишатка цамцны нь ханцуйнаас угзчин тэсэж ядан асуулаа. 

	Ильинишна эргэж хараад шуудхан:

	— Миний хүү, тэр хөнжлийг цаад муу ёрын амьтандаа аваачаад өг, хучиг. Чичирдэг нь хөдлөө биз, тийм өвчин байдаг юм. Хөнжил аваачиж чадах уу? гээд дахиад цонх руу очиж гадагш харснаа бушуухан гэгч, — Байз, байз! Аваачаад хэрэггүй гэлээ. 

	Дуняшка оодон дээлээрээ Кошевойг хучиж, тонгойгоод нэг юм хэлж байв. 

	Бие нь гайгүй болсны дараа Мишка харуй бүрий болтол хадлангийн бэлтгэлээр ноцолдов. Бие нь мэдэгдэхүйц сульдаж, ажиллах хөдлөх нь үлгэн салган болсон авч Мишаткад бяцхан тармуурыг гүйцээж өглөө. 

	Үдэш хоол идэх үед Ильинишна хүүхдүүдээ ширээнд суулгаад Дуняшка руу харалгүйгээр: 

	— Очиж цаадхыгаа... хэн золиг билээ дээ... Хоол ид гэж хэл гэв. 

	Мишка бурханд залбирсан ч үгүй, ширээнд ядарчихсан байртай түгдийн суулаа. Хир хөлс хатаж судалтсан цонхигор шаргал царайнд нь эцэж зүдэрсэн байдал тодорч хоол халбагадахдаа гар нь салганаж байв. Ширээнд хоол идэж байгаа хүмүүсийг үе үе гөлрөн ажсаар тун дурамжхан, бага юм идлээ. Гэтэл бяцхан Мишаткаг харахлаараа «яргачны» цөхөрсөн хүйтэн нүд нь уярч хөгжөөд гайхах, өхөөрдөх гал цог агшин зуур асаж, унтарч, завжаараа удтал мушилзан инээвхийлж байхыг Ильинишна хараад гайхлаа. Тэгснээ харц нь өөр зүг хандаж, нүүр царай нь нөгөө гөлийсөн дүнсгэр байдалдаа эгж орж байлаа. 

	Кошевойг Ильинишна сэмээрхэн ажиж, өвчин тусаад айхавтар турж эцсэнийг сая олж харлаа. Шороо тоосонд саарал болчихсон цамцны доороос эгмийн нь яс махийж хэрзийгээд өргөн мөрний нь шонтгор үзүүр овойн ёрдойж, хүүхдэрхүү нарийхан хүзүүний төвөнхөд шаргал үс арзайж ургачихсан харагдана... Ильинишна «яргачны» түгдгэр бие төрх, лааны тос шиг цонхигор царайг удтал харж ажих тутам сэтгэлд нь улам ч эвгүй юм санагдаж ацан бодол төрлөө. Хатуу дотортой хүүхнүүдийг ч эрхэндээ оруулдаг нөгөө эх хүний энхрийлэн өрөвдөх сэтгэл гэнэт Ильинишнагийн дотор сэрж, тэр заналт хүнийг өөрийн эрхгүй өрөвдмөөр санагдлаа. Тэр цоо шинэ бодлоо хазаарлан татаж чадсангүй хальтал дүүргэсэн сүүтэй тавгийг Мишкад ойртуулан өгч:

	— Чи наадахыгаа уу! Чи чинь бүр харахаас дотор эвгүй болмоор турж эцэж орхисон юм байх шив... Бас тэгээд хүргэн орох санаатай! гэлээ. 

	 

	 

	III 

	 

	Кошевой, Дуняшка хоёрын тухай гацаагаар нэг ярьдаг боллоо. Нэг авгай усан буудал дээр Дуняшкатай дайралдаад шууд элэглэх байдлаар: «Та нар чинь Михаилыг хөлсөлж аваа юу? Тэр танайхаас холдохоо байжээ... » гэж асуужээ. 

	Ильинишна охиныхоо гуйж аргадах бүрд: «Үхсэн ч чамайг Мишкатай суулгахгүй! Би л та нарыг адислахгүй!» гэж эрс шууд хэлдэг байлаа. Гэтэл Дуняшкаг Кошевойнд очиж амьдарна гээд хувцас хунараа цуглуулж эхлэхэд л сая Ильинишна шийдвэрээ өөрчилжээ. 

	— Ухаарч бодооч! Би ганцаараа хоёр хүүхэдтэй яах юм бэ? Бид ингээд балрах хэрэг үү? гэж сүрхий айсан янзтай дуу алджээ. 

	— Эжий, та өөрөө л мэд, би л хувьд улс амьтны доог болж байж чадашгүй гэж аяархан хэлээд Дуняшка авдраас багынхаа хувцас хунарыг гаргаж шидэллээ. 

	Ильинишна уруул амаа баахан умалзуулж нэг юм үглэж байснаа хөлөө чирсээр тасалгааныхаа хоймор луу очлоо. 

	— За яая гэх вэ, охин минь... гэж шивнээд хөрөгтэй бурхнаа авч: — Нэгэнтээ л тэгж бодсон бол тэнгэр бурхан мэдэг, яв даа... гэлээ. 

	Дуняшка бушуухан өвдөг сөхөрч суулаа. Ильинишна адисалж, чичиргэнэсэн дуугаар:

	— Энэ хөргөөр талийгаач эжий минь намайг адисалсан юм сан... Ээ бас, эцэг чинь чамайгаа харсан ч болоосой... Цаадхын чинь тухай юу гэж хэлдэг байсныг санаж байгаа биз? Надад хэчнээн бэрх байгааг тэнгэр бурхан үзэж байна... гээд дув дуугүй эргэж үүдний өрөөндөө орлоо. 

	Мишка хэчнээн оролдож, хүүхнээсээ сүмд ёслохоо больё гэж гуйж ядавч зөрүүд бүсгүй өөрийнхөөрөө зүтгэсээр байлаа. Мишка аргагүй эрхэнд зөвшөөрөхөд хүрлээ. Ертөнцийн хамаг бүхнийг сэтгэлдээ хараалын муухайгаар зүхэж зүхэж цаазын газар очих гэж байгаа мэт сүмд очихоор бэлтгэлээ. Шөнө болсон хойно хар лам Виссарион эзгүй сүмдээ тэр хоёрыг адисалж өгчээ. Ёслол үйлдчихээд залуу хосод баяр хүргэж: 

	— За ингэхэд, залуу зөвлөлт нөхөр минь, юм гээч тийм л байдас юм даа! Ноднинхон та улаан гараараа миний орон гэрийг түймэрдэж, нэг үгээр зул бадраачхаад өнөөдөр болоход би та хоёрыг ёсолж суулгаж байх... «Худаг руу битгий нулимж бай, хожим хэрэг болно» гэж ярьдаг. Тэглээ ч гэсэн та бүгд ухаарч, христосын шашны сүмд бараалхан ирэх зам мөрөө олсонд би сэтгэл зүрхнээсээ баяртай байна гэж сургамжлан хэлэв. 

	Түүнийг Мишка тэсэж өнгөрөөж чадсангүй. Эхлээд болчимгүй зан гаргасандаа ичиж, зэвүү нь хүрч сүм дотор дув дуугүй явж байснаа гэнэт тийм үг сонсоод хар лам руу аягүй муухай харж Дуняшкад дуулдахгүйгээр аяархан:

	— Тэгэхэд чи гацаанаас оргосон нь тоогүй юм болжээ. Оргоогүй сэн бол, хур дэлтэй чөтгөр, чамайг байшинтай чинь хамт галдах байсан! За чи ойлгов уу? гэж шивнэн хариулжээ. Яахаа мэдэхгүй тулгамдсан хар лам байн байн анивчсаар Мишкаг гөлрөн харахад Мишка залуу авгайнхаа гараас угзарч «Явъя» гээд эрс тэс эргэж цэрэг савхин гутлаараа тэв яв алхалсаар гарч оджээ. 

	Энэ хөл хөгжөөнгүй хурим дээр нэрмэл сархад ч уусангүй, дуу шуу ч аялсангүй. Хурим дээр танилын хувьд байлцсан Прохор Зыков маргааш нь Аксиньятай дайралдаж байн байн нулимлаж байгаад:

	— Ээ, хүүхэн минь, хурим л гээч болов! Михаил сүмд очоод хар ламтанд нэг юм бурж орхисон чинь өвгөний ам хажуу дээрээ гарчих шахаж гэнэ! Бас тэгээд оройн хоолондоо юу өгч байгааг хараа биз? Шарсан тахиа, тараг хоёрхон гээч... Үгүй ядаж балга нэрмэл тавихаа яасан чөтгөрүүд вэ! Дүү бүсгүйгээ хадамд яаж өгч байгааг Григорий Пантелевич харсан ч болоосой!.. Үстэй толгой нь арзайх байсан байх! Хүүхэн минь, хэрэг алга! Үүнээс хойш би шинэ цагийн хуримд очихгүй. Үүний дэргэд нохойн хурим хавьгүй хөгжилтэй, үгүй ядаж бие биеийнхээ үс ноосыг зулгааж, хэрүүл шуугиан болох нь сонин байдаг. Харин энд бол уусан ч юм байхгүй, зодоон цохион ч алга, ёстой муу ёрын үхээрүүд! Уур хүрсэн гэж, энэ хуримаас болж бүхэл шөнөжингөө хий дэмий хавчганаж хэвтээд цамцны дотор баахан нохой бөөс орчихсон юм шиг унтуулсангүй... гэж гомдол мэдүүллээ. 

	Мелеховынд Кошевойг ирж суусан өдрөөс эхлэн хамаг аж байдал нь шал өмнөө болж хэдхэн хоногийн дотор хашаа хороог засаж, үтрэм дээр хээрийн өвс авчирч дэвсээд, цэмцийсэн сайхан нуруу хийж тариа хураахад бэлтгэн хадуурын хашлага, далавчийг цоо шинээр хийж, будаа хураах газрыг нямбайлан засаж, хуучин муу цайруулагчийг сэлбэж, хоёр шараа нэг мориор арилжих гэж нууцгайхан мөрөөдөж морины хазаар хударгыг засаж янзлаад «Бид морь той л болмоор байна санжээ. Энэ хачигтаа бариулчихсан шаруудаар гэлдэрнэ гэдэг ч мөн хэцүү байна» гэж Дуняшкад хэдэн удаа хэлж үзжээ. Агуулахаас санаандгүй хувин цагаан будаг, бас хөх шороон будаг олж тэр дорхноо хувхайрч зэвхийрсэн цонхны далавчийг будахаар шийдлээ. Мелеховын гэр орон залуужих шиг болж цонхнууд нь гялалзсан хөх хүрээтэй боллоо. 

	Мишка яггүй ажилсаг хүн болохоо харууллаа. Бие муутай атлаа сул суулгүй ажиллаж, юм бүхэнд Дуняшкад туслалцана. 

	Дуняшка хадамд гараад хэдхэн хоногийн дотор гойд царай зүс орж, дал мөр, хөл гуя нь бондойж хөөх шиг боллоо. Нүдний харц, алхаа гишгээ, үс гэзгээ засаж янзлах байдал нь ч хүртэл өмнөө болж урьдын нөгөө эв хавгүй хөшүүн байдаг хөдөлгөөн, сүр сар, хөгжүүн хүүхдэрхүү байдал нь ариллаа. Инээмсэглэсэн намуухан төрхтэй болж нөхрөө янагийн нүдээр шохоорхон харахаас өөр юу ч анзаарч үзэхээ больжээ. Залуугийн жаргал хэзээ ямагт харалган байдаг хойно... 

	Харин Ильинишна өдөр хоног өнгөрөх тусам ганцаардаж байгаагаа мэдээд бүр ч их гутарч, бараг бүх насаараа суусан орон гэртээ хажиглагдах боллоо. Дуняшка нөхөртэйгөө юу ч үгүй хов хоосон газар үүр уурхайгаа хийж бүтээж байгаа мэт ажиллана. Тэд Ильинишнатай юу ч зөвлөж ярилцахаа больж, аж ахуйн аль нэг юм хийхдээ эхээсээ зөвшөөрөл асуухаа байж, эхдээ хандаж хэлэх эвлэг тааламжтай үг ч олдохоо байсан мэт болжээ. Гагцхүү нэг ширээнд цуг сууж хоол унд идэх үед л хэрэгтэй хэрэггүй ойр зуурын хэдэн үг солих боловч Ильинишна мөн л дотор шаналгасан бодол санаагаа дэлгэн ярьж чадалгүй хоцорно. Охин нь жаргаж, гэр оронд нь гаднын хүн орж суусанд эмгэн огт баярласангүй, хүргэн нь мөн л хуучин янзаараа хүнийрхүү санагдаж тээр дараа болно. Өөрөө өөртөө ч хүртэл тээр дараа болж эхэллээ. Ганцхан жилийн дотор сэтгэл зүрхний хайртай өчнөөн олон хүнээ алдсандаа сэтгэлийн зовлон эдэлж өтөлж ядраад, үзтэл хөөрхийлөлтэй болжээ. Түүний амсаж өнгөрүүлсэн зовлонгийн тоо олноор барахгүй, даанч их болжээ. Тэр бүхнийг давж эсэргүүцэх тэнхээ тамир алдарч, тэдний гэр бүлийг өргүүлж тойруулсан үхэл өнө эртний Мелеховын босгыг дахин нэг бус удаа алхах байх хэмээн мухар сүсгээр ёрлон сэтгэл түгшин суудаг болжээ. Ильинишна Дуняшкаг хадамд гарахыг зөвшөөрөхдөө Григорийнхоо барааг харж хоёр хүүхдийг нь шилжүүлж өгөөд бүрмөсөн нүд анья гэдэг ганцхан л юм бодож байжээ. Тэр нь ужиг хүнд амьдралыг туулж зүдсэнийх ингэж амрах эрхийг л олж авсан ажээ. 

	Зуны урт өдрүүд эцэс дуусгаваргүй үргэлжилж хурц наран шарна. Гэвч нарны цоргим илч Ильинишнаг дулаацуулахаа өнгөрчээ. Эмгэн жин халуун наранд үүднийхээ довжоон дээр орчин тойрондоо болж байгаа юмыг огт анзаарахгүй удтал хөдлөлгүй сууна. Тэр нь урьдын нөгөө борви бохисхийхийг мэддэггүй ажилч хөгшин биш болжээ. Юм хийе гэхээс дургүй нь хүрч одоо хамаг юм огтын хэрэггүй дэмий санагддаг болж, тэгээд хийе ч гэхэд урьдын хүч тамир алга болжээ. Олон жилийн ажилд нухлагдсан гараа байн байн үзэж «Муу гар минь ч хийдэг юмаа хийжээ... Үхэх л цаг болжээ... Амьдралаа, үзлээ, болох нь тэр... Ганцхан Гришенькагаа л хүлээх юм сан... » гэж өөрөө өөртөө ч ярьж суудаг болжээ. 

	Ильинишнагийн урьдын хөгжилтэй ааш ганцхан удаа, тэгэхдээ хурдан зуур хөдөлсөн гэдэг. Прохор сууринаас харих замдаа дайрч тэртээ холоос:

	— Эмгэн Ильинишна гуай, шанг нь хүртээгээрэй! Хүүгээс чинь захидал авчирлаа! гэж бархирчээ. 

	Хөгшний царай хувхай цайж, захидал ирдэг чинь лав л бас нэг муу юм болсон байх гэж боджээ. Харин тэн хагаст нь төрөл садныхаа амар амгаланг эрж хамгийн шувтаргад Григорий намар тийшээ гэртээ түр чөлөөгөөр харьж ирэхийг бодож байгаа тухай мэдэгдсэн товчхон захидлыг Прохор уншиж өгөхөд Ильинишна баярласандаа удтал юу ч дуугарч чадсангүй, хүрэн бор нүүр, хацрын гүнзгий үрчлээг даган хэлхээтэй шүр шиг жижигхэн нулимс савиран урсаж байжээ. Тонгойж цамцныхаа ханцуй, арсгар ширүүн алгаараа арчивч нулимс нь нүүрийг даган гоожиж элгэвч дээр нь дулаахан зүс бороо шиг тарлан эрээн болтол дусалж байлаа. Прохор эмэгтэй хүний нулимсанд дургүйгээр үл барам тэсвэрлэж чаддаггүй учраас илт эгдүүцэн ярвайгаад:

	— Мөн ч урсгадаг эмээ юм даа! Та нарын, энэ хүүхнүүдийн нус нулимсны ихийг яана... Баярлахын оронд орилж чарлаж байх. За, би явлаа, баяртай! Чамайг хараад дургүй хүрчихлээ гэж хэлэв. 

	Ильинишна сандран Прохорыг ээрч: 

	— Ийм сайхан юм сонсгох гэж дээ, хонгор минь... Би ч одоо юу болж байна... Байз хө, чамайгаа дайлна... гэж холбоо залгаагүй юм үглэсээр авдраас аль эртний хадгалсан шил нэрмэл гаргаж ирлээ. 

	Прохор тавлан сууж сахлаа илээд: 

	— Чи минь баярласных надтайгаа нэг уудаг байгаа даа? гэлээ. Тэгснээ дотроо: «Би, бас л энэ муу золигийн амнаасаа боллоо! Тэн хагасыг нь залгиж орхивол цаана нь үнэртэхийн төдий юм үлдэнэ шүү дээ... » гэж сэтгэл түгшин бодлоо. 

	Ильинишна, ашгүй, уусангүй. Захидлыг аяархан хуйлж гүнгэрваа дээрээ тавьснаа, өөр газар хийхээр шийдсэн бололтой дахин авч хэсэг барьж сууснаа өвөртөө хийгээд зүрхэн тушаагаа чанга гэгч шахан дарлаа. 

	Дуняшка тариалангаас эгж ирээд захидлыг удтал уншсанаа, инээмсэглэж, — Ядаж бушуухан ирээсэй дээ! Эжий та бүр жигтэйхэн болж орхилоо гэж шүүрс алдлаа. 

	Ильинишна Дуняшкаас захидлыг харамлан авч дахин өвөртлөөд охиноо цогтой нүдээр анийсхийн харж инээмсэглэн: 

	— Намайг нохой ч тоож хуцахаа больсон сон, гэтэл хамгийн бага нь эжийгээ саначихсаныг харахгүй юу! Бичиж байгааг нь хараач! Удам судраар нь Ильинишна гэж байгаад... хайрт эжий, бас хайрт хүүхдүүддээ гүнээ мэхийн ёсолном. Чамайг мартаагүй... гэж байгаад бичжээ. Чи юунд инээгээ вэ? Тэнэг өлөгчин, Дуняшка ч ер нь усан тэнэг юм! гэв. 

	— Байсаар байгаад, эжий минь, инээж болохгүй болж байна уу? Та чинь хаачих нь вэ?

	— Ногооны газар очиж төмс сэндийлье. 

	— Би маргааш өөрөө очно. Гэртээ сууж байвал болоо биз. Бие муу гэж үглэх юм. тэгсэн байж хийх юмаа олж ядаад байх. 

	— Үгүй, би явна... Баярласандаа ганцаараа жаахан явмаар санагдаад байна гэж үнэнээ хэлээд залуумсаг янзаар алчуураа шавхийтэл нөмрөв. 

	Ильинишна ногооны газар очих замдаа Аксиньягийнхаар орж эхлээд ёсыг баримтлан энэ тэр ажил ярьж байгаад сүүлд нь захидлаа гаргаж:

	— Хүү маань захидал ирүүлж эхийгээ баярлуулаад, чөлөөгөөр ирнэ гэж гялайлгажээ. Аль вэ хө, хөрш минь уншаач, би дахиад нэг сонсъё гэв. 

	Тэр цагаас хойш энэ захидлыг Аксинья байн байн уншиж өгдөг болжээ. Ильинишна үдэш болгон ирж алчуурт нандигнан боосон шар дугтуйг гаргаж санаа алдан:

	— Аксиньюшка, уншаач, ойрмогоос сэтгэл нэг л шимшрээд бүр жаахан, сургуульд явдаг байх үеийг нь зүүдлээд байдаг боллоо... гэж гуйдаг болжээ. 

	Тэгсээр байгаад хортой харандаагаар бичсэн үгнүүд нь барзайж нийлээд олон үг нь ерөөсөө гаргагдахаа больсон боловч тэр нь Аксиньяд төвөгтэй биш байн байн уншсаар байгаад цээжилж орхижээ. Сүүлдээ нимгэн цаас нь навсархай болж гүйцэхэд Аксинья захидлыг дагууд нь сүүлчийн мөр хүртэл түгдрэлгүй ярьж өгдөг болов:

	Хоёр долоо хоногийн дараа Ильинишнагийн бие муудлаа. Дуняшка тариа цайруулаад завгүй байхад эмгэн ажлаас нь хөндийрүүлэхгүйг хичээсэн боловч өөрөө хоол ундаа хийж чадахаа байлаа. 

	— Өнөөдөр би босож чадахгүй нь. Чи яаж ингээд ганцаараа аргалж үзээч гэж охиноо гуйлаа. 

	— Эжий, таны юу чинь өвдөөд байна?

	Ильинишна хуучин цамцныхаа хуниасыг илж өөд харалгүйгээр:

	— Хамаг бие өвдөнө... хэмх цохиулчихсан юм шиг байх юм.. Залуу байхад талийгаач эцэг чинь уурлахаараа намайг балбаж эхэлдэг сэн... Гар хуруу нь гэж муна шиг байж билээ... Долоо хоног үхсэн юм шиг хэвтдэг сэн... Яг л түүн шиг няцарчихсан юм аятай хамаг бие шархираад байна... гэж хариуллаа. 

	— Михаилыг бага эмчид явуулах уу? гэхэд нь

	— Түүгээр чинь яах юм, дөнгөөд босох биз гэлээ. 

	Ильинишна маргааш нь нээрэн л босож хашаа дотуураа явсан боловч үдэш нь дахиад л хэвтчихлээ. Нүүр нь бага зэрэг хавагнаж, нүдний нь доор ёлхойж хавдлаа. Шөнө амьсгаа нь давчдаж гараараа тулж байгаад хэдэн удаа өндөр дэрнээсээ толгойгоо өндийлгөн хурдан хурдан амьсгалав. Тэгээд давчдах нь гайгүй болжээ. Дээшээ хараад тайван хэвтэж, орноосоо босож ч чаддаг байв. Хэд хоног нэг л зожиг, дөжирчихсөн, намуун байдалтай байв. Ганцаараа байхдаа дуртай, Аксиньяг эргэж ирэхэд асуусан юманд хариулмаар болчхоод, харин явахаар сэтгэл нь онгойсон байдалтай уртаар амьсгалдаг боллоо. Хүүхдийг өдрийн ихэнхэд гадаа байж, Дуняшка хааяа нэг орж ирээд элдвийн юм асууж үймрүүлэхгүйд нь баярладаг байлаа. Хүн өрөвдөж тайтгаруулахад дургүйцнэ. Амьдралынхаа олон зүйлийг дурсан санахын тулд гав ганцаараа байх нь аргагүй шаардлагатай болдог тийм цаг ирсэн хэрэг байжээ. Тэгээд ч Ильинишна нүдээ дутуу аньж, хавагнасан хуруугаараа хөнжлийнхөө нугалаасыг имрэн өдий төдий цагаар хөдлөхгүй хэвтэнэ. Тэгэхэд бүх амьдралд нь түүний нүдэнд үзэгдэн өнгөрч байжээ. 

	Тэр амьдрал нь гайхалтай ахар богино, ядуу даржин санагдаж, түүний нь дотор дурсаж санамааргүй гунигтай, гашуун, хүнд хэцүү юм олонтоо тааралдана. Яагаад ч бүү мэд, түүний санах болох юм бүхэнд Григорий нь үзэгдэж байв. Дайн эхэлсэн цагаас авхуулаад бүх жилийн турш Григорийг амьд мэнд яваа болов уу гэж сэтгэл зовж, одоо хамаг амьдралаа ганцхан Григорийтой холбож байгаагаас тэгж байж болох юм. Эсхүл ахмад хүү, авааль нөхрөө үгүйлж мөрөөдөхөө больсноос тэгж байж болох юм. Харин тэдний тухай, үхэж талийгсдын тухай дурсах нь багасаж тэдний бараа нь өтгөн униарт дарагдах мэт болжээ. Ильинишна залуу нас, хадамд очиж амьдарснаа дурсах санах тун дургүй байжээ. Тэр нь аль дивангарт өнгөрч хуучирсны гадна аз жаргал, амар заяа үзүүлээгүй учраас ерөөсөө дурсахын ч хэрэггүй байжээ. Тэгээд өнгөрсөн явдлаа сүүлчийн удаа эргэж санахдаа хатуу чанд, цэвэр ариун хэвээр үлджээ. Гэтэл «хамгийн отгон» нь түүний сэтгэлд бараг улаан нүүрээр учирч уулзаж байгаа мэт хурц тод бууж, түүнийг бодохоор зүрхний нь лугшилт хурдсаж эхэлдэг байжээ. Тэгээд дотор нь бачимдаж, царай нь харлаад удтал ухаангүй хэвтэвч жаахан л амьсгаа орохлоор давхцаад хүүгээ боддог байв. Сүүлчийнхээ ганц хүүг мартах ч аргагүй байлаа. 

	Нэг өдөр Ильинишна том өрөөндөө хэвтэж байв. Цоохор үдийн наран туяарч огторгуйн өмнөд хязгаарын нүд гялбаж хөх мандалд салхинд сэгсийсэн асар том цагаан үүлс хөвж, анир чимээгүйн дунд дэвхрэгийн нэг янзын нойр хүргэсэн дуу л жингэнэж байжээ. Цонхны гаднах байшингийн хаяавчинд наалдан, наранд гандалгүй үлдсэн өвс дутуу хатсан морин шарилж, хялгана, хиаг дотор нуугдаж хоргодсон дэвхрэгүүд жингэнэлдэж байсан хэрэг ажээ. Ильинишна дэвхрэгийн зогсоо зайгүй жингэнэх дууг чагнаж, унтлагын өрөөнд нэвтрэн ирэх халсан өвсний үнэр аваад нүдэнд нь аагим халуун наймдугаар сарын наран төөнөсөн хээр тал, алтан шаргал буудайн гуурс, цайвар манан татсан манхан хөх огторгуй агшин зуур үзэгдэх шиг болжээ. 

	Ильинишна тариалангийн талбайн хоорондох агьд бэлчиж яваа үхэр, дэрвэгэр сүйхтэй хасаг тэргийг тодоос тод харж, дэвхрэг царцаахайн тожгоносон дууг сонсож, агийн эхүүн гашуун үнэрийг үнэртэх шиг болж байв... Өөрийгөө өндөр, залуухан, гоё хүүхэн явж байгаагаар харлаа... Тэр хүүхэн тариаланчдын буудал руу яаравчлан алхана. Хөлд нь буудайн нүцгэн шилбэ шажигнан хатгаж, банзал руугаа оруулж өмссөн цамцны нойтон хөлсийг халуун салхи хатааж, шилэн хүзүүг нь хайрна. Царай нь пэндийж ягаараад цус хөөрснөөс чих нь шуугина. Тэр бүсгүй, чилдгэр том хөхөө гараараа барьсхийж явснаа хүүхэд эгшин уйлахыг сонсоод хурдлан алхалж, явуут цамцныхаа энгэрийг тайлна. 

	Хасаг тэргэнд дүүжлээстэй өлгийнөөс бяцхан бор Гришаткаг өргөж авахад эмэгтэйн омголтсон уруул чичиргэнэн инээмсэглэнэ. Хөлс нэвтэрч норсон хүзүүний зангиа загалмайг амандаа үмхэн өргөж байгаад хүүдээ бушуухан гэгч хөхөө өгч, зуусан шүднийхээ завсраар «Миний жаахан хайрт хүү! Эжийн хөөрхөн хүү! Эжий нь хүүгээ өлсгөж орхижээ... » гэж шивнэнэ. Гришатка улам л гомдсон байртай эхэр татсаар эхийнхээ хөхийг шимж мохоо шүдээрээ өвдтөл хазна. Хажууд нь Гришаткагийн эцэг, тас хар сахалтай залуу хадуур ирлэж зогсоно. Авгай нь сажиж буусан сормуусныхаа цаанаас нөхрийнхөө инээвхийлэн мишилзэн байгаа хөх алаг нүдийг ширтэн харна... Халуунд хөгшний амьсгаа давхцаж, духны нь хөлс гоожиж, хацрыг загатнуулж, нүдний нь хараа улам улам сүүмэлзэн бүүдгэрнэ... 

	Ильинишна ухаан орж сэрээд, нулимс болсон нойтон нүүрээ гараараа илбэж үзлээ. Тэгээд л үе үе амьсгаа нь боох шахам бачимдаж гэнэ гэнэ ухаан балартсаар удтал хэвтлээ. 

	Үдэш Дуняшкаг нөхөртэйгөө нойрсохлоор Ильинишна эцсийнхээ тэнхээг шавхан босож гадаа гарлаа. Сүргээс салж алга болсон үнээгээ орой болтол эрээд харьж явсан Аксинья, Ильинишнаг аяархан найгасаар будаа цайруулдаг газар луу очиж явааг харлаа. «Өвчтэй байж ийшээ хаачих нь юм бол?» гэж гайхсан Аксинья, Мелеховын будааны газрыг хашсан бургасан хайс руу сэмээрхэн гэтэж очоод өнгийн харлаа. Тэргэл сар гийгүүлж хээр талаас зөөлөн салхи сэвэлзэнэ. Чулуун булаар гөлийтөл дагтаршуулсан будаа цайруулагч тавцан дээр сүрлийн тавиурын бараан сүүдэр тусна. Ильинишна зогсож сараалжин хайс түшээд, хадланчдын асаасан түүдэг гал алс холын од мэт ёлтолзож байгаа тэртээ талыг ширтлээ. Сарны хөх саарал гэрэлд Ильинишнагийн хавантай нүүр, хар алчуурын доороос цухуйж гарсан сэгсгэр буурал туг үс нэгд нэггүй харагдав. 

	Ильинишна бүргэлзсэн хөх талыг удтал харж зогссоноо хажуухантай нь зогсож байгаа мэт аяархнаар:

	— Гришенька! Хайрт минь! гэж дуудлаа. Тэгээд хэсэг дуугүй болсноо түрүүнийхээсээ шал өмнөө хүнгэнэсэн намуун дуугаар, — Мах цусны тасархай минь!.. гэж хэллээ. 

	Аксинья гэнэт жигтэйхэн гуньж айх шиг болоод хамаг бие нь арзас гээд хашаанаас ухасхийн холдож гэр лүүгээ явлаа. 

	Үхэх цаг тулж, үхэл юу юугүй дэргэд нь ирснийг Ильинишна энэ шөнө ойлголоо. Үүрээр авдраасаа Григорийн цамцыг гаргаж хуйлаад дэрэн доороо хийж, үхэхдээ хэрэглэх юмс, амьсгал хураасны нь дараа өмсгөх хувцас хунараа бэлтгэв. 

	Өглөө Дуняшка жирийн янзаараа эхийгээ эргэж ороход Ильинишна дэрэн доороосоо Григорийн цамцыг нямбайлан хуйлчихсан гаргаад юу ч хэлэлгүй Дуняшкад өглөө. 

	— Энэ юу вэ? гэж Дуняшка гайхан асуулаа. 

	— Гришагийн цамц... Нөхөртөө өг, өмсөж байг. Цаадхын чинь цамц хөлсөндөө илжирч хуучирчихсан юм байх чинь билээ... гэж арай ядан дуугарлаа. 

	Нас барсан хүнийг эцсийн замд нь үдэхэд өмсгөдөг хар даавуун банзал, цамц, даавуу бойтог авдар дээр тавьсан байхыг хараад Дуняшкагийн царай хувхай цайлаа. 

	— Эжий минь, та үхэхийнхээ юм бэлдээд юу болоо вэ?. Юу гэсэн үг билээ, наадахыгаа цааш нь хийгээч! Та минь, үхэх тухай бодох хаа байсан юм. 

	— Үгүй, үхэх цаг боллоо... Ээлж маань ирлээ... Гришаг эргэж иртэл хүүхдүүдээ харж хамгаалж байгаарай... Би ч түүнийг хүлээж чадахгүй нь шиг байна... Ээ дээ, чадахгүй нь!.. гэж Ильинишна шивнэн хэлэв. 

	Тэгээд Дуняшкад нулимсаа үзүүлэхгүйн тулд буруу харж хэвтээд нүүрээ алчуураар таглав. 

	Гурав хоноод Ильинишна нас барлаа. Үеийн нь хөгшид Ильинишнагийн биеийг угааж, үхлийн гоёлыг өмсгөөд унтлагын өрөөний ширээн дээр тавив. Үдэш талийгаачтай салах ёс гүйцэтгэхээр Аксинья ирэв. Үхсэн хөгшний өнгө зүс орчихсон төв царайг хараад Аксинья урьдын нөгөө эрэлхэг, бардам зантай Ильинишнаг арай гэж танилаа. Тэр бээр талийгаачийн хүйтэн шар духанд уруул хүргээд цагаахан алчуурын цаанаас бултайж гарсан нөгөө сөрвийж ирээд байдаг ижил дасал болсон туг буурал үс, яг л залуу бүсгүйнх шиг жаахан дугариг чихийг харлаа. 

	Дуняшкатай ярьж зөвшөөрөлцөөд Аксинья хоёр хүүхдийг гэртээ аваачиж дахиж дайрсан үхлээс айж дуу шуугаа хураасан тэр хоёрыг хооллуулаад өвөртлөн унтав. Хоёр талд нь хярж наалдсан хайртай хүнийхээ хоёр бяцхан үрийг тэвэрч хэвтэх нь Аксиньяд нэг л хачин санагдана. Тэгээд нас барсан хөгшин эжийг нь санагдуулахгүйг бодож юухан хээхнээр саатуулж самууруулахын тулд багадаа сонссон үлгэрийг аяархан Ярьж эхэллээ. Өнчин ядуу хүү Ванюшкагийн тухай үлгэрийг намуун дуугаар: 

	 

	«Хун галуу гуай, 

	Намайгаа аваач. 

	Хур цагаахан далавчиндаа 

	Суулгаад намайг яваач. 

	Өсөж төрсөн нутагт минь 

	Хүргээд намайг өгөөч...» 

	 

	гэж аяланхан ярив. 

	Үлгэр ярьж дуусаагүй байхад хоёр жаахан хүүхэд жигдхэн амьсгалаад таг унтаж орхилоо. Орны наад захад Мишатка нүүрээ Аксиньягийн мөрөнд наагаад хэвтжээ. Мөрөө хөдөлгөж, хажуулдсан толгойг нь аяархан засах тэрхэн зуур Аксиньягийн зүрхийг тэсэж байхын аргагүй уйтгар гиюүрэл шимшрүүлж хоолой багалзуурыг шахах шиг болов. Тэгээд бүх биеэрээ дагжин чичирч байгаад эхэр татан зөндөө уйлж, хоёр гарыг нь Григорийн хүүхдүүд дэрлээд унтчихсан болохоор тэднийг сэрээхгүйг бодоод нулимсаа ч арчиж чадсангүй.

	 

	 

	
IV

	 

	Ильинишнаг нас барсны дараа өрх гэрийн бүрэн эрхт цорын ганц эзэн болж үлдсэн Кошевой зүй нь аж ахуйг дээш татаж додомдох, цаашид өсгөж өргөжүүлэх ажилд улам шаргуу орох ёстой байтал чухам дээрээ тэгсэнгүй. Мишка өдөр хоног өнгөрөх тутам ажилд улам хойргошиж гадагш тэнэх нь ихсээд, үдэш болохоор үүдний довжоон дээр ямар нэг юмны бодол болж шөнө болтол тамхи баагиулан сууна. Дуняшка нөхрийнхөө зан аашны хувирлыг ажиглахгүй байж чадсангүй. Урьд эцэж цуцахыг мэдэхгүй ажилладаг байсан Мишка одоо зүв зүгээр байж байгаад сүх, харуулаа хаячхаад хаа нэг зайдуу газар очиж амарч суудаг болсныг Дуняшка нэг бус удаа ажиглаж гайхлаа. Хөдөө өвөлжих хөх будаа тарьж байх үед мөн л тийм бий дал гаргаж, хоёр тойрог явчхаад л үхрээ зогсоож тамхи ороогоод удтал духаа үрчийлгэн утаа савсуулж суудаг болжээ. 

	Эцгийнхээ ажилсаг шаламгай занг уламжилж явсан. Дуняшка «Мөн ч бяд муутай, хариугүй хүн юм... Нэг бол өвдөж, үгүй бол залхуураад байна. Ийм нөхөртэй муугаа үзэх нь дээ! Айлд толгой хавчуулж байгаа хүн шиг хугас өдрийг тамхи татаж, хугас өдрийг гадуур тэнэж, ажил хийх ч завгүй... Ер нь уурлуулалгүй аятайхан ярьж үзэх юм байна. Хэрэв цаашдаа аж ахуйн ажилд ингэж лазагнаад байх юм бол энэ айлын ажил баларч гүйцнэ... » гэж сэтгэл түгшин бодлоо. 

	Нэг өдөр Дуняшка болгоомжтой гэгч:

	— Мишка, чи нэг л өмнөө болчихжээ. Бие чинь муудаа юу, яагаа вэ? гэж асуулаа. 

	— Юуны чинь бие муудах! Энд чинь өвчнөөс долоон дор юм болоод байна гэж уцаарлаад Мишка үхрээ гилж, үр цацагчийн хойноос дагаж одлоо. 

	Ерөөсөө ч эр нөхрөө зааж сургах нь эхнэр хүүхний ажил биш хойно дахин дахин асууж шалгаах нь эвгүй гэж Дуняшка бодлоо. Ингээд үүгээр яриа дуусжээ. 

	Үнэндээ Дуняшкагийн гадарласан нь эндүүрэл байжээ. Мишкагийн урьдынх шигээ хичээж ажиллахад саад болсон цорын ганц шалтгаан болж өсөж төрсөн гацаандаа дэндүү л эрт бүгж орхилоо гэдэг бодол өдөр хоног өнгөрөх тусам удам ихсэж байсан явдал байжээ. Мишка тойргийн сонинд гарсан фронтын мэдээ уншиж, халагдаж ирсэн казак улаан цэргүүдийн яриаг үдэш орой чагнаад: «Арай л эрт аж ахуйтай уралдаж орхилоо... яарчихлаа... » гэж гутарна. Тэр нь ялангуяа гацааныхны байдалд сэтгэл онцгой түгшиж байжээ. Гацааныхны зарим нь Зөвлөлт засаг засаг тийшээ унана. Тавричаас Врангель гарч ирээд Махнотой нийлж, Ростов хүрч явна гэнэ. Холбоотнууд Новороссийскт асар их десант буулгалаа... гэж ил ярьцгааж байлаа. Сайн муу есөн жорын цуурхал айл хунараар нэг тарж байв. Хорих лагерь, уурхайгаас буцаж ирээд зуны турш гэрийн хоолонд гэдэс гарсан казакууд, хүмүүсээс ангидуухан байж, шөнөдөө нэрмэл ууцгааж өөр хоорондын үгээ аминчлан ярилцаж, харин Мишкатай дайралдахлаараа хэнэггүй ажилсаг дүр үзүүлж: «Кошевой, чи сонин монин уншиж байгаа бол ярьж өгөөч Врангелийг удахгүй дарах нь уу? Холбоотнууд дахиад л манайхныг элдэж яваа гэдэг үнэн үү? Худлаа юу?» гэж асууцгаана. 

	Ням гарагийн үдэш байв. Прохор Зыков орж ирлээ. Тариалангаас дөнгөж эгж ирсэн Мишка гадаа үүдэнд зогсоод нүүр гараа угааж, гар дээр нь Дуняшка цунзаар ус хийж өгч, нөхрийнхөө наршиж борлосон туранхай хүзүүг инээмсэглэн харна. Прохор мэндэлчхээд довжооны гишгүүр дээр сууж:

	— Григорий Пантелевичаас сураг чимээ алга уу? гэв. 

	— Алга, бичихгүй л байна гэж Дуняшка хариулав. 

	— Чи санаж сүйд болоод байна уу? гэж Мишка нүүр гараа арчаад Прохорын өөдөө хүйтэн нүдээр харлаа. 

	Прохор шүүрс алдаж, мухар гарынхаа ханцуйг засаж: Тэгэлгүй яах вэ. Цэрэгт дандаа цуг явлаа газар. 

	— Дахиад явмаар санагдаж байна уу?

	— Яагаад тэр билээ?

	— Яах вэ, цэргийн алба хаахгүй юу

	— Тэр бид хоёр хаадгаа хаасан улс гэхэд нь Мишка мөн л инээд ханиад ч үгүй яриагаа үргэлжлүүлж:

	— Чамайг чинь цэргийн алба хаах гээд л Григорийг тэсэж ядан хүлээж байгаа юм байх гэж би бодлоо. Дахиад л Зөвлөлт засгийн эсрэг байлдах... гэхэд Прохор:

	— Михаил, чи харин шал дэмий юм ярьж байх гэж гоморхов. 

	— Яагаад дэмий байдаг билээ? Гацааныхны ярьж байгаа янз бүрийн яриаг би сонссон. 

	— Би тийм юм ярьчихаа юу? Чи хаанаас сонсоо вэ?

	— Чи биш, гэхдээ Григорий та хоёр шиг л дандаа «өөрсдийнхнөө» хүлээж суугаа улс ярьцгааж байна. 

	— Би хувьд тэр «өөрсдийнхнөө» хүлээгээгүй. Надад алин нь ч адилхан. 

	— Харин чи ингэж цөмийг нэг адилд үзнэ гэдэг муу даа. Орцгооё, чи битгий гомдоорой, би тоглож байна гэв. 

	Прохор довжоо өөд дургүйхэн өгсөн үүдний өрөөний босгыг алхаад:

	— Найз минь, чиний наад тоглоом ч тусгүй л тоглоом байна... Хуучнаа мартвал дээр вий. Би ч тэр хуучнаасаа цагаадсан хүн гэв. 

	— Хуучин болгон мартагддаггүй юм гэж эрсхэн хэлээд Мишка ширээний хажууд сууж, — Суу наашаа, хоол идье гэв. 

	— Баярлалаа. Хуучин болгон мартагддаггүй үнэн. Жишээ нь, би гаргүй болсноо мартмаар байх юм. Гэтэл хором бүр санагдаад мартагддаг биш. 

	Дуняшка ширээ засчхаад нөхөр лүүгээ харалгүйгээр:

	— Чиний бодлоор бол цагаантанд явж байсан хүн бүх насаараа зөвтөхгүй юм болж байна уу? гэж асуув. 

	— Тэгвэл чи юу гэж бодсон бэ?

	— Хуучнаа дурсдаг хүн тонилж арилж л байвал таарна гэж боддог байлаа гэхэд Мишка хүйтэн байдлаар:

	— Бурхны сударт бичсэнээр бод тийм байж бодох юм. Харин миний бодлоор бол хүн хэзээ ч үйлдсэн хэргийнхээ хариуцлагыг хүлээх ёстой гэж хэлэв. 

	— Засаг энэ тухай юу ч хэлээгүй дэг гэж Дуняшка аяархан хэлэв. 

	Гаднын хүмүүсийн дэргэд нөхөртэйгөө үг зөрөлдөхийг бодоогүй боловч өөрийн нь бодлоор Прохортой эвгүй тоглож, бас төрсөн ахыг нь илэрхий муулсан Михаилд дотроо гомдлоо. 

	— Засаг чамд юугаа хэлэх юм. Чамтай юугаа ярих юм. Харин цагаантанд алба хаасан хариуцлагаа Зөвлөлтийн хуулийн өмнө хүлээх ёстой. 

	— Би бас хариуцлага хүлээх юм болж байна уу? гэж Прохор сонирхлоо. 

	— Чам шиг амьтныг хэн тоох юм. Туслагчийг нь байцаахгүй, харин Григорийг бол гэртээ ирэхэд нь байцаана. Бослого гарсны учрыг бид асууна. 

	— Чи байцаах болж байна уу? гэж Дуняшка хялбалзаад сүүтэй тавгийг ширээн дээр тавив. 

	— Би ч бас байцаана гэж Мишка тайван хариулав. 

	— Тэр ч чиний ажил биш байх аа... Чамгүйгээр байцаах улс олдох байлгүй. Тэр ч улаан армид орж уучлал хүлээсэн хүн. 

	Дуняшкагийн хоолой мэдэгдэхүйц чичиргэнэж ширээ рүү очиж суугаад элгэвчнийхээ хуниасыг хуруугаараа оролдоно. Мишка эхнэрийнхээ сэтгэл түгшиж байгааг огт анзаараагүй янзтай нөгөө тайвуу байдлаар:

	— Асууж байцаах нь надад ч бас сонирхолтой байна. Харин уучлах хэлтрүүлэхийн тухайд гэвэл одоогоор арай эрт байна... Бас нүглээ яаж наманчилсныг урьдаар харж үзэх хэрэгтэй. Манайхны цусыг багагүй урсгасан хүн. Бас хэний нь цус чухал болохыг хэмжиж цэгнэх хэрэгтэй... гэлээ. 

	Дуняшкатай амьдралаа холбосон цагаас хойш анх удаа ам зөрж байгаа нь энэ байв. Гал тогооны өрөөнд хачин жигтэй таг чиг болж Мишка дув дуугүй сүү халбагадаж үе үе уруулаа ханцуйгаараа шувтарч арчина. Прохор тамхи нэрж Дуняшкаг гөлрөн ширтэж сууснаа аж ахуйн, тухай яриа үүсгэв. Тэгж хагас цаг хэртэй сууж байгаа явахдаа:

	— Кирилл Громов иржээ. Дуулсан уу? гэв. 

	— Үгүй шүү. Хаанаас ирээ юм бол?

	— Улаантнаас. Бас л Нэгдүгээр морьт армид байсан юм байх. 

	— Тэр чинь нөгөө Мамантовын цэрэгт байсан Громов уу?

	— Тэр чинь. 

	— Айхавтар сүрхий эр байсан юм гэж Мишка мишилзэв. 

	— Үхсэн хойно оо! Хулгай дээрэм хийхдээ л толгой цохиж байсан даг. Тэр талаар ч шаламгай даа. 

	— Улс амьтны ярих нь, тэр бээр олзлогдсон хүмүүсийг хайр энэрэлгүй цавчдаг, шаахайг нь авах гэж цэргүүдийг алдаг, алчхаад л шаахайг нь мулталж аваад явчихдаг байсан гэнэ. 

	— Тийм яриа байсан гэж Прохор батлав. 

	— Түүнийг бас уучлах хэрэгтэй болж байна уу? гэж Мишка турших маягтай асуугаад, — Тэнгэр бурхан дайныг уучилж болсон юм биднийг уучлах юм уу, үгүй юу? гэв. 

	— Харин ээ, яагууштай юм... Тэглээ гээд юу олж долоох юм бэ?

	— Би бол... гэж Мишка нүдээ жортойлгон аньсхийгээд, — Би л бол түүний сүнсийг зайлтал болгоож тавина! Тэгсэн тэгээгүй мултрах газар түүнд алга. Вёшкад байгаа Донын онцгой комисс бөөрийг нь сугалаад өгнө гэв. 

	Прохор инээмсэглэж:

	— Илжигний чихэнд ус хийсэн ч сэгсэрнэ, тос хийсэн ч сэгсэрнэ гэдэг ёстой үнэн үг. Тэр чинь улаан армиас ирэхдээ хүртэл хулгай дээрмийн баахан юм авчирсан гээч. Эмэгтэй хүний ийм тийм пальто, өчнөөн төчнөөн даашинз, зүсэн зүйлийн юм авчирч өгсөн гэж эхнэр нь манай авгайд гайхуулсан байна билээ. Маслакийн бригадад явж байгаад гэртээ ирсэн гэнэ. Зэвсэгтэйгээ ирснийг бодоход оргосноос зайлахгүй гэж ярилаа. 

	— Ямар зэвсэг? гэж Мишка сонирхлоо. 

	— Ямарсаад байх юу байгаа юм, тайрмал карабин, нагаан л гээд бас бус юм байгаа биз. 

	— Зөвлөлд очиж бүртгүүлээгүй болов уу? Мэдээгүй биз? гэхэд Прохор тачигнатал инээж гар хөдөлгөн:

	— Аргамжаар чирээд ч амар очихгүй вий! Оргож яваа нь илт байна билээ. Харин Кирилл бол дахиад байлдах санаатай яваа хүн гэдэг нь бүх талаар харагдаж байна. Тэгэхэд чи намайг энэ тэр гэж хилсдүүлж байх. Найз минь би чинь байлддагаа байлдаж, тэр бүхнийг элж ханатлаа эдэлж үзсэн хүн гэв. 

	Прохор төдхөн явав. Дараа нь удсангүй Мишка ч гадаа гарлаа. Дуняшка хүүхдүүдийг хооллоод унтахаар зэхэж байтал Мишка өрмөгт боодолтой нэг юм барьчихсан гаднаас орж ирлээ. 

	— Чамайг хааш нь чөтгөр чангаагаа вэ? гэж Дуняшка уурлангуй асуулаа. 

	— Сүй бэлгээ олж ирлээ гэж Мишка малийтал инээмсэглэв. 

	Мишка нямбайлан боосон винтов, чилдийтэл сум чихсэн дайз богц, нагаан, хоёр гар бөмбөг задлан гаргаж цөмийг лангуу ширээн дээр тавьж бяцхан дийзэнд болгоомжтой гэгч керосин хийлээ. 

	Дуняшка буу зэвсгийг нүдээрээ зааж:

	— Энэ хаанаас гарч ирэв ээ? гэж асуулаа. 

	— Минийх, фронтоос авчирсан юм. 

	— Чи тэгээд хаа нууж байсан юм бэ?

	— Хаа нуух нь яах вэ, бүрэн бүтэн байгаа нь боллоо. 

	— Чи чинь ийм айхавтар нууцгай хүн юм бий... Юу ч хэлдэггүй байсан. Эхнэрээсээ хүртэл нуудаг байх нь ээ?

	Мишка арга тасарсан янзтай мушилзан инээмсэглээд аргадах байдлаар:

	— Дуняшка, чи мэдээд яах юм бэ? Энэ чинь ямар эхнэр хүүхнүүдийн ажил биш. Эд хөрөнгө хойно гэрт хэвтэж л бай, ямар тээр болох юм биш гэлээ. 

	— Чи яах гэж наадуулаа гэр оронд чиргүүлж ирэв? Аль вэ, чиний хууль мууль, хамаг юм мэддэг чинь... Чи үүнээс болж хэрэг төвөгт холбогдохгүй гэж санана уу? гэхэд Мишкагийн царай хүрлийж барайгаад:

	— Ээ, тэнэг минь! Кирюшка Громов буу зэвсэг авчирч байгаа чинь Зөвлөлт засагт хортой хэрэг, харин миний авчирч байгаа бол Зөвлөлт засагт тус болохоос өөр юу ч болохгүй. Чи ойлгов уу? Хэн намайг хариуцлагад татах юм бэ? Чи ер нь амандаа орсныг чалчих юм. За, хэвт унт! гэв. 

	Мишка, түүний бодлоор гол нь тасраагүй цагаантнууд зэвсэглээд ирвэл сэрэмжтэй байх хэрэгтэй гэдэг ганцхан зөв дүгнэлт хийлээ. Винтов, нагааныг сайтар цэвэрлээд өглөө нь үүр хаяармагц Вешенск орохоор явган гарлаа. 

	Дуняшка богц хүүдийд нь замын хүнс хийж өгөх зуур:

	— Чи ер нь надаас нэг л юм нуугаад байна! Үгүй ядаж аль хэр удах, ямар хэргээр явахаа хэлээч дээ. Ер нь ингэж байна гэдэг ямар амьдрал вэ! Аян замд явах гэж байж дуу шуу ч алга! Чи чинь ингэхэд миний хань нөхөр үү, эсхүл шөнийн хоноц уу? гэж уцаарлан гоморхлоо. 

	— Вёшкад очиж комисст орно, өөр чамд би юу хэлэх юм бэ? Буцаж ирсэн хойно цөмийг нь чи мэднэ. 

	Мишка богц хүүдийгээ зүүн гартаа барьсаар Дон руу бууж завинд суугаад голын нөгөө тал руу хурдан сэлэв. 

	 

	Δ

	 

	Вешенскт очиж эмчийн комисст үзүүлэхэд нь доктор:

	— Эрхэм нөхөр, та улаан армийн эгнээнд алба хааж тэнцэхгүй. Таныг хумхаа өвчин тун сүрхий зэмдэглэчихжээ. Эмчлүүлэхгүй бол муу шүү! Ийм улс улаан армид хэрэггүй гэж шууд хэлжээ. 

	— Тэгвэл улаан армид ямар улс хэрэгтэй юм бэ? Албыг нь хоёр жил хаачхаад одоо болохоор хэрэггүй болох нь ээ?

	— Юуны өмнө эрүүл хүмүүс хэрэгтэй. Эрүүл болбол та ч бас тэнцэнэ. Май энэ эмийн жор, эмийн сангаас хинин аваарай. 

	— Тийм байдаг вий, мэдлээ гээд Кошевой агсам моринд хом углах гэж байгаа мэт цамцныхаа захыг арай гэж олж толгойдоо углаж гадаа гарсан хойно өмдөө товчлоод шуудхан тойргийн намын хороог чиглэв. 

	... Мишка гацааны хувьсгалт хорооны дарга болчихсон Татарскт буцаж ирлээ. Эхнэртэйгээ хам хум мэндэлмэгцээ:

	— Одоо ч нэгийгээ үзэлцэнэ дээ! гэж дуугарав. 

	— Чи юу ярьж байна аа? гэж Дуняшка гайхлаа. 

	— Нөгөө л юмны тухай. 

	— Юуны тухай?

	— Намайг даргаар томилсон. Ойлгов уу?

	Дуняшка гутрангуй янзтай гараа дохиод нэг юм хэл гэтэл Мишка үгийг сонссонгүй, толины өмнө очиж гандмал ногоон цэрэг цамц, бүсээ засаж янзлаад зөвлөл рүү алхлаа. 

	Хувьсгалт хорооны даргаар өвлөөс эхлээд Михеев өвгөн ажиллаж байжээ. Албан үүрэг нь тээр болж байсан харалган, дүлий тэр өвгөн халаа ирснийг Кошевойгоос сонсоод магнай хагартал баярлав. 

	— Харцага шонхор минь, цаас бичиг, гацааны тамга тэмдэг энэ байна. Наадуулаа авч үз гээд бөөн баяр хөөр болж залбирч алгаа үрчин: — Хүн болсоор алба ажил хийж яваагүй байж ная хүрч өтөлсөн хойноо ингэж байх ч гэж... Энэ бол залуу улс та нарын ажил, миний хийх ч гайгүй хэвтэнэ! Нүд ч харахгүй, чих ч сонсохгүй... Бурханд мөргөж суух цаг болоод байхад намайг даргаар томилсон байхгүй юу... 

	Мишка суурины хувьсгалт хорооноос ирүүлсэн заавар, тушаалыг гүйлгэж хараад:

	— Нарийн бичгийн дарга хаа байна? гэж асуулаа. 

	— Юу?

	— Хүүш золиг, нарийн бичгийн дарга хаачсан гэж байна? 

	— Нөгөө бичгийн дарга уу? Тариаланд яваа. Үхэж хатмаар, долоо хоногт л нэг үзэгдсэн болдог. Заримдаа сууринаас бичиг ирж унших хэрэг гарахлаар түүнийг тайга нохой тавиад ч олох биш. Тэгээд чухал бичиг уншсан ч юм байхгүй өдий төдий хоног хэвтдэг. Гэтэл миний бичиг үсэгт муу гэдэг тийм гэхийн тоймгүй! Чүүтэй чаатай л үсгээ зурахаас биш, ерөөсөө уншиж чаддаггүй, харин тамга дарж л чадна... 

	Хөмсөг атирсан Кошевой ялааны баас болсон хуучин ганц зурагт хуудсаар чимсэн хувьсгалт хорооны халцархай тасалгааг эргэн тойрон ажиж харлаа. 

	Санаандгүй байж байгаад халагдах болсонд туйлгүй баярласан өвгөн зориг орж навсархай даавуунд боодолтой тамгыг Кошевойд шилжүүлж өгөх зуур хошигнож:

	— Гацааны аж ахуй гэвэл буйгаараа энэ дээ, мөнгө төгрөгийн зүйл байхгүй, атаманы бэрээ мэрээ гэвэл Зөвлөлт засгийн үед тийм юм байхгүй. Харин чи байлгая гэвэл би өвгөчүүлийн барьдаг муу таягаа өгч болно гээд шамшийн инээмсэглэж, алганы аяар мөлийтөл элэгдсэн яргай таягаа сунгав. 

	Гэтэл алиалж хошигнох дур Кошевойд огт байсангүй. Хувьсгалт хорооны, хүн амьтан харшгүй хөөрхийлөлтэй тасалгааны байдлыг дахин нэг эргэн тойрон харчхаад хөмхий зангидан шүүрс алдаж:

	— Өвгөн гуай, танаас би ажил хэрэг хүлээж авсанд тооцъё. Одоо та цаад муу чавганц руугаа тонилж үз гэж хэлээд нүдээрээ хаалга руу хялавхийн дохив. 

	Тэгчхээд Кошевой хоёр гараараа ширээг тохойлдож гав ганцаараа эрүүгээ эмсхийлгэн шүд зууж удтал суув. Энэ бүх хугацаанд би толгой өндийж, эргэн тойронд болж байгаа зүйлийг жинхэнэ ёсоор ажиж чагналгүй газар малтаж явахдаа, бурхан минь, ёстой л нохойн зулзага байж дээ... Өөртөө болон орчин тойрныхоо хамаг бүхэнд байж ядталаа бачимдаж уурласан Мишка ширээний цаанаас босож цамцаа засаад шүд зуусан хэвээрээ хоосон зайг ширтэн:

	— Зөвлөлт засаг хэн болохыг тагтаа шиг тэнэг та нарт үзүүлээд өгье! гэж хэлэв. 

	Тэгээд тасалгааны хаалгыг дангинатал хааж, гинжээр цүүлчхээд талбай дундуур гарч гэр лүүгээ алхлаа. Сүмийн хажууд Обнизовын жаал хүүтэй дайралдаж, тоомжиргүй янзтай толгой дохиж мэндлээд өнгөрснөө гэнэт мэргэн санаа төрж эргэн хараад:

	— Хүүе Андрюшка! Байз хө, нааш ир! гэж дуудлаа. Ичимхий шар жаал хүү дув дуугүй хүрч ирэв. Мишка түүнтэй нас гүйцсэн хүний ёсоор гар сунган мэндэлж:

	— Чи хаа очих нь вэ? Ийшээ явах нь уу? Зугаалж яваа хэрэг үү? Ажлаар уу? Би чамаас нэг юм асуумаар байна. Чи анхан шатны дээд сургуульд суралцсан байх аа? Суралцсан уу? Сайн байна. Чи бичиг хэрэг мэдэх үү? гэж асуулаа. 

	— Ямар?

	— Жирийн л. Ирж, гарч байдаг янз бүрийн бичиг сачгийг мэдэх үү ?

	— Нөхөр Кошевой, чи ямар л бичиг сачгийн тухай яриад байна даа?

	— За яагаа вэ дээ, жирийн л бичиг цаас байхгүй юу. Чи мэдэх л дээ. Гадагш явуулдаг гэх мэтчилний бичгүүд гээд Мишка хуруугаа сарвалзуулан заамаар болж байснаа хариу хэлэхийг хүлээлгүй шуудхан, — Мэдэхгүй байгаа бол мэддэг болно. Би одоо гацааны хувьсгалт хорооны дарга болсон, ингэхлээр бичиг үсэгтэй залуу хүү чамайг нарийн бичгийн даргаар томилж байна. Хувьсгалт хорооны байшинд очиж албан хэргийг харж сахиж бай, цөмөөрөө ширээн дээр хэвтэж байгаа. Би одоохон эргээд ирнэ. Ойлгов уу? гэв. 

	— Нөхөр Кошевой! гэхэд Мишка гараараа зангаж яаруу байдлаар:

	— Дараа хоёулаа тавтай ярилцана. Чи одоо очиж албан тушаалаа эзэл гээд гудамжаар орж яаралгүй налмайтал алхлав. 

	Гэртээ харьж Кошевой шинэ шалбуур өмд өмсөж, хармаандаа нэгэн нагаан хийж толины өмнө малгайгаа нямбайлан засаж өмсөх зуур эхнэртээ:

	— Би нэг газар ажлаар очоод ирье. Хүн хар асуувал дарга удахгүй эгж ирнэ гэж хэлээрэй гэв. 

	Даргын үүрэг тушаал Мишкагийн зан байдлыг бага сага өөрчиллөө... Алхалж гишгэх нь аажуу ихэрхүү, байдал төрх нь өмнөө болж гацааны зарим хүн дайралдахдаа хойноос нь инээмсэглэн харж зогсдог болов. Прохор Зыков гудамжинд дайралдаад хүндэтгэх байдлаар даажигнан бургасан хашаа руу ухарч:

	— Энэ чинь, Михаил, чи байсан юм уу? Энгийн өдөр, парадад очиж яваа юм шиг гоёчхоод... Дахиад гэрлэх гэж яваа юм биш биз дээ? гэж асуув. 

	— Тэгэх л шахаж байна гэж Мишка шазруун янзтай уруул жимийн хариулав. 

	Громовын хашааны том хаалганы дэргэд очоод зогсолгүй, ууттай тамхиа авахаар хармаа руугаа гараа хийж, аруу таруу барилга байшинтай цэлгэр том хашаа, гэрийн нь цонхыг тун соргог ажив. 

	Кирилл Громовын ээж үүдний гонхноос жижигхэн хэрчсэн тэжээлийн хулуутай төмпөн гэдийтэл өргөөд гарч ирлээ. Мишка түүнтэй хүндэтгэн мэндлээд довжоо өөд алхав. 

	— Эгч гуай, Кирилл гэртээ бий юу?

	— Бий бий, орооч гээд эмгэн зам тавьж өгөв. 

	Мишка харанхуй гонх руу орж бүрэг харанхуйд хаалганы бариулыг тэмтрэв. 

	Том өрөөний хаалгыг Кирилл өөрөө нээж өгөөд, бөгсөөрөө ухрав. Сахал үсээ толийтол хуссан бага зэрэг халамцуу Кирилл малийтал инээмсэглэн Мишкаг түр зуур шинжин ажиглаад энгийн байдлаар:

	— Бас нэг цэрэг эр ирлээ! Орооч, Кошевой, суу айлчил. Би энд балга тагш юм ууж сууна... гэлээ. 

	— Талх давс, бас тэгээд амттай хундагатай дайралдав байна гээд Мишка гэрийн эзний гарыг атган ширээнд суугаа зочдыг ажиглав. 

	Таарамжгүй үед ирсэн нь илт байлаа. Михаилын үл таних ханхгар цээжтэй нэг казак урд талын буланд налайж сууснаа Кирилл өөд нэг юм асуух янзтай хараад, архитай аягыг түлхэж холдуулав. Ширээний нөгөө талд суугаа Коршуновын холын садан Ахваткин Семен, Михаилыг хармагцаа хөмсөг зангидан харц буруулав. 

	Гэрийн эзэн Мишкаг ширээнд урилаа. 

	— Урьсанд баярлалаа. 

	— Үгүй, чи суу л даа, битгий урвалзаад бай, бидэнтэй жаахан уу л даа. 

	Мишка ширээнд сууж гэрийн эзний гараас аягатай нэрмэл аваад:

	— Кирилл Иванович, чиний сайн явж ирсэнд гэж толгой дохив. 

	— Баярлалаа. Чи чинь армиас ирээд удаж байна уу?

	— Аль эрт. Айл гэр ч болж амжлаа. 

	— Айл гэр болж авгай хүүхэн авч амжсан гэнэ ээ? Чи яагаад уухгүй маяглаад байна? Уучхаач!

	— Уухгүй. Би чамтай уулзах ажилтай ирлээ. 

	— Тэрийг ч больё! Чи битгий тэгж наргиад бай! Одоо би ажлын тухай юу ч ярилцахгүй. Өнөөдөр би найзуудтайгаа наргиж байна. Хэрэв чи ажилтай бол маргааш ир. 

	Тэгэхэд нь Мишка ширээний араас босож санаандгүй тайван инээмсэглэн:

	— Нэг их ажилсаад байх юм биш, гэхдээ яаралтай юм. Ганц минут гадаа гарч уулзъя гэв. 

	Кирилл нямбайлан мушгисан хээр сахлаа илбэн хэсэг зуур дуугүй байснаа босож:

	— Энд хэлчих юм биш үү? Цуг байгаа улсаа хаяж гарахын хэрэг юу байна? гэв. 

	— Үгүй, гаръя гэж Мишка даруу боловч шаардангуй янзаар хэллээ. 

	— Наадахтайгаа гараач, юуг нь наймаацалдаад байсан юм бэ? гэж Мишкагийн үл таних ханхгар цээжтэй казак хэлэв. 

	Кирилл дургүйхэн галын өрөө рүүгээ орж, пийшингийн дэргэд юм хийж байсан эхнэртээ:

	— Катерина, чи түр гарчих гэж шивнээд өөрөө вандан дээр сууж, — За ямар ажил гараа вэ? гэж шулуухан асуулаа. 

	— Чи гэртээ ирээд хэд хонов оо?

	— Юу болоо вэ?

	— «Гэртээ хэд хонов оо?» гэж байна. 

	— Дөрөв хонож байх шиг байна. 

	— Хувьсгалт хороонд очсон уу?

	— Одоогоор очоогүй байгаа. 

	— Тэгвэл Вёшкийн цэргийн хороонд очъё гэж бодож байна уу?

	— Чи ингэхэд юу л гэх гээд байна даа? Ажлаар ирсэн юм бол тэр ажлаа яриач. 

	— Би ажил л ярьж байна. 

	— Тэгвэл чи битгий хуцаад бай! «Бурхангүй газар бумба галзуурна» гэгчээр чи юу болоод, би чамд тайлан тавих ёстой болж байна?

	— Би хувьсгалт хорооны дарга. Ангиас авчирсан үнэмлэхээ үзүүл. 

	— Аа тийм бий! гэж Кирилл уртаар дүлж хэлээд мангар нь сэргэсэн догшин нүдээр Михаилын эгц өөдөөс ширтэж, — Чи чинь ингэж тийш нь аваачих гэж байгаа вий! гэв. 

	— Тийм ээ, тийш нь. Үнэмлэхээ аль!

	— Өнөөдөр Зөвлөлд очно, тэгэхдээ аваачъя. 

	— Одоо өг!

	— Нэг газар хийж орхисон юм сан. 

	— Ол. 

	— Үгүй, одоо би эрэхгүй. Михаил, чи яв, битгий хэрүүл хийх гээд бай. 

	— Чи бид хоёрын хэрүүл ердөө товчхон... гээд Мишка гараа баруун хармаандаа хийж, — Хувцасла! гэв. 

	— Михаил, чи зүгээр бай! Надад гар хүрээд дэмий вий... 

	— Явъя гэж байна чамайг!

	— Хаашаа?

	— Хувьсгалт хороо руу. 

	— Нэг л дургүй хүрээд байх шив гээд Кириллийн царай цонхийсон боловч даажигнасан янзтай инээмсэглэв. 

	Мишка зүүн тийшээ найгасхийгээд хармаанаасаа нагаан гаргаж гохыг нь сойгоод:

	— Чи явах уу, үгүй юү? гэж аяархан асуулаа. 

	Кирилл юу ч дуугаралгүй том өрөө рүү алхахад Мишка замыг нь хааж, нүдээрээ үүдний гонх руу заав. 

	— Найзууд аа? Намайг чинь энд баривчилж байх шиг байна! Архиа надгүйгээр ууж дуусгаарай! гэж Кирилл жирийн маягаар чанга хэллээ. 

	Том өрөөний хаалга дэрхийн онгойж Ахваткин босго алхан гарч ирснээ өөр лүү нь чиглүүлсэн нагааныг хараад зогтусаж хаалганы цаагуур шалавхан нуугдав. 

	— Яв гэж Мишка Кириллд тушаав. 

	Кирилл тэнтэр тунтар алхлан хаалганы бариулаас алгуурхан барьснаа гэнэт харайгаад гонх руу орж гадаа хаалгыг тасхийтэл хаагаад довжоон дээрээс үсэрч буув. Түүнийг хашаа дундуур цэцэрлэг рүү бөгтийн гүйх хооронд Мишка хоёр удаа буудаад оносонгүй. Мишка алцайж зогсоод зүүн гарынхаа тохойг нугалан нагааны гол төмрийг тавьж байгаад нарийн шагайлаа. Гурав дахь буудлагын дараа Кирилл бүдэрч ойчих шиг болсон боловч дорхноо сэхэж, сүлжмэл хайсыг харайж давав. Мишка довжоон дээрээс бууж гүйлээ. Түүний хойноос байшин дотроос винтовын огцомхон дуу тасхийлээ. Урд талын саравчны шохойдмол хананы шаврыг сум өм цохиж цайвар шавар бутран унав. 

	Кирилл хөнгөн шингэн нь аргагүй хурдан зугтаж түгдгэр нуруу нь алимын саглагар модон дундуур гүрэлзэн гүйнэ. Мишка бургасан хайс дээгүүр харайн гарч хэвтээд зугтаж яваа Кириллийг хоёр удаа буудсанаа, байшин руу эргэж харав. Гадаа хаалгыг тэр аяар нь дэлгэж, довжоон дээр Кириллийн ээж зогсоод цэцэрлэг рүү саравчлан харж байв. «Түүнийг үг дуугүй, дор нь буудаж орхидог байжээ» гэж Мишка бухимдан бодлоо. Бургасан хайсны хажууд ажиглан хэдэн минут хэвтэж, өвдгөндөө наалдсан шаврыг яаралгүй цэвэрлэчхээд босож хайсан дээгүүр арай гэж даваад, нагааныхаа амыг доош нь харуулан барьсаар байшин руу очлоо. 

	 

	 

	V

	 

	Кирилл Громовын хамт Ахваткин, бас Громовынд очиход Кошевойн харсан нөгөө танихгүй хүн алга болсон байлаа. Тэр шөнө гацаанаас дахиад хөөр хүн алга болжээ. Вешенскээс Татарск гацаанд Донын онцгой комиссын бяцхан отряд ирж, казакуудын зарим нэгийг баривчилж, цэргээс үнэмлэх бичиггүй ирсэн дөрвөн хүнийг Вешенскийн торгуулийн ротод хүргүүлэв. 

	Кошевой бүхэл өдөржингөө хувьсгалт хороонд сууж харуй бүрий болоход гэртээ харьж, сумласан винтовыг орныхоо хажууд тавьж дэрэн дороо нагаанаа хийгээд хувцастайгаа унтдаг боллоо. Кириллтэй муудалцсанаас хойш гурав дахь хоног дээрээ Дуняшкад:

	— Хоёулаа үүднийхээ гонхонд унтъя гэхэд Дуняшка:

	— Яах нь вэ? гэж гайхжээ. 

	— Цонхоор буудчихаж магадгүй. Ор маань цонхны хажууд болохоор. 

	Дуняшка юу ч хэлсэнгүй ороо үүдний гонхонд зөөж тавиад үдэш нь:

	— Ингэж аймхай туулай шиг амьдрах юм болж байна уу? Өвөл болоход бид бас гонхондоо байсаар байх уу? гэв. 

	— Өвөл болтол хаа байсан юм, одоохондоо ингэж байхаас. 

	— «Одоохондоо» гэдэг чинь хэзээ болтол гэсэн үг вэ?

	— Кирюшкаг намнатал. 

	— Тэр чамд тэгж толгойгоо тавьж өгөх вий дээ!

	— Тавьж өгөх цаг ирэх байх аа гэж Мишка ам бардам хэлэв. 

	Гэтэл Мишкагийн бодсоноор болсонгүй. Найзуудтайгаа хамт Донын цаад руу оргосон Кирилл Громов Махног ойртож яваа тухай сонсоод Донын баруун биед гарч Махногийн дээрэмчдийн түрүүчийн отрядыг байрлаж байна гэж дуулдсан Краснокутск суурин руу очжээ. Громов шөнө гацаандаа очиж гудамжинд Прохор Зыковтой санамсаргүй дайралдаад Кошевойд гүнээ мэхийн ёсолж, удахгүй айлчилж ирнэ гэж уламжлахыг тушаажээ. Кириллтэй ярилцсанаа Прохор өглөө нь Мишкад дуулгав. 

	Мишка яриаг сонсоод:

	— Яах вэ, ирж л байг. Нэг удаа мултарсан, хоёр дахь удаагаа мултрахгүй вий. Тиймэрхүү улстай яаж харилцвал таарахыг Кирилл надад зааж өгсөн. Түүнд нь би баярлаж явдаг юм гэж Мишка хэллээ. 

	— Махно үнэхээр Дээд Донын тойргийн нутагт нэвтрэн оржээ. Коньков гацааны дэргэд болсон түргэн зуурын тулалдаанд тэднийг Вешенскээс тосгуулж очуулсан явган батальоныг бут цохижээ. Гэвч тэр бээр тойргийн төв рүү орсонгүй, Миллеровын өртөө рүү хөдөлж, хойхнуур нь төмөр зам огтлон гарч, Старобельскийг чиглэн оджээ. Хамгийн идэвхтэй цагаан гвардийн казакууд Махнод очиж нийлсэн боловч тэдний олонх нь байдлыг ажиглан гэр орондоо үлджээ. 

	Кошевой гацаанд болж байгаа бүхнийг анхааралтай ажигласаар нөгөө л сонор соргог янзаараа байж байлаа. Гэтэл Татарск гацааны амьдрал төдий л аятай биш байжээ. Юм хум дутагдах болгонд хүмүүс Зөвлөлт засгийг амны зоргоор хараацгаана. Эд хэрэглэгчдийн нэгдсэн нийгэмлэгийн (ЭХНН) саяхан байгуулсан умгар жаахан мухлагт бараг юу ч байхгүй байв. Саван, чихэр, давс, керосин, чүдэнз, мохоор, тэрэгний тос зэрэг хамгийн наад захын зүйлс худалдаанд байхгүй, ханхай хоосон тавиур дээр нь гагцхүү Асмоловын өндөр үнэтэй папирос, гэр хогшлын бага сага бараа өнчирч хэвтэвч авах амьтан хэдэн сараар ч гардаггүй байв. 

	Шөнөдөө керосины оронд шахсан шар тос, өөхөн тос дийзэнд шатааж, мохоорын оронд өөрсдөө тарьж ургуулсан навчин тамхи татацгаана. Чүдэнз байхгүйд цахиур чулуу, төмрийн дархнуудын гар хурууны үзүүрээр хийсэн ган хэт өргөн хэрэгцээнд орлоо. Уулыг хурдан асдаг болгох гэж наран цэцгийн үнстэй усанд буцалгавч дадаагүй болохоор гал гаргана гэдэг амаргүй байв. Тамхичдын аль нэг гудамжинд дугуйрч бөөгнөрөөд зэрэг зэрэг оч үсчүүлэн хэт цохиж, аль муухайгаар хараацгаан «Зөвлөлт засаг, гал өгөөч!» гэцгээж байхыг үдэш Хувьсгалт хорооноос гэр лүүгээ харьж явахдаа Мишка нэг бус удаа ажиглажээ. Тэгж байгаад хэн нэгний нь хуурай уул авалцан ноцоход цөмөөрөө улалзсан цогийг зэрэг зэргээр үлээж тамхи асаагаад таг дуугүй явган сууцгаан шинэ сонин хачныг ярилцдаг байв. Тамхи ороох цаас ч байсангүй. Сүмийн манааны газраас үхсэн, төрсөн, гэр бүл бологсдын дансыг хулгайлж, тамхи ороож дуусаад айлуудын юу байсныг хүүхдүүдийн хуучирсан суралцах дэвтэр, өвгөчүүлийн ном судрыг хүртэл хамж эхлэв. 

	Прохор Зыков л хуучин Мелеховынхны хашаа хороогоор үргэлж шахам орж явдгаараа Михаилаас тамхи ороох цаас зөндөө олж:

	— Эхнэрийн маань авдрын таглаанд хуучин сонин наалттай байсныг хуулж аваад тамхи ороочихсон. Бурхны шинэ сургаал гэсэн тахилгын судар байсныг бас тамхи ороочихсон. Хуучин сургаалыг ч татаж орхисон. Тэр сургаалуудыг хутагт хувилгаад даанч жаахан бичжээ... Авгайд маань бас бүх үхсэн амьд, төрөл төрөгсдийг жагсааж бичсэн нэг угийн бичиг байсныг татаж орхив. Одоо ер нь байцайны хальс татдаг юм уу, эсхүл даливс нухаж цаас хийдэг юм бил үү? Үгүй, Михаил, чи ямар ч байсан сонин аль. Би тамхи татахгүй байж чадахгүй. Би урьд германы фронтод байхдаа ногдол талхаа нэг удаа мохоорын наймны нэгээр сольж билээ гэж гуниглан ярив. 

	Энэ намар Татарск гацааны амьдрал даанч өөдгүй... Хамар тэрэгний нь дугуй тосгүй хяхнаж, сур аргамж, гутал хувцас давирхайн тосгүй хатаж хагараад, хамгийн хэцүү нь давс олдохгүй байв. Татарынхан Вешенск орж таван фунт давсыг тарган хониор худалдаж авч ирээд Зөвлөлт засаг, эвдрэл сүйрэл хоёрыг зад хараацгааж байв. Тэр мондийн давс Михаилыг олон удаа зовоолоо... Нэг өдөр Зөвлөлд хэдэн өвгөчүүл ирж, даргатай тун ёсорхуу мэнд усаа мэдэлцээд малгайгаа авч вандан дээр сууцгаажээ:

	— Ноён дарга аа, давс байдаггүй гэж нэг нь хэлэв. 

	— Одоо ноёд байхгүй болсон гэж Мишка залруулахад цаад өвгөн:

	— Уучлаарай та, дандаа хуучин дадсанаараа бурчхаад.... Ноёдгүй аж төрж болно, харин давсгүй чинь тун горьгүй байна гэв. 

	— Ингэхэд, өвгөчүүл, яая гэж бодож байна даа?

	— Дарга, чи давс авчруулах талаар яриач. Манычаас үхэр тэргээр тээлтэй биш. 

	— Би энэ тухай тойрогт илтгэсэн. Тэнд мэдэж байгаа. Удахгүй авчрах ёстой юм сан. 

	— «Бухын доодхыг сахиж үнэг турж үхнэ» гээч болох нь гэж өвгөчүүлийн нэг газар шагайн хэлэв. 

	Тэгэхэд Мишкагийн уур гэнэт шатаж ширээний араас ухасхийн босоод, минчийн улайтал уурлан хармаануудаа урвуулж эргүүлээд:

	— Надад давс алга. Харахгүй юу? Би давс өвөртөлж явдаггүй. Улаан махнаасаа ургуулж өгөлтэй биш та нарт өвгөчүүл, ойлгов уу? гэж зандарлаа. 

	Долир өвгөн Чумаков хэсэг зуур таг чиг байснаа бүх улсыг ганц нүдээрээ гайхсан янзаар хараад:

	— Энэ давс хаа орчихдог юм бэ? Урьд хуучин засгийн үед хэн ч давсны тухай үг яриа гаргадаггүй, давс гэж овоолоостой хэвтэж байдаг сан. Одоо болоход чимх давс ч олдохоо болилоо... гэхэд Мишка бүр тайвширч:

	— Үүнд манай засаг огтхон ч хамаагүй, үүний буруутан нь нэг л засаг, та нарын хуучин кадетын засаг л байхгүй юу! Тэр л хамаг юм сүйтгэж орхиод давс тээх ч юмгүй болголоо. Бүх төмөр зам эвдэрч, бас бүтэн вагон ч алга боллоо... гэв. 

	Цагаантнууд ухрахдаа улсын эд хөрөнгийг яаж устгаж, үйлдвэр заводыг дэлбэлж, агуулахыг яаж шатаасныг Мишка өвгөчүүлд зөндөө ярьж өглөө. Тэдгээрийн заримыг Мишка дайны үед өөрөө үзэж харсан, заримыг сонссон байв. Харин бусдыг нь бол дотно Зөвлөлт засагт дургүйцдэггүй болгох ганц зорилгоор санаанаасаа зохиож байгаад урсгаж тавьжээ. Зөвлөлт засгаа зэмлэл буруушаалаас хамгаалахын тулд гэм хоргүйхэн худлаа ярьж, арга заль зохиохдоо «Муусайн нохойнуудыг жаахан давсалж орхивол онц их гай болохгүй биз. Эд нар тэр аяараа нохойнууд юм чинь, тэглээ гээд засрах биш, харин бидэнд л ашиг болно» гэж бодлоо. 

	— .... Энэ буржуй нарыг та нар гар хурууны үзүүрээр хийж орхисон юм гэж бодож байна уу? Тэд тийм тэнэг улс биш! Тэд бүх Орос орны чихэр, давсны нөөцийг өчнөөн төчнөөн мянган пүүгээр хурааж, Крым рүү тээж аваачаад тэнд галт онгоцонд ачиж, өөр оронд худалдахаар аваад явчихсан байхгүй юу гэж байгаад Мишка нүдээ бүлтийлгэн сүртэй гэгч ярилаа. 

	— Тэд бас мазут хүртэл аваад явчихсан байх нь уу? гэж Долир Чумаков үнэмшихгүй байгаа янзтай асуулаа. 

	— Өвгөө, чи өөрт чинь үлдээсэн гэж бодож байна уу? Тэдэнд чи нийт хөдөлмөрчин ардын нэг адил онцын их хэрэгцээгүй вий. Тэд мазутыг хэнд худалдахаа мэднэ! Энд ард түмнийг өлбөрч үхүүлэхийн тулд тэд болж л өгвөл цөмийг хуу хамаад явах байсан гэхэд нэг өвгөн зөвшөөрч:

	— Энэ ч аргагүй тийм шүү. Баячуул гэдэг улс идэж ханах биш. Хэзээ язаанаас хүн гэгч баяжих тусмаа харамч болдог хойно, Вёшкад нэг худалдаачин анхны ухралтаар хамаг юмаа ачиж, бүх эд хогшлоо хуруу ороох утас үлдээлгүй хамж аваад, улааныхныг бүр тулаад ирэхэд ч хүртэл хашаанаас ховхорч гарч чадахгүй, нэхий дээл өмсчихсөн гэр дотуураа бөгцгөнөн гүйж хананд байсан хадаасыг хүртэл бахиар сугалж авч байсан. «Муу ёрынхонд ганц ч хадаас үлдээхээс дургүй хүрч байна» гэж үглэж байж билээ. Ингээд үзэхэд тэд мазутыг ч аваад явах улс байгаа юм гэв. 

	— Ингэхэд ер нь давсгүй яах юм болж байна ай? гэж ярианы шувтаргад өвгөн Максаев сайн санааны үүднээс асуулаа. 

	— Манай ажилчид удахгүй давс шинээр малтаж гаргана. Харин одоохондоо Маныч руу хөсөг хөдөлгөж болно биз дээ гэж Мишка болгоомжтой зөвлөв. 

	— Улс амьтан тийшээ явахаас дургүйцээд байна. Тэнд чинь халимагууд муухай аашилж, нуураас давс авхуулахгүй, үхэр малыг дээрэмдэж булаагаад байна. Миний нэг танил тэнд очоод ганц ташууртайгаа буцаж ирлээ. Великокняжск суурины цаахнатай шөнө буутай гурван халимаг хүрч ирээд үхрүүдийг мулталж өөрт нь хоолойгоо зааж, — «Өвгөн гуай, бүү дуугар, дуугарвал үхлийн муугаар үхнэ шүү... » гэж хэлжээ. Тийм газар яаж очих юм!

	— Хүлээзнэж суухаас биш гэж Чумаков уртаар шүүрс алдав. Өвгөчүүлтэй Мишка арай гэж ам хэлээ ололцсон боловч гэртээ бас л давсны улмаас Дуняшкатай томоохон яриа үүслээ. Ерөөсөө тэр хоёрын харилцаа нэг л таарч нийлэхгүй байв... 

	Энэ нь Прохорын дэргэд Григорийн тухай яриа гарсан тэр нэг дурсгалт өдрөөс эхэлжээ. Уг нь шалихгүй маргаан байсан ч гэсэн мартагдсангүй. Нэг үдэш Мишка хоол идэж суугаад:

	— Авгай, шөл чинь огт давсгүй юм байх шив. Ширээн дээр багадуулаад, нуруун дээр нь ихдүүлнэ гэгч болоо юу? гэж хэлчихжээ. 

	— Энэ засгийн үед ч ихдүүлнэ гэдэг байхгүй байх аа. Манайх аль хэр давстай үлдсэнийг чи мэдэж байна уу?

	— Хэдий хэр байгаа юм бэ?

	— Хоёр атга. 

	— Базаахгүй хэрэг байна даа гэж Мишка санаа алдав. 

	— Ажилтай сайн улс аль зун Маныч орж давс авчирцгаасан, чамд тэр тухай бодох ч зав байсан биш гэж Дуняшка зэмлэв. 

	— Би ямар элэнцгээрээ явах байсан юм бэ? Нийлээд жил болоогүй байж чамайг хөллөөд явах эвгүй, үхэр бяруу гэж өөдтэй юм алга... 

	— Чи наад тоглоомоо тат! Давсгүй хоол гудрахлаар яаж тоглохыг чинь харъя!

	— Чи юу болоод надад агсраад байгаа юм бэ? Үнэндээ би чамд давс газрын хаанаас олж өгөх юм бэ? Та нар гэж янзын улс... Үхэж байсан ч аль л гэж байх. Энэ муухай үхэж далд орсон давс байхгүй юмыг яах юм бэ?

	— Хүмүүс үхэр тэргээр Маныч ороод л байх юм. Тэд одоо давстай устай, тэгэхэд бид л үлбийсэн юм зажилж суух, таарч дээ... 

	— Дуня минь, яаж ийгээд дөнгөе. Удахгүй давс авчрах ёстой. Давс шиг их юм манайд байхгүй байх аа. 

	— Та нарын юм болгон их байдаг хойно. 

	— Та нарын гэдэг чинь хэнийх болж байна аа?

	— Улааных. 

	— Тэгвэл чи, ямрынх вэ?

	— Ямар л байна, тийм л байгаа биз. «Манай хамаг юм элбэгшинэ, цугаараа баян цатгалан амьдарна... » гэж бурж бурж орхиод шөл амтлах ч давсгүй, та нарын нөгөө баялаг ийм л байж таарна! гэхэд Мишка эхнэрээ айсан нүдээр харж царай нь цонхийгоод:

	— Дуняха, чи юу болж байна. Чи юу ярьж байна, ингэж ярьж болдог юм уу? гэлээ. 

	Гэтэл Дуняшкагийн муухай зан хөдөлж уур нь хүрч царай нь цонхийгоод:

	— Тэгвэл ингэж болдог юм уу? Чи юу болоод нүд амаа бүлтэлзүүлээд байгаа юм бэ? Чи дарга нь санаатай юм бол давсгүйгээс хүмүүсийн буйл хавдаж хөөгөөд байгааг мэдэж байна уу? Хүмүүс давсны оронд юу идэж байгааг чи мэдэж байна уу? Хужир шүүтэй шороо малтаж, Нечаевын довын цаад хонхрын шороог шөлөнд хийж идэж... Энэ тухай чи сонссон уу? гэж зандачлаа. 

	— Байз, чи битгий орилоод бай, сонссон... Тэгээд юу гэж? 

	Дуняшка арга барагдсан янзтай гараа савж:

	— Цаашдаа яах юм болж байна аа? гэлээ. 

	— Яаж ийж байгаад тэсэж л үзэхээс биш яах вэ дээ?

	— Чи л тэсээрэй!

	— Би ч тэснэ л дээ, харин чи... Харин чиний л, танай Мелеховынхны удам угсаа тар нь танигдаж... гэхэд Дуняшка:

	— Ямар удам угсаа байдаг билээ?

	— Хувьсгалын эсэргүү удам л байгаа биз? гэж амандаа гүнгэнэн хэлээд Мишка ширээний дэргэдээс бослоо. Тэгээд авгайнхаа өөдөөс эгцлэн харалгүй газар шагайж уруул нь чичиргэнэн, — Дахиад ингэж яривал чи бид хоёр нэг дор байж чадахгүй гэж мэдээрэй! Чи эсэргүү юм ярьж... гэв. 

	Дуняшка дахиад адрах гэтэл Мишка ширээ татаж хялайгаад нударга зангидан гар далайж:

	— Дуугүй бол!.. гэж чахруун гэгчээр зандрав. Дуняшка огт айсангүй. Мишкагийн янзыг үзэж халз ширтэн зогссоноо хэсэг болоод овоо тайвширч хөгжүүн байдлаар:

	— За за, яршиг, шал дэмий юмнаас болж маргалдах... Давсгүй ч гэсэн болох л байлгүй! гээд дуугүй болсноо Мишкагийн шохоорхон дурладаг намуун инээвхийллээрээ инээж, — Мишка, битгий уурла! Мань мэтийн эхнэр хүүхнүүдэд тэр болгон уурлаад байвал наад зүрх чинь дийлэхээ болино. Хун ууртаа юу ч хэлж болно... Чи цайгаа уух уу, эсхүл чамд тараг бүрж өгөх үү? гэв. 

	Дуняшка хэдийгээр нас залуу боловч амьдралын туршлага сууж, хэрүүлийн ямар үед нь ярдаглаж, аль үед нь зөөлөрч ухрах хэрэгтэйг мэддэг болсон байлаа... 

	Үүнээс хойш хоёр долоо хоног болоод Григорийгоос захидал ирлээ. Врангелийн фронт дээр шархтсан биеэ эдгэрэхлээр цэргээс халагдах байх гэж бичсэн байв. Дуняшка захидлын агуулгыг нөхөртөө сонсгоод:

	— Миша, ахыг гэртээ ирэхлээр хоёулаа яаж амьдарна даа? гэж болгоомжтой гэгч туршин асуулаа. 

	— Манайд очно. Григорий, яах вэ, ганцаараа эндээ байна биз. Хөрөнгөө хувааж авна. 

	— Бид цуг байж амжихгүй. Ах лав Аксиньяг гэртээ авчрах байх. 

	— Болж өгвөл ахтай чинь нэг гэрт байхгүй л юм сан гэж Мишка шууд хэллээ. 

	Дуняшка гайхсан янзтай хөмсгөө солбилзуулаад:

	— Яагаад? гэж асуулаа. 

	— Чи мэдэж байгаа шүү дээ. 

	— Григорийг цагааны цэрэгт явсан гэж тэр үү?

	— Тийм. 

	— Чи түүнд дургүй... Та хоёр найзууд байсан биз дээ!

	— Түүнийг хайрлах би юу болсон юм! Найзууд байсан, одоо бол бидний нөхөрлөл өнгөрсөн гэв. 

	Дуняшка утас ээрч ээрүүлийн хүрд нэг жигд шажигнаж, утас тасрахад Дуняшка хүрдний дугуйнд гар хүрч зогсоогоод, утсыг сүвэгчлэх зуур нөхөр лүүгээ харалгүйгээр

	— Түүнийг ирэхлээр казакуудад алба хааж байсан гэж ямар нэг юм болохгүй байгаа гэж асуулаа. 

	— Шүүхэд, цэргийн шүүхэд өгнө. 

	— Ямар ял заадаг бол?

	— Түүнийг би яаж мэдэх вэ, би ямар шүүгч биш. 

	— Буудан алах ял ч зааж магадгүй юу? гэхэд Мишка, Мишатка, Полюшка хоёрын унтаж байгаа ор луу харж тэр хоёрын жигдхэн амьсгалж байгааг чагнаад намуун дуугаар:

	— Магадгүй гэж хариулав. 

	Дуняшка дахиад юу ч асуусангүй. Өглөө үнээгээ саачхаад Аксиньягийнхаар орж: 

	— Удахгүй Гриша ирнэ. Чамайг би баярлуулах гэж ирлээ гэв. 

	Аксинья дув дуугүй тогоотой усыг тавиур дээр тавиад хоёр гараараа элгээ дарав. Түүний царай ягааран баярлаж байгааг хараад Дуняшка:

	— Харин чи нэг их баярласны хэрэггүй. Түүнийг шүүхэд заавал шилжүүлэх байх гэж манай хүн ярьж байна. Чухам яаж шийтгэхийг бурхан л мэдэж дээ гэв. 

	Уярч баярласан Аксиньягийн харц тэр дорхноо айж хувирав. 

	Аксинья цочиж:

	— Ямар учраас? гэж асуусан атлаа хожимдсон инээдээ барьж чадахгүй уруул нь жуумалзсан хэвээр байлаа. 

	— Бослого хийснийх, юм болгоных. 

	— Худлаа! Түүнийг шийтгэхгүй. Чиний Михаил юу ч мэдэхгүй байж бас нэг их мэддэг хүн гарах нь!

	— Зүгээр ч өнгөрч юу магад гээд Дуняшка хэсэг зуур дуугүй болсноо амьсгаагаа дараад: — Мишка ахад их л ууртай байгаа... сэтгэл зовоод болох биш. Тэглээ гээд хэлж чадахгүй юм! Муу ахыгаа л их өрөвдөх юм! Дахиад шархтжээ... Ийм л өөдгүй амьдралтай хүн юм даа... гэж ярилаа. 

	— Бушуу л ирээсэй, хүүхдүүдийг аваад хаа нэг газар арилах юм сан гэж Аксинья сэтгэл догдлон хэллээ. 

	Тэгчхээд Аксинья толгой дээрх алчуураа авч, дахин нөмөрч, тавиур дээрх сав суулгыг дэмий л цааш нааш тавилж, бургилан догдолсон сэтгэлээ хазаарлан тогтоож чадахгүй үүртэж байлаа. 

	Вандан дээр сууж хуучирч элсэн хормогчийнхоо хуниасыг өвдөг дээрээ дэлгэн оролдох зуур гар нь салганан чичирч байхыг Дуняшка ажиглалаа. 

	Дуняшкагийн хоолой бачимдаж гэнэт уйлмаар болоход:

	— Эжий л Григорийг хүлээж чадсангүй... За би явъя даа. Очиж пийшингээ галлая гэж аяархан хэлэв. 

	Үүдний гонхонд Аксинья сандчин, Дуняшкагийн хүзүүг эв хавгүй үнсэж, бас гарыг нь шүүрч үнслээ. 

	— Баярлаа биз? гэж Дуняшка чичиргэнэсэн нарийхан дуугаар асуухад Аксинья мэлтэлзэн байгаа нулимсаа нуухыг хичээн алиалж татвалзан инээмсэглэмээр болж:

	— Тун ялимгүй, жаахан... гэж хариулав. 

	 

	 

	VI

	 

	Миллерово өртөөн дээр Григорийд улаан цэргийн халагдсан даргын хувьд энгийн уналга олгов. Харин замдаа Григорий Украины слобода бүрд морь сэлгэж явсаар ганц хоногт Дээд Донын тойргийн зах хүрлээ. Хамгийн эхний казак гацаанд очиход Хувьсгалт хорооны дарга, саяхан улаан армиас эгж ирсэн залуухан цэрэг:

	— Нөхөр дарга, та үхэр тэргээр явахаас даа. Манай гацаа уртаашаа ганцхан морьтой, бас тэр нь өрөөсөн хөлгүй. Ухрах үед хамаг морьдоо Кубаньд орхичихсон гэж хэллээ. Тэгэхэд Григорий хуруугаараа ширээ тогшин, шаламгай даргын хөгжүүн нүдийг турших янзтай ширтэж:

	— Доголон мориор чинь гэлдэрвэл хүрчих юм биш байгаа? гэж асуулаа. 

	— Хүрэхгүй. Долоо хоног гэлдрээд ч хүрэхгүй! Та санаа зоволтгүй, манайд алхаатай сайн шарууд бий, бид тэртэй тэргүй Вешенск рүү унаа бас телефоны утас явуулахаас хойш манай энд энэ дайны дараа нэл утас болж гүйцлээ. Танд өгөх уналга энэ л байна. Сольж юүлнэ гэлтгүй, яг гэрт чинь хүргээд өгнө гээд зүүн нүдээ жирвийлгэн инээмсэглэж жоготой гэгч нүд ирмээд, — Танд бид хамгийн сайн шар, залуухан бэлэвсэн хүүхэн хоёроо гаргаж өгье... Манайд зүүдэнд оромгүй нэг айхавтар амьтан бий! Түүнтэй цуг явахад нэг л мэдэхэд гэртээ хүрчихсэн байна. Би өөрөө цэрэгт байсан болохоор энэ бүхнийг тэгээд цэргийн хүний аль гачигдаж хагсахыг мэднэ хойно... гэв. 

	Григорий юу ч дуугарсангүй, замын унаа хүлээнэ гэдэг балай хэрэг, явган явахад хол, ингэхлээр үхэр тэргээр явахаас биш яах вэ гэж эргэцүүлэн бодлоо. 

	Цагийн дараа тэрэг ирлээ. Хуучин муу аралтай тэрэгний дугуй гангинан хяхнаж, хашлаганы ар хөндлийн оронд хугархай мод ёрдойж, эмх замбараагүй дэвссэн өвс нь бөөн бөөнөөрөө унжина. Григорий хариугүй муу тоног сэлтийг үзээд дургүй нь хүрч «Ёстой л хөгшин цэрэг шиг болсон эд байна даа!» гэж бодлоо. Хөтөч бүсгүй шарнуудын хажууд шилбүүрээрээ шавхуурдан алхална. Нээрэн ч яггүй цэвэрхэн, гуналзсан хүүхэн байв. Нэг л гэм нь тэнцүүргүй том мээм түүний биеийн төрх байдлыг жаахан гутааж, бондгор эрүүн дээрх ташуу сорви нь намсаандаа шар будаа шиг жижигхэн алтан шар сэвхтэй залуухан хүрэн бор царайг нь нэг л ёозгүй хөгшрүүлсэн мэт үзэгдэнэ. 

	Тэр бээр алчуураа засах зуур нүдээ аньсхийн Григорийг анхаар алтай ширтээд

	— Чамайг авч явах юм уу? гэж асуулаа. 

	Григорий довжоон дээрээс босож, шинелийнхээ энгэрийг хамхиад:

	— Тийм ээ, намайг. Утсаа ачсан уу?

	— Би яалаа гэж тэр мондийг ачих юм бэ? Өдөр болгон явж ажиллаад зав алга! Эд нарт л гэж би ингэж байх ёстой юм уу? Дуртай бол өөрсдөө тэр утсаа ачна биз, үгүй бол би ханхай тэрэгтэйгээ явна! гэж казак бүсгүй хангинатал хадаалаа. 

	Хөтөч бүсгүй хорооны даргатай чанга чангаар, гэхдээ хал балгүй хэрүүлхсээр ороолттой төмөр утаснуудыг тэргэнд ачиж үе үе Григорийг шинжих байдлаар нүд буландан харна. Дарга нь бэлэвсэн залуу эхнэрийг шохоорхон харсаар цаг үргэлж цаашлуулна. Заримдаа Григорий руу нүд ирмэж: «Манайд ийм л хүүхнүүд байдаг юм! Тэгэхэд чи үнэмшихгүй байсан!» гэж хэлэх шиг болно. 

	Гацааны захад цэлийж цайрантсан намар цагийн налгар тал удтал үргэлжилж, тариалангийн талбайгаас зам дээгүүр хөх утаа манаран хөврөлдөнө. Тариачид талбайгаас цэвэрлэж зайлуулсан хожуул үндэс, гандаж хатсан морин шарилж, олсны зэрлэг ургамлыг шатааж байв. Утааны үнэр Григорийд гунигтай бодол төрүүлж, тэртээ нэг цагт намар орой аглаг талд цэвдэгш хагалж, шөнөдөө харанхуй од мичид гялалзсан огторгуйг ширтэж тэртээ дээгүүр нисэж яваа галууны дууг чагнаж байсан нь санагдлаа... Тэгээд Григорий өвсөн дэвсгэр дээр хавчганан эргэлдэж, хөтөч бүсгүйг хажуугаас нь ажиглаж явснаа:

	— Бүсгүйн нас хэд вэ? гэлээ. 

	— Жар шахаж явна аа гэж бүсгүй өрөөсөн нүдээрээ инээмсэглэн аальгүйтэв. 

	— Нээрэн тоглоом биш, хэл л дээ. 

	— Хорин нэг. 

	— Бас тэгээд бэлэвсэн үү?

	— Бэлэвсэн. 

	— Нөхөр чинь яасан юм бэ?

	— Алуулчихсан. 

	— Удаж байна уу?

	— Хоёр жил боллоо. 

	— Бослогоор тэр үү?

	— Түүнээс хойш, намар болж байхад

	— За тэгээд яаж амьдарч байна даа?

	— Яаж ийгээд л. 

	— Уйдаж байна уу?

	Бүсгүй Григорийг анхааралтай гэгч харснаа алчуураараа уруулаа таглаж инээдээ нуув. Дуу нь шингэрч бүдэгшээд:

	— Би ажилтай үед хэзээ ч уйддаггүй гэж ярих нь нь? л өөр шинэ өнгө аястай болж байв. 

	— Нөхөргүй уйтгартай байгаа биз дээ?

	— Би хадам ээжтэйгээ суудаг, аж ахуйн ажил гэж мундах биш. 

	— Нөхөргүйгээр яаж амждаг юм дээ? гэхэд Григорий руу эргэж хараад хүрэн бор хацар нь ягаарч, нүдний нь харц дүрэлзэн шаргалдуу оч нь буураад:

	— Чи юу л хэлэх гээд байна даа? гэв. 

	— Нөгөөдхийг хэлж байхгүй юу гэхэд бүсгүй алчуураар уруулаа таглаж сунжирсан аялгуугаар:

	— Тэр ч яамай байна аа! Дэлхий ертөнцөд сайн хүн мундсан биш... гэж хэлснээ хэсэг дуугүй болоод: — Би ер нь нөхөртэйгөө эхнэр хүний амьдрал үзэж бараг амжаагүй. Суугаад ганцхан сар болоод байхад цэрэгт аваад явчихсан. Яаж ийгээд тэргүйгээр явж үзэх минь. Харийн залуу казакууд буцаж ирсээр гайгүй болсон, тэгээгүй бол хэцүү байсан. Хөж, халзан! Хөөг! Ингэж л амьдарч сууна даа, хонгор минь! Би ч ийм л амьдралтай хүн гэж ярилаа. 

	Григорий таг дуугүй болов. Ингэж даажигнах байдлаар яриа үүсгэх бараг хэрэггүй байжээ. Тэгсэндээ Григорий харамсав. 

	Тарган бүдүүн шарууд нөгөө л найгасан жигд алхаагаараа гэлдэрнэ. Нэгний нь баруун эвэр урьд хугараад дух руугаа угалзран тахийж ургажээ. Григорий тэрэг дээр түрүүлгээ харж хоёр гараа тохойлдож хэвтээд нүдээ аньсхийн, бага байхдаа, дараа нь том болоод ажилд хөллөж явдаг байсан үхрүүдээ дурсан санав. 

	Тэр үхрүүд цугаараа өнгө зүс, бие бялдар, зан аашаараа өөр өөр, тэр ч байтугай үхэр бүрийн эвэр нь онцлог хэлбэртэй байж билээ. Урьд Мелеховын хотонд бас энэ шар шиг хажуу тийшээ налж унжсан мугалзар эвэртэй нэг бух байсан сан. Ууртай гөжүүн, тэгээд араас нь очихлоор тийрэх гэж дандаа нүднийхээ улаан судас болсон цагаан бөөрийг эргэлдүүлэн хялалзаж байдаг. Ид ажилд гарсан үед шөнөдөө үхэр малыг идээшлүүлэхээр бэлчээхлээр нэг бол гэртээ харьчихдаг, эсхүл, хамгийн зовлонтой нь, ой модонд нуугддаг, үгүй бол хол очиж гуу жалганд хэвтчихдэг байлаа. Григорий мөн ч олон удаа морь унаж бүхэл өдөржингөө хээр талыг нэгждэг байжээ. Алдсан бухыг хэзээ олно гэж бөөн уур цухал болж явахад аль нэг ганганы бүр мухар, нэвтэрч оршгүй өргөстэй буттай ширэнгэд, эсхүл зэрлэг алимын хөгшин саглагар модны сүүдэрт хэвтчихсэн гэнэт дайралддаг. Тэр нь хамагчаа мулталж малын хашааны үүдний уяаг шөнө эврээрээ ольж гараад, Донын г хөвж гатлаад нугаар тэнэдэг ганц эвэртэй чөтгөр байж билээ. Тэр нь тухайн цагтаа Григорийг олон удаа зовоож халааж байжээ... 

	— Энэ долир эвэртэй шар чинь номхон уу? гэж Григорий асуулаа. 

	— Номхон. Юу гэж?

	— Зүгээр л асууж байна. 

	— Өөр хэлэх юм олдохгүй бол ядахдаа «зүгээр» гэж хэлсэн нь овоо л доо гэж хөтөч хүүхэн жуумалзав. 

	Григорий таг дуугүй болов. Урьдын явдал, тайван амьдрал, ажлын тухай, дайнтай холбоогүй бүхний тухай бодож явах нь Григорийд аятайхан байжээ. Яагаад гэвэл энэ долоон жил үргэлжилсэн ужиг дайнд нэгмөсөн залхаж, дайны тухай, цэрэг дайнтай холбоотой ямар нэг хэрэг явдлыг дурсаж санахтай хамт үнэн голоосоо дургүй нь хүрч ой гутах шиг болж байлаа. 

	Григорий байлдахаараа нэг байлдаж ханаад, одоо л нэг ажил төрлөө бодож, хүүхдүүд, Аксиньятайгаа аж төрөхөөр харьж яваа нь энэ ажээ. Хүүхдүүдээ асруулж, байнга сахиулж байхын тулд Аксиньяг гэртээ авчиръя гэж фронтод байхдаа хатуу шийджээ. Түүнийг ч бас нэг тийш нь аль болох түргэн болгох хэрэгтэй байлаа. 

	Григорий гэртээ хариад шинель, гутлаа тайлж, уужуу зөөлхөн шаахай углаж, казакийн заншлаар шалбуур өмдний шуумгийг цагаан ноосон оймсон дотуураа хийж өмсөөд, дулаан хүрэм дээгүүрээ гар нэхмэл тэрлэг нөмрөөд тариалангийн талбайгаар алхална гэж амтархан мөрөөдлөө. Анжисны бариулаас барьж анжис дагаж нойтон чийгтэй шан дундуур хагалж урвуулсан шорооны ус дайсан чийглэг анжисны хутганд хяргуулсан өвс ногооны исгэлэн аагийг ханатал үнэрлэж явбал мөн сайхан сан. Хүний газрын өвс, шорооны үнэр нь хүртэл өмнөө юм. Польш, Украин, Крымд явахдаа агийн зэгэл саарал сэвлэгийг нэг бус удаа алгандаа үнгэлж байж үнэртээд «Нэг л биш дээ... » гэж гиюүрэн боддог байжээ. 

	Гэтэл хөтөч хүүхэн уйдаад яримаар санагдав. Үхрээ шавдахаа больж тухлан суугаад ташуурынхаа суран цацгийг имэрсээр Григорийн бодлогоширсон нүүр царай, дутуу аньсхийсэн нүдийг удтал хулгайн нүдээр ажлаа. «Буурал! сан ч атугай, тийм ч нэг их хөгшин хүн биш юм. Тэгээд ер нь эрваадуу маягийн хүн юм. Дандаа нүдээ аньсхийж явах, яагаад тэгдэг юм бол оо? Өл сөл алдтал аян жинд зүтгүүлж орхисон юм шиг л ядарчихсан байртай... Уг нь ч царай зүсээр бузгай юм. Нэг л гэм нь үс нь дэндүү их бууралтаж, сахал нь ч хүртэл бараг тэр аяараа бууралтжээ. Тэглээ ч гэсэн зүгээр л эр юм. Яагаад ингэж бөөн бодлого болж орхио юм бол оо? Эхлээд алиалж наргимаар болж байснаа таг чиг болж, тэгээд шарын тухай асуусан. Ярих юм олдож өгөхгүй байгаа юм болов уу? Эвгүйрхээд байгаа юм болов уу? Тийм шинж алга. Харцны нь янз зоригтой баймаар. Үгүй, сайн эр, тэгэхдээ нэг л хачин эр юм. За яршиг, эвхийсэн чөтгөр дуугүй л явж байг! Би чамаар нэг их гачигдахгүй! Би ч бас дуугүй явж чадна! Эхнэрийнхээ барааг харах гэж ядаж яваа амьтан байх. Чи, гайгүй, тэгээд дуугүй л явж бай» гэж хөтөч бүсгүй бодлоо. 

	Бүсгүй тэрэгнийхээ хайсыг налж хэвтээд аяархан дуулж эхэллээ. 

	Григорий дээш болж нар өөд харав. Овоо эрт байлаа. Зам харгуй гиюүрэн сахисан ноднингийн хатсан хонгор зулын сүүдэр хагас алхам хэртэй урт байгааг үзээд үдийн хоёр цагаас хэтрээгүй бололтой. 

	Хээр тал үхсэн мэт дуу шуугүй дүнсийж, наран зугуухан халаана. Зөөлөн салхи гандаж шарласан өвсийг үл мэдэг сэрвэлзүүлж, ойр хавьд шувуу дуугарах, зурам шогшрох дуу үл сонстоно. Хүйтэн цэнхэр огторгуйд элээ, бүргэд халин нисэх ч үл үзэгдэнэ. Ганц л удаа зам дээгүүр бүдэг бор сүүдэр гулсан өнгөрч, том далавч сүр сархийх чимээг Григорий өндийж харалгүй сонсов. Наранд гялалзсан цагаан ноолуур бүхий үйсэн цайвар өдтэй тоодог нисэж, наран үл тусах хавцал ам нь бүүдгэр хөөх алсын зэрэглээтэй нийлэлдэн замхарч байгаа тэртээ холын нэг довын хажууд очиж буулаа. Гагцхүү намар орой тэртээ урд талын хуурай өвсөн дээгүүр хамхуул салхинд бөмбөрч яваа нь бараг сонсогдохоор, тийм уйтгартай нам гүм байдгийг Григорий ажигласан байжээ. 

	Зам зах хязгааргүй мэт санагдаж нугачаа хотгороор тахиралдан жалга судаг уруудсанаа дахиад гүвээ хяр өөд өгсөнө. Тэгэвч эргэн тойрныг харахад нөгөө адуун сүргийн бэлчээр аглаг тал л үргэлжилнэ. 

	Григорий ганганы бэлд наалдан ургасан хар агч модны бутыг хачирхан ажив. Түрүүчийн хүйтэн хяруунд жиндсэн навчууд нь унтарч байгаа түүдэг галын цог үнсэн доороос улалзаж байгаа мэт манантсан аранзал улаан өнгөөр улалзана. 

	— Ах гуай, таны алдар хэн гэгч вэ? гэж хөтөч бүсгүй ташуураараа Григорийн мөрийг аяархан нударч асуулаа. 

	Григорий давхийн цочоод эргэж харахад бүсгүй жишүү харчихсан явж байв. 

	— Намайг Григорий гэдэг, харин чамайг хэн гэдэг вэ?

	— Нэргүй гэдэг. 

	— Нэргүй минь, чи дуугүй явбал зүгээр сэн дээ. 

	— Дуугүй явсаар байгаад дургүй хүрчихлээ! Хагас өдөр дуугүй яваар хамаг хэл ам хатаж орхилоо. Гриша гуай, чи чинь ямар янзын хөгжилгүй амьтан бэ!

	— Би хөгжилдөөд яах юм бэ?

	— Гэртээ харьж яваа хүн баяртай хөөртэй байдаг байгаа даа. 

	— Хөгжиж хөөрдөг цаг маань өнгөрчээ. 

	— Үгүй ер, өвгөн хүн болох нь. Чи яахлаараа ингэж залуугаараа бууралтаж орхив оо?

	— Яасан их үгэнд дуртай хүүхэн бэ чи... Амьдрал нь сайдаад бууралтаа биз. 

	— Гриша, чи эхнэртэй юу?

	— Эхнэртэй. Нэргүй, чи ч гэсэн бушуухан нөхөрт гармаар болж дээ. 

	— Яагаад бушуухан байдаг билээ?

	— Чи ер нь дэндүү алиа хүүхэн юм... 

	— Алиалах муу гэж үү?

	— Муу ч бас байдаг. Миний мэдэхээс яг чам шиг ийм нэг алиа бэлэвсэн хүүхэн алиалсаар байгаад сүүлдээ хамар нь уначихсан... 

	— Ээ, бурхан минь, гай байгаа даа! гэж хөтөч бүсгүй аальгүйтэн айж цочсоноо тэр дорхноо дотор нь юм орсон бололтой, — Мань мэтийн бэлэвсэн эхнэрүүд чоно шиг ойд явахаас ч айх юм гэв. 

	Григорийг эргэж харахад хөтөч хүүхэн иржгэр цагаан шүдээ яралзуулан чимээгүй инээж, дээд уруул нь шазвалзан унжсан урт сормуустай нүд нь жоготой гэгч дүрэлзэж байв. Тэгэхэд нь Григорий өөрийн эрхгүй инээмсэглээд гараа халуухан бондгор өвдөг дээр нь тавьж:

	— Азгүй ч жаахан нэргүй юм даа? Хориодхон нартай гэхэд амьдралдаа аягүй сүрхий дагиулж орхиж... гэж өхөөрдөн өрөвдөх байдлаар хэлэв. 

	Гэтэл бэлэвсэн хүүхний хөгжүүн байдал агшин зуур ор мөргүй алга болж, Григорийн гарыг түлхэж, хөмхий атируулан бяцхан цоохор бөрттэй самсаа нь хүртэл тэр аяараа минчийж улайгаад, — Чи гэртээ хариад эхнэрээ л өрөвд. Чамгүйгээр хайрлах хүн надад зөндөө бий! гэлээ. 

	— Байз, чи битгий уурлаад бай! 

	— Чам шиг золигоор яах юм!

	— Би чамайг өрөвдөөд л ингэж хэлж байхгүй юу гэхэд:

	— Чи тэр өрөвч сэтгэлтэйгээ тонил... гээд хөтөч бүсгүй хялбалзаж байгаад эрэгтэй хүн шиг чадмаг сурамгай харааж гарлаа. 

	Тэгэхэд Григорий эгцлэн харж зэвүү нь хүрээд:

	— Үг хэлж болдоггүй байх нь! Чи ийм задарсан хүүхэн бий гэж зандарлаа. 

	— Чи өөрөө ямар вэ? Чи бөөстэй шинель өмсчихсөн мундаг амьтан байх нь. Та нарыг би мэднэ ээ. «Нөхөрт гар» гэж байгаад их юм болж гэнэ. Чи тэгвэл ийм сахил хүртчихээд удаж байна уу? 

	— Үгүй, саявтархан гэж Григорий инээмсэглэв. 

	— Чи тэгвэл юу л гэж надад дүрэм журам уншаад байгаа юм бэ? Надад тийм юм уншдаг хадам ээж бий шүү. 

	— Боль доо чи, тэнэг амьтан юу л гээд дүвчигнээд байгаа юм бэ? Би зүгээр л тэгж хэлсэн юм. Хараач, наад үхэр чинь бид хоёрын ярианд болоод замаас гарчихлаа гэж Григорий эвлэрэнгүй байдлаар хэлэв. 

	Григорий тэрэг дээр тавлан суугаад хөгжилтэй бэлэвсэн эхнэрийг гялавхийн хартал нүдний нь нулимс гүйлгэнэж байгаа үзэгдлээ. «Бас усан нүдэлж байх! Энэ хүүхнүүд гэж дандаа ингэж байдаг улс... » гэж бодоод дотор нь эвгүй болж гэмшлээ. 

	Удалгүй Григорий дээшээ харж, нүүрээ шинелийнхээ энгэрээр хучиж таг нойрсоод харуй бүрий болсон хойно сэрэхэд огторгуйд үдшийн бүүдгэр одод гялалзаж, өвсний сайхан үнэр сэнгэнэж байлаа. 

	— Үхрээ идүүлэх минь гэж бүсгүй дуугарлаа. 

	— Тэгье л дээ, бууцгаая. 

	Григорий өөрөө үхрүүдийг тэрэгнээс мулталж, богцноосоо лаазтай мах, талх гаргаж баахан хуурай шарилж хугалж аваад тэрэгний хажуухантай гал асаалаа. 

	— За хө, Нэргүй минь, уурлахаа больж наашаа сууж юм ид. 

	Бүсгүй галын дэргэд ирж суугаад дуугүйхэн богцноос талх, бас хуршиж шарласан хэрчим өөх гаргалаа. Хоол идэх зуур бараг ярилцсангүй нам тайван өнгөрлөө. Тэгчхээд хүүхэн тэрэг дээр очиж хэвтэв. Харин Григорий галаа унтраахгүйн тулд үхрийн хуурай аргал хийгээд хээрийн байдлаар галын дэргэд хажуулж хэвтлээ. Богцоо дэрлэж, од зурчсан огторгуйг ширтэн удтал хэвтэж, хүүхдүүд, Аксиньягийн тухай бүүр түүр бодсоор зүүрмэглэн унтаж орхижээ.. 

	— Чи чинь унтаж байна уу, үгүй юү? гэж эмэгтэй хүн намуухан асуух чимээгээр Григорий цочиж сэрлээ. 

	Григорий гараа тохойлдон өндийж харахад хөтөч хүүхэн тэрэг дээр хөлөө унжуулчихсан сууж байлаа. Тэрэгний хажуу доор сүүмэлзэн унтарч байгаа түүдэг галын гэрэлд хүүхний царай ягааран туяарч шүд, толгойн алчуурын сүлжмэл цагаан эмжээр нь нүд гялбам гялалзана. Хүүхэн огт муудалцаагүй янзтай мөн л хөмсгөө ширвэлзүүлэн инээмсэглээд:

	— Чи наанаа даарав даа. Газар хүйтэн шүү. Тун их даараад байвал миний өвөрт орооч. Миний дээл ч ёстой нэг дулаахан нэхий дээ! Ирэх үү? гэж байв. 

	Григорий бодож байгаад:

	— Баярлалаа бүсгүй минь, очихгүй. Хоёр жилийн өмнө байсан бол ч яах вэ гэх сэн... Галын дэргэд хөлдчихгүй байлгүй гэж шүүрс алдан хэлэв. 

	Хөтөч хүүхэн ч бас шүүрс алдаж:

	— За яах вэ, дураараа бол гээд дээлээ толгой дээгүүрээ нөмрөв. 

	Хэсэг болоод Григорий босож юм хумаа цуглуулав. Үүрээр Татарск гацаа хүрэхийн тулд явган явахаар шийдлээ. Цэргийн албанаас буцаж ирж байгаа дарга хүн гэгээн цагаан өдөр үхэр тэргээр харина гэдэг Григорийд санашгүй хэрэг байлаа. Тэгж очвол ямаршуу яриа доог болно гэж санана... 

	Тэгээд хөтөч хүүхнийг сэрээж: 

	— Би явган явлаа. Талд ганцаараа хоцрохоос айхгүй биз? гэж асуулаа. 

	— Үгүй дээ, би тийм аймтгай нь биш. Тэгээд энд гацаа ойрхон бий. Харин чи харина гэхээс тэсэж байж чадахгүй нь уу? 

	— Яг таажээ. За баяртай, Нэргүй минь, нэг их уйлж унжих хэрэггүй! 

	Григорий замд орж шинелийнхээ захыг босгов. Сормуус дээр нь цасны анхны ширхэг унав. Салхи хойноос эргэж хүйтэн жаварт цасны үнэр хэзээ язааны дотно танил шиг санагдлаа. 

	 

	Δ

	 

	Кошевой суурин ороод үдэш буцаж ирлээ. Хашааны заалга руу ирж явааг Дуняшка цонхоор хараад хурдан гэгч алчуур нөмрөөд гадаа гарав. 

	Бага хаалганы хажууд юу гэх бол гэж санаа зовсон янзтай нөхрөө ширтэн: 

	— Гриша өнөө өглөө ирсэн гэхэд, 

	— Чамд л сайхан юм болж дээ гэж Мишка тогтуун байдлаар бага зэрэг даажигнах янзтай дуугарав. 

	Тэгээд Мишка шанаагаа гүрэлзтэл уруулаа тас жимийсээр гэртээ орлоо. Эгчийнхээ шинэ оёсон бошинз өмсөж гоёсон Полющка Григорийн өвөр дээр сууж байлаа. Григорий хүүхдээ аяархан буулгаж тавиад инээмсэглэн, гандаж борлосон том гараа сунган хүргэнээ угтаж ирлээ. Михаилыг тэвэрч үнсэх гэсэн боловч баярлах шинжгүй хүйтэн царайлаад байхад нь больж: 

	— За, Мишка, мэнд сайн уу? гэлээ. 

	— Сайн уу

	— Чи бид хоёр уулзаагүй мөн удлаа. Зуун жил болсон шиг л санагдана. 

	— Нээрэн ч удлаа, Сайн явж ирэв үү?

	— Баярлалаа. Ингэхэд ураг садан болчхоод байна уу?

	— Тийм л боллоо... Яагаад хацар чинь цус болчихоо вэ?

	— Энэ яах вэ, сахлаа яаруу хусаад эсгэж орхисон юм. 

	Тэд ширээнд сууж дув дуугүй хоёр биеэ нэг л хүнийрхүү янзтай ширтэн ажицгаав. Тэр хоёр томхон яриа үүсгэх ёстой байсан боловч одоо шууд эхлэх нь эвгүй байжээ. Михаил биеэ барьж, гэр аж ахуйн тухай, гацаанд гарсан өөрчлөлтийн тухай тайвуухан ярилаа. 

	Григорий анхны сэвсгэр цийлэн цас унасан газар, алимын нүцгэн мөчрийг цонхоор ширтээд Михаилтай ингэж уулзахгүй гэж урьд боддог байснаа саналаа... 

	Удалгүй Михаил гадагш гарч үүдний гонхонд гуранзаар хутга баахан билүүдэж байгаад Дуняшкад:

	— Хүн олж төлөг гаргуулъя. Зочноо дайлдаг байгаа даа. Нэрмэл олж ирээч. Байз хө, Прохорынд очиж, үхэж байгаад ч хамаагүй нэрмэл олж ир гэж хэл. Чамайг бодвол цаадах чинь илүү олно. Ирж хоол ид гэж дуудаарай гэв. 

	Баярлаж гялайсан Дуняшка дув дуугүй нөхрөө баярлан харж «Сайн сайхнаар өнгөрч юу магад... Нэгэнтээ дайтаж дууссан хойно энэ хоёр юугаа булаацалдаа аж дээ? Эднийг бурхан тэнгэр ухааруулж өгдөг ч болоосой!» гэж найдаад Прохорынх руу явлаа. 

	Хагас цаг болоогүй Прохор уухилсаар гүйж ирлээ. 

	— Григорий Пантелевич!.. Хайрт хонгор минь!.. Амьд уулзана гэж огт санасангүй!.. гэж Прохор уйлагнасан чанга дуугаар хашхираад босгонд бүдэрч золтой л хувин дүүрэн нэрмэлээ асгачихсангүй. 

	Тэгээд Григорийг тэвэрч эхэр татан уйлж, гараа зангидан нүдээ арчиж нулимс болсон сахлаа илбэнэ. Григорийн хоолой зангирсан боловч биеэ барьж, сэтгэл догдлон баярласандаа үнэнч туслагчийнхаа ар нуруу руу түс түсхийтэл

	— Ингэж уулздаг байж... Прохор, чамтай уулзсандаа жигтэйхэн их баяртай байна! Өвгөн минь, чи хө нулимс савируулж байна уу даа! Үе мөч чинь суларчихаа юу? Эрэг шураг нь муудчихаа юу? Гар чинь яаж байна? Нөгөө гарыг авгай чинь тайрчхаагүй шиг байна уу? гэж холбоо авцалдаагүй юм шулганав. 

	Прохор нусаа шорхийтэл нийчхээд оодон нэхий дээлээ тайллаа. 

	— Одоо авгай бид хоёр тагтаа шиг л амьтад байна. Хоёр дахь гар минь, харахгүй юу, бүв бүтэн, цагаан польшчуудын тасалсан энэ гар маань ч гэсэн ургаж эхэлж байна. Нээрэн шүү! Жил болоход хумс хуруу нь бий болох байх аа гэж нөгөө л хөгжүүн дүрсгүй байдлаараа хоосон ханцуйгаа савчуулан ярьж гарлаа. 

	Дайн тэднийг жинхэнэ санаагаа инээд ханиадаар халхлан нууж талх, яриа хоёрыг чадлын хэрээр давсалж сургажээ. Тийм ч учраас Григорий мөн л алиалж:

	— Муу хөгшин сэрх, яаж шүү амьдарч байна даа? Яаж харайлгаж байдаг вэ? гэж шалгаалаа. 

	— Өвгөчүүл шиг яаралгүй. 

	— Намайг байхгүйд дахиад л дэлсээгүй биз?

	— Юу хэлээд байна?

	— За яагаа вэ дээ, ноднин өвлийн авч явдаг алтан гургалдай... 

	— Пантелевич! Үгүй та минь! Би тийм гоёлоор юугаа хийх юм бэ? Ганц гартай хүн чинь юу дэлсэж чадах юм бэ? Тэр чинь чам шиг л ганц бие залуу улсын хийдэг ажил... Над шиг амьтан нөгөө муугаа эхнэртээ өгч тослуулаад хайруул тогоо тосолж байхад хүрээд байна... гэв. 

	Нуувчийн хуучин хоёр нөхөд уулзсандаа баясан инээлдэж бие биеэ удтал харцгааж сууснаа Прохор:

	— Бүрмөсөн ирээ юү? гэж асуулаа. 

	— Бүрмөсөн. Нэр бүтэн саллаа. 

	— Чи чинь явж явж ямар гэгчийн тушаал зэрэгт хүрэв дээ?

	— Хороон даргын туслах байлаа. 

	— Яагаад чамайг ийм эрт чөлөөлөөд тавьчихав аа? гэхэд Григорийн царай барсхийгээд:

	— Хэрэггүй л болоо биз гэж товчхон хариулав. 

	— Яахлаараа тэгдэг байна?

	— Бүү мэд. Урьдын нь байдлаас болсон байлгүй. 

	— Чи чинь тэр офицеруудын тусгай хэлтсийн дэргэдэх комиссын шүүлтээр ороод гарсан болохоор урьдын явдал ямар хамаа байдаг билээ? 

	— Аа бүү мэд. 

	— Ингэхэд Михаил хаачив аа?

	— Хашаанд бууц цэвэрлэж байгаа гэхэд Прохор дөтлөн ойртож дуугаа намсгаад: 

	— Платон Рябчиковыг сарын өмнө буудчихсан гэв. 

	— Өө тийм үү? 

	— Яах аргагүй үнэн! 

	Тэгтэл гадаа хаалга дуугарав. 

	— Дараа ярилцъя гэж шивнээд Прохор чангаар: — За тэгвэл, нөхөр дарга, энэ сайхан баяраа тэмдэглэж ууцгаах уу? Михаилыг дуудах уу? гэв. 

	— Дууд. 

	Дуняшка ширээ засаж ахыгаа яаж хүндлэхээ олж ядан өвдөг дээр нь цэвэр алчуур дэлгэж давсалсан тарвастай таваг дөхүүлж өгөөд аягыг нь бараг таван удаа арчив... Дуняшка өөрийг нь «Та» гэж хүндэтгэж байгааг Григорий ажиглаад дотроо инээмсэглэж суулаа. 

	Михаил ширээнд нийлж суугаад эхний үед юу ч дуугарсангүй. Григорийн яриаг анхааран чагнаж тун дурамжхан, бага ууж байлаа. Харин Прохор л дүүрэн дүүрэн аягаар хөнтөрч, улам улаан ягаан болоод ухаа хонгор сахлаа байн байн гараа зангидан шувтарч илнэ. 

	Дуняшка хүүхдүүдийг хооллож унтуулчхаад ширээн дээр том таваг дүүрэн хонины чанасан мах тавьж Григорийд:

	— Ах аа, би Аксиньяг аваад ирье. Та дургүйлхэхгүй биз дээ? гэв. 

	Григорий дуугүй толгой дохив. Бүхэл үдшийн турш түүнийг хүлээж суугааг хэн ч анзаарсангүй мэт Григорийд санагдаж байсан боловч Григорий хаалга тогших бүрд чих тавин хялалзаж байсныг Дуняшка харчихсан байжээ. Дуняшкагийн тэр хэт соргог нүднээс юу ч мултарч чадахгүй байлаа... 

	Прохор хүн булаачих гээд байгаа мэт архитай аягаа барьсаар:

	— Кубанийн нөгөө Терещенко салаагаа командалсаар уу? гэж асуулаа. 

	— Львовын дэргэд алагдсан. 

	— Ай, хөөрхий зайлуул. Мөн ч моринд гарамгай цэрэг юм сан! гэж Прохор яаруу гэгч наманчлаад, Кошевойн шазвалзан инээмсэглэхийг анзааралгүй аягатай архийг юүлэв. 

	— Нөгөө нэг хачин нэртэй яасан бэ? Яагаа вэ дээ, баруун жигүүрийн, ай золиг чинь санаанд орох биш, Май-Борода бил үү дээ? Гармын хажууд польшийн офицерыг тэхий голоор нь цавчиж орхидог бүдүүн том, наргианч украйн, лут хүдэр эрийг санаж байна уу?

	— Азарга шиг үү дээ? Түүнийг пулемётын эскадрон авсан. 

	— Чи морио хэнд өгөө вэ? 

	— Би өөр морьтой байсан. 

	— Хондлой цагаанаа яасан бэ?

	— Сумны үлтэрхийд алагдсан. 

	— Байлдаж яваад уу?

	— Өөр газар байсан юм. Манийг дайсан буудаад уяатайгаа алагдчихаж билээ. 

	— Хайран морь! Мөн ч сайн морь сон! гэж Прохор шүүрс алдсанаа дахиад л аягаа шүүрлээ. 

	Үүдний түгжээ торжигнож Григорий давхийн сочив. Аксинья босго алхмагцаа: «Сайн байна уу?» гэж дуулдахтай үгүйтэй хэлээд, амьсгаадан баясгалантай том нүдээр Григорийг салалгүй ширтсээр алчуураа тайлж эхлэв. Тэгээд ширээ рүү ирж Дуняшкатай зэрэгцэж суулаа. Хөмсөг сормуус, цонхигор цагаахан нүүр дээгүүр нь наалдсан цасны бяцхан ширхгүүд уусан хайлж байлаа. Тэгэхэд нь Аксинья нүдээ тас аньж, нүүрээ алгаараа арчаад уртаар амьсгаа авч уужирсны дараа сэтгэлийн догдлолд автан мансуурсан хүнхгэр нүдээрээ сая Григорийг харлаа. 

	— Найз минь! Ксюша! Бид чинь цуг ухарч, цугтаа бөөс хуурсны хоол болж явлаа... Харин бид чамайгаа Кубаньд орхичихсон, өөр арга даанч байгаагүй! Гээд Прохор аягатай архийг ширээн дээгүүр цалгиулан гоожуулсаар гар сунган өгч, — Григорий Пантелевичийн төлөө уу! Ирсэнд нь баяр хүргэ... Бүрэн бүтэн буцаж ирнэ ээ гэж би чамд хэлээгүй юү. Одоо энэ сууж байна. Наадахаа хорин янчаанаар ав! Тэсхийчихсэн сууж байгааг нь хараач! гэв. 

	— Наадах чинь жаахан балгачихсан юм. Хөрш минь. Чи наадахынхаа үгийг бүү сонс гэж Григорий инээмсэглэн, нүдээрээ Прохор луу заав. 

	Аксинья Григорий, Дуняшка хоёр луу толгой бөхөлзөөд архитай аягыг ширээнээс хөндийрүүлэх төдий өргөв. Аксинья гараа салгалж байгааг хүмүүст харуулахаас айжээ. 

	— Григорий Пантелевич, сайн явж ирсний төлөө, Дуняшка чамд азтай сайхан байгаад чинь баяр хүргэе!

	— Тэгвэл чамд яасан гэж баяр хүргэх юм бэ? Зовсных гэж үү? гэж Прохор Михаилын хажуугаас ёврон тачигнатал инээд алдлаа. 

	Аксинья чихний нь мөг гэрэлтэн ягаартлаа ичиж час улайснаа Прохорыг айхавтар муухай хараад: 

	— Надад ч гэсэн хэмжээлшгүй их... баяртай байгаад минь баяр хүргэж болно! гэж хариуллаа. 

	Тийм эрс шулуун үг Прохорыг нэгмөсөн мухардуулж номхотгов. Тэгээд Прохор:

	— Наадахаа дусал ч үлдээлгүй ууж орхи. Шулуун шударга хэлж чаддаг бол шулуухан уучих л хэрэгтэй! Хүний үлдээсэн шавхруу хурц хутгаар зүрх рүү минь шаах шиг болдог юм гэж гуйлаа. 

	Аксинья айлд удсангүй, ёсыг бодож хэсэг байж байгаад явлаа. Энэ бүх цагийн дотор хайрт хүнээ хэдхэн удаа зэрвэсхэн харж авчээ. Сэтгэл алжаалгүй байж чадахгүй болохоор тэр байдлаа гаднын улсад мэдэгдэхгүйн тулд Григорийгоос нүд буруулан аль болохоор бусад руу нь харж байхыг хичээлээ. Ганцхан удаа босгоны тэндээс хязгааргүй хайр дурлалаа шууд илэрхийлэн харсныг Григорий олж үзсэн болохоор үнэндээ түүгээр хамаг юмаа нэгмөсөн хэлж орхисон байжээ. Григорий Аксиньяг гаргаж өгөхөөр гадаа гарлаа. Хөлчүүрсэн Прохор тэдний араас: 

	— Чи битгий удаарай! Энэ байгаагаа цөмийг ууна шүү! гэж хашхирав. 

	Григорий үүдний гонхонд ороод Аксиньягийн дух уруулыг дуугүйхэн үнсээд:

	— За, Ксюша, ямаршуу сууж байна даа? гэж асуулаа. 

	— Аль бүгдийг хэлж барах вэ... Маргааш очих уу?

	— Очно. 

	Аксинья гэр лүүгээ яарч, ямар нэг хойшлуулшгүй ажилтай юм шиг хурдлан алхалж, гэрийнхээ үүдэнд очмогц сая яарахаа больж, хяхнасан довжоо өөд аяархан өгслөө. Бушуухан гав ганцаараа болж гэнэт олдсон аз жаргалаа эргэцүүлэн бодохыг хүссэн байжээ. Цамц, алчуураа тайлчхаад гэрэл асаалгүй завсрын өрөөнд орлоо. Далавчийг хаагаагүй цонхоор шөнийн бүүдгэр гэрэл тусна. Пийшингийн ар талд хүрэлзгэнэ чанга гэгч тачигнан исгэрнэ. Аксинья харанхуй ч атугай сурсан заншлаараа толины өмнө очсон боловч өөрийгөө харж чадсан гүй. Гэсэн ч үсээ янзалж, торгон цамцныхаа энгэрийн хуниасыг илж засаад, цонх руу очиж ядарсан янзтай вандан дээр нам суулаа. 

	Амьдралдаа олон удаа буруутаж, хүсэл найдвар нь санасанчлан бүтэж өгөөгүй болохоор сая баярласныг мөн л нөгөө эргэлзэж түгших бодол залгаж авсан байж юу магад. Амьдрал минь одоо юу болж таардаг бол оо? Намайг цаашдаа ямар хувь тавилан хүлээж суугаа бол оо? Эмэгтэй хүний энэ гашуун хувь тавилан арай ч хожуу заяаж байгаа хэрэг биш үү? гэх мэтээр бодов. 

	Энэ үдэш сэтгэл санаа нь эцэж ядартлаа туйлдан догдолсон Аксинья цантсан хүйтэн шилэнд хацраа нааж, цасны өнгөнд үл мэдэг цайж гэрэлтсэн шөнийн харанхуйг тайван бөгөөд гиюүрэнгүй нүдээр ширтэн удтал гөлөрч суулаа. 

	Григорий ширээ рүү очиж суугаад хунзаас өөртөө аяга дүүрэн архи хийж нэг амиар хөнтрөв. 

	— Сайхан байгаа биз? гэж Прохор үгэнд дурлав. 

	— Аа бүү мэд. Уугаагүй удлаа. 

	Тэгэхэд Прохор улам итгүүлэх гэж: 

	— Яг л Николай хааны үеийн дарс даа, нээрэн шүү! гээд найгаснаа Михаилыг хүзүүдэж Миша, чи ч энэ мэтийн юмыг мэдэх талаар нялх тугал ус угаадас ялгадаггүйгээс ч долоон дор байж таарна. Харин би бол архи ундааны юмыг айхавтар мэднэ гээч! Миний ууж яваагүй тийм ундаа, архи дарс гэж байхгүй! Бөглөөг авч амжаагүй байхад лонхноосоо галзуу нохой шиг хөөс сахардаг тийм дарс байдаг. Тэнгэр бурхан харж байна! Би худлаа ярихгүй! Польшид бид фронт сэтлээд Семен Михайловичтай хамт цагаан польшчуудын бөөрийг сугалж явахдаа нэгэн баян эзний эдлэнг дайрч эзэллээ шүү. Байшин гэж бараг гурван давхар, хашаатай, мал гэж зай завсаргүй эвэр туурай нь тачигналдаад, хашаа дотор нь есөн шидийн шувуу ёстой л нулимах ч газар олдохгүй гүйлдэж, нэг үгээр хэлэхэд, эзэн хаан шиг л амьдарч байжээ. Манай салааг давхиад ороход тэнд офицерууд биднийг ирнэ гэж огт санаандгүй газрын эзэнтэй найрлаж суусан байхгүй юу. Тэднийг бид цөмийг нь цэцэрлэг дотор, шатан дээгүүр цавчилж, харин ганцыг нь олзолж авав. Их зантай офицер байснаа баригдмагцаа далан таваар бууж сахал үс нь шолхойж унжаад, айсандаа шалчийж орхив. Григорий Пантелевичийг штабт яаралтай дуудаад, бид л дангаараа эзэн сууж үлдэв шүү. Мундаг том ширээтэй доод талын өрөө рүү орцгоосон чинь ширээн дээр юу байсан гэж санана! Бид цугаараа жигтэйхэн өлсөж явсан ч гэсэн шууд идэж ууж эхлэхээс айгаад, дэмий л нүд хужирлацгаалаа. «Дагууд нь хордуулчихсан байдаг болов уу?» гэж бодоцгоов. Олзлогдсон офицер ч чөтгөр шиг юм гөлийчихсөн харж зогсоно. Тэгэхлээр нь «Үүнээс ид» гэж түүнд тушаалаа. Гударч гарлаа. Дурамжхан гударч байна. «Уу!» гэсэнд мөн л ууж байна. Хоол бүрээс их ихээр идүүлж, шилтэй бүгдээс нэг нэг аяга албадаж байгаад уулгалаа. Муухай золиг, тэр олон юм идээд харсаар байтал тэсийж, бидний арааны шүлс гоожиж гарав шүү. Тэгээд офицерыг үхчихгүй байгааг үзээд өөрсдөө цадталаа идэж, хөөсөрсөн дарсыг ч хамраар сагатал ууцгаалаа даа. Нэг харсан чинь офицер дээш доош нь хаяулж эхэллээ. «За даа, баларчээ!. Өмхий санаатай цус өөрөө хортой хоол идээд манийгаа хуурсан байх нь» гэж бодоод нөгөөх рүү сэлэм бариад босоцгоолоо. Өнөөх ч гар хөлөөрөө тэлчилж: «Ноёд минь, би та нарын тушааснаар идээд энэ байхгүй юу, бүү муу сана, зөв зүгээр хоол!» гэж орилов. Тэгэхлээр нь бид дахиад л архидаж гарлаа! Бөглөөг жаахан дарахад л винтовоор буудаж байгаа юм шиг тас няс гэж буудаж, хөөсөрч сахраад хөндлөнгөөс харахад аймшигтай нь яана! Тэр дарснаас болж би шөнө мориноосоо гурван удаа ойчсон гээч! Дөнгөж эмээл дээрээ мордмогц салхи шиг юм аваад шидчих юм. Тийм дарсыг өдөр болгон өлөн элгэн дээрээ нэг аяга уучхаад байвал лав зуу насална. Харин иймэрхүү байвал хугацаатай насаа ч насалж чадах уу даа? Үүнийг ундаа гэж хэлэх үү дээ? Үхсэн хойноо, шал бузар эд! Энэ шиг үхдэлийн муусайн юм уугаад байвал яагаа ч үгүй эрт мажийх вий... гээд Прохор толгойгоороо хунзтай нэрмэл рүү зааснаа, өөрийнхөө аягыг бялхтал дүүргэлээ. 

	Дуняшка унтахаар хүүхдүүдийнхээ том өрөө рүү орлоо. Жаахан байж байгаад Прохор ч бослоо. Найган байж оодон дээлээ эгэлдэрч өмсөөд, — Домбоо орхиё. Хоосон сав барьж явахаас дургүй хүрээд байдаг... Очихлоор авгай маань буулгаж эхэлнэ дээ. Түүнийгээ ч дөнгөдөг эхнэр шүү! Газрын хаанаас тийм хорон хэл амтай болдог байна аа? Би л мэдэхгүй юм! Уучхаад очихлоор, жишээ нь, «Согтуу нохой, гар хөлгүй тийм ийм» гэж байгаад загнахыг яана! Тэгэхэд нь би томоотой аятайхан царайлж байгаад: «Ёлхойсон шулам, нохойн дэлэн, чи согтуу, бас тэгээд өрөөсөн гаргүй нохой хаана үзсэн бэ? Тийм юм гэж нарт ертөнцөд байдаггүй» гэж сэнхрүүлж тавьдаг юм. Нэг муу үгийг нь няцаагаад тавихлаар бас нэгийг гаргаад ирнэ. Түүнийг нь няцаахлаар гурав дахь муу юм хэлнэ гээч. Ингэж уралцсаар байгаад үүр цайлгадаг... Заримдаа харааж загнахыг нь чагнаж суух аргагүй болохоор саравч дотор очоод унтаж орхидог... Бас заримдаа уучихсан очоод хэрүүл өдөхгүй дуугүй байхад нь ч гэсэн нойр хүрдэггүй хамаг бие загатнаад унтаж болохгүй гээч! Тэгэхлээр нь авгайгаа өдөж гарна. Тэр маань намайгаа оч үсэртэл ёстой нэг хангинаж бууна даа! Манай авгай гэж чөтгөр шүглэсэн амьтан хойно хаа холдож дээ. Тэгж л байг, тэгээд байвал ажил дээрээ ч гэсэн догшин ширүүн болно. Ер нь ингэхэд би зөв ярьж байгаа биз дээ. За явъя, баяртай! Одоо түүнийг үймүүлээд яах вэ, мал тэжээдэг онгоц дотор очиж унтдаг юм бил үү дээ? гэв. 

	— Харьж дөнгөнө биз? гэж Григорий инээмсэглэн асуув. 

	— Хавч шиг мөлхөөд ч болов харина! Пантелевич аа, би чинь казак эр мөн биз дээ? Тийм үг сонсохоос ёстой гомдмоор байна. 

	— За тийм, сайн хариарай! гээд Григорий нөхрийгөө хашааны жижиг хаалганы цаана, гаргаж өглөө. Тэгчхээд Григорий галын өрөөнд арж:

	— Михаил, хоёул жаал зугаа юм хөөрөлдөх үү? гэжээ. 

	— Тэгье. 

	Тэд ширээний хоёр талд өөд өөдөөсөө харж хэсэг дуугүй сууснаа Григорий: 

	— Манайхан нэг л биш... Чи ч гэсэн нэг л өөр байна. Миний ирсэнд чи дургүй байна уу? Эсхүл би эндүүрч байна уу? 

	— Үгүй, чи гадарлажээ. Дүргүй байна. 

	— Яагаад? 

	— Илүү ажил гарна. 

	— Би ч амиа тэжээнэ гэж бодож байгаа, 

	— Би тэр тухай бодоогүй байна. 

	— Тэгвэл юу байдаг билээ?

	— Чи бид хоёр дайсан шүү дээ... 

	— Тийм байх ч байсан. 

	— Цаашдаа ч хэвээр байх вий, 

	— Ойлгохгүй байна. Яагаад?

	— Чи найдваргүй хүн. 

	— Энэ ч харин чи дэмий юм ярьж байна!

	— Үгүй, дэмий биш. Яагаад ийм үед чамайг цэргээс халсан байдаг билээ? Шууд хэл л дээ?

	— Мэдэхгүй. 

	— Тийм ээ, мэдсэн атлаа хэлэхгүй байна! Чамайг итгээгүй, тийм үү?

	— Итгээгүй бол эскадронд өгөхгүй байсан л даа. 

	— Тэр ч эхлээд тийм байжээ. Харин армид үлдээгээгүй болохоор хамаг юм тодорхой байгаа хэрэг, найз минь!

	— Тэгвэл чи намайг итгэх үү? гэж Григорий халз ширтэн асуулаа. 

	— Үгүй! Чоныг яаж ч тэжээгээд ой руугаа л тэмүүлнэ. 

	— Михаил, чи өнөөдөр жаахан хэтрүүлчихсэн шиг байна. 

	— Боль доо чи! Би чамаас согтуу биш. Тэнд чамайг итгээгүй юм чинь энд тэндхээс илүү итгэгдэнэ гэж бүү бодоорой!

	Григорий таг дуугүй болж тавгаас давстай хэрчим тарвас авч зажилснаа нулимав. 

	— Эхнэр чамд Кирюшка Громовын тухай ярьсан уу? гэж Михайл асуулаа. 

	— Ярьсан. 

	— Түүний ирсэнд би бас л дургүй байсан. Дөнгөж сонсоод л би тэр өдөрт нь... 

	Григорийн царай цонхийж нүд нь дүрлийгээд уур нь шатаж:

	— Кирюшка Громов чамд ямар гэм хийсэн юм бэ? гэлээ. 

	— Битгий хашхираад бай. Чи юугаараа дээр юм бэ? 

	— Сайхан мэдээрэй... 

	— Мэдэж ядаад байх юм алга. Хамаг юм нь аль эрт мэдэгдсэн! Дараа нь Митька Коршунов хүрээд ирэхэд би бас баярлаж суух уу? Тэгж ярихгүй, та нар шиг улс нутагтаа ирэхгүй байх нь дээр. 

	— Чамд л сайн хэрэг үү?

	— Надад ч гэсэн. Ер нь улс амьтанд ч гэсэн санаа амар байхгүй юу. 

	— Чи намайг тэдэнтэй битгий адилтгаад бай! 

	— Үүнд гомдоод байх юм алга, чи бол тэднээс дээргүй, харин ч долоон дор аюултай хүн гэдгийг би чамд хэлсэн. 

	— Юугаараа? Чи юу хэлэх гээд байна?

	— Тэд бол жирийн цэргүүд, харин чи бол хамаг улсын толгойг бослогоор эргүүлсэн хүн. 

	— Би дивизийн дарга байсан болохоос тэдний толгойг эргүүлээгүй. 

	— Тэр чинь бага гэж үү?

	— Бага, их нь түүнд байгаа юм биш... Тэгэхэд наргиан дээр улаан цэргүүд намайг алах гээгүй бол би бослогод оролцохгүй ч байсан байх. 

	— Чи офицер байгаагүй бол чамд хэн ч гар хүрэхгүй байсан. 

	— Намайг хэрэв цэрэгт татаагүй бол би хаанаас офицер байх вэ... За энэ барагдахгүй яриа!

	— Барагдах ч үгүй, балиар яриа!

	— Одоо ямар цөмийг ярьж барах биш, орой боллоо, гэлцэв. 

	Тэр хоёр таг дуугүй болж тамхи татацгаав. Кошевой тамхиныхаа үнсийг хумсаараа унагах зуур:

	— Би чиний баатарлаг явдлыг мэднэ, сонссон. Чи манайхны мөн ч олон цэргийг хядсан даа. Түүнээс чинь болоод чамайг би зүгээр харж сууж чадахгүй юм... Тийм юм сэтгэлээс яаж арилах вэ дээ гэхэд Григорий мишилзэж:

	— Чи ч лут ойтой хүн юм аа! Чи Петро ахыг алсан. Гэсэн ч тэр тухай би чамд дурсаагүй байна... Хэрэв хамаг бүхнийг санаж явъя гэвэл хонь чоно шиг л явна гэсэн үг гэв. 

	— Яах вэ, алсан, нуухгүй! Тэгэхэд чи надад баригдсан бол чамайг ч бас хөөрхөн болгоод тавьчих байсан!

	— Харин Иван Алексеевичийг Усть-Хоперт олзлогдох үед чи бас баригдаж, казакууд чамайг алчих вий гэж би айж яарч давхисныг яана... Дэмий л яарч явж дээ. 

	— Авардаг амьтан гарах нь ээ! Хэрэв Кадетын засаг тогтож, та нар дийлсэн байвал чи надтай яаж ярихыг харах юм сан. Нурууны минь арьсыг өвчиж суран бус хийх байсан бий! Одоо л чи ийм сайхан сэтгэлтэй болчихжээ... 

	— Чиний арьсаар өөр хүн бүс хийж магадгүй, би л хувьд чамтай заваарч гараа бузарлахгүй. 

	— Ингэхэд чи бид хоёр огт нийлэхгүй улс болж таарах нь... Би хүн болсоор дайсныг нухаж гараа бузарлахаас сэжиглээгүй, одоо ч гэсэн хэрэгцээ гарвал далдирах ч үгүй гээд Михаил нэрмэлийн шавхрууг аягандаа хийж: — Уух уу? гэж асуулаа. 

	— Аль вэ хө, иймэрхүү ярианд согтуу нь дээр байдаг юм... 

	Хоёул дув дуугүй хундага тулгаж уулаа. Григорий ширээг элэглэн налж нүдээ жирвийлгэн Михаилыг харж сахлаа мушгиад:

	— Михаил, чи юунаас айгаад байгаа юм бэ? Чи намайг дахиад Зөвлөлт засгийн эсрэг үймээн самуун гаргана гэж санаа юу? гэж шалгаав. 

	— Би юунаас ч айхгүй. Гэхдээ ямар нэг хэрэг будилаан үүсвэл чамайг нөгөө тал руу давхиад орчих хүн гэж бодох юм. 

	— Чиний бодлоор бол тэнд би польшчууд руу урвачих байжээ. Манайхны бүхэл анги тэднийд урвасан л даа. 

	— Амжаагүй юу?

	— Үгүй, урвая гэж бодоогүй. Бид цэргийн алба хаадгаа нэгэнт хаасан. Би одоо хэний нь ч цэрэгт явахгүй. Энэ яваа насандаа цадаж ханатал байлдлаа, зүрх сэтгэл ч тамтгаа алдаж гүйцлээ. Хамаг юманд хувьсгал, эсэргүү хоёрын аль алинд нь дургүй хүрсэн. Энэ бүгд... дагуудаа баларч арилаасай!. Үр хүүхдийнхээ хажууд, гэр аж ахуйгаа тордож суухаас өөр юм бодохоо байсан. Михаил, чи итгэ, би үүнийг үнэн голоосоо ярьж байна! гэв. 

	Гэхдээ ямар ч үг Кошевойг үнэмшүүлэхээ больсон байлаа. Григорий түүнийг нь ойлгоод дуугүй болж тэрхэн хооронд өөрөө өөртөө сүрхий гутарч, ямар золигоо хийж биеэ зөвтгөж үнэн мөнийг ойлгуулах гэж оролдов оо. Яах гэж согтуугаар ийм яриа үүсгэж, Михаилын тэнэг үгийг сонсож суулаа. Яршиг түвэг! гэж биеэ зэмлэв. Тэгээд Григорий босож:

	— Энэ шал дэмий яриагаа дуусгая! Боллоо, одоо хамгийн эцэст нь чамд хэлэхэд намайг багалзуур шахаагүй байсан цагт би засаг төрийн эсрэг хөдлөхгүй. Харин шахвал нь хамгаална! Ямар ч л гэсэн Платон Рыбчиков шиг бослого хийх гэж байж толгойгоо өгөхгүй гэв. 

	— Тэр чинь юу гэсэн үг болж байна?

	— Ийм л байна. Улаан цэрэгт алба хааж тэнд шархтсаныг минь бодолцож үзэх юм бол бослогын төлөө шоронд суусан ч зөвшөөрнө, харин түүнээс болоод буудаж алах гэвэл чадахгүй! Арай дэндэх вий! гэхэд Михаил эгдүүцэн хямсалзаж:

	— Бас нэг шинэ маяг гаргах нь! Хувьсгалт шүүх, онцгой комиссын алин нь чиний юунд дуртай, юунд дургүйг чамаас асууж, чамтай тэгж наймаацалдаж суухгүй. Нэгэнтээ хэрэг үйлдсэн бол сайн ч, муу ч ногдсоноо авна. Хуучин өрөө гүйцэд төлж таарна!

	— За яах вэ, харж л байя. 

	— Харах нь мэдээж. 

	Григорий бүс, цамцаа тайлж, янцагласаар гутлаа сугалж эхлэв. Тэгчхээд савхин гутлынхаа ханзарч сөрдийсөн улыг тун анхааралтай эргүүлж тойруулан үзэх зуураа:

	— Юмаа хуваацгаах уу? гэж асуулаа. 

	— Бидэнд хувааж ядаад байх юм алга. Муу овоохойгоо засаж аваад тэндээ очно. 

	— Яаж ийгээд эвтэй зүйтэй салцгаая. Чи бид хоёр ч хэл амаа ололцохгүй улс шиг байна. 

	— Тийм ээ. 

	— Би чамайг миний тухай ийм юм бодож байгаа гэж огт санаагүй... За яая гэх вэ.

	— Би шууд л хэлсэн. Бодож байгаагаа л. хэлсэн. Вешенск рүү хэзээ очих вэ?

	— Яаж ийж байгаад өдөр явна даа. 

	— Яаж ийгээд ч биш, маргаашийн дотор явах хэрэгтэй. 

	— Би бараг дөчин мод газар явган явж улдчихсан, маргаашдаа амарна. Харин нөгөөдрөөс бүртгүүлэхээр очно. 

	— Яаралтай бүртгүүл гэсэн тушаал бий. Маргааш яв. 

	— Нэг өдөр ч болов амардаг байгаа даа? Би ямар цэргээс оргосон биш. 

	— Чи яаж ч магадгүй хүн. Би л чиний төлөө хариуцлага хүлээхгүй дэг гэхэд Григорий хуучин найзынхаа хүрлийж барайсан царайг гайхан харж:

	— Михаил, чи яахлаараа ийм нохой шиг зантай болчихоо вэ дээ! гэв. 

	— Чи миний нохой гахайд битгий хүрээд бай! Би тэгж сураагүй... гэж хэлээд Михаил уртаар амьсгаа авч дуугаа өндөрлөн, — Чи энэ дарга зангаа татвал таарна! Маргаашийн дотор яв. Хэрэв эвээр болохгүй бол туулгаад явуулна гэж мэдээрэй. Ойлгов уу? гэв. 

	— Одоо л цөмийг ойлголоо... гээд Григорий түүний ар нурууг нь заналтай нүдээр хараад орон дээрээ хувцсаа тайлалгүй хэвтэв. 

	Тэгэх л ёстой байсан бүхэн тэр ёсоороо боллоо. Григорийтой яаж ч өөрөөр уулзах билээ дээ? Ямар учраас Григорийн улаан армид хурдан зуур шударгаар алба хаавал түүний урьд үйлдсэн хамаг нүгэл арилна гэж бодоо юм бол? Тэр болгоныг уучилдаггүй, хуучин өрөө гүйцэд төлөх хэрэгтэй гэж Михаилын хэлдэг зөв ч юм уу?.. 

	... Өргөн талын дунд хороо нь аттакт орохоор бэлдчихээд байна гэж Григорий зүүдэллээ. Эмээлийн нь олом суларсныг санах үед тэртээ холоос: «Эскадро-о-он... » гэж уянгалсан дуу сонсогдлоо. Зүүн хөлийнхөө дөрөөг хүчтэй жийтэл эмээл нь холбиров... Ичиж сандарсан Григорий олмоо чангалахаар мориноосоо үсрэн буув. Тэр хооронд гэнэт олон морины туурай пижигнэн юу юугүй холдож байгаа сонсогдов. 

	Хороо нь түүнгүйгээр аттакт орчихлоо... 

	Хавчганан сэрэхэд өөрийн нь хяхнан ёолж байгаа л дуулдаж байв. 

	Цонхоор үүрийн гэгээ дөнгөж тэмдгэрч, шөнө салхинд цонхны далавч нээгдсэн бололтой мөс зайрагнасан шилний цаанаас хавирган сарны цацарсан ногоовтор хүрээ үзэгдэнэ. Григорий ууттай тамхиа тэмтэрч олоод тамхи татлаа. Зүрх нь мөн л бадайран шимширсээр байв. Григорий өөдөө харж хэвтээд: «Ийм золигийн муухай зүүд байх гэж! Тулалдаж чадсангүй... » гэж бодоод инээмсэглэв. Зүүдэндээ ч гэсэн, амьдралдаа ч гэсэн үүр шөнийн ийм цагт аттакт нэг бус удаа орно гэж огтхон ч бодож байсангүй. 

	 

	 

	VII

	 

	Дуняшка үнээ саахаар өглөө эрт бослоо. Галын өрөөнд Григорий ханиалгасаар аяархан явж Дуняшка хүүхдүүдийг хөнжлөөр хуччихаад шалавхан хувцаслаж, галын өрөө рүү орлоо. Григорий шинелиэ товчилж байв. 

	— Ах, та өглөөгүүр хаачих нь вэ? 

	— Гацаагаар явж юм үзье. 

	— Цай ундаа уучхаад явахгүй юу... 

	— Юм идэхгүй, толгой өвдөөд байна. 

	— Цайнаар ирнэ биз дээ? Би одоохон гал түллээ. 

	— Намайг хүлээх хэрэггүй, би мөд ирэхгүй гээд Григорий гадаа гарав. Өглөөний урь орж, өмнө зүгээс чийгтэй бүлээн салхи үлээнэ. Шороотой цас гутлын өсгийд товх болж наалдана. Гацааны төв рүү яаралгүй алхах зуур Григорий хар багаасаа ижил дасал болсон байшин, саравчийг огтын танихгүй газар яваа мэт анхааралтай ажиж ширтэв. Төв талбайд өнгөрсөн жил Кошевойн түймэрдсэн худалдаачдын тэр байшин, дэлгүүр мухлагийн буурь харлан нүүрсэрч, дутуу эвдэрсэн сүмийн хайсан хашаа энд тэндээ өм цөм онгойно. «Тоосгыг нь пийшинд авч хэрэглэж дээ» гэж Григорий огт тоомжиргүй бодлоо. Сүм нөгөө л газар шигдэж навчийсан хэвээр байлаа. Будаагүй удсан орой нь шарлаж, зэврээд, ханын шавар хуурч ойчсон газар тарлантан алаглаж, нүцгэрсэн тоосго нь шинэхэн тод удаан хэвээр байв. 

	Гадаа гудамжаар хүн амьтан огт байсангүй. Худгийн хавьцаа хоёр гурвын зэрэг нойрмог авгай дайралдаж гаднын хүмүүс шиг таг дуугүй өнгөрснөө хажуугаар нь Григорийг гарахад сая мэхэлзэн мэндэлж зогсоод хойноос нь баахан харцгаана. 

	«Булш руу очиж ээж, Наталья хоёрыгоо эргэе» гэж бодоод нарийн гудамж ороож, хүүрийн газар луу очсон замаар орсноо хэсэг яваад зогслоо. Тэртэй тэргүй сэтгэл санаа нь үймэрч бачимдаад хэцүү байсан болохоор «Дараа л нэг очъё. Одоо тэдэнд очсон очоогүй адилхан. Тэндээ байх нь харин ч тайван санаа амар байгаа биз. Бүх юм дууссан. Булшийг нь цас дарчихсан. Газрын гүнд лав их хүйтэн байгаа... Ингээд өнгөрчих гэж, зүүд шиг мөн ч хурдан юм. Цөмөөрөө эхнэр, ээж, Петро, Дарья зэрэгцээд хэвтэж байх... Бүх гэр бүлээрээ очоод нэг дор хэвтэж байх. Эд ч сайхан байна. Харин эцэг маань л хүний нутагт гав ганцаараа хэвтэж байгаа. Танихгүй улсын дунд уйтгартай байгаа даа... » гэж бодоод Прохорынд очихоор шийдлээ. Григорий ийш тийш харахаа больж зөвхөн гишгэлж яваа цас, байгаа үгүй нь бараг мэдэгдэхгүй, бараг дуу шуугүй, дулаанд үл мэдэг дэвтсэн зөөлхөн цагаан цасыг л ширтэн явлаа. 

	Дараа нь Григорий хүүхдүүдээ бодож эхэллээ. Тэд нь эхийгээ байх үеийнхтэй адилгүй, насаар бага атлаа нэг л хачин дуу шуу ч үгүй гөлрөнгө болчихжээ. Хамаг юмыг нь үхэл мултлаад явчихжээ. Аймтгай ч болчихжээ. Өчигдөр Полюшка намайг хараад яагаад уйлав аа? Хүүхдүүд ер нь уулзаж учрахдаа уйлдаггүй. Энэ нэг л биш дээ. Юу болоо юм бол оо? Түүнийг өргөхөд нүд нь яагаад айсан янзтай байв аа? Эсхүл эцгийгээ амьд байхгүй, эргэж ирэх нь нэгэнт өнгөрсөн гэж дандаа боддог байсан учраас гэнэт хараад айгаа юм болов уу? Ямар ч л байсан эдний өмнө би буруутай биш. Харин эднийг энхрийлж, аль болохоор эхийг нь орлож үзээч гэж Аксиньяд хэлэх юм байна... Тэр хоёр ч хойд эхтэйгээ дасах вий. Аксинья эелдэг зантай сайн хүүхэн. Өөрт нь хайртай болохоор хүүхдүүдэд бас хайртай байх байлгүй. 

	Энэ тухай бодох мөн л шаналгаатай бэрх байлаа. Энэ бүх нь тийм амар зүйл биш байжээ. Бүхий л амьдралыг жирийн зүйл гэж саяхан болтол бодож явсан нь тийм ч амаргүй санагдлаа. Гэртээ харьж шинелиэ үстэй дээлээр соливол бүх юм номын ёсоор бүтэж: түүнд хэн ч юу ч хэлэхгүй, зэмлэж буруушаахгүй, хамаг бүхэн аяндаа бүтэж, аж төрж амар тайван тариа будаахан тарьж, хэнээс ч дутуугүй айл гэр болж амьдарна гэж балчир хүүхдийн гэнэн бодлоор ухаарч байжээ. Чухам хэрэг дээрээ тэр минь тийм амархан байдаггүй юм байна гэж бодлоо. 

	Григорий Зыковын хашааны ганцхан тээглүүр дээр санжиж байгаа бяцхан хаалгыг аяархан нээлээ. Прохор хуучирч далбайсан эсгий гутал өмсөж, гурвал тал малгай хөмсөг рүүгээ дарчихсан, саалийн хорсон хувин санжгануулсаар байшингийн довжоо руу очиж явлаа. Сүүний цагаахан дуслууд цасан дээгүүр цацална. 

	— Нөхөр дарга сайн хонов уу?

	— Зүгээр сайн. 

	— Шар тайлмаар байна санж, толгой яг л энэ хоосон хувин шиг хүнгэнэж байна. 

	— Шар тайлна гэдэг ч болдог л хэрэг. Ингэхэд хувин чинь яагаад хоосон байдаг билээ? Үнээг өөрөө сааж байгаа юм уу? 

	Прохор толгойгоо тонголзуулан, малгайгаа гэдрэглүүлэхэд найзынхаа хачин уруу царайлчихсан байгааг Григорий сая олж харлаа. 

	— Ингэхгүй бол ямар чөтгөр нь үүнийг надад сааж өгөх вэ? Би золигийн муу эхнэртээ ёстой, нэг сааж өгөв байна. Надад саалгаад гэдэс нь өвдчихгүй бол яамай! гэж Прохор зэвүү нь хүрч хувинг чулуудчихаад олон цөөн үггүй, — Гэрт орцгооё гэлээ. 

	— Эхнэр чинь хаачаа вэ? гэж Григорий тээнэгэлзсэн янзтай асуулаа. 

	— Золиг, оодон хатгасан юм байлгүй! Хад олж ирнэ гээд үүр шөнөөр Кружилинский рүү явчихсан. Танайхаас ирмэгц түүний бууж гарсныг яана! Элдвээр яншиж яншчихаад явлаа, хад олж ирнэ! Өнөөдөр Максаевын бэрүүд явах гэнэ. Би ч бас явдаг хүн гээд л год үсрээд арилсан, «Дуртай бол лийртээ ч явдаг сан уу, тонилж л байг» гэж бодлоо. Тэгээд өглөө босож пийшин галлаж, үнээ саах юм боллоо. Мөн ч саав шүү. Ганц гартай хүн яаж үнээ саасан гэж чи бодно оо?

	— Эрваа монди, авгайчуудаас нэгийг нь гуйвал болоо биз?

	— Эрваа монди л Покровын сайн өдөр хүртэл эхийгээ хөхнө гэдэг. Харин би ч хүн болсоор эрваатаж байгаагүй. Ганцаараа амжина байх гэж бодсон юм! Мөн ч нэг амжив байна! Үнээний доор чулуу давхарлан тавиад суутал муу мялзан тийрээд зогсож өгдөг биш. Айгаад байгаа юм болов уу гээд малгайгаа авлаа. Нэмэр алга. Саах гэсээр байтал хамаг биеийн хөлс цутгаж, цамц мамц тэр аяараа шал ус болов. Тэгчхээд доор нь тавьсан хувингаа авах гээд гар сунгатал золиг чинь тийрээд байдаггүй! Хувин нэг тийшээ, би нөгөө тийшээ үсрэв шүү. Мөн ч саалаа. Үнээ шүү юм биш, ёстой даргай эвэртэй чөтгөр! Хоншоор луу нь нэг сайн нулимаад зайллаа. Би л хувьд сүүгүй байж чадна даг. За, шараа тайлах уу?

	— Юм байна уу даа?

	— Хадгалсан ганцхан лонх юм байна. 

	— Болох нь тэр. 

	— Орж суу. Өндөг шарах уу? Одоохон шаръя. 

	Григорий гахайн гадар өөх хэрчиж гэрийн эзэнд пийшингийн амсар дээр гал асаахад туслалцлаа. Хайруул тогоонд хэрчим хэрчим ягаавтар өөх яаж шажигнан хайлж гулсан урсаж байгааг тэр хоёр дув дуугүй харцгааж байснаа, Прохор бурхны гүнгэрвааны цаанаас тоос болсон лонх гаргаж ирээд:

	— Нууц юм хумаа эхнэрээс нууж энд хийдэг юм гэж товчхон тайлбарлав. 

	Тэр хоёр бүгчим халуун, бяцхан тасалгаанд хоол идэж архи ууж дүнгэр дүнгэр ярилцана. 

	Григорий сэтгэлийнхээ хамаг нууцыг Прохороос өөр хэнтэй ч ярилцах билээ дээ? Григорий ширээний ард шөрмөслөг урт хөлөө алцайж суугаад, сөөнгөдүү баргил бүдүүн хоолойгоор гүнгэнэн өгүүлэх нь. 

	— ... Энэ бүх золигийн юмнаас ангижран тариа будаа тарьж орон гэртээ амарна гэж армид байхдаа бас бүх замын турш бодож явлаа. Найман жил морины нуруун дээрээс буухгүй явна гэдэг тоглоом биш! Бараг, шөнө болгон тэр бүх юмс нэг бол чамайг, эсхүл намайг алж байна гэж зүүдэлдэг байлаа... Прохор, миний бодсоноор болохгүй нь шиг бололтой... Бусдын адил газар хагалж тариа ногоо арчилж явах заяа надад лав ногдохгүй нь бололтой... 

	— Михаилтай өчигдөр ярив уу? 

	— Бал бурам идэх шиг болсон. 

	— Цаадах чинь юу гэж байна? гэхэд Григорий хуруугаа тоонолжлон зөрүүлээд:

	— Бид хоёрын нөхөрлөл ийм болсон. Цагаан цэрэгт явсан гэж зэмлэж намайг шинэ засгийн эсрэг хар буруу санаж яваа хүн гэж бодож байна. Намайг бослого дэгдээнэ гэж айж байна. Би тэр бослогоор золигоо хийх юм. Тэр тэнэг өөрөө ч мэдэхгүй байна. 

	— Надад тэгж бас ярьсан гэхэд Григорий урвайж хямсалзан: 

	— Биднийг Польш руу давшиж явахад Украинд тэр нутгийн нэг хүн сууринаа хамгаалах зэвсэг өгөөч гэж биднээс гуйж билээ. Тэднийг дээрэмчид элэг барьж дээрэмдэж, үхэр малыг нь хядаад болдоггүй гэнэ. Намайг байж байхад энэ яриа болж хорооны дарга: «Та нарт зэвсэг өгөхлөөр та нар өөрсдөө дээрэмчидтэй нийлээд явчихна биз дээ» гэж хэлэв. Тэгэхэд нөгөө украйн хүн: «Нөхөд минь, та нар манийгаа зэвсэглээд аль, тэгэхлээр бид сууриндаа дээрэмчдийг төдийгүй та нарыг ч оруулахаа болино» гээд инээж байсан сан. Одоо би тэр украйн хүн шиг Татарск гацаа цагаан улаантны аль алиныг оруулаагүй бол дээр байсан байх гэж бодож сууна. Тэд цугаараа, жишээ нь, манай эхнэрийн дүү Митька Коршунов, Михаил Кошевой хоёрын аль аль нь надад хэрэггүй улс. Мишка намайг цагаантангүйгээр байж сууж чадахаа больтол нэвтэрсэн цагаантан гэж бодож байна. Дүүрчихсэн юм! Тэгвэл би бас нэвтэрсэн улаантан болж таарна! Саяхан манайхныг Крым рүү түрж орох үеэр би Корниловын хамар дороо англи маягаар хяргаж зассан бөндгөр нус шиг хоёр жаахан зурвас сахалтай нэг муу чөрийсөн хурандаатай халз тулж ёстой нэг хичээж байгаад салам цавчсан, лав зүрх нь хагарсан бий! Хөөрхий, тэр муу хурандаашуу юмны хагас гавал нь тал малгайтайгаа үлдэж... малгайн нь офицер цагаан тэмдэг тээр хол үсрээд явчихсан... Би ийм л цагаантан даа! Тэд намайг бас их хөөдсөн. Энэ золигийн офицер цолыг би цусаараа олж авсан юм. Тэгээд офицеруудын дунд тэмээнээс тэмдэгтэй амьтан явлаа. Тэр муусайн нохойнууд намайг хүн болсоор хүний зэрэгт тоолохгүй, гар барьсан ч урьтаж гараа өгөхийг шаарддаг байсан. Тэгж байхад би яалаа гэж... Ёстой нэг эхээ!.. Энэ тухай ярихаас ч ой гутах юм. Тэгээд би тэдний засгийг дахиад тогтоох юм уу? Фицхалауровынхны генералуудыг урина гэж үү? Би тэгэх гэж нэг удаа үзээд бүтэн жил гэмшсэн. Одоо боллоо. Энэ муу биеэрээ хамаг байдгийг амсаж хал үзэж хашир суулаа! гэж ярив. 

	Прохор хайлсан халуун тосонд талх дүрж идэх зуур:

	— Ямар ч бослого гарахгүй. Нэгэнтээгүүр эсэн мэнд үлдсэн казак эрчүүл ерөөсөө цөөхөн, байгаа нэгэн нь бас хаширч ухаарсан. Ах дүү нарынхаа цус нөжийг бишгүйдээ нэг урсгасаар байгаад улс амьтан гэдэг чинь аргамжаар татаад ч бослого хийхгүйгээр номхон, ухаалаг болчихжээ. Бас тэгээд хүмүүс амар тайван аж төрөхийн хүслэн болж гүйцжээ. Энэ зун хүн толгойтой бүхэн яаж ажилласныг чи харсан ч болоосой. Өвс хадланг нуруу нуруугаар авч, талх тариаг ширхэг ч будаа хаялгүй хурааж, хүн болгон зуу наслах юм шиг өчнөөн төчнөөн газар хагалж тариалсан гээч! Бослогын тухайд бол ярихын ч хэрэг алга. Тэр тэнэг яриа. Гэхдээ казакийн зулзагуудын санаа яаж хувирахыг бүү мэд.... гэж хэллээ. 

	— Тэдний санаа яаж хувирах юм бэ? Чи юу хэлэх гээд байна?

	— Манай саахалтынхны санаа хувираад байгаа... 

	— Юу гэнэ ээ? 

	— Юу гэх юу байх вэ. Воронежийн губернид Богучар гацааны хавьд бослого гарсан. 

	— Битгий худлаа хэл!

	— Юуны худлаа байх вэ. Өчигдөр таньдаг цагдаа ярьсан. Цагдаа нарыг тийш нь явуулах гэж байгаа юм байх. 

	— Чухам хаахнатай?

	— Монастырщин. Сухой Донец, Пасек, хуучин шинэ Калитва, бас хаана ч юм дээ, их л том бослого гэж ярьж байна билээ. 

	— Зумарсан галуу шиг золиг, чи яагаад өчигдөр надад хэлээгүй вэ?

	— Михаилын дэргэд ярихаас зовоод, тэгээд тиймэрхүү юм ярьж суух нь эвгүй л дээ. Ийм юмыг бүх насаараа сонсмооргүй санагдах юм гэж Прохор дургүйцэв. 

	Григорийн царай бодлогошрон барайгаад баахан дуугүй сууснаа:

	— Энэ ч базаахгүй сонин байна гэв. 

	— Тэр чамд ямар хамаатай юм. Украйнчууд тэгж л байг. Бөгсийг нь шалба ороолгоод өгөхлөөр босвол яадгийг мэдэх байх. Харин чи бид хоёрт бол огтын хэрэг алга. Би л хувьд тэдний төлөө сэтгэл огт зовохгүй байна. 

	— Надад л овоо хэцүү болох нь. 

	— Юугаараа хэцүү болдог билээ?

	— Юм юмаараа? Миний тухай тойргийн эрх баригчид Кошевойтой адилхан бодолтой байгаа бол би шоронгийн тав болохоос мултрахгүй. Хажуу хаяанд бослого гарч байхад би офицер байсан, бас тэгээд бослогод оролцож явсан хүн... Ойлгож байна уу?

	Прохор амандаа юм зажилж байснаа болиод бодлоо. Тийм санаа түүний толгойд даанч орж өгсөнгүй. Архинд мансуурчхаад сэтгэж бодохдоо удаан мулгуу болжээ. 

	— Пантелевич, чи үүнд ямар хамаатай юм бэ? гэж гайхан асуулаа. 

	Григорий уцаарлаж ярвалзаад таг дуугүй болов. Энэ сониноос болж сэтгэл түгшсэн нь илт байв. Прохорыг аягатай архи өгөхөд гарыг нь түлхээд шууд:

	— Дахин уухгүй гэж хэллээ. 

	— Дахиад нэг нэг татчих юм биш үү? Григорий Пантелевич харлатлаа уу. Ийм хөгжилтэй амьдралыг нэрмэлээр л даруулж суухаас өөр яах вэ. 

	— Хамгаас илүү харласан нь чи л ганцаараа байна. Тархи толгой ч бүр мансуурч гүйцлээ. Ер нь энэ нэрмэлээс болж балрах вий. Өнөөдрийн дотор Вёшки орж бүртгүүлэхгүй бол болохгүй нь гэв. 

	Прохор Григорийг нүд салгалгүй ширтэн ажив. Нар салхинд түлэгдсэн Григорийн нүүр баргар хүрэн улаан болж гэдрэг самнасан үсний хуйх нь цайж гялтайна. Энэ тайван бөгөөд юм үзэж нүд тайлсан хүнийг дайн дажин, зовлон гамшиг хоёр Прохортой бараг садан төрөл болгон холбожээ. Бага зэрэг хавдсан нүд нь тун их эцэж ядарсан янзтай хүрлийж харна. 

	— Шоронд хийчихнэ гэж... айгаад байна уу? гэж Прохор асуулаа. 

	Тэгэхэд Григорий сая сэргэж:

	— Дүү минь, түүнээс чинь л айж байна! Хүн болсоор сууж үзээгүй болохоор шорон гяндан гэхээс үхлээс илүү айх юм. Тэр хишгийг ч амсах л бололтой гэв. 

	— Чи гэртээ дэмий л иржээ гэж Прохор харамсав. 

	— Ирэхгүй би хаа орох вэ дээ?

	— Хотын аль нэгэн газар орогнож энэ бужигнааныг нэг тийш болж дуустал хүлээзнэж байгаад ирэхгүй дээ гэхэд Григорий гар савчин инээмсэглэж:

	— Тэр ч надад таарахгүй ажил! Хүлээнэ, гүйцнэ гэдэг хамгийн балай юм. Би хүүхдүүдээ орхиод хаачих юм бэ? гэлээ. 

	— Мөн ярив аа! Тэд чамгүйгээр өсөөгүй гэх үү? Сүүлд л тэднийгээ ч, хайртыгаа ч татаж авах байсан... Харин би нэг юм хэлэхээ мартаж орхижээ! Дайны өмнө Аксинья та хоёрын зарцлагдаж байсан эзэд хоёулаа өнгөрчихсөн гэнэ билээ. 

	— Листницкийнхэн үү?

	— Тийм Тийм. Манай худ Захар ухрах үед залуу Листницкийн хөтөч байжээ. Тэгээд өвгөн ноён Морозовек сууринд хижгээр үхэж, харин залуу нь Катеринодар хүрч, тэнд эхнэр нь генерал Покровскийтой нөхцөөд, түүнийг тэсэж байж чадалгүй ууртаа биеэ буудчихсан гэнэ билээ. 

	— Тэгж л байвал таарна гэж Григорий санаа амар хэлснээ цааш ярьсан нь: — Үхэж үрэгдсэн сайн хүмүүс хайран санагддаг, харин тэр хоёрын төлөө гуниглах хүн ч алга вий гээд босож шинелиэ өмсчхөөд гарахаар завдан хаалганы бариулаас барьснаа бодлогошрон, — Яагаад ч юм, чөтгөр бүү мэд, залуу Листницкий, манай Кошевой хоёр шиг иймэрхүү улсад би дандаа атаархаж явдаг... Эд нар бол эхлэхээсээ аваад зорьсон хэргээ тодорхой мэдсэн хүмүүс тэгэхэд би л гэж тодорхой мэдсэн юм юу ч үгүй явж байх. Тэд бол хоёулаа өөрсдийн гэх шулуун замтай, юу болж дуусахаа ч мэдсэн улс, тэгэхэд би гэж арван долоон оноос эхлээд согтуу хүн шиг гуйвж дайвж явах... Цагаантнаас салаад, улаантанд нийлсэнгүй, харзанд орсон аргал шиг л хөвж явна... Прохор, би ер нь улаан армид дуусан дуустлаа явдаг л байжээ. Тэгсэн бол хамаг юм сайхнаар төгсөх байсан байх. Эхлээд ч би Зөвлөлт засагт чин сэтгэлээсээ зүтгэж явсныг чи мэднэ. Харин сүүлд л хамаг юм өөрчлөгдсөн... Цагааныхан, командлал нь ч намайг гадуурхаж, дандаа л хүний хараанд сэжиглэгдэж явсан. Тэгэх нь ч аргагүй биз дээ? Бичиг үсэггүй тариачин казакийн хүү би яаж тэдэнтэй эн зэрэгцэх вэ дээ? Тэд надад итгэдэггүй байсан! Дараа нь улааныхан бас л тийм болсон! Би ямар сохор биш, эскадроны комиссар, коммунистууд намайг яаж аждаг байсныг би харсан. Байлдааны үеэр намайг нүд салгалгүй ажиж, алхах гишгэх бүрийг минь харуулдаж, лав л: «Ээ дээ, муу нохой цагааны офицер биднийгээ баллачих вий» гэж боддог байсан байх. Түүнийг нь би мэдээд гэнэт дургүй хүрчихсэн юм. Тэгж хар буруу санаад байхад нь заримдаа би тэвчиж суух аргагүй болдог байв. Халуун галд чулуу хүртэл хагардаг хойно. Тэгээд ч намайг халсан нь сайн болсон юм. Бүх юм дуусах тийшээ хандаж байна гэж яриад хүг хүг бүгшүүлж дуугүй болсноо Прохорыг эргэж харсан ч үгүй дуугаа өөрчилж, — Дайлсанд баярлалаа. Би явлаа. Сайн сууж байгаарай. Үдэш амжиж ирвэл оромз. Наад лонхоо татаж ав, эхнэр чинь ирвэл хайруулаар ууцыг чинь тас цохих вий гэв. 

	Түүнийг Прохор довжоо хүртэл үдэж гаргахдаа үүдний гонхонд очиж:

	— Ээ дээ, Пантелевич минь, чамайг цаадуул чинь барьж нийлүүлчих вий дээ! гэж шивнэв. 

	— Харж л байя гэж Григорий цухас хариулав. 

	Григорий гэрээрээ оролгүй шууд Дон руу бууж зогсоолын газар уяатай байсан хүний завийг тайлж доторх усыг нь гараараа утгаж шавхаад бургасан хашааны шонг мултлан авч голын захын мөсийг хагалаад голын нөгөө тал тийш сэлж одлоо. 

	Донын дээгүүр салхинд хөөсөрсөн хар ногоон давлагаанууд баруун тийш цувралдан эвхэрч, эрэг хавийн намуун усанд хүрч зайрмаг нимгэн мөсийг хэмхчиж, мяндсан ногоон замгийн үзүүрийг ганхуулна. Бяцарч байгаа нимгэн мөсний болрын хангинуур чимээ эргээр нэг цуурайтаж, усанд угаагдаж байгаа, эргийн хайрга чулууд шаржигнан, харин ширүүн жигд урсгалтай голын дунд давлагаа бүдэгхэн цүл цалхийж, завины зүүн хажууг гуядан цохих дуу Дон хавийн ой мод салхинд зогсоо зайгүй бүдүүн нарийн хоолойгоор хүнгэнэн шуугих нь Григорийд сонсогдоно. 

	Завийг хагаст нь хүртэл эрэг өөд чирч гаргаад явган сууж гутлаа тайлж, явахад хөнгөн гэж ороолтоо гайгүй сайн засаж чангалав. 

	Үд дундын алдад Вешенск сууринд очлоо. 

	Тойргийн цэргийн комиссарын газар хүн олон, үймээн шуугиан ихтэй байв. Телефон утасны хонх чанга чанга жингэнэж, хаалга тас нясхийж өвч зэвсэгтэй хүмүүс орж гарч, тасалгаануудад бичгийн машин тачигнах сонстоно. Коридорт хориод улаан цэрэг хуниастай Романовын оодон нэхий дээлтэй нэг намхан хүнийг тойрч ам өрсөлдөн ярьцгааж, тачигнатал инээлдэнэ. Григорийг коридороор өнгөрөхөд мухрын өрөөнөөс хоёр улаан цэрэг хүнд пулемёт чирсээр гарч байв. Пулемётын дугуй нь арзгар модон шалан дээгүүр зөөлхөн гэгч тонтчин өнхөрнө. Пулемётчины өндөр цэмцгэр алиа байрын нэг нь «Зам тавиач, торгуулийн рот, зайлахгүй бол дайрлаа» гэж хашхична. «Нээрэн бослого дарахаар явах гэж байгаа бололтой» гэж Григорий бодлоо. 

	Түүнийг бүртгэх гэж удаан хүлээлгэсэнгүй. Цэргийн хэлтсийн нарийн бичгийн дарга үнэмлэхийг яаруу тэмдэглэж өгөөд:

	— Донын онцгой комиссын дэргэдэх улс төрийн товчоонд5 очоорой. Та хуучин офицер явсан хүн болохоор тэнд бүртгүүлэх хэрэгтэй гэж хэлэв. 

	Григорий сандарсныгаа огт мэдэгдэлгүй: 

	— Мэдлээ гэж ёслов.

	Талбай дээр гараад бодлого болон зогсов. Улс төрийн товчоонд очих ёстой байтал хамаг бие махбод нь байдгаараа эсэргүүцнэ. Сэтгэл зүрх нь «Шоронд хийчихнэ!» гэж хэлэхэд Григорий айж зэвүүцсэнээс болж давхийж сочлоо. Сургуулийн хайсны хажууд зогсож малын баасаар бордсон газрыг гөлрөн ширтэхэд хоёр гарыг нь хүлж нагааны биржгэр бариулыг янгинатал атгасан нэг хүн байшингийн зоорь руу тууж яваа мэт санагдлаа. Тэгмэгц Григорий гараа тас атгаж, гарынхаа чилдийсэн гүргэр хөх судсыг хараад энэ гарыг минь хүлэх нь ээ гэж бодохтой хамт хамаг цус нүүр лүү нь хөөрөх шиг болов. Үгүй, өнөөдөр тийшээ очихгүй! Маргааш бол яах вэ. Харин өнөөдөртөө харьж ганц өдөр ч атугай хүүхдүүдтэйгээ байж Аксиньягийнхаа барааг харчхаад өглөөгүүр Вешенскт буцаж ирэх юм байна. Явахад өвддөг хөл маань ч гайгүй хэвтэнэ. Ганц өдөр харьчхаад буцаж ирье. Маргааш яавал яаг, харин өнөөдөр очихоо больё! гэж шийдлээ. Тэгтэл:

	— А-а Мелехов! Уулзаагүй хэчнээн ч жил болов... гэх дуугаар Григорий эргэж харахад Петротой нэг хороонд байсан, Донын армийн самуурсан хорин наймдугаар хорооны дарга агсан Яков Фомин ирж явлаа. 

	Тэр нь Григорийн урьдын мэдэх нөгөө эв хавгүй, хааш яаш хувцасласан явдаг Фомин биш болчихсон байв. Хоёрхон жилийн дотор жигтэйхэн өөрчлөгдөж биедээ яв цав таарсан морьт цэргийнхний шинель өмсөж зөөлхөн хүрэн сахлаа сэрвийтэл мушгижээ. Төрх намба маадгар цовоо өөрийгөө тун дээгүүрт үздэг ихэрхүү байдал түүний бие тоосон инээмсэглэлд нь хүртэл нэвт харагдаж Григорийн гарыг атгаж хол зайтай хоёр хөх нүдээрээ Григорийн халз өөдөөс ширтэн ажиглах зуур:

	— Ашгүй, яаж ирэв дээ? гэж асуулаа.

	— Халагдаад ирлээ, Сая цэргийн хэлтэст ороод...

	— Ирээд удав уу? 

	— Өчигдөр. 

	— Петро Пантелевич ахыг чинь байн байн дурсаж явдаг. Мөн сайн эр байсан, даанч тоогүй алагдсан... Тэр бид хоёр мундаг найзууд байсан юм сан. Мелехов, та нар өнгөрсөн жил босох л хэрэггүй байсан юм. Та нар алдаа хийсэн!

	Тэгэхэд нь эрхбиш нэг юм хэлэх хэрэгтэй байв. Тэгээд Григорий:

	— Тийм ээ. Казакууд алдаа хийсэн гэв.

	— Чи аль ангид байв аа?

	— Нэгдүгээр морьт армид.

	— Юугаар?

	— Эскадроны даргаар.

	— Аа тийм бий! Би ч бас одоо эскадрон командалж байгаа. Манай энэ Вешенскт өөрсдийн харуулын эскадрон байдаг юм гээд ийш тийш хялбалзан харснаа дуугаа намсгаж, — Хоёул ийшилье, чи намайг жаахан дөхүүлээд аль. Тэгэхгүй бол энд улс үгэнд дурлаад яриулахгүй гэв.

	Тэр хоёр гудамжаар орж Фомин, Григорийн хажуугаас нүд буландан харах зуур:

	— Гэртээ байя гэж бодож байна уу? гэв.

	— Өөр би хаана байх вэ дээ? Гэртээ л байна.

	— Гэр ахуйгаа янзлах уу?

	— Тэгнэ гэхэд Фомин харамссан янзтай толгой сэгсэрч шүүрс алдаад:

	— Мелехов, чи базаахгүй, ээ дээ, мөн ч базаахгүй цагаа олж дээ... Чи уг нь дахиад жил, хоёр жил болоод гэртээ ирдэг байсан юм. 

	— Яагаад? гэхэд Григорийг сугадаж толгойгоо ойртуулаад: 

	— Тойргийн байдал, түгшүүртэй байна. Казакууд хүнс хоолны ногдолд айхавтар дургүйцэж, Богучарын уездэд бослого гарсан. Түүнийг дарахаар одоо хөдлөх гэж байна. Дүү минь, чи эндээс бушуухан шиг арилж зайлсан нь дээр вий. Педро бид хоёр мундаг найзууд байсан учраас яв гэж чамд зөвлөх байна гэж шивнэв.

	— Надад явах газар алга. 

	— За өөрөө л мэд! Улс төрийн товчоо офицеруудыг баривчилж эхэлж байгаа болохоор ингэж хэлж байгаа юм. Энэ долоо хоногт Дударевка сууринаас гурван дэд хорунжий, Решетовкагаас бас нэгийг авчирсан. Донын энэ биеэс бөөн бөөнөөр барьж ирж байгаа, тэр ч байтугай зэрэг тушаалгүй жирийн казакуудыг хумсалж эхэлж байна. Григорий Пантелевич, өөрөө л мэд гэв.

	Тэгэхэд нь Григорий:

	— Зөвлөгөө өгсөнд баярлалаа. Харин би хаашаа ч явахгүй гэж шуудхан хэллээ.

	— Энэ бол чиний хэрэг.

	Тэгчхээд Фомин тойргийн доторх байдал, тойргийн дарга нар, тойргийн цэргийн хэлтсийн дарга Шахаевтай ямаршуу харилцаатай байдгаа ярилаа. Түмэн бодолд автсан Григорий түүний яриаг хайнгахан сонслоо. Тэр хоёр гурван хороолол өнгөртөл яваад Фомин зогсож: 

	— Би нэг газар очих ажилтай. Баяртай гэж хэлээд гараа кубань малгайдаа хүргэн ёсолж, Григорийтой хүйтэвтэрхэн, салах ёс гүйцэтгээд, шинэхэн суран мөрөвчөө хяхнуулсаар инээд хүрмээр ихэрхүү амьтан нарийн гудамжаар орж одлоо.

	Григорий түүнийг хэсэг харж байснаа буцлаа. Улс төрийн товчооны хоёр давхар байшингийн чулуун шатаар өгсөж явах зуураа Григорий: «Дуусвал бушуухан дуусан, унжруулах хэрэг алга! Григорий чи хэрэг мандуулж чадсан бол хариуцлагыг нь хүлээж чадах л болно доо!» гэж бодлоо.

	 

	 

	VIII

	 

	Өглөөний найман цагийн үед Аксинья пийшингийн цогийг хөдөлгөчхөөд вандан дээр сууж, улайж хөлөрсөн нүүрээ элгэвчээрээ арчлаа. Хоол ундны ажлаас эртхэн сулрахын тулд үүр цайхаас өмнө босож, тахианы махаар гурилтай хоол чанаж, блин шарж бас хайрмал ээдмэгтэй банш хийж өрөмд хутгаад шарж эхэллээ. Шарсан баншинд Григорийн дуртайг мэддэг болоод сэтгэлийн хайртыгаа ирж хоол иднэ байх гэж найдаад сайхан хоол бэлтгэжээ. 

	Аксинья ямар нэг шалтаг олж Мелеховынхоор орж ганц минут ч болов байж, өрөөсөн нүдээрээ ч болов Григорийг харах сан гэхээс байж сууж ядна. Хажуухантайгаа байж байхад харахгүй байна гэдэг ер санаж болшгүй хэрэг мэт бодогдоно. Гэсэн ч Аксинья хүслэнгийнхээ жолоог хүчээр сойж, очсонгүй. Даанч дээ, жаахан бүсгүй биш. Өдий насанд хөнгөн хийсвэр зан гаргаад ямар хэрэг байх билээ. 

	Тэгж бодоод Аксинья гар нүүрээ хэзээ хэзээнээс нямбай сайн угааж, цэвэр цамц, хуниастай шинэ дотуур банзал өмслөө. Юугаа өмсдөг билээ гэж онгорхой авдрын хажууд бодлого болж баахан зогслоо. Жирийн өдөр гоёл нь эвгүй боловч жирийн ажлын даашинзтай байхаас дургүйцэв. Чухам юу өмсөхөө мэдэхгүй бөөн бодлого болсоор илүүрдсэн банзлуудаа хааш яаш эргүүлж тойруулж үзлээ. Тэгсээр байж хар хөх банзал, хар тороор хажсан бараг өмсөөгүй цэнхэр цамцыг шуудхан ялгаж авлаа. Тэр нь түүний хамгийн өөдтэй хувцас байжээ. Ер нь ингэхэд миний тухай айл амьтан юу гэж бодох нь ямар пад байна аа? Өнөөдөр тэнд жирийн өдөр, Аксиньяд баярын өдөр байгаа л биз. Тэгээд Аксинья бушуухан гоёж толинд харахад өөдөөс нь цогтой гэгчийн залуухан хоёр нүд ямар байна даа гэх шиг жавхалзан ширтэх үзэгдэж уруул нь гайхсан байдлаар үл мэдэг жуумалзав. Аксинья царайгаа анхааралтай гэгч ажиж хараад дотор нь онгойсон янзтай шүүрс алдав. Царайлаг сайхан нь бас ч больчхоогүй байна! Одоо ч гэсэн нэг биш эрчүүл дайралдахдаа зогсож гөлөрсөн нүдээр үзэж өнгөрөөх вий!

	Толины өмнө банзлаа засчхаад Аксинья: «За хө, Григорий Пантелевич гуай минь, чадал л мэджээ!» гэж хэлээд ичингүйрэн улайснаа аяархан инээд алдан хөхөрлөө. Гэсэн ч энэ бүгд нь түүний шанаанд хэд хэдэн цагаан үс байхыг олж зулгаахад садаа болсонгүй. Түүний насыг гадарлахуйц ямар нэг юмыг Григорийд хэрхэвч үзүүлж болохгүй байжээ. Григорийд Аксинья долоон жилийн өмнөх шиг тийм л залуухан хэвээр харагдахыг бодлоо. 

	Үдийн хоол болтол Аксинья гэртээ тэсэж ядан сууснаа сэтгэл нь алдуурч ямааны ноолуураар нэхсэн цагаан алчуураа мөр дээгүүрээ эгэлдрэглэчхээд Мелеховын руу явлаа. Дуняшка гэртээ ганцаараа байлаа. Аксинья мэнд усаа мэдэлцээд: 

	— Та нар минь хоолоо идээгүй байгаа юм уу? гэж асуув.

	— Ийм гэрийн бараа хардаггүй улстай цагтаа хооллох заяа байх биш! Нөхөр зөвлөлд, Гриша суурин явчихсан. Хүүхдүүдээ хооллочхоод томчуудыг хүлээж сууна.

	Гаднаа тайван байдалтай Аксинья горьдож гутарснаа уг яриа хөдөлгөөн байдлаараа огт мэдэгдэлгүй:

	— Би та нарыг цөмөөрөө байгаа юм байх гэж бодсон. Хэзээ Гриша... Григорий Пантелевич эргэж ирэх вэ? Өнөөдөр ирэх үү? гэж асуулаа.

	Дуняшка гоёж гоодсон саахалтаа түргэн зуур хялавхийж хараад дурамжхан янзтай:

	— Бүртгүүлэхээр явсан гэв.

	— Хэзээ эргэж ирнэ гэсэн бэ? гэхэд Дуняшкагийн нүдэнд нулимс гүйлгэнэж түгдчин зэмлэнгүй байдлаар:

	— Мөн цагаа олж... гоёж... Аа бүү мэд, ерөөсөө ирэх ч үгүй байж магадгүй гэв.

	— Яагаад ирэхгүй байх билээ.

	— Түүнийг сууринд баривчилна гэж Михаил ярьж байна... гэж Дуняшка бачимдан хорссон доголон нулимс савируулж нүдээ ханцуйгаараа арчаад, — Ийм зовлонтой амьдрал байснаас байгаагүй нь дээр! Энэ бүх юм хэзээ нэг дуусна аа? Явчихлаа гэж хүүхдүүд ч хүртэл уцаарлалдаж: «Аав хаашаа явсан, хэзээ ирэх вэ?» гээд намайг байлгаж суулгадаг биш. Би яаж мэдэх вэ? Аргаа барахдаа тэднийг гадаа гаргачхаад өөрийн минь зүрх өвдчихлөө... Юу гэгчийн баларсан амьдрал гэгч вэ! Нэг амар заяа алга, хашхирмаар санагдах юм!.. гэж орилж үглэв.

	— Хэрэв шөнөдөө буцаж ирэхгүй бол би маргааш суурин орж сураглая гэж Аксинья огтхон ч санаа зовсон шинжгүй ерийн нэг юмны тухай ярьж байгаа мэтээр хэнэггүй хэлэв. 

	Түүний тийнхүү тайван байгаад Дуняшка гайхаж:

	— Одоо ч түүнийг хүлээгээд өнгөрсөн байх аа! Зовлонгоо л эдлэх, гэж ийшээ иржээ! гэж шүүрс алдлаа.

	— Одоо мэдэгдсэн юм алга байна! Чи орилохоо боль. Хүүхдүүд юу гэж бодох юм... Баяртай!

	 

	Δ

	 

	Григорий үдэш орой болсон хойно буцаж ирлээ. Гэртээ хэсэг байж байгаад Аксинья руу явав.

	Гүйцэж барагдашгүй ужиг урт өдрийн турш чилээж шаналгасан сэтгэлийн түгшүүр нь учран золгох баяр хөөрийг огтхон ч мохоосонгүй. Үдэш болоход Аксинья бүхэл өдөржингөө нуруу нугалалгүй ажилласан мэт хамаг бие нь нозоорч шархирч байжээ. Ядартлаа хүлээж цөхрөөд орондоо орж зүүрмэглэж байтал цонхны дэргэдүүр хүн явах хөлийн чимээ гармагц жижигхэн бүсгүй шиг год үсрэн бослоо. 

	Аксинья Григорийг тэврэн авч шинелийн нь товчийг тайлах хоорондоо:

	— Чи Вешка руу явахаа яагаад дуулгасангүй вэ? гэж асуулаа.

	— Яараад хэлж амжсангүй.

	— Дуняшка бид хоёр дор бүрээ тэнхээ мэдэн орилолдож, ирэхгүй юм байх гэж бодлоо гэхэд Григорий мишилзэн инээмсэглэж:

	— Үгүй, арай ч тийм дээ хүрсэнгүй гээд дуугүй болсноо: — Одоогоор л тиймд хүрсэнгүй гэлээ.

	Тэгээд ширээ рүү хазганан очиж суулаа. Унтлагын өрөөний хаалгаар буланд тавьсан өргөн модон ор, гялгардуухан гуулин тоногтой авдар үзэгдэнэ. Тэнд байгаа хамаг юм нь Степаныг эзгүй байх үед эднийхээр ороход байсан яг л тэр залуу цагийн нь хэвээрээ байв. Улирах цаг эдний байшингаар шагайсангүй тойрч гарсан мэт өөрчлөгдсөн юм бараг үгүй байлаа. Урьдын үнэр танар нь ч хэвээр: шинэхэн исгэлэн нэрмэл, угаасан цэвэр шал, ялимгүй хатаж хуучирсан ганга өвсний үнэр ханхална. Григорий сүүлчийн удаа энэ айлаас үүрээр гарч байсан нь саяхан шиг санагдавч үнэндээ түүнээс хойш мөн ч их уджээ...

	Григорий амьсгаагаа дарж тамхиа яаралгүй ороовч яагаад ч юм гар нь салганаж тамхиа өвдөг дээрээ асгачхав.

	Аксинья бушуухан ширээ засаж гурилтай хүйтэн хоолыг халаахаар саравчнаас зомгол авчирч үл мэдэг цонхийж сандарсаар зуухны аман дээр гал ноцоолоо. Оч үсэрсэн улаан цогийг үлээж байх хоорондоо бас дув дуугүй тамхи татан бөгтийж суугаа Григорийг ажиглаад авч амжлаа.

	— Тэндэх ажил чинь юу болов доо? Амжив уу?

	— Бузгай сайн л тарлаа.

	— Чамайг шууд баривчилчих юм шиг Дуняшка юугаа яриад байгаа юм бэ? Намайг бүр үхтэл айлгачихлаа гэхэд Григорий ярвалзаж уцаарласандаа тамхиа шидэж:

	— Михаил л чихийг нь халууцуулаа биз. Тэр гэж элдэв юм зохиож хамаг гайг миний толгой дээр овоолж байхгүй юу гэв.

	Аксинья ширээ рүү очиход Григорий гарыг нь атгаж:

	— Ингэхэд гээд Аксиньяг дороос нь дээш ажиж, — Ажил явдал маань тийм ч их базаалтай биш л байна. Би ч өөрөө тэр улс төрийн товчоонд нь ороод гарч ирэхгүй байх гэж бодож байв. Би чинь ямар ч байсан бослогоор дивиз командалж явсан зуутын дарга цолтой хүн. Тийм улсыг одоо атгаж авч байгаа юм байна гэв. 

	— Тэгээд цаадуул чинь чамд юу гэж хэлэв дээ? 

	— Бүх хийж явсан албан ажлаа бичих анкет гэж ийм нэг цаас өглөө. Миний бичих ч гэж тааруухан. Тэгээд хүн болсоор тийм олон юм бичиж байгаагүйг хэлэх үү, хоёр цаг сууж хамаг хэрэг явдлаа бичмээр болов. Дараа нь бас хоёр юм орж ирж дандаа л бослогын тухай баахан байцаалаа. Уг нь ч зүгээр, аятайхан, наануу цаануутай улс юм. Ахлах нь: «Цай уух уу? Хиймэл чихэртэй цайнаас өөр юм алга» гэж байв. Би юуны цай уухтай, мантай! Эндээс Мэнд л мултрах юм сан гэж бодож суулаа гэж Григорий дуугүй болсноо хор шар нь буцалсан бололтой огт хөндлөнгийн хүний тухай ярьж байгаа мэтээр: — Тулаад ирэхлээр ч горьгүй юм аа... Хулчийгаад гэв. 

	Вешенскт биеэ барьж чадахгүй хий айж сүрдлээ гэж өөрийгөө уцаарлан зэмлэж суув. Хэтэрхий айсан нь дэмий байж гэж санахаас бүр ч их гутарна. Одоо тэр бүгд нь инээдэмтэй ичгэвтэр санагдана. Үүнийг бүх замын турш бодож тийм ч учраас зовж сандарснаа одоо баахан дэвэргэж өөрийгөө даажигнан тэр бүхнийхээ тухай ярьж байгаа хэрэг байж болох юм.

	Түүний яриаг Аксинья анхааралтай чагнаж гараа Григорийн гараас аяархан мултлан авч пийшин рүүгээ очлоо. Тэгээд галаа засах хооронд:

	— Цаашдаа яах юм бэ? гэж асуулаа. 

	— Долоо хоногийн дараа дахиад л очиж тэмдэглүүлнэ.

	— Чи ер нь баригдчихна гэж бодоод байна уу?

	— Тэгэх л байгаа. Эрт орой аль нэг цагт барих байх. 

	— Одоо тэгээд яана? Гриша минь, яаж амьдарна даа?

	— Бүү мэд. Үүнийг дараа ярилцъя. Нүүр гар угаачих ус байна уу? гэв.

	Хоёул хоол идэхээр цуг суулаа. Өглөөний хүсэн мөрөөдөж байсан өвөр дүүрэн аз жаргал нь Аксиньяд дахиад эгж ирлээ. Григорий хажууд нь зэрэгцэн сууж, гаднын улс амьтан харчих вий гэж санаа зоволгүй Григорийгоо ширтэн харж, ичиж эвгүйрхэлгүй нүдээрээ ярилцаж сууна гэдэг юутай сайхан! Ээ бурхан тэнгэр, түүний Григорийгоо санаж, хамаг бие нь Григорийн энэ бүдүүн хадуун том гараар илүүлж энхрийлүүлж байх гэж уйдаж хагссаныг яана! Аксинья хоолонд бараг гар хүрсэнгүй, урагшаа үл мэдэг зүтгэсхийж суугаад Григорийн хоол зажилж байгааг шохоорхон харж, түүний нүүр царай, цамцны босоо заханд хавчигдсан гунагар бор хүзүү, ханхгар өргөн мөр, ширээн дээр байгаа том гарыг мэлэрсэн харцаар өхөөрдөн энхрийлнэ... Григорийгоос ханхалж байгаа эрчүүлийн хөлс, тамхины бохь холилдсон, ганцхан түүнд л байдаг эхүүн боловч ижил дасал болсон дотно үнэрийг Аксинья ховдоглон үнэртэнэ. Аксинья нүдээ боогоод ч байсан Григорийгоо ганцхан тэр үнэрээр нь мянган ч эрчүүлээс ялган таньж чадах байлаа... Аксиньягийн хацар үе үе ягааран улайж, зүрх нь түг түг лугшина. Энэ үдэш Аксинья орчин тойрондоо Григорийгоос өөр юуг ч харахгүй байсан болохоор айлын анхааралтай соргог авгайн үүрэг гүйцэтгэж чадсангүй. Анхааралтай байхыг ч Григорий шаардсангүй, өөрөө талх огтолж, пийшингийн аман дээр байгаа савтай давсыг өөрөө олоод гурилтай хоолноос хоёр дахь тавгийг өөрөө хийж авлаа.

	Григорий учрыг тайлбарлах мэт инээмсэглэн: 

	— Өлсөж үхэх шахлаа. Өглөөнөөс хойш юу ч идээгүй гэж хэлэв.

	Тэгэхэд нь л Аксинья өөрийнхөө үүргийг сая ойлгож ухасхийн хөдлөв.

	— Би гэж гашилсан толгой цагаатай банш, блинээ бүр мартчихжээ! Тахианы мах идээч! Хайрт минь, ид!.. Одоохон цөмийг өгье гэж сандчин өгүүлэв.

	Григорийн яаралгүй тухтай идсэнийг яана! Бүтэн долоо хоног хоол унд идээгүй юм шиг, түүнийг ид гэж шахаж дайлахын хэрэг огт алга байв. Аксинья бузгай хүлцэн хүлээж сууснаа тэсгэл нь алдуурч хажууд нь очиж суугаад, толгойг нь өөр лүүгээ солгой гараараа хүзүүдэн татаж, баруун гараараа сүлжмэл хээтэй шинэхэн алчуур авч янаг хайртынхаа тос болсон уруул, эрүүг арчиж, нүдээ хав харанхуйд шаргал оч бутартал тас аньж, амьсгаа авалгүйгээр уруулаа Григорийн уруулд янгинатал наалдууллаа.

	Ерөөсөө хүн гээч тун жаахан юманд баярлаж жаргадаг хойно. Ямар ч гэсэн энэ үдэш Аксинья баярлахаараа баярлаж, жаргахаараа жаргалаа.

	 

	 

	
IX

	 

	Кошевойтой уулзах нь Григорийд хэцүү байлаа. Тэдний харилцаа анхны өдрөөс танигдаж, дахиад ярилцах ч юм алга болж, ярилцаад ч ашиггүй болов. Григорийтой уулзахаас Михаил дургүйцэж байгаа нь илт боллоо. Тэгээд Михаил хоёр мужаан хөлсөлж, тэд ч муу байшинг нь яаралтай сэлбэж, илжирч муудсан дээврийн хөндлийг сольж, хазайсан нэг туургыг буулгаж шинэчлээд, шинэ тотго, хүрээ, хаалга хийлээ.

	Вешенскээс буцаж ирээд Григорий гацааны хувьсгалт хорооны цэргийн хэлтэст очиж цэргийн бүртгэлээ Кошевойд үзүүлчхээд баяртай гэж хэлэлгүй гарч одлоо. Тэгээд Григорий хоёр хүүхэд, жаал зугаа юмаа авч Аксиньягийнд нүүж очлоо. Дуняшка ахыгаа шинэ байр луу нь үдэж явуулахдаа, эхэр татан уйлагнаж, гуйж аргадсан харцаар ахыгаа ширтэн байж: 

	— Ах аа, надад битгий уурлаарай, би хувьд танд муу юм хийгээгүй гэж үглэв.

	— Дуня минь, яалаа гэж дээ? Ердөө ч үгүй гэж Григорий аргадаад, — Биднийгээ эргэж ирж байгаарай... Би чиний үлдсэн ганц ах чинь болохоор чамайгаа дандаа хайрлаж санаж байдаг, одоо ч гэсэн... Харин нөхөр чинь бол өөр хэрэг. Чи бид хоёр найрамдлаа эвдэхгүй гэв.

	— Уурласны хэрэггүй, бид хоёр удахгүй нүүнэ.

	— Яах нь вэ! Хавар болтол ч хамаагүй гэртээ л байж бай. Та нар надад садаа болсон юм алга, хүүхэд бид гурав Аксиньягийнд багтана гэж Григорий уцаарлав.

	— Гриша, цаадахтайгаа гэрлэх үү? гэхэд Григорий:

	— Тэр ч яах вэ, хэзээ ч амжина гэж займцуу хариу өглөө. Тэгэхэд нь Дуняшка шуудхан:.

	— Ах та цаадхаа ав, сайн хүүхэн. Чамд ганцхан Аксиньяг л эхнэр болгож авч өгнө гэж талийгаач эжий маань ярьдаг байсан. Тэр маань сүүлийн үед Аксиньяд жигтэйхэн хайртай болж нас барахынхаа урьдхан тэднийхээр байн байн очдог байв гэхэд Григорий инээмсэглэн:

	— Ингэхэд чи намайг ятгаж байгаа хэрэг байх нь. Би Аксиньягаас өөр хэнтэй суух юм бэ? Андронихагийн чавганцтай суултай биш дээ? гэв.

	Андрониха нь Татарск гацааны хамгийн настай чавганц байжээ. Зуу гаруй настай, газраар наалдсан жаахан бөгтөр тэр чавганцыг санахтай зэрэг Дуняшкагийн инээд хүрч:

	— Ах, та мөн олж хэлэв ээ! Би зүгээр л асуусан юм. Чамайг дуугүй байхлаар би асуусан юм гэв.

	— Хуримдаа би чамаас өөр хэнийгээ урих билээ гэж Григорий алиалаад дүүгийнхээ дал мөрийг алгадан таашааж, сэтгэл нь хөгжөөд төрж өссөн орон гэрээсээ явлаа.

	Үнэндээ гэхэд сэтгэл тайван л байвал хаана амьдрах нь Григорийд хамаагүй байжээ. Гэтэл тийм тайван байдлыг Григорий олсонгүй... Хэд хоног ажилгүй сууж орох гарах газраа олж ядав. Аксиньягийн аж ахуйн жаал зугаа юм хийж янзалж өгөх гэж оролдсон боловч юу ч хийж чадахгүйгээ дорхноо мэдлээ. Сэтгэл нь тогтож ядаад юу нь ч мэдэгдэхээ байгаад хий шаналан бачимдаж, сайн л бол баривчилж шоронд хийдэг байх, аз нь дутвал буудаж алдаг байх гэдэг бодол минут тутам салахгүй санагдана.

	Аксиньяг шөнөдөө сэрэхэд Григорий унтаагүй, дээшээ харж толгойгоо агтаалан хэвтэж, шөнийн бүрэг харанхуйг ууртай хүйтэн, нүдээр ширтэнэ. Түүний юу бодож байгааг Аксинья мэдэж байлаа. Гэсэн ч Аксинья юугаар ч тусалж чадахгүй байв. Хамт амьдрах найдвар дахиад бүтэхээ больж байгааг гадарласан Аксинья Григорийн тэгж шаналж байгааг хараад өөрөө бас сэтгэлийн зовлон эдэлнэ. Тэгээд Григорийгоос юу ч асуудаггүй, өөрөө шийдэг гэж боддог байлаа. Харин нэг удаа Аксинья сэрж хажууд нь тамхины улаан цог улалзаж байхыг хараад:

	— Гриша, чи унтаагүй байгаа юм уу... Чи энэ чөлөөнд гацаанаас явмаар байна уу? Эсвэл хоёулаа, хаа нэг газар явж нуугдах уу? гэж хэлжээ.

	Тэгэхэд Григорий Аксиньягийн хөлийг хөнжлөөр анхааралтай хучиж өгөөд:

	— Би жаахан юм бодъё. Чи унт гэж дурамжхан хэлжээ. 

	— Тэгж байгаад тайвширсан хойно эгж ирцгээх үү? гэхэд Григорий мөн л юу ч шийдэж чадаагүй бололтой займцуу юм хэлж: 

	— Цаашдаа юу болохыг харзная. Ксюша, унт гээд нүцгэн бүлээн мөрийг аяархан энхрийлж үнслээ.

	Үнэндээ Григорий Вешенск рүү дахин очихгүй гэж шийдсэн байжээ.

	Үүний түрүүнд хүлээж авч уулзсан улс төрийн товчооны хүн Григорийг дахин хүлээх хэрэггүй болно. Тэгэхэд тэр хүн, ширээний ар талд шинель нөмөрч суугаад хуян шар усаа нажигнатал суниаж, зориуд эвшээлгэсээр бослогын тухай Григорийн яриаг сонсож байж билээ. Тэр хүн надаас дахиад юу ч олж дуулахгүй. Хэлдэг юмаа хэлсэн гэж Григорий бодлоо.

	Улс төрийн товчоонд очих өдөр болоход Григорий гацаанаас явна, хэрэв шаардагдвал удаан хугацаагаар явна. Чухам хаашаа явахаа хараахан мэдээгүй байсан боловч явна гэдгээ хатуу шийджээ. Үхнэ, шоронд сууна гэхээс дургүй нь хүрч байв. Явах замаа сонгож авсан боловч түүнийгээ Аксиньяд хэлэх арай эрт байв. Тэртэй тэргүй хөөр хөгжөөнөөр тааруухан сүүлийн энэ хэдэн өдрийг гутаахын хэрэггүй байжээ. Энэ тухайгаа эцсийн өдөр л хэлье гэж Григорий шийдлээ. Одоо яах вэ, суганд маань нүүрээ шургуулчхаад тайван унтаж байг. Энэ маань «Миний далавч дор орчхоод унтаж байх сайхан байна» гэж энэ хэдэн шөнө байн байн ярьсан. За яах вэ, одоогоор унтаж л байг. Хөөрхий минь, надтайгаа нэг ч их удаан наалдаж хэвтэхгүй байх...

	Өглөө болгон Григорий хүүхдүүдээ эрхлүүлж, дараа нь гацаагаар хий дэмий тэнэнэ. Хүн амьтны бараа харж ямар нь хөгжилтэй байжээ.

	Никита Мельниковынд цугларч, цэрэгт цуг байсан залуу казакуудтай жаахан юм ууцгаая гэж нэг өдөр Прохор санал гаргажээ. Тэд бол хүнсний ногдолд дургүйцэж байгаа улс гэдгийг Григорий гацааныхныг ярианаас олж мэдсэн болохоор жаахан юм ууцгаахлаараа тэр тухай яриа дэлгэх нь зайлшгүй гэж бодоод шууд: татгалзлаа. Григорий өөртөө нэг сэжиг төрүүлэхгүй байхыг хичээж, таньдаг хүмүүстэй уулзахдаа хүртэл улс төрийн ярианаас бултдаг байв. Одоо надад улс төрийн бодлого хэрэг алга, ямар тус болох биш гэж бодно.

	Хүнсний ногдлоор татах талх тарианы тушаалт муу, түүнээс болоод гурван өвгөнийг золионд барьж хүнсний отрядын хоёр хүнээр Вешенск рүү хүргүүлсэн болохоор болгоомжтой байх нь бүр ч илүүдэхгүй байв.

	Маргааш нь эд хэрэглэгчдийн нэгдсэн нийгэмлэгийн мухлагийн хажууд Григорийн улаан армиас саяхан эгж ирсэн их бууч Захар Крамсковтой тааралдлаа. Жигтэйхэн хөлчүү Захар ганхаж найгасаар Григорий руу тулж очоод нэл цагаан шавар болсон хүрмийнхээ бүх товчийг ярж сөөнгө дуугаар:

	— Амрыг эрье, Григорий Пантелевич! гэв.

	— Сайн гээд Григорий ямаан харгана шиг пагдгар бадируун их буучийн палигар том гарыг атгав. 

	— Гадарлав уу?

	— Танихгүй яах вэ.

	— Ноднин Боковскийн дэргэд манай батарей чамайг аварсныг санаж байна уу? Бидгүйгээр чиний морьт цэрэг балрах байсан. Тэгэхэд бид мөн ч олон улаантны бодийг хөтөлсөн дөө! Нэг удаа тэсэрдэг сумаар галлаад, дараа нь бөмбөгтэй сумаар байлгаж тавьсан... Би нэгдүгээр бууны наводчик байсан нь тэр дээ! Би! гэж Захар өргөн цээжээ зангидсан гараараа түс түс хийтэл шаав. 

	Григорий ийшээ тийшээ хялбалзан ажихад ойрхон зогсож байгаа казакууд тэр хоёрын яриаг чагнан харцгааж байлаа.

	Тэгмэгц Григорийн завж татвалзан уур нь шатаж, шигүү цагаан шүд нь яралзаад:

	— Чи согтуу байна. Явж унт, илүү дутуу юм битгий шалчигнаад бай гэж аяархан хэлэв.

	Тэгэхэд наргианд халуурсан их бууч улам гаарч:

	— Үгүй, би согтуу биш! Зовж гутарсандаа согтсон ч байж магадгүй! Гэр орондоо ирсэн чинь амьдрал биш, ёстой үхсэн оз...! Казакуудын амьдрал гээд өнгөрчээ. Казак ч казакууд биш болжээ! Дөчин пүү тариа ногдуулжээ. Энэ ч юу гэсэн үг вэ? Ногдуулж байх, тэд ямар тарьсан юм уу? Тариа будаа юун дээр ургадгийг гэд мэдэх юм уу? гэж хашхирлаа.

	Тэгээд цус хурсан улаан нүдээр гөлгөнөн харснаа гэнэт найгаж, Григорийн өөдөөс баавгай шиг савардан, нүүр лүү нь түлэнхий нэрмэл архиар нялхийтэл амьсгалаад:

	— Яагаад ханжааргүй өмд өмсөө вэ чи! Тариачин болоо юу? Тэг-үү-лэхгүй! Алтан гарт Григорий Пантелевич минь! Дахиад дайтах хэрэгтэй. Ноднин жилийнх шиг л: Коммуна сөнөтүгэй! Зөвлөлт засаг мандтугай! гэж гарна даа гэлээ.

	Григорий түүнийг хүчтэй гэгч түлхээд:

	— Гэртээ харь, муу согтуу нохой! Юу ярьж байгаагаа ухаарч байна уу? гэж шивнэн хэлэв.

	Крамсков тамхины утаанд шарласан сарвагар том хуруунуудаа урагш сунган сарвайлгаж:

	— Буруу байвал уучлаарай. Уучилж үзээрэй, гэхдээ би чамд даргадаа гэж үнэн сэтгэлээсээ. хэлж байгаа юм... Төрсөн эцэг, дарга хоёр ялгаагүй нэг хойно, дахиад дайтах л хэрэгтэй! гэж амандаа бувтнав.

	Григорий дув дуугүй эргэж талбай огтлон гэр өөдөө явлаа. Тэр балай уулзалт орой болтол Григорийн санаанаас гарсангүй. Крамсков согтуугаар бархирч, казакууд талархсан янзтай дув дуугүй инээмсэглэж байсныг санаад: «Ер нь бушуухан зайлъя! Сайнаа үзэхгүй...» гэж бодлоо.

	Вешенск рүү бямба гарагт явах ёстой байв. Гурав хоноод өссөн төрсөн гацаанаасаа оргож зайлах ёстой байсан боловч байдал өмнөө болов. Пүрэв гарагийн шөнө Григорийг унтах гэж байтал хаалга хүн чанга тогшлоо. Аксинья үүд рүү гүйж очив. «Хэн бэ?» гэж асуух нь Григорийд дуулдав. Цаад хүн чухам юу гэж хариулахыг сонсоогүй ч гэсэн Григорий дотор нь нэг л хачин түгшээд, орноос босож цонх руу очив. Үүдний оньс дуугарч, түрүүлээд Дуняшка орж ирлээ. Григорий цонхийж цайсан царайг хармагцаа юу ч асуулгүй, вандан дээрээс малгай, шинель хоёроо шүүрч авав...

	— Ах минь...

	— Юу? гэж Григорий шинелиэ ханцуйлах хооронд аяархан асуув.

	Дуняшка амьсгаадсаар яаруу сандруу:

	— Ах минь, одоохон зайл! Сууринаас манайд морьтой дөрвөн хүн ирлээ. Манай том өрөөнд сууцгааж байна... Тэд шивнэлдэж яриад байх юм. Гэсэн ч чагналаа... Хаалганы дэргэд зогсож байгаад цөмийг сонслоо... Чамайг Михаил баривчлах хэрэгтэй гэж байна... Тэдэнд чиний тухай ярьж өгч байна. Зайл! гэв.

	Григорий ухасхийн Дуняшкаг тэвэрч хацрыг нь чанга гэгч үнсээд:

	— Баярлалаа, дүү минь, Одоо харь, тэгэхгүй бол явсныг чинь мэдчихнэ. Баяртай гээд Аксинья руу эргэж, — Талх! Бушуул! Бүтнээр яах вэ, тал ч болно! гэв.

	Ингээд түүний ахар богино тайван амьдрал дуусаж... байлдаж байгаа мэт яарч тэвдэвч унтлагын өрөө рүү аажуухан орж унтаж байгаа хүүхдүүдээ сэмээрхэн үнсээд, Аксиньяг тэвэрч:

	— Баяртай! Хаа яваагаа удахгүй мэдэгдэнэ. Прохор хэлнэ. Хүүхдийг асарч харж байгаарай. Хаалгаа хаа. Хүн асуувал Вёшки руу явсан гэж хэлээрэй. За баяртай. Ксюша, санаа зовох хэрэггүй! гээд үнсэж, давслаг бүлээхэн нулимсыг нь уруулаараа амтлав.

	Аксиньяг аргадаж, арга барагдсан учир холбоогүй үгийг нь сонсож байх зав Григорийд байсангүй. Зууралдан тэвэрсэн гарыг аяархан салгаж, үүдэнд очиж, чагнаснаа гадаа хаалгыг огцомхон угз татаж нээлээ. Донын хүйтэн жавар нүүр лүү нь шавхуурдахад нүдээ харанхуйд дасгаж хэсэг зуур ажив. 

	Аксинья эхлээд Григорийн хөлд цас шажигнаж байгааг сонсов. Тэгээд алхах бүрд нь Аксиньягийн зүрх чинэрч лугшина. Тэгсээр хөлийн чимээ намдаж, бургасан хашаа нажигнах сонстов. Дараа нь ерөөсөө чив чимээгүй болж зөвхөн Донын цаадтай ой салхинд шуугина. Аксинья салхины шуугиан дундуур ямар нэг чимээ олж сонсох гэж оролдоод юу ч дуулсангүй. Хамаг бие нь хүйт оргив. Тэгэхлээр галын өрөөндөө орж дэнгээ унтраав.

	Хүнсний ногдлын тариа будааны тушаалт муу байсны улмаас 1920 оны намрын сүүл сард хүнсний отрядууд байгуулмагц Донын казак хүн ам битүүдээ дургүйцэн самуурч эхэлжээ. Дон мужийн дээд биеийн Шумилинск, Казанск, Мигулин, Мешков, Вешенск, Елань, Слащевск, бас бус, сууринд жижиг зэвсэгт дээрэмчид бий болов. Энэ бол хүнсний отрядууд байгуулж, Зөвлөлт засаг хүнсний ногдлын арга хэмжээг хүчтэй болгосон явдалд казакийн нударган, чинээлэг хэсгийн өгч байгаа хариулт байжээ.

	Дээрэмчдийн олонх нь тус бүрдээ нутгийн казакууд, урьд, цагаан гвардийн цэрэгт идэвхтэй алба хааж явсан таваас хорин хүнээр бүрдэж байжээ. Тэдний дотор арван найм есөн онд залхаан цээрлүүлэх отрядад явж байсан, есдүгээр сард бага дарга нарыг цэрэгт дайчлахад зайлсхийж үлдсэн, хуучин Донын армийн урядник, вахмистр, дэд хорунжий, бас ноднин Дээд Донын тойрогт бослого гарах үеэр мундар их гавьяа байгуулж, олзлогдсон улаан армийнхныг буудаж алах талаар алдаршсан босогчид, нэг үгээр хэлэхэд Зөвлөлт засагтай зам нийлэхээ больсон хүмүүс байлаа.

	Тэд гацаануудад очсон хүнсний отрядад халдаж, улсад тушаах будаа авч яваа хөсгийг буцааж, коммунистууд болон зөвлөлт засагт үнэнч, намын гишүүн бус казакуудыг алж байв.

	Дээрэмчдийг устгаж арилгах үүргийг Вешенск, Базкийн гацаанд байрлаж агсан Дээд Донын тойргийн харуулын батальонд өгчээ. Гэтэл тойргийн өргөн уудам нутгийн тал бүрд тархсан дээрэмчдийг устгах гэсэн аливаа бүх оролдлого бүтэлтэй юм болж чадсангүй. Яагаад гэвэл, нэгдүгээрт, орон нутгийнхан дээрэмчдийг тал татаж, хүнс хоол нийлүүлж, улаан армийн ангиуд хаа явааг тэдэнд мэдэгдэж, бас эрэл мөрдлөгөөс нуугаад, хоёрдугаарт батальоны дарга бөгөөд хуучин хаант засгийн армийн штабын ахмад агсан, эсер намын гишүүн Канарин саяхан Донын дээд биед үүсэж бий болсон хувьсгалын эсэргүү хүчийг устгахаас дургүйцэж, аль болохоор саад учруулж байлаа. Хааяа нэг, тэгэхдээ тойргийн намын хорооны даргын шахалтаар түргэн зуур хөдөлж дээрэмчдийг эсэргүүцмээр болно. Гэвч хүчээ сарниулан, Вешенск болон тэнд байгаа тойргийн албан байгууллага, агуулах зэргийг зохих харуул хамгаалалтгүй орхин, хуумгай ажиллаж болохгүй гэдгээр шалтгаалан дахиад л Вешенсктээ буцаж ирдэг байжээ. Дөрвөн зуу орчим явган цэрэг, арван дөрвөн пулемёт бүхий батальон нь гарнизоны алба гүйцэтгэж, улаан армийнхан нь баривчлагдагсдыг цагдаж, ус зөөж, ойд мод огтолж, бас албан журмын хөдөлмөр хийж бэх бэлтгэхэд зориулан царсны навчнаас бэхийн самар түүцгээнэ. Батальон нь тойргийн олон албан газар, бичиг хэргийг түлш, бэхээр амжилттай хангаж байх хооронд жижиг дээрэмчдийн тоо тойргийн дотор аюултайгаар олширч байжээ. Дээд Донын тойрогтой хил залгаа Воронежийн губернийн Богучарын уездийн нутагт том бослого дэгдсэн арван хоёрдугаар сард л сая мод бэлтгэх, бэхийн самар түүх аргагүй болжээ. Тэр бослогыг дарахаар Дон мужийн цэргийн командлагчийн тушаалаар батальон гурван рот, пулемётын салааны бүрэлдэхүүнтэйгээр харуулын эскадрон, хүнсний арван хоёрдугаар хорооны нэгдүгээр батальон бас хоргоож саатуулах хоёр жижиг отрядын хамт хөдөлжээ.

	Сухой Донец суурины дэргэд байлдах үед Яков Фомин даргатай Вешенскийн эскадрон эгнэн эсэргүүцсэн босогчдын хажуу жигүүрээс дайран хумьж зугтаалгаад, хөөж байлдах зуур зөвхөн гурван цэргээ алдаж, зуун дал орчим хүнийг цавчжээ. Эдний эскадронд бараг цугаараа Донын дээд биеийн казакууд байжээ. Тэд энд ч гэсэн казакийн олон зуун жилийн уламжлалаасаа няцсангүй, байлдааны дараа эскадроны хоёр коммунистыг эсэргүүцсээр байтал цэргийн бараг тэн хагас нь хуучирсан муусайн шинель, хөвөнтэй цамцаа адагдсан босогчдоос мулталж авсан шинэхэн оодон нэхийн дээлээр сольцгоов.

	Бослого дарсны дараа хэд хоноод эскадроныг Казанск суурин руу татжээ. Тэгмэгц Фомин цэргийн тээртэй амьдралаас холдож амраад Казанскт байдаг чадлаараа цэнгэжээ. Хэзээний хүүхэнд цадиггүй дуртай, нийлэмсэг наргианч Фомин бүхэл шөнөжингөө алга болж, байрандаа дөнгөж үүр хаяарахын өмнө буцаж ирдэг байв. Фоминтой ах захаа алдсан цэргүүд нь даргыгаа үдэш гялалзтал цэвэрлэсэн гуталтай явж байхыг ойлгосон маягтай нүд ирмэлцэж:

	— За даа, манай азарга ч эзгүй авгайнуудыг эргүүлэхээр гарлаа даа. Одоо ч үүр цайхаас нааш бараа нь харагдахгүй дээ гэж ярьцгаадаг болов.

	Нэрмэл олоод ууцгаах гэж байгааг мэдэгдэхэд Фомин эскадроны комиссар, улс төрийн удирдагч нараас нууцгайгаар эскадроны танил казакуудын байраар хэсэх нь цөөнгүй байлаа. Гэтэл удсан ч үгүй нөгөө зоригтой дарга уйтгарлаж урвайгаад саяхны наргиан цэнгэлээ бараг мартаж орхив. Орой болгон урьдынх шигээ ганган урт түрийтэй савхиа нямбайлан зүлгэж өдөр болгон сахлаа хусдагийг больж, эскадрондоо гацаа нэгтэй казакуудын байраар хэсэж архи дарс эргүүлэх нь татарч, бас яриа хөөрөөнд оролцовч үг дуу цөөнтэй болжээ.

	Зэргэлдээ орших Усть-Медведицагийн тойргийн Михайловка сууринд батальоны дарга Вакулин тэргүүтэй харуулын батальон бослого гаргасан тухай Донын онцгой комиссын Улс төрийн товчоо товч мэдэгдсэн мэдээ Вешенскийн отрядын даргаар ирэх үед Фомины зан байдал ингэж өөрчлөгджээ.

	Вакулин бол Фоминтой цэрэгт цуг байсан найз байжээ. Тэр хоёр урьд Мироновын корпуст хамт байж, Саранскаас Дон руу хамт ирж, Буденныйн морь цэрэг Мироновын корпусыг бүслэхэд тэр хоёр буу, зэвсгээ нэг дор овоолж тавиад хураалгаж байжээ. Вакулин, Фомин хоёрын найзын холбоо сүүлийн үе хүртэл үргэлжилж байжээ. Саявтархан есдүгээр сарын эхээр Вакулин Вешенскээр ирэхдээ «Хүнсний ногдлоор тариачдыг сүйрүүлж, улс орныг баллаж байгаа комиссарууд оодорч гүйцлээ» гэж хуучин найздаа шүд хавиран занаж байгаад гомдол гаргаж байжээ. Фомин дотроо Вакулины бодлыг зөвшөөрч байсан боловч болгоомжилж, угийн мохоо ухаанаа нуух арга заль хэрэглэжээ. Ерөөсөө Фомин бол хэзээ ч юманд яарч тэвддэггүй, давын түрүүнд за, үгүй гэж хэлдэггүй, хашир болгоомжтой хүн. Гэтэл Вакулины отряд боссон тухай сонсмогц Фомины нөгөө хашир болгоомж нь өөрчлөгджээ. Вешенскт эскадрон очихын өмнөхөн нэг үдэш эскадроныхон Алферовын салааны байранд цугларцгаажээ. Морь усалдаг жигтэйхэн том хувин дүүрэн нэрмэл тавьсан байв. Хоол идэх зуур хөгжүүн яриа эхлэв. Тэгж архидахад байлцсан Фомин хүмүүсийн яриаг дув дуугүй чагнаж, нэрмэлийг ч дуугүйхэн утгаж авсаар байв. Гэтэл эр цэргийг Сухой Донедын дэргэд хэрхэн яаж дайрч байснаа ярьж эхлэхэд Фомин бодлогошрон сахлаа мушгиж нөгөө цэргийн яриаг таслан:

	— Нөхөд минь, би ч украйнчуудыг муугүй цавчиж явсан, гэхдээ өөрсдөө удахгүй амаа барихгүй бол яамай... Вешенскт очиход хүнсний отрядууд гэр орны маань хамаг будааг хамаад явчихсан байвал яана? Тэр хүнсний отрядуудад Казанийнхан сүрхий их гомдол гаргаж байна. Тэднүүс будааны хашлагыг бүр туужуураар шүүрдээд хоосолж байна гэнэ... гэж ярилаа.

	Тасалгаанд байгаа хүмүүс нам гүм болоход Фомин, эскадроныхноо эргэн тойрон харж тунирхуу маягаар инээмсэглээд:

	— Би үүнийг зүгээр тоглож хэлсэн юм... Хэл амаа сайн барьж байхгүй бол тоглоом маань шоглоом болж магадгүй вий гэж хэллээ.

	Фомин хагас салаа улаан цэрэг дагуулж Вешенскт буцаж очмогцоо гэртээ харихаар Рубежный гацаа руу явлаа. Гацаанд очоод хашаандаа оролгүй их хаалганы дэргэд бууж морио цэргүүдийн нэгэнд бариулчхаад гэртээ орлоо.

	Гэртээ ороод эхнэртэйгээ хүйтэн байдлаар толгой дохимоор болж, харин хөгшин эжийтэйгээ мэхэлзэн мэндэлж, гарыг нь атгаж хүүхдүүдээ тэвэрч үнслээ.

	Тэгчхээд мухар сандал дээр сэлмээ хоёр өвдөгнийхөө хооронд хавчуулж суугаад:

	— Аав хаачсан бэ? гэж асуув.

	— Тээрэм рүү явсан гэж хөгшин эх нь хариулаад хүүгээ хялавхийн харснаа, — Муу ёрын золиг, малгайгаа аваач! Ямар хүн бурхны дэргэд малгайтай сууж байсан юм бэ? Ай, Яков, чиний наад толгой юу... удаагүй нь дээ... гэж зандрав.

	Фомин дургуйхэн инээмсэглэж малгайгаа авсан боловч хувцсаа тайлсангүй.

	— Тайчихгүй яагаа вэ?

	— Алба ажил гээд зав алга, та нарыг эргэж үзэхээр яаралтай ирлээ гэхэд хөгшин эх нь хүүгийнхээ завхай байдал, Вешенскт хүүхнүүдтэй нөхөцсөнийг дайруулж:

	— Чиний тэр албан ажлыг ч бид мэднэ... гэж эгдүүрхэв.

	Тэр тухай хов жив аль эрт Рубежный гацаагаар нэг тарсан байжээ.

	Фомины яагаа ч үгүй эрт өтөлж цонхийсон, бүрэг маягийн эхнэр нь эжийгээ айсан нүдээр хялавхийн хараад пийшин рүү очлоо. Юухнаар ч болов нөхрөө тал засаж, ганцхан ч атугай эелдэг харцаар таалуулахын тулд пийшингийн дэргэдээс даавуу авч сөхөрч суугаад Фомины гуталд наалдсан лаг шаврыг цэвэрлэж эхэллээ.

	— Яша, чи ч ямар сайхан гуталтай юм... Чи дэндүү муухай болгочихжээ... Одоохон би сайхан цэвэрлээд өгье! гэж аяархан шивнэсээр нөхрийнхөө хөлийн дэргэд толгой өндийлгүй бөгтөлзөн мөлхөв. 

	Энэ эмэгтэйтэй Фомин хамт байхаа болиод удаж, бага залуудаа хайртай байсан энэ хүүхнийг бага зэрэг тээршээн өрөвдөхөөс өөр ямар ч сэтгэлгүй болжээ. Харин авгай нь Фоминд дандаа л хайр сэтгэлтэй хэвээр байгаад хэзээ нэгэн цагт эргэж ирвэл хамаг гэмийг нь уучилна гэж дотроо горьдож явдаг байжээ. Олон жилийн турш тэр эмэгтэй гэр аж ахуйг эрхэлж, хүүхдүүдээ өсгөж, этгээд зантай хадам эжийн таалалд нийцэх гэж аль бүхэн дээр мэрийж чармайж иржээ. Тариалангийн ажлын хамаг хүнд нь тэр хүүхний туранхай нуруунд тохогддог байв. Давж дийлшгүй ажил хөдөлмөр, хоёр дахь хүүхдийн дараа эхэлсэн өвчин түүний биеийг нэгмөсөн сульдуулжээ. Турж эцээд, царай зүс нь цонхийж шарлан, яагаа ч үгүй эрт өтөлж, хацар нь нэлдээ үрчлээ болжээ. Нүд нь хүртэл өвчин туссан амьтных шиг айж балмагдсан номхон хүлцэнгүй харцтай болжээ. Гэсэн ч хурдан хөгширч, бие нь өдөр хоногоор доройтож байгааг өөрөө мэдэхгүй, бас л горьдлого тасраагүй хэвээр бөгөөд өдрийн од шиг хааяа нэг уулзахдаа царайлаг гоё нөхрийгөө янаг дурлалын хулчгардуу нүдээр шохоорхон хардаг байлаа...

	Фомин гутлын нь шаврыг хичээн цэвэрлэж байгаа эхнэрийнхээ өрөвдөлтэй түгдгэр нуруу, цамцны цаанаас ёрдойж гөвийж байгаа туранхай дал, салганасан том гарыг дээрээс дорогш хараад: «Бас хуучнаа тавиагүй байх шив! Ийм балиар амьтантай урьд би унтаж хэвтэж... Айхавтар хөгширсөн ч гэсэн... Яахлаараа ингэж өтөлдөг байна аа!» гэж бодлоо.

	— За боль доо! Би тосолчихно, гэж уцаарлаад хөлөө эхнэрийнхээ гараас мулт татан авав.

	Эхнэр нь арай гэж ууц тэнийн босов. Шарласан хацар нь үл мэдэг ягаарна. Эзэндээ үнэнч нохой мэт нулимс гүйлгэнэсэн нойтон нүдээр нөхөртөө хайр дурлалаа илэрхийлэн царайчилж гөлөлзөн харахад цаадах нь буруу харж ээжээсээ:

	— За, та нар ямаршуу аж төрж сууна даа?. гэж асуулаа.

	— Байдаг л янздаа гэж эмгэн ууртай маягтай хариулав.

	— Манай үүгээр хүнсний отряд ирсэн үү?

	— Өчигдөрхөн Доод Кривск суурин руу явсан.

	— Манайхаас будаа авсан уу? 

	— Авсаан, Давыдушка, хэчнээнийг авсан бэ? гэв.

	Эцэгтэйгээ адилхан хол хоёр хөх нүдтэй арван дөрвөн насны жаал хүү:

	— Авахад нь байснаараа өвгөн аав л мэднэ, Арван шуудай байх аа гэж дуугарав.

	— Тийм бий..., гээд Фомин босож хүү рүүгээ хялавхийн харснаа мөрөвчөө засаж, царай нь бага зэрэг хувьсхийгээд:

	— Та нар тэдэнд хэний будааг авч байгааг нь хэлсэн үү? гэхэд эмгэн гараа савчин ёжтой гэгч инээж:

	— Тэд чамайг нэг их тоохгүй байгаа даг аа! Тэдний ахлагч нь: «Илүүдэл будааг энэ тэр гэхгүй цөм тушаах ёстой. Фомин ч байсан, тойргийн дарга өөрөө ч байсан хамаагүй, илүүдэл будааг авахдаа л авна!» гэж байна билээ. Тэгээд л будааны агуулахыг ухаж төнхөж эхэлсэн гэв.

	— Эжий, би тэдэнтэй тооцоо хийнэ! Тэдэнтэй ч тооцоо хийнэ дээ! гэж Фомин амандаа бувтнаад гэр орныхонтойгоо яаруу сандруу салах ёс гүйцэтгэж гадагш гарав.

	Гэртээ харьж ирсний дараа Фомин эскадроныхоо цэргүүд ямаршуу бодол санаатай байгааг сэмээрхэн тагнаж, олонх нь хүнсний ногдолд дургүйцэж байгааг онцын төвөггүй олж мэдлээ. Тэднийхэн гацаа сууринаас эхнэр хүүхэд, хол, ойрын ах дүү нар нь эргэн ирж, хүнсний отрядынхан явж нэгжиж, зөвхөн тарих үр, хоол унданд хэрэглэхийг үлдээгээд хамаг тариаг хамж аваачиж байгааг ярьцгаадаг байв. Энэ бүгдээс болоод эскадроныхон нэгдүгээр сарын хуучаар Базкид болсон гарнизоны хурал дээр тойргийн цэргийн хэлтсийн дарга Шахаевыг үг хэлэх үед илэрхий эсэргүүцэл тавьцгаажээ. Тэдний зарим нь:

	— Хүнсний отрядуудаа татаж зайлуул!

	— Тариа будаа авдгаа татвал таарна!

	— Хүнсний комиссарууд сөнөтүгэй! гэж хашхиралджээ.

	Тэгэхэд харуулын ротын улаан цэргүүд:

	— Эсэргүүнүүд! 

	— Нохойнуудыг тараавал зохино! гэж хашхирцгаажээ.

	Хурал удаан бөгөөд ширүүн байдалтай болж, гарнизоны хэдхэн коммунистын нэг сандарч Фоминд:

	— Нөхөр Фомин, чи үг хэлээч! Чиний эскадроныхон ямар байдал гаргаж байгааг хараач! гэж хэллээ.

	Тэгэхэд Фомин сахлаа бавалзуулан инээмсэглэмээр болж:

	— Би намын гишүүн биш болохоор эд нар миний үгэнд орно гэж үү? гэв.

	Фомин юу ч хэлэлгүй байж байгаад хурал дуусахаас хамаагүй өмнө батальоны дарга Капаринтай хоёул яваад өгчээ. Тэр хоёр Вешенск орох замдаа цаг үеийн байдлыг ярилцаад хэл ам нь яах ийхийн завдалгүй нийлжээ. Долоо хоногийн дараа Капарин, Фомины байранд очиж улаан нүүрээр учран Фоминд:

	— Бид хөдөлбөл одоо хөдөлье, үгүй бол хэзээ ч хөдлөхөө больё, ийм л байна. Яков Ефимович! Эгзэгтэй цаг үеийг ашиглах хэрэгтэй. Одоо л тун тохиромжтой байна! казакууд манийг дэмжинэ. Тойргийн дотор чи маш их нэртэй хүн. Улс амьтны сэтгэл санаа ч гэсэн ид болдог дээрээ байна. Чи яагаад дуугүй байна? Шийд! гэж тулгажээ.

	Фомин хүрлийн харснаа яаралгүй маягтай:

	— Энд шийдэж ядаад байх юу байгаа юм! Нэгэнт шийдчихсэн юм чинь Балаг татахгүйн тулд бүх хүнийг эргэлзэж хургалзалгүй гаргах тийм төлөвлөгөө л зохиох хэрэгтэй байна. Үүнийг л одоо ярилцъя гэлээ.

	Фомин, Капарин хоёрын сэжигтэй найзархал хүмүүст ажиглагдалгүй өнгөрсөнгүй. Батальоны хэдэн коммунист тэр хоёрыг мөрдөн ажиглаж, сэжиг таавраа Донын онцгой комиссын улс төрийн товчооны дарга Артемьев, цэргийн хэлтсийн дарга Шахаев хоёрт мэдээлэхэд Артемьев:

	— Айсан хэрээ бутнаас үргэнэ гэгчээр Капарин мэтийн аймхай амьтан яаж зүрхлэх юм бэ? гэж инээснээ: — Фоминыг ажиж байцгаая. Түүнийг бид нэлээд эрт сэжиглээд байгаа юм. Фомин ч гэсэн бослого гаргах нь юу л бол. За эд нарын тэгдэг гайгүй хэвтэнэ гэж шуудхан дүгнэлээ.

	Гэтэл тэгж харж аждаг нь нэгэнт оройтож, хуйвалдагсад үг хэлээ ололцож амжлаа. Бослогыг гуравдугаар сарын 12-ны өглөөний найман цагт эхлэхээр тогтож, тэр өдөр Фомин эскадроноо өглөөний эргүүлд бүрэн зэвсэгтэй гаргаж, дараа нь суурины захад байгаа пулемётын салааг гэнэт дайрч, пулемётуудыг булааж авах, тэгчхээд тойргийн албан байгууллагуудыг «цэвэрлэхэд» харуулын ротод туслалцахаар тохирчээ.

	Батальон түүнийг дагуудаа дэмжихгүй гэдэгт Капарин эргэлзэж, тэр бодлоо нэг уулзахдаа Фоминд хэлжээ. Тэгэхэд цаадах нь анхааралтай чагнаж аваад:

	— Пулемётуудыг л эзлээд авбал чиний отрядыг бид, гайгүй, дорхон нь номхруулаад өгнө... гэж хэлжээ.

	Фомин, Капарин хоёрыг сайтар хянаж ажигласан боловч юу ч мэдэгдсэнгүй. Тэд хааяа нэг, тэгэхдээ албан хэргээр уулзаж байв. Харин хоёрдугаар сарын хуучаар тэр хоёрыг шөнө гудамжинд байж байхыг эргүүлийн цэрэг харжээ. Фомин морио хөтөлчихсөн Капаринтай зэрэгцээд явж байжээ. Эргүүл асуухад Капарин «Өөрсдийнхөн байна аа» гэж хариулжээ. Тэд Капарины байр луу оржээ. Фомин морио үүдний довжооны хайсанд уяжээ. Тэд гэрт ороод гэрэл асаасангүй. Өглөөний дөрвөн цаг болж байхад Фомин гарч мордоод байр луугаа явжээ. Олж мэдсэн зүйл гэвэл ердөө л энэ байв.

	Тойргийн цэргийн хэлтсийн дарга Шахаев, Фомин, Капарин хоёрын талаар сэжиг таавраа Дон мужийн цэргийн командлагчийн нэр дээр нууцалсан цахилгаанаар мэдэгдлээ. Фомин, Капарин хоёрыг албан тушаалаас огцруулж баривчлахыг зөвшөөрсөн командлагчийн хариу хэдэн өдрийн хойно ирэв.

	Тойргийн намын хорооны товчоо зөвлөлдөж, тойргийн цэргийн хэлтсийн тушаалаар Фоминыг Новочеркасск руу цэргийн командлагчийн мэдэлд очуулах боллоо. Ингэхлээр эскадроноо өөрийн туслах Овчинниковт шилжүүлж өг гэж Фоминд мэдэгдье, тэр өдөртөө эскадроныг дээрэмчид үзэгдлээ гэдэг нэрээр Казанск суурин руу явуулъя. Тэгчхээд шөнө нь хуйвалдагсдыг баривчлахаар тогтлоо. Сууринаас эскадроныг гаргахаар шийдвэрлэсний учир бол Фоминыг баривчилсныг мэдээд эскадроныхон босож магадгүй гэж болгоомжилсон хэрэг байжээ. Бослого гарч болзошгүй сууринд рот болов пулемётын салааг байлдаанд бэлэн байлгах тухай батальоны коммунистууд, салааны дарга нарт урьдчилан мэдэгдэхийг харуулын батальоны хоёрдугаар ротын дарга коммунист Ткаченкод даалгажээ.

	Маргааш өглөө нь Фомин тушаал хүлээж аваад тайван гэгчээр:

	— За яах вэ, Овчинников, эскадроныг хүлээж ав. Би Новочеркасск явлаа. Тайлан мэдээ үзэх уу чи? гэжээ. Хэн юу ч хэлээгүй, ямар ч сэжиг хар аваагүй салааны дарга, намын гишүүн биш Овчинников бичиг цаасанд хамаг анхаарлаа тавьжээ.

	Фомин зав зайг харж байгаад Капаринд:«Өнөөдөр хөдөлцгөөе. Намайг огцруулж байна. Бэлтгэ» гэсэн зурвас бичиж, үүдний өрөөнд зарлага цэрэгтээ өгч:

	— Наад зурвасаа амандаа хийгээд яв. Алхаад, ойлгов уу? Капарин руу оч. Хэрэв замд чинь хүн ээрвэл залгиж орхиорой. Түүнд өгчхөөд одоохон буцаад ир гэж хэллээ.

	Овчинников Казанск суурин руу явах тушаал авч эскадроноо хөдөлгөхөөр бэлтгэж сүмийн талбайд жагсаалаа. Фомин, Овчинников руу морьтой хүрч очоод;

	— Эскадронтойгоо салах ёс гүйцэтгэе гэхэд: 

	— Тэг тэг, харин биднийг их битгий удааж үзээрэй гэв.

	Тэгмэгц Фомин агсан мориныхоо амыг сойн, эскадроны өмнө зогсоод цэргүүдэд хандаж:

	— Та нөхөд намайг мэдэж байгаа байх. Би цаг үргэлж юуны төлөө тэмцдэг байсныг ч мэдэж байгаа биз. Би дандаа л та нартайгаа хамт явдаг байсан. Харин одоо бол би казакуудыг дээрэмдэж, ерөөсөө тариачин ардыг дээрэмдэж байгаа явдалтай эвлэрч чаддаггүйгээс минь болж намайг огцрууллаа. Намайг яах гэж байгааг нь би мэдэж байна. Ийм учраас би та нартай салах ёс гүйцэтгэе гэж хэлмэгц хүмүүс шуугилдаж сүүлчийн нь үг дуулдсангүй. Тэгээд Фомин эмээл дээрээ өндийж:

	— Хэрэв та нар тонуулаас салъя гэвэл албан татварынхныг эндээс хөөж, комиссар Музовынхон, Шахаевынхныг бут цохигтун! Тэд манай Дон нутагт ирээд байна... гэж хэлэхэд бөөн шуугиан болов. Фомин чимээ намдахад:

	— Баруун талаас гурав гурваараа баруун тийшээ алхлуулаад марш! гэж командлав.

	Эскадрон командыг үг дуугүй биелүүлэв. Энэ бүх явдалд мэл гайхсан Овчинников Фомин руу давхиж очоод:

	— Нөхөр Фомин, та хаачих нь вэ? гэхэд Фомин эргэж харсан ч үгүй даажигнах байдлаар:

	— Энэ сүмийг тойрч гороо эргэе... гэв.

	Ингэмэгц л саяын хэдхэн минутын дотор болсон бүх явдал Овчинниковын ухаан санаанд сая бууж, цуваанаас тасран гарлаа. Түүнийг улс төрийн удирдагч, комиссарын туслах, ганцхан улаан цэрэг гурав л дагалдав. 

	Хоёр зуугаад алхам холдсон хойно тэдний байхгүй байгааг Фомин үгүйлж мэдээд мориныхоо амыг эргүүлж:

	— Овчинников, зогс! гэж хашхирлаа.

	Аяархан цогиулж явсан дөрвөн морьтой хүн хурдлан давхиж морьдын нь туурайнаас бөөн бөөн нойтон цас тал бүр тийш цацалж гарав. Фомин:

	— Байлдаанд зэвсгээ бэлдээд! Овчинниковыг бариад!.. Нэгдүгээр салаа! Хөөгөөд!.. гэж командлав.

	Буу учир зүггүй тачигнаж, нэгдүгээр салааны арван зургаан цэрэг хөөхөөр давхилаа. Тэр завсар Фомин эскадроны үлдсэн цэргүүдийг хоёр хэсэгт хувааж, гуравдугаар салааны дарга тэргүүтэй нэг хэсгийг пулемётын салааны зэвсгийг хураахаар явуулж, нөгөөг өөрөө авч суурины хойд захад хуучин суурины азарганы жүчээнд байрлаж агсан харуулын рот руу явлаа.

	Нэг дэх хэсэг хий буудаж, сэлмээ далласаар гол гудамжаар давхицгаав. Самуурагсад замд дайралдсан дөрвөн коммунистыг цавччихаад суурины захад гарч яаралтай жагсаж, байшингаас гүйлдэж гарсан пулемётын салааны улаан цэргүүдийг хашхирч гуаглалгүй дув дуугүй дайрлаа.

	Пулемётын салааны байрлаж агсан байшин нь суурины захын айлуудаас зуугаад алд зайтай нэг хүрдэг дээр байлаа. Пулемётоор халз тулган тосуулж буудахад самуурагсад бултаж эргэцгээв. Гурав нь хамгийн наад талын гудамж хүрэлгүй суманд хяргуулж мориноосоо ойчив. Пулемётчидыг дайран эзэлж чадсангүй. Тэгээд самуурагсад хоёр дахь удаагаа оролдсонгүй. Гуравдугаар салааны дарга Чумаков хэсгээ далд газар аваачиж, мориноосоо буулгүй, чулуун саравчны цаанаас сэмээрхэн шагайж хараад:

	— За бүр ч дахиад хоёр «Максим» гаргаад ирлээ гэж папах малгайгаараа духныхаа хөлсийг арчиж, цэргүүд рүүгээ эргэж хараад:

	— Та минь, буцъя!.. Фомин л өөрөө пулемётчидыг эзэлдэг юм байгаа биз. Цасан дээр хэд маань хоцров, гурав уу? Харахгүй юу, Тэр өөрөө л үзэг гэлээ.

	Суурины зүүн үзүүрт буудалцаж эхэлмэгц ротын дарга Ткаченко байраасаа ухасхийн гарч, явуут хувцаслаад хуаран руу гүйлээ. Улаан армийн гучин хүн хуарангийн хажууд мөр зэрэгцэн жагсжээ. Ротын даргыг гүйж очиход цэргүүд: 

	— Хэн буудаж байна аа? 

	— Юу болов оо? гэж гайхалцаж асуув.

	Ткаченко хариу юу ч дуугарсангүй, хуарангаас, гүйж гарч ирсэн улаан цэргийнхнийг бусадтай нь нийлүүлэн саалаа. Тойргийн албан байгууллагын хэдэн коммунист тэр цэргүүдтэй бараг нэг зэрэг гүйж ирээд жагсаалд оров. Суурин дотуур энд тэнд винтов тачигнаж, тэртээ баруун үзүүрт гранат пүсхийж тэсрэх сонстоно. Хуарангийн зүг тавиад морьтой хүн сэлмээ сугалчихсан давхиж айсуйг хармагц Ткаченко бушуухан нагаанаа сугалж, команд өгч амжаагүй байхад жагссан цэргийн яриа нам гүм болж улаан армийнхан винтовоо буудахаар бэлтгэж мөрөвчлөв.

	— Энэ чинь манайхан давхиж явна! Хараач манай батальоны дарга нөхөр Капарин байх шив! гэж нэг улаан цэрэг хашхирлаа.

	Морьтой хүмүүс гудамжнаас гармагц команд өгөх мэт цугаараа мориныхоо хүзүүнд наалдаж хэвтээд хуаран руу хурдлан орлоо.

	— Бүү ойртуул! гэж Ткаченко чанга зандрав.

	Түүний дууг замхарч гүйцээгүй байхад олон буу зэрэг тасхийв. Эгнэн зогссон улаан цэргүүдээс зуугаад алхмын газар дөрвөн хүн мориноосоо хөглөрөн унаж, бусад нь учир замбараагүй бутран эргэж зугтаалаа. Тэдний хойноос буу байн байн тас няс гэсээр байв. Хөнгөн шархтсан бололтой нэг хүн эмээлээсээ хөглөрч ойчсон боловч мориныхоо цулбуурыг тавьсангүй. Ергүүлж яваа мориныхоо хойноос арваад алд газар чиргүүлж явснаа босож, эмээлийн дөрөө, хойд бүүрэг хоёроос шүүрэн барьж нэг мэдэхэд морин дээрээ гарчихлаа. Тэгээд жолоогоо угзчин хар хурдаар харайлган огцом эргээд ойрын нарийхан гудамжаар далд орлоо.

	Эскадроны нэгдүгээр салааныхан Овчинниковын хойноос ямар ч ашиггүй хөөж яваад сууринд эгж ирлээ. Комиссар Шахаевыг эрээд бас олсонгүй, эзгүйрсэн цэргийн хэлтэс, түүний суудаг байрны аль алинд байсангүй. Шахаев буудалцах чимээ сонсмогц Дон руу гүйж, мөсөөр гатлан бид ойд орж, тэндээсээ Базкийн гацаанд очиж, маргааш нь Вешенскээс тавиад мод газар Усть-Хоперын сууринд оччихсон байжээ.

	Удирдах ажилтны олонх нь нуугджээ. Хөнгөн пулемёт бүхий пулемётын салааны улаан цэргүүд суурины төвд очиж, гол талбайн бүх салаа гудамжийг буудаж эхэлсэн болохоор нуугдсан коммунистуудыг эрж олох аюултай байлаа.

	Эскадроныхон коммунистуудыг эрэхээ болиод Дон руу бууж Овчинниковыг анх хөөж эхэлсэн сүмийн талбай руу давхиж очив. Удалгүй тэнд Фоминыхон цөм цугларав. Тэд дахиад жагсаж Фомин харуул манаа гаргаж бусад цэргийг байр байрандаа очиж морьдоо эмээлтэй нь байлгахыг тушаав.

	Фомин, Капарин хоёр бас салааны дарга нарын хамт суурины захдуу нэг жижиг байшинд тусдаа байрлав.

	— Хамаг хэрэг баларлаа! гэж уцаарлаад Капарин вандан сандалд тамирдсан янзтай нал гэтэл суув.

	— Бид сууриныг эзэлж чадаагүйгээс хойш энд байж бодохгүй нь дээ гэж Фомин аяархан хэлэв.

	— Яков Ефимович, тойргоор тарцгаах хэрэгтэй. Одоо бид хулчийж суугаад яах юм бэ? Сайн дураараа үхлээ эрэхгүйгээс хойш. Казакуудыг босгоё. Тэгвэл суурин биднийх болно гэж Чумаков санал гаргав.

	Фомин түүнийг дув дуугүй харж байснаа Капарин руу эргэж:

	— Эрхэмтэн гуай ч хулчийж орхио юу? Наад нусаа арчаач! Өөрөө ойчсон хүүхэд уйлдаггүй гэдэг. Хамт л эхэлсэн, хамт л нэг чигээ харна даа... Чи юу гэж бодож байна. Сууринаас зайлах уу? Эсхүл дахиад нэг үзэх үү? 

	Тэгэхэд Чумаков:

	— Бусад нь үздэг юм байгаа биз? Би л хувьд пулемётын өөдөөс улаан халз очихгүй дэг. Шал дэмий ажил гэж тас зөрөв.

	— Чамаас асуугаагүй байна, дуугаа тат! гэж Фомин Чумаковыг ширэв татан харахад цаадах нь доошоо харлаа. 

	Капарин хэсэг дуугүй байж байгаад:

	— Одоо хоёр дахь удаагаа үзэлцээд ямар ч ашиггүй. Тэднүүс зэвсгээр давуу, арван дөрвөн пулемёттой байхад бидэнд ганц ч байхгүй. Хүнээр ч гэсэн тэднийх олон... Зайлж холдоод казакуудыг босгох хэрэгтэй. Тэгвэл тэдний нэмэлт хүч ирэхээс өмнө тойргийг дагууд нь босгож орхино. Ганцхан ийм л горьдлого байна. Ийм л нэг арга байна гэлээ.

	Фомин баахан дуугүй байж байснаа:

	— За яая гэх вэ, тэгж л шийдэхээс. Салаан дарга нар аа! Одоохон зэр зэвсгийг шалгаж, хэний гар дээр хэчнээн сум байгааг тоол. Нэг ч сумыг хоосон гарздаж болохгүй гэж чангалан тушаа. Тушаал дагаагүй түрүүчийн хүнийг би өөрөө толгойг нь авна. Тэгж цэргүүддээ хэл гээд дуугүй болсноо уурсаж том гараараа ширээ шааж, — Энэ п. п. пулемёт л! Хамаг юм, Чумаков, чамаас л боллоо! Ядаж дөрвийг нь мулталчихсан бол! Одоо тэд манийгаа сууринаас хөөж гаргана... За тарцгаа! Хөөхгүй бол сууринд хонож, өглөө үүрээр гарч, тойргоор тарцгаая гэв.

	Шөнө тайван өнгөрлөө. Вешенскийн нэг захад боссон эскадроныхон, нөгөө захад харуулын рот, түүнд нийлэлдсэн коммунист, комсомолчид байрлаж байв. Дайснууд хоорондоо дөнгөж хоёр хорооллын зайтай байсан боловч хэн нь ч шөнө давшиж зүрхэлсэнгүй.

	Өглөө самуурсан эскадроныхон байлдалгүйгээр сууринаас гарч зүүн урагшаа хөдлөв.

	 

	 

	XI

	 

	Григорий гэрээс гарсаар эхний гурван долоо хоногийг Елань суурины Дээд Кривск гацаанд урьд нэг хороонд байсан танил казакийнд өнгөрөөжээ. Дараа нь Горбатовск гацаанд очиж Аксиньягийн холын садныд сар гаруй байв.

	Бүхэл өдөржингөө унтлагын өрөөнд хэвтэж, шөнөдөө л гадаа гарна. Энэ бүх нь яг шоронтой адил байжээ. Григорий хийх ажилгүй, уйтгарлаж шаналж гүйцлээ. Харьж хүүхдүүд, Аксинья дээрээ очих сон гэхээс байж сууж ядна. Нойр хулжсан шөнө Татарск гацаанд очъё гэж дутуу шийдээд байн байн шинелиэ өмсөвч тэгэх бүрдээ зориг няцаж, хувцсаа тайлаад орон дээр түрүүлгээ харж унаад гиншиж хэвтдэг байв. Сүүл сүүлдээ ингэж амьдрах нөхцөлгүй болж иржээ. Аксиньягийн нагац ах болох гэрийн эзэн Григорийг өрөвдөвч тийм хүнийг гэртээ цаг үргэлж байлгаж байж чадахгүй боллоо. Григорий нэг өдөр оройн хоолны дараа тасалгаандаа бүгж байхдаа ийм нэг яриа сонслоо. Гэрийн эзэгтэй үзэн ядах нарийхан дуугаар:

	— Энэ явдал хэзээ дуусах юм бэ? гэж асуухад:

	— Юу? Чи юуг хэлээд байна? гэж гэрийн эзэн бүдүүн хоолойгоор лавлаж байв.

	— Чи энэ тэнэг хоолны тулмаас хэзээ салах юм бэ?

	— Дуугаа тат!

	— Дуугаа татахгүй! Өөрсдийн маань идэх будаа гурил гэж нүдний гэм болоод байхад чи гэж энэ муу бөгтөр чөтгөрийг өдөр болгон тэжээж байх. Энэ чинь хэзээ болтол үргэлжлэх юм гэдгийг би чамаас асууж байна. Хэрэв Зөвлөл мэдчихвэл яах юм бэ? Чи бид хоёрын толгойг залгиж, хүүхдүүдийг өнчрүүлнэ биз дээ!

	— Авдотья, дуугүй бай л даа!

	— Дуугүй байхгүй ээ! Бид үр хүүхэдтэй улс! Манай будаа хориодхон пүү үлдлээ. Тэгэхэд чи энэ хоолны савыг гэртээ тэжээж байх! Энэ чиний юу юм бэ? Төрсөн ах чинь юм уу? Хадам юм уу? Худ юм уу? Энэ чиний ойрын садан ч биш! Энэ чинь чамд ёстой сайн цагийн садан, саар цагийн дайсан, гэтэл чи гэр орондоо байлгаж, хоол унд залгуулж байх. Үзээрийн халзайсан чөтгөр! Дуугүй бай, олон юм битгий хуцаад бай. Тэгэхгүй бол би маргааш өөрөө Зөвлөлд очиж, гэртээ ямаршуу сайхан амьтан байлгаж байгааг чинь мэдүүлнэ! гэж омогдлоо.

	Маргааш нь гэрийн эзэн Григорийн өрөө рүү орж газар шагайж байгаад:

	— Григорий Пантелевич! Яадаг сан өөрөө л мэд, би чамайг гэртээ байлгаж чадахгүй нь... Би чамайг хүндэтгэдэг, талийгаач нарыг чинь таньдаг, хүндэтгэдэг байсан. Одоо бол би чамайг зүгээр тэжээж байх хэцүү байна... Тэгээд бас чамайг засаг мэдчих вий гэж айж байна. Дуртай газраа явж үз. Би гэр бүлтэй хүн. Чамаас болж толгойгоо өгөх дургүй байна. Та минь, гуйх л юм биднийгээ аварч үзээч... гэж хэллээ. Тэгэхэд нь Григорий олон юм хэлсэнгүй:

	— Тэгье. Хоолтой ундтай орогнуулж байсанд баярлалаа. Бүх юманд баярлалаа. Чамд хэцүү байгааг би өөрөө харж байна. Харин хаа өгдөг юм билээ дээ! Шингэх газар маань ч дагуудаа хаагдлаа гэв.

	— Явж л үз.

	— Тэгье. Өнөөдөр явна. Артамон Васильевич, тус болсонд чинь баярлалаа.

	— Баярлах явдалгүй.

	— Чиний сайхан сэтгэлийг би мартахгүй. Хэзээ нэгэн цагт би чамд тус болж юу магад гэв. 

	Сэтгэл нь хөдөлж баярласан гэрийн эзэн Григорийн дал мөрийг алгадаж:

	— Тэр тухай ярих юу байх вэ! Надад бол чамайг дахиад хоёр сар байлгасан ч болох л байна. Ганцхан эхнэр, муухай золиг, өдөр болгон хэрүүл хийгээд суулгадаг биш! Григорий Пантелевич, чи бид хоёр адилхан казак эрчүүл, хоёулаа Зөвлөлт засгийг эсэргүүцдэг. Би чамд тусална. Одоо Жимст гацаа руу яв. Тэнд чиний хадам бий, чамайг байлгана. Цаадхадаа яг миний хэлснээр «Артамон намайг төрсөн хүү шигээ хүлээн авч тэнхэртэл хооллож байлга гэсэн» гэж хэлээрэй. Тэр бид хоёр дараа нь учраа ололцоно. Харин чи манайхаас өнөөдөр л явж үз. Чамайг би үүнээс илүү байлгаж байж болохгүй, эхнэр сүйдэлнэ. Бас тэгээд зөвлөл мэдчих вий гэж айж байна... Григорий Пантелевич минь, байдгаа байлаа, одоо болно. Би бас толгойдоо хайртай... гэлээ.

	Григорий шөнө орой болсон хойно гацаанаас гарч гүвээн дээрх салхин тээрэм хүрээгүй явтал гэнэт газар дороос ургах мэт морьтой гурван хүн гарч ирээд:

	— Муу нохойн гөлөг, зогс! Чи хэн гэгч вэ? гэж ээрлээ.

	Григорийн зүрх палхийж дув дуугүй зогслоо. Зугтаад хэрэг алга байлаа. Замын хавьцаа ганга гуу, бут бударгана ч байхгүй нүцгэн тал байв. Хоёр ч алхам зугтаж амжихгүй байжээ.

	— Коммунист уу? Эхээ... буцаад, авсанд чинь хийх юм! За бушуул! гэнэ.

	Хоёр дахь нь Григорийг мориороо дайруулах шахаж:

	— Гараа өргө! Гараа хармаанаасаа ав! Авахгүй бол толгойг чинь цавчлаа! гэж тушаав.

	Григорий юу ч дуугарсангүй, шинелийнхээ хармаанаас гараа гаргаж, ямар улс юу болж ээрснийг гүйцэд сайн ухаарахгүй:

	— Хаашаа явах юм бэ? гэж асуулаа, 

	— Гацаа руу буцаад, 

	Түүнийг гацаа хүртэл ганц морьтой нь тууж, бусад хоёр нь төдхөн салаад их зам тийш давхиж одлоо. Григорий таг дуугүй явсаар замд оронгуут яаралгүй алхалж:

	— Ах минь, та нар ингэхэд юун улс байна даа? гэж асуулаа. 

	— Яв, яв! Битгий яриад бай! Гараа ардаа бариад яв. Мэдэв үү?! гэхэд Григорий юу ч дуугарсангүй тушаал дагалаа. Тэгж явснаа дахиад: 

	— Үгүй, ер нь та нар чинь ямар улс байна? гэв.

	— Үнэн итгэлийн шашинтан л байна. 

	— Би ч гэсэн хуучин шашинтан биш. 

	— Тэгвэл яах вэ, баярлаж яв.

	— Чи намайг хааш нь аваачиж явна аа?

	— Даргад аваачна. Үхээрийн ад, дуугүй явахгүй бол би чамайг... гээд тууж явсан хүн Григорийг сэлмийн үзүүрээр аяархан хатгалаа.

	Шовхолж хурцалсан хүйтэн гангийн үзүүр Григорийн шинелийн зах, малгай хоёрын завсарх нүцгэн хүзүүг хайрахад бухимдан уурлаж явсан Григорийн дотор оч үсрэх мэт арзасхийж айдас хүрлээ. Тэгэхлээр нь захаа босгож тууж яваа хүнийг эргэж хараад шүд зууж:

	— Битгий тэнэглээд бай! Дуулж байна уу? Болохгүй бол наадахыг чинь мултлаад авчихна вий... гэж занав.

	— Өөдгүй монди, ярилгүй яв! Би чамайг болгоод өгнө зөө! Гараа ардаа барь!

	Григорий хоёр алхам дуугүй явснаа:

	— Дуугүй байхад битгий омогдоод бай. Ямар өөдгүй зантай амьтан... гэж хэллээ.

	— Битгий эргэж хараад бай.

	— Би эргэж хараагүй байна.

	— Дуугүй хурдан яв! гэхэд Григорий сормуусандаа наалдсан цанг арилгах зуур: 

	— Шогших юм болж байна уу? гэв.

	Тууж яваа хүн юу ч дуугаралгүй морио гуядаж, морины хөлс, шөнийн чийг болсон хэнхдэг Григорийн араас түлхэж, хөлийн нь хажуухантай морины туурай хайлмаг цасыг шалхийтэл гишгэв.

	Тэгэхэд нь Григорий морины хүзүүг алгаараа тууж: 

	— Аяар! гэж зандрав.

	Харгалзагч сэлмээ толгойтойгоо чацуу далайгаад:

	— Яв чи, нохойн дэлэн... Битгий яриад бай, болохгүй бол чамайг аваачих газарт чинь хүргэхгүй гэж мэдээрэй. Миний энэ гар алзахгүй шүү. Дуу, нэг ч үг бүү дуугар! гэж аяархан хэлэв.

	Тэр хоёр гацаа хүртэл дуугүй явлаа. Хамгийн үзүүрийн хашааны гадаа харгалзагч мориныхоо амыг татаж:

	— Энэ хаалгаар ор гэлээ.

	Григорий дэлгэж нээсэн том хаалгаар орлоо. Хашааны мухарт төмөр дээвэртэй ханхар том байшин үзэгдэж, саравчны дор морьд тургилдан шир шар гэтэл юм зажилж, байшингийн довжооны хажууд зэвсэгтэй зургаан хүн зогсоно. Тууж ирсэн хүн сэлмээ хуйлж буух зуураа:

	— Байшинд ор, хаалгаар ороод, зүүн талын нэг дэх хаалга. Эргэж харалгүй яв. Чамд хэчнээн хэлэх юм! Ам, элэг, цөс рүү нь гудралтай билээ! гэж зандрав.

	Григорий үүдний довжоогоор алгуурхан өгсөв. Хаалганы хажууд зогсож байсан буденин малгай, морьт цэргийн урт шинельтэй хүн:

	— Барьж аваа юу? гэж асуулаа.

	— Салхин тээрмийн дэргэдээс барилаа гэж. Григорийг тууж ирсэн нөгөө хүний сөөнгө дуу дуртай дургүй хариулав.

	— Үүрийн нарийн бичгийн дарга уу? Хэн бэ?

	— Золигийг хэн мэдэх юм. Өөдгүй л нохой биз. Хэн болохыг нь одоо л мэднэ дээ.

	«Нэг бол дээрэмчид, эсхүл Вешенскийн чекистүүд зориуд ингэж маяглаж байгаа байх. Баларчээ! Ёстой нэг баларчээ!» гэж бодоод Григорий учрыг эргэцүүлэн олох гэж үүдний өрөөнд зориуд жаахан саатлаа.

	Хаалга нээтэл хамгийн түрүүнд Фомин харагдлаа. Тэр бээр ширээний ард Григорийн огт, танихгүй цэрэг хувцастай олон хүн тойруулчихсан сууж байв. Орон дээр шинель, оодон нэхий дээл овоолж, вандангийн хажууд карабин буунууд зэрэгцүүлэн түшүүлж, мөн тэр вандан дээр баахан сэлэм, дайзтай сум, ганзаганы богц овоолжээ.. Хүмүүс, тэдний шинель, зэр зэвсгээс нь хүртэл морины нялуун хөлс ханхална.

	Григорий малгайгаа авч аяархан:

	— Сайн байцгаана уу? гэлээ.

	— Мелехов! Эр хүний замын хүзүү урт гээч энэ дээ! Дахиж бас учирдаг аа! Чи газрын хаанаас гараад ирэв ээ! Хувцсаа тайл, суу гээд Фомин ширээний араас босож Григорий өөд гараа сунган очиж, — Чи чинь энд юугаа хийж яваа юм бэ? гэв.

	— Ажлаар ирсэн. 

	— Ямар ажлаар? Чи ч бузгай ирж дээ... гэж Фомин Григорийг туршсан янзтай ажиж, — Үнэнээ хэл. Айгаад үүгээр тэнэж явна уу? гэлээ.

	— Тэр чинь л үнэн дээ гэж Григорий дуртай дургүй инээмсэглэв. 

	— Миний нөхөд чамайг хаана гохдоод авав даа?

	— Гацааны дэргэд.

	— Хаачиж явсан юм бэ?

	— Харсан зүг рүүгээ... 

	Фомин Григорийг дахиж анхааралтай харчхаад өөдөөс нь халз ширтэж инээвхийлэв.

	— Бид чамайг баривчилж, Вешка руу аваачна гэж чи бодоо юу? Тэгэхгүй, найз минь, бидний тийшээ очдог зам өнгөрсөн... Битгий хулчий!. Бид Зөвлөлт засагт алба хаахаа больсон. Таарч нийлэхээ байсан...

	— Сална гэж нэг сайхан юм байдаг гэж пийшингийн хажууд тамхи татаж суусан хижээл казак унзад хоолойгоо шахаад ширээний ард сууж байсан нэг нь учиргүй чанга инээлээ.

	— Чи миний тухай юу ч сонсоогүй биз? гэж Фомин асуулаа.

	— Үгүй.

	— За суу, ярьцгаая. Манай зочинд ногоотой шөл, мах өгөөрэй! гэв.

	Григорий Фомины ганц ч үгэнд итгэсэнгүй. Биеэ барьж, цонхийсон юм хувцсаа тайчиж ширээ рүү очиж суулаа. Тамхи татах гэтэл тамхигүй болоод хоёр хонож байгаагаа саналаа.

	— Татчихмаар юм алга уу! гэж Фоминоос асуув.

	Фомин дуртай гэгч арьсан ууттай тамхи гаргаж дайлав. Тамхи авч байгаа Григорийн хуруу салганан чичирч байгааг анхаарч амжсан Фомин дахиад л шаргалдуу бурзгар сахлаа бавалзуулан инээмсэглэж;

	— Бид Зөвлөлт засгийг эсэргүүцэж боссон. Бид бол ард түмний төлөө, хүнсний ногдол, комиссаруудын эсрэг улс. Тэд бидний тархи толгойг эргүүлээд удлаа. Одоо ч бид тэдний толгойг эргүүлж тавина. Мелехов, чи ойлгов уу? гэв.

	Григорий юу ч дуугарсангүй. Тамхи асааж хэдэн удаа угсраа угсраагаар хурдан гэгч соров. Толгой нь бага зэрэг эргэж дотор нь муухай болов. Сүүлийн сар хоол ундаар тарчиг байж сульдаж тамирдсанаа сая л мэдлээ. Тамхиа унтраачхаад хоолыг ховдоглон идэж гарлаа. Фомин тэнүүчилж яваагаа «Аялал» гэж мундгаар нэрлэн, бослогын тухай, тойргоор сарнин тарсан анхны өдрийнхөө тухай товч ярьж өглөө. Григорий дуугүй чагнаж, талх, шүүрхий чанасан тарган хонины махыг зажлалгүйгээр залгина.

	— Ингэхэд чи айлчилж явсан байж айхавтар өлджээ гэж Фомин даажигнав. Тэгэхэд нь хэт идсэн Григорий хэхрүүлэх хоорондоо:

	— Ямар хадам эжийндээ байсан биш гэж амандаа бувтнав.

	— Харан байтал тийм шиг байна, Орж л байвал цадталаа ид. Бид харамч эзэд биш. 

	— Баярлалаа. Одоо нэг тамхи татчихмаар байна... гэж. Григорий дайлсан тамхийг авч вандан дээр байсан ширмэн хөнөг рүү очиж, модон таглааг нь хажуу тийш болгож байгаад ус утгалаа. Тэр нь жаахан хужиртай цэл хүйтэн ус байв. Мансууртлаа хоол идсэн Григорий хоёр том аяга усыг хомхой гэгч залгилж, дараа нь тамхиа амтархан татлаа.

	Фомин, Григорий руу дөтөлж суугаад яриагаа үргэлжлүүлэн:

	— Биднийг казакууд нэг их дэмжихгүй байгаа. Ноднингийн бослогын үеэр хаширч... гэсэн ч сайн дураараа нийлж буй хүмүүс бий. Дөчөөд хүн элссэн. Энэ нь бидэнд онц биш. Нийт тойргийг босгож, мантай залгаа Хопер, Усть-Медведицагийн тойргууд биднийг дэмжих явдал л хэрэгтэй байна. Тэгсэн цагт бид Зөвлөлт засагтай чин сэтгэлээр ярилцаж болно! гэв. 

	Ширээ тойрч том яриа үүслээ. Григорий Фомины яриаг чагнах хоорондоо түүний шадар хамсаатныг сэмхэн ажиглав. Таних хүн нэг ч байсангүй! Мөн л Фоминд итгэхгүй хэвээр, тэнэгтэж байж болзошгүй гэж болгоомжлон дуугарсангүй. Гэтэл дандаа дуугүй байгаад байж бас болохгүй байлаа.

	— Григорийн нойр тэсгэлгүй хүрч байсан боловч биеэ хүчилж байгаад:

	— Нөхөр Фомин, чи үүнийг үнэнээсээ ярьж байгаа юм бол та нар чухам яая гэж байгаа улс вэ? Шинэ дайн дэгдээх нь үү? гэж асуулаа. 

	— Түүнийг чамд ярилаа шүү дээ.

	— Засгийг өөрчлөх үү?

	— Өөрчилнө.

	— Тэгвэл ямар засаг тавих вэ?

	— Өөрсдийнхөө, казакийн засаг тавина!

	— Атаман нар аа, яах вэ?

	— Тэр атаманы тухай, яриаг жаахан азная. Ард түмэн ямар засгийг сонгож авна, тийм л засгийг тавина. Гэсэн ч энэ бол мөд бүтчих ажил биш. Тэгээд ч ер нь би улс төрийн бодлогын тухай яриагүй байна. Би бол цэргийн хүн, миний ажил бол комиссар, коммунистуудыг үгүй хийх ажил. Харин засгийн тухайд гэвэл тэр талаар миний штабын дарга Капарин чамд ярьж өгнө. Тэр маань энэ талаар толгойтой хүн. Гархитай ч, бичиг үсэгтэй ч хүн гээд Фомин Григорий руу тонгойж, — Хааны армийн хуучин штабын ахмад. Ухаантай залуу! Одоо бие нь жаахан эвгүйтээд унтлагын өрөөнд унтаж байгаа, алс хол явж сураагүй болоод тэр байх гэв.

	Тэгтэл үүдний гонхонд шуугиан болж, хүмүүсийн хөл пижигнэх, хүн ёолох, ноцолдмоор болох чимээ гарч, бачимдсан чахруун хоолойгоор «Наадахаа унатал цохиод аваач!» гэж хашхирах сонсогдлоо. Ширээний дэргэдэх хүмүүсийн яриа таг чиг болов. Фомин сандрангуй янзтай үүд рүү харна. Нэг хүн хаалгыг гэнэт түлхэн нээлээ. Тасалгааны шал дээгүүр хуйларсан цагаан уур тунаран орж ирэв. Толгой нүцгэн, хаваастай бор ногоон хөвөнтэй цамц, цайвар эсгий гуталтай өндөр эр ар нуруу руу нь түсхийтэл цохиход хүчиндээ урагшаа тонгойн хэд хэд бүдчин алхаад мөрөөрөө пийшингийн буланг айхавтар хүчтэй мөргөлөө. Үүдний өрөөнд нэг хүн хаалга хаахын өмнө: 

	— Дахиад нэгийг аваарай! гэж их л хөгжилтэй хэлэв.

	Фомин босож бүсээ засаад:

	— Чи хэн гэгч вэ? гэж захирангуй янзтай асуув.

	Хөвөнтэй цамцтай хүн уухилан, үсээ илээд далаа хөдөлгөх гэснээ хөндүүрлэхэд нь ярвайв. Түүний ар нуруу руу хүнд юм, бууны бөгсөөр цохисон бололтой.

	— Юу гээд дуугарахгүй байгаа юм бэ? Хэл ам чинь татчихаа юу? Хэн болохыг чинь асууж байна. 

	— Улаан цэрэг.

	— Аль ангийнх вэ?

	— Хүнсний арван нэгдүгээр хорооных.

	— А-а энэ ч овоо олз байна! гэж ширээний хажууд суусан нэг нь инээмсэглэв.

	Фомин байцаалтаа үргэлжлүүлж:

	— Чи энд юу хийж явсан бэ?

	— Хориглох отряд... биднийг явуулсан...

	— Мэдлээ. Энэ гацаанд танайхны хэчнээн хүн бий вэ?

	— Арван дөрөв.

	— Бусад чинь хаа байна?

	Улаан цэрэг дуугүй болж уруулаа арай гэж ангайлгав. Хоолой нь хоржигнож, зүүн завжнаас эрүүг нь даган нарийхан цус урсана. Уруулаа шувтарч, алгаа хараад өмдөндөө арчиж цусаа залгилан бурчигнасан дуугаар:

	— Энэ нохой... танайхан... уушги няцалчихлаа... гэв.

	Тэгэхэд нь нэг алцгар казак ширээний араас босож бусад руугаа нүд ирмэн:

	— Санаа зоволтгүй! Эмчлээд өгнө! гэж даажигнав.

	— Бусад чинь хаа байгаа вэ? гэж Фомин дахин асуулаа. 

	— Хөсөгтэйгөө Елань руу явсан.

	— Чи хаанахынх вэ? Аль нутагт төрсөн бэ?

	Улаан цэрэг Фоминыг гялалзсан хөх нүдээр бүлтгэнэн харж, шал руу бөөн нөж нулимаад, хангинасан чанга дуугаар:

	— Псковын губернийх гэв.

	— Псковых, Москвагийнх... тиймэрхүү юм сонсогддог л байсан... Жаал хүү, чи хүний талх тариаг цөлмөх гэж мөн л хол ирж дээ... За яриа дуусав! Бид чамайгаа яадаг юм билээ дээ гэж Фомин даажигнав!

	— Намайг суллах л хэрэгтэй.

	— Чи уг нь бузгай энгийн залуу юм... Нөхөд өө, үүнийг нээрэн ч суллачихдаг юм уу? Та нар юу гэж бодож байна? гэж Фомин ширээний хажууд байгаа хүмүүс рүү эргэж хараад жуумалзав.

	Тэр бүх явдлыг анхааралтай ажиж суусан Григорий наршиж борлосон царайнууд учрыг ойлгосон янзтай инээмсэглэж байхыг харлаа.

	Бидэнтэй цуг хоёр сар байг. Тэгсний дараа гэрт нь, авгай руу нь явуулна за гэж Фоминыхны нэг хэлэв. 

	Тэгэхэд Фомин инээдээ барьж ядан:

	— Чи бидэнтэй үнэн сэтгэлээсээ ажиллах уу? Чамд морь, эмээл, эсгий гутлын оронд чилдийсэн түрийтэй шинэхэн савхин гутал өгнө... Танай дарга ч та нарыг хувцас хунараар муу хангадаг юм байна. Ийм гутал гэж байх уу? Гадаа дулаарч байхад чи гэж эсгий гуталтай явж байх. Бидэнд элсэх үү? гэж асуулаа. Тэгэхэд нь казакуудын нэг зориуд элэглэж нарийхан хоолойгоор:

	— Энэ ч дээ, хүн болсоор морин дээр гарч үзээгүй тариачин байх л даа гэв.

	Улаан цэрэг юу ч дуугарсангүй нуруугаараа пийшин налж зогсоод гялалзсан тунгалаг нүдээр хүмүүсийг эргэн тойрон харна. Тэгснээ үе үе шаналан ярвайж амьсгаа нь бачимдахаар амаа бага зэрэг ангалзуулна.

	— Бидэнтэй байх уу, үгүй юү? гэж Фомин дахиж асуулаа.

	— Ингэхэд та нар чинь ямар улс байна аа?

	— Бид үү? гээд Фомин хөмсгөө солбилзуулан алгаараа сахлаа илж, — Бид бол хөдөлмөрч ардын төлөө тэмцэгчид. Бид комиссар, коммунистуудын дарлалыг эсэргүүцдэг ийм л улс даа гэв.

	Тэгмэгц улаан цэрэг гэнэт инээмсэглэж байгааг Григорий харлаа. 

	— Та нар ч ийм улс вий... Харин би та нарыг ямар улс юм бол доо? гэж бодож байсан гээд олзлогдсон цэрэг цустай шүдээ яралзуулан инээж, Фомины үгийг сонсоод ихэд гайхсан янзтай боловч тэнд байгаа хүмүүсийг цочиж сүрдэхүйц тийм дуугаар, — Та нарын бодлоор бол ард түмний төлөө тэмцэгчид байх нь ээ? Тийм бий. Харин бидний бодлоор бол та нар ердийн дээрэмчид. Би яалаа гэж та нартай ажиллах юм бэ? Та нар ч мөн наргиантай улс юм даа гэв.

	— Чамайг хараад байхад чи ч бас хөгжилтэй залуу юм... гээд Фомин нүдээ жортойлгон, — Коммунист уу? гэж цочмог асуулаа.

	— Хаанаас даа! Нам бус.

	— Гишүүн байх аа.

	— Нээрэн нам бус! гэхэд Фомин ханиалгаж ширээ рүү эргэж хараад: 

	— Чумаков! Үүнийг зарлагад гарга гэв.

	— Намайг алаад хэрэггүй. Яалаа гэж алах билээ гэж улаан цэрэг сулхан дуугарав.

	Түүнд хэн ч хариу дуугарсангүй. Ханцуйгүй англи савхин цамцтай тагдгар гоёмсог Чумаков ширээний араас дургүйхэн босож, гэдрэг нь толийтол самнасан цайвар хул үсээ илээд, вандан дээр овоолсон олон сэлмийн дотроос өөрийнхийгөө сугалан авч ирийг нь эрхий хуруугаараа имэрч үзээд: 

	— Энэ албан тушаал ч яршигтай юм байна гэж цовоолог янзтай хэлэв. Тэгэхэд Фомин: 

	— Заавал өөрөө гүйцэтгэх алба биш. Гадаа байгаа нөхдийнхөө нэгэнд хэлээч гэж зөвлөв. 

	Улаан цэргийг Чумаков дороос нь дээш муухай хараад:

	— Хонгор минь түрүүлээд гар гэв.

	Улаан цэрэг пийшингээс найган хөндийрч түгдийгээд, шалан дээр нэвтэрсэн эсгий гутлынхаа нойтон мөрийг үлдээсээр, хаалга руу аяархан явлаа.

	— Гэрт орсон байж хөлөө арчихаа яана! Орж ирсэн биш хамаг юм завааруулаад... Чи ч мөн унхиагүй эр юм аа! гэж Чумаков зэмлэн дургүйцсээр олзлогдсон цэргийн хойноос гарлаа.

	— Зайдуу газар, эсхүл үтрэм рүү аваач гэж хэлээрэй. Байшингийн хажууд хэрэггүй, айлын эзэд үг яриа гаргана! гэж Фомин тэдний хойноос хашхирав. 

	Тэгчхээд Григорийн хажууд очиж суугаад:

	— Бидний шүүх товчхон байгаа биз? гэж асуулаа.

	— Товчхон юм аа гэж Григорий нүд буруулан хариулав.

	Фомин уртаар шүүрс алдаж: 

	— Бичиг цаас ч хэрэггүй. Шуудхан л хэрэгтэй гээд нэг юм ярих гэтэл үүдний довжоон дээр хүмүүсийн хөл пижигнэж, нэг хүн дуу алдан хашхираад буу нэг удаа тасхийлээ. 

	— Ямар монди нь төхөөрч орхив доо! гэж Фомин уцаарлав. 

	Сууж байсан улсын нэг босон харайж, хаалгыг өшиглөж онгойлгоод:

	— Цаана чинь юу болж байна гэж харанхуй дунд хашхирав.

	Чумаков орж ирээд: 

	— Айхавтар эд юм гээч! ёстой чөтгөр! Довжоон дээрээс үсрээд гүйсэн гээч. Аргагүйдээд нэг сум гарзадчихлаа. Нөхөд маань тэнд голыг нь тасалж байна... гэж сайрхан ярилаа. 

	— Хашаанаас чирч гарга гэж тушаагаарай. 

	— Яков Ефимович, би хэлсэн гэв. 

	Тасалгаанд хэсэгхэн зуур чив чимээгүй болсноо нэг нь эвшээлгэх хоорондоо: 

	— Чумаков, тэнгэр ямар байна? Гадаа цэлмээгүй байна уу? гэлээ.

	— Үүлэрхүү л байна. 

	— Бороо орчихвол сүүлчийн цасыг хайлуулж орхино вий. 

	— Чи, цас хайлбал яах нь вэ?

	— Цас надад хэрэггүй л дээ. Шавар дундуур умбачуулж явахаас дургүй хүрээд байна гэв. 

	Григорий ор луу очиж малгайгаа авав.

	— Чи хаачих нь вэ? гэж Фомин асуув. 

	— Бие засъя. 

	Григорий гадаа гарлаа. Үүлсийн цаанаас сарны бүдэг туяа тусаж, ханхгар том хашаа, саравчны дээвэр, шовх өндөр улиасны нүцгэн орой, уяанд байгаа нэмнээтэй морьд энэ бүхэн шөнө дундын цийлэн хөх гэрэл дотор харагдана. Довжооноос хэдхэн алд газар алагдсан улаан цэрэг цэлийж гялтайсан хайлмал шалбаагт толгойгоороо гударсан хэвтэнэ. Дээр нь гурван казак дүнгэр дүнгэр ярилцан тонголзоно. Тэд үхсэн цэргийн хажууд нэг юм хийцгээж байв.

	— Бурхан минь, наадахын чинь гол бас тасраагүй байна! Ингэж цавчих гэж, чи чинь далиу гартай монди уу даа? Толгойг нь цавч гэж чамд хэлээгүй юу! Ээ дээ, мөн дүүрсэн амьтан юм! гэж нэг нь уцаарлахад Григорийг тууж ирсэн нөгөө баргиа дуутай казак: 

	— Тасарна. Тэлчилж байгаад тасарна... Чи толгойг нь өргөөч! Ердөө тасардаггүй шүү. Уухай, тэгээд үснээс нь нь татаад өргө.

	За одоо барьж байгаарай гэж байв.

	Ус цүл цалхийж, үхсэн цэрэг дээр тонгойж байсан нэг нь дээш болов. Баргиа дуут явган сууж янцаглан, үхдэлийн хөвөнтэй цамцыг мулталж авч байв. Тэгээд хэсэг болсноо нөгөө баргиа хоолойт:

	— Би чинь зөөлөн гартай хүн, тэгээд гол нь тасарч өгөхгүй байна. Гэртээ байхад гахай алах гээд л... Тавилгүй барьж байгаарай! Өө, чөтгөр алгадмаар!.. Тэгээд л гахай алж эхэлдэг байлаа. Хоолойг нь их биед нь хүртэл хэрчээд тавихад л нөгөө золиг босоод хашаагаар гүйнэ гээч. Их удаан явна! Нэл цус болчхоод хэржигнээд л яваад байдаг юм. Амьсгалах юмгүй атлаа амьд л байдаг. Энэ чинь миний зөөлөн гартайг харуулж байгаа хэрэг. За одоо тавь... Бас л голтой байна уу? Хачин юм. Хоолойг бараг хүзүүний нь ясанд тултал огтолчхоод байхад... гэж гайхаж байв.

	Гурав дахь казак, улаан цэргээс мулталж авсан хөвөнтэй цамцыг гар дээрээ дэлгэж үзээд:

	— Зүүн ташаа нь цус болчихжээ... Түй, нялцгай юм гарт наалдаж байна! гэв.

	— Угаагдана. Ямар тос биш гэж баргиа хоолойт тайван гэгч хэлээд дахин явган сууж, — Угаачихна, эсхүл арчиж орхино. Тэр гайгүй хэвтэнэ гэв.

	— Чи бас өмдийг нь авах гээд байгаа юм уу? Гэж түрүүчийн казак дургүйцсэн янзтай асуухад баргиа дуут шуудхан: 

	— Чи яараад байвал морь руугаа очиж бай. Би ганцаараа дөнгөнө! Хайран юмыг хаялтай биш? гэв.

	Григорий бушуухан гэрт орлоо.

	Түүнийг ороход Фомин янзыг туршсан байдалтай огцомхон хараад босож:

	— Унтлагын өрөөнд орж ярилцъя, энд улс амьтан хараад байна гэв.

	Халтал галласан унтлагын том өрөөнд оготно, хулгана, маалингын үр нялхийтэл ханхална. Орон дээр бор ногоон френчтэй багавтархан хүн тарайчихсан унтаж байв. Шингэн таруу үс нь сэгсийгээд, жижигхэн өд сөд цагаан цоохор болтол наалджээ. Тэр нь ганцхан бүрээстэй өдөн дэрэнд хацраараа шигдчихсэн хэвтэнэ. Дүүжлээстэй дэнлүү түүний сахлаа хусаагүй удсан цонхигор цагаан царайг гэрэлтүүлнэ.

	Түүнийг Фомин сэрээж:

	— Капарин, бос Зочин ирээд байна. Энэ бол манай талын хүн, зуутын дарга явсан Григорий Мелехов гэдгийг чиний сонорт хүргэе гэв.

	Капарин орноос хөлөө унжуулан сууж нүүрээ гараараа арчсанаа бослоо. Тэгээд мэхэсхийж Григорийн гарыг атгаад:

	— Их сайн байна. Штабын ахмад Капарин гэв.

	Фомин баяртай гэгч Григорийд сандал ойртуулан өгч, өөрөө авдар сандайлж суулаа. Григорийн нүүр царайн байдлаар, улаан цэргийг тамлан алсан явдал түүнд аягүй хүнд сэтгэгдэл төрүүлсэн бололтой гэж ойлгоод Фомин:

	— Биднийг дайралдсан болгонтойгоо ингэж ширүүн догшин харилцдаг юм байна гэж бүү бодоорой. Саяын мангуу бол хүнсний отрядынх байхгүй юу. Эднийг, янз бүрийн комиссаруудыг бол бид зүгээр тавихгүй, харин бусдыг нь бид уучилдаг. Жишээ нь, өчигдөр бид гурван цагдааг барьж, морьд, эмээл, хазаар, буу зэвсгийг мулталж аваад өөрсдийг нь тавьчихсан. Тэднийг алаад ямар золигоо хийх юм гэж ярилаа.

	— Юу ч дуугаралгүй, гараа өвдөг дээрээ тавьж өөрийнхөө тухай бодож суусан Григорийд Фомины яриа зүүд мэт сонстож байв.

	Фомин яриагаа үргэлжилж: 

	— ... Одоохондоо ингэж л байлдаж явна. Ямар ч байсан казакуудыг босгоно гэж бодож байна. Зөвлөлт засгийг л байлгахгүй. Газар сайгүй дайн үүслээ гэдэг дам яриа байгаа. Хаана л бол бослого. Сибирь, Украин, Петроград ч хүртэл. Нэр нь юу билээ дээ, тэр нэг бэхлэлтийн флот дагуудаа босжээ... гэхэд, 

	— Кронштадт гэж Капарин хэлж өгөв. 

	Григорий дээш болж мэлэрсэн нүдээр эхлээд Фоминыг, дараа нь Капаринг харлаа.

	— Май, тамхи тат гээд Фомин савтай папирос өгч, — Ийм л байна., Одоо ч Петроградыг авчхаад Москва хүрч яваа. Газар сайгүй ийм хэрэг мандаад байна! Бид ч бас нойрмоглож сууж болохгүй. Казакуудыг босгож, Зөвлөлт засгийг гөвшиж хаяад, бас тэгтэл кадетууд хамжилцвал бидний ажил бүр ч аятайхан болно. Тэдний эрдэмтэн мэргэд нь засаг төр л тогтоож байг, бид туслалцана, гэж яриад хэсэг дуугүй болсноо, — Мелехов, чи юу гэж бодож байна? Хэрэв кадетуүд Хар тэнгисээс түрээд эхэлбэл бид тэдэнтэй нийлнэ. Тэгвэл биднийг ар талд анх түрүүнд бослого хийсэн гэж үзэх болов уу? Капарин бол заавал тэгнэ гэж хэлээд байгаа юм. Жишээ нь, намайг арван найман онд хорин наймдугаар хороог фронтоос авч зайлаад Зөвлөлт засагт хоёрхон жил алба хаасан гэж зэмлэдэг болов уу гэв.

	«Уухай, чи бас тэгж наргих вий! Тэнэг байж зальтай гэдэг нь...» гэж Григорий бодоод өөрийн эрхгүй инээмсэглэв. Григорийн юу гэж хэлэхийг Фомин хүлээж байлаа. Тэр асуулт Фомины сэтгэлийг үнэхээр шаналгаж байсан бололтой. Тэгэхэд нь Григорий:

	— Тэр гайгүй биз гэж дурамжхан хэлэв. 

	— Тэр ч тийм л дээ гэж Фомин дуртайяа зөвшөөрөөд — Би үүнийг үгийн далимд хэлсэн юм. Цаашдаа мэдэгдэнэ биз. Харин одоо бид олигтойхон ажиллаж, коммунистуудыг ар талд бут ниргэх хэрэгтэй байна. Тэднийг бид амар заяа үзүүлэхгүй! Тэд муусайн явган цэрэгшүү юмаа үхэр тэргэнд суулгаад биднийг хөөх санаатай байгаа юм... Үзэг л дээ. Тэдэнд морьтой анги ирүүлэхээс нь өмнө бид бүх тойргийг ёроолоор нь эргүүлж тавина! гэв.

	Григорий дахиад л газар ширтэж бодлого болов. Капарин уучлал эрж орондоо хэвтээд:.

	— Маш их ядарлаа. Бид гэж галзуурсан юм шиг гуд шуд явсаар нойр алдаад гэж инээмсэглэмээр болов.

	— Амрах цаг боллоо гээд Фомин босож том гараа Григорийн мөрөн дээр тавиад, — Мелехов, Вешкид дайралдахад зөвлөснийг минь хүлээж авсан нь сайн байна! Тэгэхэд нуугдаагүй бол чи торны цаана буух байсан. Одоо Вешенскийн элсэнд хуруу хумс нь ёрдойчхоод хэвтэж байх байсан... Үүнийг ч би далдыг хардаг даяанч лам шиг мэджээ. За тэгээд юу гэж бодож байна? Яриач, явж унтацгаая гэв.

	— Юу ярих юм бэ?

	— Бидэнтэй явах уу? Үгүй юү? Бүх насаараа айл амьтнаас нуугдаж явалтай биш.

	Тийм асуулт тавих байх гэж Григорий хүлээж байжээ. Нэг бол цаашдаа айлын эзэн нь засгийн байгууллагад илчилж тушаатал гацаагаар хэсүүчлэн, өл хоол, орон гэргүй амьдарч, сэтгэлийн зовлонгоор хатаж үрэх үү, эсхүл улс төрийн товчоонд өөрийгөө илчилж очих уу, үгүй бол Фоминтой нийлж явах уу гэдгийг сонгож авах хэрэгтэй байлаа. Тэгээд ч сонгож авлаа. Энэ үдэш анх удаа Фомины өөдөөс эгцлэн харж мушилзан инээвхийлээд: 

	— Миний сонголт ч яг л баатрын тухай үлгэрт гардаг шиг «Зүүн тийшээ явбал морьтой болно, баруун тийшээ явбал толгойгүй болно» гэгч болоод байх шив... Ийм гурван замаас нэг олигтой юм алга... гэлээ.

	— Чи үлгэргүйгээр сонгоод аваач. Үлгэрээ дараа ярь.

	— Явах газаргүйгээс хойш сонгож авахаас яах вэ.

	— За алиныг нь?

	— Чиний дээрэмчдийн бүлэгт элсье дээ гэхэд Фомин дургүйцэн ярвалзаж сахлаа үмхээд:

	— Чи ингэж нэрлэхээ болиорой. Яагаад энэ чинь дээрэмчид байдаг билээ? Ийм хочийг коммунистууд л бидэнд өгсөн, харин чи бол тэгж ярьж таарахгүй. Зүгээр л боссон улс байхгүй юу. Товч бөгөөд тодорхой гэв.

	Фомины дургүйцэл нь түр зуурын хэрэг байжээ. Григорийн тэгж шийдсэнд баярлачхаад түүнийгээ ч нууж чадсангүй, сэтгэл нь хөгжин гараа хавсарч үрчин:

	— Бид шинэ хүнтэй боллоо! Штабын ахмад, чи сонсож байна уу? Мелехов, чамд бид салаа өгнө, хэрэв салаа командлах дургүй бол штабын дэргэд Капаринтай хөдөлгөнө гэсэн үг. Чамд би өөрийнхөө морийг өглөө. Надад бас нэг морь бий гэв.

	Үүрээр жаахан хүйтэрч шалбаагт цайвар зайр сууж цас царцаж шажигнана. Том ширхэгтэй битүү цасан дээр морьдын туурай бутарч үүрсэн бүдэг дугуй мөр үлдээнэ. Харин өчигдрийн дулаанд цас нь идэгдэж, ноднин жилийн хэвтгэнэсэн хагдтай нүцгэн газарт морины туурай бага зэрэг шигдэж пижигнэн дуугарна. 

	Фомины отряд гацааны гадна гарч аяны цуваагаар жагслаа. Толгойн сэргийлэхээр түрүүлж гаргасан морьтой зургаан хүн тэртээ их замаар бүртэлзэнэ.

	Фомин инээсээр Григорий руу очиж: 

	— Миний цэрэг гэвэл энэ дээ! Ийм эрчүүлтэй хүн ч чөтгөрийн эврийг ч хуга мушгиж болно! гэж сайрхав:

	Григорий цувааг дагууд нь харчхаад: «Чи энэ цэрэгтэйгээ манай Буденныйн эскадронтой дайралдсан бол бид чамайг хагас цагийн дотор үе мөчөөр нь салгачхаад өгөх байсан!» гэж бодлоо.

	Фомин ташуураар зааж: 

	— Манай эд нар ямаршуу харагдаж байна? гэж асуулаа. 

	— Олзлогдсон улсыг цавчихдаа муугүй, үхсэн хүнийг нүцгэлэхдээ бас муугүй юм билээ. Харин байлдахдаа ямрыг бүү мэд гэж Григорий хүйтэн хариулт өглөө.

	Фомин эмээл дээрээ салхины уруу эргэж тамхи асаагаад: 

	— Эдний байлдахыг харж л байгаарай. Миний улсын олонх нь цэрэгт байсан хүмүүс болохоор нүүр халаахгүй гэлээ.

	Сум, хоол хүнс ачсан хос морьтой зургаан тэрэг цувааны дунд явав. Фомин урагшаа давхиж гараад хөдлөх команд өгөв. Гүвээн дээр гараад дахин Григорий руу давхиж ирээд:

	— За миний морь ямар байна? Сэтгэлд чинь таарч байгаа биз? гэж асуулаа.

	— Зүгээр, сайн морь байна. 

	Тэр хоёр удтал дөрөө холбон дув дуугүй ханилж явснаа Григорий: 

	— Татарск гацаагаар орохгүй биз? гэж асуулаа.

	— Гэрийнхнээ саначхаа юу?

	— Эргэвэл зүгээр сэн.

	Орж ч магадгүй. Одоо Чир лүү орж казакуудтай ярилцаж, сэтгэлийг нь жаахан хөдөлгөе гэж бодож байна гэв.

	Гэтэл казакууд төдий л дуртай хөдөлж өгсөнгүй. Үүнийг хэдхэн хоногийн дотор Григорий үнэмшлээ. Гацаа сууриныг эзлэхдээ Фомин ард иргэдийн хурал хийхийг тушаана. Голдуу өөрөө, заримдаа Капарин үг хэлж, казакуудыг зэвсэг барьж тэмцэхийг уриалж, «Зөвлөлт засаг, тариачин ардыг дарлаж чирэгдүүлж байгаа» тухай, «хэрэв зөвлөлт засгийг түлхэн унагахгүй бол зайлшгүй нэгмөсөн баларч сүйрэх» тухай ярьцгаана. Фомин үг яриагаа Капарин шиг учир төгс, эмхтэй биш боловч казакуудад ойлгомжтой хэлээр унжруулж ярина. Тэр: «Бид нар болохдоо өнөөдрийн өдрөөс эхлэн тануусыг хүнсний татвар ногдлоос чөлөөлж байна. Одоо тариа будаагаа хүлээн авах газар аваачиж өгөхийн хэрэггүй, хоолны тулам-коммунистуудыг тэжээж байдгаа болих цаг ирлээ. Тэднүүс та нарын гурил будааг гударсаар байгаад гөлийтлөө таргалчхаа байх. Одоо тэгж хүний юманд шумбаж суудаг цаг дууссан. Тануус эрх чөлөөтэй боллоо! Зэвсэглэцгээж манай засгийг дэмжицгээ! Ура, казакууд аа!» гэдэг цээжилчихсэн хэдэн үг хэлнэ.

	Казак эрчүүл газар шагайн дув дуугүй хүрлийн зогсоцгоож, харин авгай хүүхнүүд л амныхаа чилээг сайтар гаргаж байв. Шахцалдан зогссон тэдний дундаас гашуун нясуун асуулт тавьж:

	— Чиний засаг тийм сайн юм бол чи бидэнд саван авчрав уу? 

	— Чи тэр өөрийнхөө засгийг хаанаа авч яваа юм бэ? Ганзагалчхаад яваа юу?

	— Тэгвэл та нар өөрсдөө хэний гурил будаагаар хооллож яваа улс вэ?

	— Одоохон хашаа хороогоор шиншлээд эхлэх үү?

	— Сэлэмтэй явааг хараач. Эднүүс асуух ч үгүй, тахианы толгой хяргаж! эхэлнэ!

	— «Будаагаа битгий аваач» гэдэг чинь юу гэсэн үг вэ? Одоо яах вэ, та нар энд байж байна, маргааш болоход та нарыг нохой тавиад ч олохгүй, тэгэхлээр хариуцлагыг бид хүлээх болж байна уу?

	— Бид эрчүүлээ та нарт өгөхгүй! Өөрсдөө л дайтдаг юм байгаа биз! гэж хашхиралдлаа.

	Дайны жилүүдэд бүх талаар бухимдан зэрлэгшиж, дахин дайн гарахаас айж, эр нөхрөө явуулахгүй гэж үхтлээ зууралдсан авгай хүүхнүүд уур хилэн нь шатаж бадрахдаа бас бус олон юм үглэж бархиралдлаа.

	Тэр замбараа намбаагүй шуугилдааг Фомин огт ажиггүй чагнаж, тэгж хашхиралдахын учрыг ойлгож байлаа. Дуу чимээ намдахыг хүлээж байгаад Фомин казак эрчүүлд хандаж үг хэллээ.

	Тэгтэл цаадуул нь:

	— Нөхөр Фомин, манийгаа битгий л хавчиж хяхаад байгаарай. Бид ханатлаа байлдсан улс.

	— Арван есөн онд үздэгээ үзсэн, босдогоо боссон!

	— Босох ч юм алга, босохын ч хэрэг алга. Одоогоор тийм шаардлага алга»

	— Одоо дайтдаг цаг биш, тариа ногоондоо гарах цаг ирж байна гэж товчхон бөгөөд хашир хариулт өгцгөөлөө. Гэтэл арын эгнээнээс нэг хүн:

	— Одоо болохоор чи амттайхан юм ярьж байна! Арван есөн онд биднийг босоход чи хаана байлаа? Фомин, чи өнгөрсөн хойно сэржээ! гэж хашхирав.

	Фомины царай хувьсхийсэн боловч биеэ барьж юу ч хэлэлгүй өнгөрөхийг Григорий ажиглав.

	Эхний долоо хоногт хурал цуглаан дээр казакууд адарлаж, тэмцлийг нь дэмжихээс шуурхай татгалзаж байгааг Фомин тун тайван сонсож, тэр битгий хэл авгай хүүхнүүдийн харааж зүхэхэд огтхон ч уурлаж уцаарлалгүй: «Зүгээр, бид, гайгүй, омгийг нь дараад өгнө!» гэж бардамнан сахлаа бавалзуулан инээмсэглэж байлаа. Гэтэл казакийн хүн амын дийлэнх олонх өөрт нь дургүй байгааг мэдмэгцээ хурал дээр үг хэлсэн хүмүүстэй харилцах байдлаа эрс өөрчиллөө. Үг хэлэхдээ мориноосоо ч буухаа байж, ярихаасаа занаж зүхэх нь их боллоо. Гэсэн ч үр дүн нь мөн л урьдын хэвээр, тулж түшье гэж бодсон казакууд нь түүний яриаг дув дуугүй сонсоод, бас л дув дуугүйхэн тарцгааж эхэлдэг боллоо. 

	Нэг гацаанд Фоминыг үг хэлсний дараа нэг казак эмэгтэй хариу үг хэллээ. Өндөр том ясархаг бэлэвсэн авгай эрчүүл шиг хуруу гараа савчин зангаж байгаад бараг эрэгтэй хүний унзад хоолойгоор ярьж гарлаа. Цагаан бурхан сэглэж идсэн палигар нүүрт нь хорсож шийдсэн байдал тодорч, дарвагар том уруул нь тавлан даажигнаж байгаа шинжтэй үргэлж мурийж мушилзана. Тэр авгай эмээл дээрээ чулуу шиг гөлөрсөн Фомины зүг цэндгэр улаан хуруугаараа чичлэн, ярдаг хөгжүүн үгнүүдийг нулимж байгаа мэт урсгаж гарсан нь:

	— Чи яалаа гэж энд үймээн самуун гаргах гээд байгаа юм бэ? Чи манай казак эрчүүлийг хааш нь ямар нүх рүү чихэх гэж байгаа вэ? Энэ үхээрийн муу дайн манай хамаг авгай хүүхнүүдийг бэлэвсрүүлсэн нь багадаа юу? Хүүхэд багачуулыг өнчрүүлсэн нь багадаа юу? Бидний тархин дээр шинэ гай тарих нь уу? Рубежийн гацаанаас хэн гэгчийн чөлөөлөгч хаан гараад ирчих нь энэ вэ? Чам шиг хүн орон гэрээ янзалж, эвдэрсэн сүйдсэнээ зассаны дараа яаж амьдрах, ямар засгийг дагах, ямрыг дагахгүйг сургавал таарна! Гэтэл эхнэр чинь тэрэгтэй морь шиг гэр орноосоо ч гарч чадахгүй суугааг бид мэдэж байна! Тэгэхэд чи сахал самбайгаа ургуулж, морь унаж тэнээд, улс амьтныг үймүүлж байх. Өөрийн чинь аж ахуй лав баларч, орон гэр чинь салхинд л тогтож байгаа байх, тэргүй бол аль эрт нурж унасан байж таарна. Багшилдаг амьтан гарч гэнэ! Шарлайсан муур, яагаад дуугүй болчхов, эсхүл би худлаа юм ярьж байна уу? гэлээ.

	Салхи сүр сархийх, цугларсан хүмүүс жиг жуг инээлдэх намдав. Эмээлийн бүүргээ тулж байсан Фомины зүүн гар мориныхоо жолоог алгуурхан атгаж, уур цухал нь шатаж царай нь барайж харласан боловч юу ч дуугарсангүй, ийм байдлаас нэр бүтэн гарах аргыг бодол ухаандаа эрлээ.

	— Тэгээд чиний тэр дэмжүүлэх гэж уриалаад байгаа чинь ямар гэгчийн засаг юм бэ? гээд бэлэвсэн авгай бүр ч улангасаж гарлаа. 

	Тэр ташаагаа тулж, тэнтгэр том гуяа холбилзуулсаар Фомины өөдөөс алгуурхан очлоо. Казакууд нүүр буруулан инээдээ барьж ядсаар авгайд зам тавьж өглөө. Тэд бие биеэ түлхэж гэдрэглэсээр бүжиглэх талбай шиг дугариг зай гаргалаа.

	Бэлэвсэн авгай хангинасан аргилдуу дуугаар:

	— Чиний эрх мэдэл чамгүйгээр газар дэлхий дээр тогтож үлдэх ч үгүй. Нэг газраа цагаас илүү байж чадахгүй, чиний мөрөөр тонилж арилна! Чиний тэр засаг масаг гэдэг чинь өнөөдөр морин дээр ханхалзаж, маргааш болоход шавар дотор пялхалзаж таарна гэлээ.

	Фомин морио хар хүчээрээ давьчин улсын дундуур зүсүүлж орлоо. Улс тал тал тийшээ бужигналдан зайлж том дугариг зайнд бэлэвсэн авгай ганцаараа үлдлээ. Элдвийг үзэж догширсон авгай, Фомины морины ярзайсан хошуу, ууртаа багтрах шахсан эзний нь цонхигор цагаан царайг хэнэг ч үгүй ширтэнэ.

	Авгай руу Фомин мориороо давшлан очиж, ташуураар далайгаад:

	— Дуугаа тат, цоохор үхдэл!.. Чи яах гэж энд ухуулга хийгээд байгаа юм бэ?! гэж зандарлаа.

	Аймшиггүй зоригт казак эмэгтэйн толгой дээгүүр морины ангайсан хошуу цойлон гарч, амнаас нь цайвар ногоон хөөс сахран дусалж, бэлэвсэн авгайн толгойдоо нөмөрсөн хар өнгийн алчуур хацрыг дагаж уналаа. Авгай алчуураа мулт татаж аваад нэг алхам ухарч, уур хилэн бадарсан дүрэлгэр том нүдээр Фоминыг ширтэн:

	— Чи болохоор ярьдаг, бид ярьж болдоггүй юм уу? гэж хашхирлаа.

	Фомин арай ч цохисонгүй, ташуураа хий годолзуулан:

	— Большевикийн халдвар туссан өлөгчин! Би чамайг ухаан оруулаад өгье! Одоохон чиний хормойг оодгонож байгаад сүмбээр торлогд гэж тушаавал чи дорхноо ухаарах вий! гэж ориллоо.

	Бэлэвсэн авгай дахиад хоёр алхам ухарснаа гэнэтхэн Фомин руу нуруугаараа эргэж тонгойгоод банзлынхаа хормойг сөхөж, 

	— Чи муу асман цэрэг, үүнийг харсан уу? гэж хэлчхээд год үсрэн дээш болж Фомин руу дахин эргэж хараад, — Намайг уу?! Ороолгох уу?! Хамарт чинь хоргол орчхоогүй байжээ!.. гэв.

	Фомин бачимдан нулимж ухарч дэвхэцсэн мориныхоо жолоог татан: 

	— Сувайгч гүү, наадахаа тагла! Мах чинь ихдээд баярлаа юу? гэж чанга гэгч хэлээд ууртай дүр үзүүлэхийг хичээн мориныхоо амыг бушуухан эргүүлэв.

	Цугларсан олон хүн пижигнэтэл инээлдэв. Фоминыхны нэг нь амьтны доог болсон даргынхаа нэр хүндийг аврахаар бэлэвсэн авгай руу гүйж очоод карабинаа далайтал түүнээс бараг хоёр толгой өндөр том казак эр өргөн мөрөөрөө эмэгтэйг халхалж, намуун боловч жинтэйхэн дуугаар: 

	— Гар бүү хүр! гэж хэллээ. 

	Тэгмэгц дахиад гацааны хоёр хүн очиж бэлэвсэн авгайг гэдрэг түрж, тав гэзэгтэй залуувтархан нэг нь Фомины казакт: 

	— Яах гэж сарвалзаад байгаа юм бэ? Авгай хүүхнийг зодохынхоо оронд чи хүч чадлаа тэр харагдаж байгаа гүвээн дээр очоод үзүүл. Харин хөдөө холхон үзэлцэхэд бид цугаараа сайн эрүүд гэж мэдээрэй... гэв.

	Фомин сүлжмэл хашаа руу алхуулж очоод эмээл дээрээ өндийж:

	— Казакууд аа! Сайн л бодож үзээрэй! гэж хашхираад яаралгүй тарцгааж байгаа улсын зүг хандаж, — Одоо яах вэ, аргадаж гуйлаа. Харин долоо хоногийн дараа буцаж ирэхэд яриа өөр болно гэж мэдээрэй! гэв.

	Тэгснээ гэнэт сэтгэл нь хөгжиж инээд алдаад дэвхцэн тэмүүлж байгаа мориныхоо амыг татаж:

	— Бид ийм аймхай улс биш! Биднийг наад муу эхнэрээрээ... (баахан муухай хараал тавьж) айлгаж чадахгүй! Бид цоохрыг ч үзсэн, цоорхойг ч үзсэн! Бид ирж, хэрэв та нараас манай отрядад сайн дураараа элсэх хүн олдохгүй бол бүх залуу эрчүүлийг хүчээр дайчилна даа.. Тэгнэ гэж мэдээрэй! Та нартай шал нял гэлцэж царайчилж суух зав алга! гэж хэллээ.

	Агшин зуур зогсож чагнасан олон хүн хөхрөлдөж шуугилдан ярих нь сонстлоо. Фомин бас л инээмсэглэсээр:

	— Мор-доод!.. гэж командлав.

	Улайрч ягаартлаа инээдээ барьсан Григорий салаа руу давхиж очлоо.

	Шавартай замаар хөврөлдөн цувсан Фомины отряд гүвээн дээр гарч, найзгүй, хажиг гацаа үзэгдэхээ болиход Григорий үе үе инээмсэглэж: «Манай казакууд, ашгүй, хөгжилтэй улс юм. Манайхан гуньж гутахаасаа наргих хөгжилдөх нь олонтоо байдаг. Хэрэв тиймгүй байсан бол ингэж амьдрахын оронд аль хэдийнээ боож үхэх байсан!» гэж бодож явлаа. Григорийн сэтгэл хэзээ хойно болтол баясан догдолж явснаа харин даваан дээр гараад «Казакуудыг босгож лав чадахгүй нь, Фомины санаархал зайлшгүй сүйрэх юм байна» гэж сэтгэл түгшин бодлоо.

	 

	 

	XIII

	 

	Хавар болж, нарны илч чангарлаа. Гүвээ, толгодын энгэрийн цас хайлж, ноднингийн хагд өвс шаргалтсан газрыг үд дундын алдад өлөн цайвар уур манан бүрхэв. Ээвэр газар, овоо толгод дээгүүр, бас шавар хөрсөнд шигдсэн ургаа чулууны дороос анхны анхилам сайхан үнэртэй нялх өвсний хурц ногоон үзүүр соёолно. Уринш нүцгэрч, жунгаанууд халайж арилсан өвлийн замаас үтрэм, цасны шар ус хальсан өвөлжих тариалан руу шилжин нүүцгээнэ. Судаг нугачаа, жалга гууны цас хөхөрч, дээрээ хүртэл ус шүүргэнээд бас л хүйтэн сэнгэнэсэн хэвээр боловч ганганы цасан доогуур хайлмал ус нүдэнд үзэгдэхгүй хоржигнон жингэнэнхэн урсаж, төгөл шугуйн доторх улиасны гол ялгагдах төдий бүдэгхэн ногоорно.

	Ид ажлын цаг тулгарч Фомины дээрэмчид ч өдөр хоногоор хорогдож цөөрсөөр байлаа. Унтаж босоод өглөөгүүр тоолоход нэг хоёрын зэрэг хүн дутаж нэг удаа бараг хагасаллаа хүмүүс зэрэг зугтсан байв. Найман хүн морьд зэвсэгтэйгээ Вешенскт очиж бууж өгсөн ажээ. Газар хагалах, тариалах ид үе болов. Газар дуудаж, ажил чангаагаад Фомины олонх нь тэмцэлдээд ашиггүйг мэдэж дээрэмчдээс нууцгай оргож гэр гэртээ харьцгаав. Зөвлөлт засгийн өмнө уучлагдана гэж бодохооргүй, хэтэрхий их гэм буруутай, эргэж харих нөхцөлөө алдаж шийдсэн хүмүүс л үлдэж хоцорчээ.

	Дөрөвдүгээр сарын нэгэн гэхэд Фомин наян зургаагаас илүүгүй морьт цэрэгтэй болов. Григорий ч бас дээрэмчидтэй үлдлээ. Гэртээ харих зүрх хүрсэнгүй. Фомины ажил үйл баларч, эрт орой алин боловч дээрэмчдийг бут цохино гэдэгт Григорий хатуу итгэж байлаа. Улаан армийн ямар нэг морьт анги дайралдахад анхны ширүүн тулалдаанаар Фомины дээрэмчдийг толгой дараалан бут ниргэнэ гэж тэр мэдэж байв. Гэсэн ч яаж ийгээд зун болгож, тэгээд дээрэмчдийн морьдоос хоёр сайныг нь шилж аваад шөнө Татарск гацаа руу манаргаж, Аксиньятайгаа өмнө зүг явна гэж битүүдээ найдаад Фомины шадар туслагчаар үлджээ. Донын тал өргөн уудам, аглаг зэлүүд, зам олонтоо, зуны цагт ямар ч саад бартайгүй болохоор толгой хоргодох газар хаа ч олдоно... Аль нэг газар морьдоо орхиж, Аксиньятайгаа явганаар орон нутгаасаа алс хол Кубань, цаашлаад Кавказын уулсын ар шил хүрч самуун өнгөртөл тэнд байна гэж бодлоо. Гүүнээс өөр аргагүй санагдаж байв.

	Капарины зөвлөснөөр Фомин цөн гүйхээс өмнө Донын зүүн биед гарахаар шийдэв. Хөөж мөрдөхөөс нуугдах шаардлага гарвал ой мод ихтэй Хоперын тойргийн заагт бүгнэ гэж Фомин найдаж байв.

	Дээрэмчид Рыбный гацааны дээхнүүр Дон гатлав. Түргэн урсгалтай газрын нь мөс арилж, дөрөвдүгээр сарын хурц наранд ус мөнгөн хайрсаар гялалзаж байсан боловч өвлийн харгуй мөсний түвшнээс дээш дэлэм хэртэй дагтаршиж товойсон газарт Дон огт ханзраагүй байлаа. Тэд мөрний захад сүлжмэл бургас дэвсэж байгаад морьдоо ганц ганцаар нь хөтлөн гаргаж, Донын цаад биед цуглараад түрүүлэн тагнуул гаргаад дараа нь Елань сууриныг чиглэн хөдлөв.

	Нэг хоногийн дараа Григорий долир өвгөн Чумаковтой тааралдав. Тэр Грязовск гацаанд хамаатныдаа очиж яваад хажуухантай нь дээрэмчидтэй дайралджээ.

	Григорий өвгөнийг замаас зайдуухан гаргаж:

	— Өвгөө, хүүхдүүд минь эрүүл саруул байна уу? гэж асуулаа.

	— Григорий Пантелевич, бурхан тэнгэрийн ивээлээр эрүүл саруул аа.

	— Өвгөн гуай, танд маш их гуйх юм байна. Тэдэнд, дүү Евдокия Пантелевнад надаас тун их мэнд хүргээрэй, Прохор Зыковт мэнд хүргээрэй. Харин Астахова Аксиньяг «Хүлээж бай, удахгүй очно» гэж хэлээрэй. Тэднээс өөр хүмүүст надтай дайралдлаа гэж бүү хэлээрэй, за юу?

	— Эш, ачит дүү минь, тэгэлгүй яах вэ, заавал хэлнэ.

	— Гацаагаар сонин юутай байна?

	— Онцгой сонин юм алга, бахь байдаг хэвээр байна.

	— Кошевой дарга хэвээрээ юү? 

	— Хэвээрээ.

	— Манайхныг зовоохгүй байна уу?

	— Юм л сонсогдоогүй, зүгээр юм байлгүй. Яалаа ч гэж зовоох билээ? Тэд ямар чиний хариуцлагыг хүлээх биш...

	— Гацаагаар миний тухай юу ярьцгааж байна уу? гэхэд өвгөн нусаа нийж, хүзүүний улаан ороолтоороо сахал, амаа баахан арчсанаа займчих маягаар:

	— Аа бүү мэд... хүн болгон л янз бүр ярих юм. Зөвлөлт засагтай мөд эвлэрэх нь үү? гэв.

	Григорий түүнд юу ч хариулах вэ дээ. Түрүүлж явчихсан отрядын хойноос тэмүүлж байгаа мориныхоо амыг татаж инээмсэглээд!

	— Өвгөн гуай, бүү мэд. Одоогоор юу ч л мэдэгдээгүй байна гэв.

	— Яагаад мэдэгдээгүй билээ? Черкестэй ч дайтлаа. Турктэй ч дайтлаа, эвлэрээд л тардаг байсан. Тэгэхэд та нар цугаараа өөрсдийн улс байж хоорондоо тулалдахгүй байж чадахгүй гэдэг... Муу даа, Григорий Пантелевич, нээрээ муу шүү! Өршөөлт тэнгэр бурхан дагууд нь харж байгаа. Ингэлээ гэж та нарыг өршөөхгүй. Миний энэ үгийг санаж яваарай! Орос, тэгээд ариун итгэлтийн шашинтай хүмүүс зодолдож нүдэлдээд салахгүй байна гэж байж болох уу даа? Багахан зуур дайтсан бол яая гэх сэн, гэтэл дөрөв дэх жилдээ нүдэлдэж байх гэж дээ. Болих цаг болсон гэж би л хувьд өтөлсөн ухаанаараа бодох юм! гэв. 

	Григорий өвгөнөөс салж, салаагаа гүйцэхээр ширүүлэн давхилаа. Чумаков таягаа тулж, нулимс, нуух болсон сохор нүдээ ханцуйгаараа арчсаар удтал зогсов. Цорын ганц боловч цовоолог хурц нүдээр Григорийн хойноос харж, түүний идэрхэн байдлыг шохоорхон:

	— Мөн ч сайхан эр сэн! Зан ааш, аль бүх талаараа яг тэгш атлаа даан ч бүтэлгүй... Бүр ч замаа алджээ! Аль ч талаараа черкесүүдтэй дайтаж явбал таарах байтлаа юугаа бодож явдаг хүн юм бол оо? Энэ засгаар ямар золигоо хийх нь вэ? Энэ залуучууд юугаа бодож явдаг улс бол оо? Гришкагаас асуугаад ч яах юм, эднийх удмаараа ийм улс юм чинь... Талийгаач Пантелей гэж яг л үүн шиг замхарсан амьтан байсан, өвгөн Прокофийг ч мэднэ... Бас л хүн шуу юм биш, будаа тарьсан бух, буруу ишилсэн сүх... Харин бусад казак эрчүүл юу гэж бодож явдгийг бүү ч мэд! гэж амандаа шивнэв.

	 

	Δ

	 

	Фомин гацааг эзэлж аваад ард иргэдийн хурал хийлгэсэнгүй. Ухуулга хийгээд ашиггүйг мэдэж авчээ. Шинээр элсүүлэх байтугай, байгаа хэдэн цэргээ алдчихгүй байх нь чухал болжээ. Фомин сэтгэл санаагаар мэдэгдэхүйц гутарч, ярьж хөөрөх нь ч багасаж сэтгэлээ гагцхүү нэрмэлээр тайтгаруулахыг чухалчилж эхэллээ. Унтаж хоноглосон газар бүрд л ухаан мэдрэлээ алдтал архидна. Атаманаа дуурайгаад цэргүүд нь ч ууцгаана. Сахилга журам суларч, дээрэм тонуул хийх нь олширлоо. Дээрэмчдийн ирж явааг мэдээд зайлж буруулсан зөвлөлтийн албан хаагчдын гэр орноос моринд ачиж даагдах бүгдийг хуу хамж байлаа. Олонх цэргийн ганзаганы богц хагарч тэсэртлээ тэсхийж байв. Нэг өдөр салааны нэг цэрэг оёдлын гар машин авч явахыг Григорий харлаа. Тэр цэрэг мориныхоо жолоог бүүрэгтээ углачихсан, зүүн гартаа оёдлын машин сугавчилж явжээ. Тэгэхэд нь Григорий тэр казакийг ташуурдаж байж сая нөгөө олзыг нь орхиулжээ. Тэр үдэш Фомин Григорий хоёрын дунд яггүй ширүүн яриа болов. Тэд тасалгаанд хоёулхан байв. Хавдаж хөөтлөө архидсан Фомин ширээний цаана сууж, Григорий тасалгаа дотуур том том алхална.

	— Суугаач, битгий нүдний өмнүүр сүүтэлзээд бай гэж Фомин уцаарлав. 

	Түүний үгийг огтхон ч анзаараагүй Григорий казак айлын бяцхан тасалгаа дотуур өөдөө сөөргөө баахан алхалж явснаа:

	— Фомин, энэ бүх юманд миний шал дургүй хүрчихлээ! Дээрэм тонуул, наргиан цэнгэлээ татаач! гэж хэллээ.

	— Чи урьд шөнө муухай зүүд зүүдлээ юу?

	— Тоглоом биш... Улс амьтан биднийг муу хэлж эхэллээ! 

	— Цэргүүдийг яагаад ч хориглож чадахгүйг чи харж байгаа биз гэж Фомин дургүйцэв.

	— Чи өөрөө бас юу ч хийхгүй юм чинь!

	— Чи надад битгий заагаад бай! Чиний сайхан үг ард түмэнд тус болохгүй. Тэр муусайн нохойнуудаас болж бид зовж байхад харин тэд... Би өөрийгөө л бодож байвал болоо гэж боддог болсон.

	— Өөрийнхөө тухай ч гэсэн чи муу бодож байна. Архидсаар байгаад бодох зав гарахгүй байгаа биз. Чи дөрөв хоног сэрэлгүй хэвтэж, бусад чинь дандаа л архидаж байна. Харуулынхан ч хүртэл шөнө болгон архидаж байна. Чи яах гээл байгаа хүн бэ? Биднийг согтуу хэвтэцгээж байхад улаантан дайрч, аль нэг гацаанд хядчихаасай гэж бодож байна уу?

	— Чи бол түүнээс биднийг мултарна гэж санаж байна уу? гэж Фомин хямсалзаад, — Хэзээ боловч үхэх цаг ирнэ. Үхлийн шороо пурхийнэ гэгчийг мэдэх үү чи?.. гэв.

	— Тэгвэл маргааш өөрсдөө Вешенск рүү очиж, биднийг барьж ав гэж гараа өргөөд бууж өгцгөөе.

	— Үгүй, бид бас жаахан зугаацаж авна... гэв.

	Тэгэхэд нь Григорий ширээний өмнө алцайж зогсоод:

	— Хэрэв чи дэг журам тогтоож, хулгай дээрэм хийж, ууж согтуурахыг зогсоохгүй бол би чамаас салж, улсын чинь хагасыг аваад явлаа гэж аяархан хэлэв.

	— Яваад үз л дээ гэж Фомин сүрдүүлэх янзтай тунирхан хэлэв.

	— Үзэлтгүй, яваад л өгнө!

	— Чи... чи намайг тэгж сүрдүүлэхээ татаарай! гээд Фомин гараа нагааны хуй руу явуулав.

	Тэгэхэд нь Григорийн царай хувхай цайж:

	— Бууныхаа хуйг битгий самардаад бай, ширээн дээгүүр би чамд урьтаад хүрэх вий! гээд сэлмээ дунд нь хүртэл сугалав.

	Фомин гараа ширээн дээр тавьж инээмсэглээд:

	— Чи яагаад л надтай зууралдаад байна? Толгой хагарчих гээд ядаж байхад чи гэж бас энд балай юм яриад Наад сэлмээ хуйл! Чамтай тоглож болдоггүй юм уу? Мөн айхавтар хатуу эр гарах нь ээ! Яг л арван зургаатай охин шиг... гэв.

	— Би бол юу л хийх гэснээ хийдэг хүн гэдгээ чамд хэлсэн. Чи сайн мэдэж аваарай. Манайхан цугаараа чам шиг биш.

	— Мэдэж байна.

	— Мэдэж, ойлгож ав! Бүх ачааг сулла гэж маргаашийн дотор тушаа. Бид морьт анги болохоос, ямар нуруу ачаатай жингийн хөсөг биш. Цаадуулаа тасалж зогсоо! Бас тэгээд «ард түмний төлөө тэмцэгчид» гэж байгаа санаатай! Хулгай дээрмийн юм тэсийтэл аччихаад, гацаанд ирэхлээрээ урьдын үүргийн худалдаачид шиг панз наймаа хийж явах... Харахаас ичгэвтэр юм! Ямар золигоо хийж та нартай нөхцөв өө?! гэж Григорий эгдүүцэн нулимаад цонхийтлоо уурлаж бачимдахдаа цонх руу эргэж буруу харлаа.

	Тэгэхэд Фомин инээд алдаж:

	— Бидний морьт цэрэг хэзээ ч дарамт болж байгаагүй юм... Цатгалан чоныг морьтой улс хөөхөд хамаг идэж ууснаа явуут бөөлжиж орхидог. Түүн шиг биднийг сайн хөөж элдээд өгвөл ч миний муусайн элээнүүд хамаг юмаа хаяна л даа. Зүгээр, Мелехов, санаа зоволтгүй, учрыг нь олно! Би сэтгэлээр жаахан унаж жолоог нь сул тавьснаас ийм боллоо. Гайгүй би чангалаад авна! Байгаа хэдийгээ чи бид хоёр хувааж болохгүй, ингэхлээр хамт л мацаж үзье гэв.

	Тэр хоёр яриагаа дуусгаж амжсангүй, гэрийн эзэн эмэгтэй уур савссан ногоотой шөл тавгаар авчирч, дараа нь Чумаков тэргүүтэй баахан казак орж ирлээ.

	Гэтэл ярьсан зүйл нь бузгай, ажил болов. Өглөө Фомин бүх нуруу ачааг суллах тушаал өгч, тушаалынхаа биелэлтийг өөрөө шалгалаа. Дээрэмдсэн юмаа хаяхаас татгалзаж ачаагаа үзүүлэхгүй эсэргүүцсэн цадиггүй дээрэмчдийн нэгийг Фомин жагсаал дунд, буудаж аллаа.

	— Наад үхдэлээ зайлуул! гэж ажиггүй хэлээд хүүрийг өшиглөж, жагсагчдыг эргэн тойрон харснаа өндөр дуугаар: — Муусайн нохойнууд, авдар сав ухаж төнхөж байдгаа татацгаа! Би та нарыг ингэхийн тулд Зөвлөлт засгийн эсрэг босгосон биш! Дээрэм л хийхгүй бол алагдсан дайсны бүх юм, чацгатай өмдийг ч мулталж авч болно. Харин орон гэрт нь гар бүү хүр! Бид ямар авгай хүүхнүүдтэй дайтаж яваа биш. Харин эсэргүүцсэн хүнтэй ингэж тооцоо хийнэ гэж мэдээрэй! гэж хэллээ.

	Жагссан хүмүүс хэсэгхэн зуур жиг жуг шуугилдаад таг чиг болов...

	Дэг журам тогтох шиг болов. Дээрэмчид мэр сэрхэн тулалдаан хийж орон нутгийн өөрсдийгөө хамгаалах жижиг отрядуудыг бут ниргэн, Донын зүүн биеэр гурван өдөр ергүүлэв.

	Шумилинск сууринд очоод Капарин Воронежийн губернийн нутагт шилжин орох санал гаргав. Тэр нутгийнхан саявтар Зөвлөлт засгийг эсэргүүцэн босож байсан болохоор биднийг өргөнөөр дэмжинэ гэдгээр Капарин өөрийн саналыг тайлбарлав. Гэтэл энэ тухай Фомин казакууддаа хэлэхэд цаадуул нь «Тойргоосоо гарахгүй!» гэж нэг дуугаар эсэргүүцлээ. Дээрэмчид цуглаан хийж эхэлсэн учраас уг шийдвэрийг өөрчлөхөд хүрчээ. Фоминыг морьт бүлэг Казанск сууринаас мөрдөн хөөж эхлэхэд дээрэмчид тэдэнтэй байлдалгүй дөрвөн өдрийн турш зүүн тийш зогсолтгүй зугтлаа.

	Газар сайгүй хүмүүс хаврын тариалангийн ажилд гарч, хамгийн зэлүүд талд хүртэл хүн амьтан бөөгнөрсөн учраас ул мөрөө нууна гэдэг тийм ч амаргүй байжээ. Шөнөөр зугтаж, дөнгөж өглөө болмогц хаа нэг газар морьдоо идүүлэхээр буудаллахад дайсны морьтой тагнуулчид ойрхон гарч ирээд хөнгөн пулемётоор хэсэг зуур гал нээнэ. Тэгэхэд Фоминыхон буун суман дор морьдоо яаруу сандруу хазаарлаж эхэлдэг байлаа. Вешенск суурины Мельниковын гацааны цаадтай гараад Фомин заль зохион маневрлаж байж дайсныг мэхэлж ангижирлаа. Морьт бүдгийг цэргийн эрлэм ухаанд яггүй сайн, Букановын суурины гүжирмэг казак Егор Журавлев командалж явав. Уг бүлэг нь тооны хувьд Фомины дээрэмчдээс бараг хоёр дахин илүү, бас зургаан хөнгөн пулемёт, холын замд ядарч сульдаагүй, саяхан юүлсэн морьдтойг Фомин тагнуулчдынхаа мэдээгээр олж мэдлээ. Энэ учраас Фомин хүмүүс, морьдоо амраахын тулд байлдахаас зайлсхийх, тэгснийхээ дараа бололцоо олдвол улаан халз байлдалгүй гэнэт дайран орж бүлгийг салам цохиод салахгүй дагаж мөрдөхөөс нь ангижрахыг хичээж байлаа. Тэгээд бас дайсны пулемётууд, винтовын сумаар овоо хөлжинө гэж бодож байжээ. Гэтэл түүний бодсоноор болсонгүй. Григорийн ганц айдаг байсан юм нь дөрөвдүгээр сарын 18-нд Слащевын ойн захад тохиолдлоо. Урьд өдөр нь Севастьянов гацаанд Фомин болон жирийн цэргийн олонх нь хэтэртлээ архидаж байгаад цаанаас үүрээр хөдөлжээ. Шөнө нь бараг цөмөөрөө унтаагүй учраас олон хүн морин дээрээ сажиж эхэлжээ. Өглөөний есөн цагийн үеэр Ожогин гацаанаас холгүй газар үдэлцгээж, Фомин манаа харуул гаргаад мориндоо овьёос тарьж өгөхийг тушаажээ.

	Зүүн зүгээс ширүүн салхи үлээж, элс шороо хуйларсан хүрэн улаан үүл алсын барааг таглаж, хээр тал нэлдээ бүдэг харанхуй юм болжээ. Хуйларч боссон шороо тоосны цаанаас нарны гэрэл үзэгдэхтэй үгүй байжээ. Салхинд шинелийн хормой, морьдын дэл сүүл хийснэ. Морьд салхины руу эргэж, ойн захад аруу таруу ургасан долоогонын бутны хажууд хоргодох газар эрцгээнэ. Ширүүн элс тоос нүд хорсгон нулимс асгараад дэргэдээ байгаа юмыг ч олж харахад бэрхтэй байжээ.

	Григорий мориныхоо хамар, нүдний нойтон ухархайг сайтар арчиж, таартай овьёос зүүж өгчхөөд, будаа хормойлон мориндоо идүүлж байсан Капарин руу очиж ой тийш ташуураараа зааж:

	— Бид ч мөн зогсох газраа олж дээ! гэж хэлэв.

	Капарин дал мөрөө хавчисхийгээд:

	— Би энэ тэнэгт хэлсэн юм аа. Ямар хүний үгэнд ордог биш гэв.

	— Нүцгэн талд, эсхүл гацааны захад буух байсан юм.

	— Ой дотроос дайрч магадгүй гэж та бодож байна уу?

	— Тийм ээ.

	— Дайсан хол бий.

	— Дайсан ойрхон ч байж магадгүй, тэр чинь таны мэддэг явган цэрэг биш.

	— Нүцгэн ой байна. Юм ирвэл харагдах байлгүй.

	— Хардаг амьтан алга, цугаараа унтаж хэвтэнэ. Харуул манаа маань л унтаж орхих вий гэж айж байна.

	— Эд нар өчигдөр ууж ууж орхиод ухаан сэхээгүй унтацгааж байхгүй юу. Одоо эднийг сэрээж давахгүй гээд Капарин ямар нэг юм нь өвдсөн мэт ярвайснаа — Ийм удирдагчтай бид балрах нь. Хоосон, лонхны бөглөө, тэнэг ёстой нэг гарцаагүй тэнэг амьтай юм! Та яагаад командлалыг нь авдаггүй юм бэ? Казакууд таныг хүндэлдэг. Эднүүс таны үгэнд дуртай орно гэв.

	— Тэр надад хэрэггүй, би та нарын түр зуурын хань шүү дээ гэж хэлчхээд Григорий морь руугаа очсоноо санаандгүй ам халгирч болгоомжгүй юм хэлчихлээ гэж харамслаа.

	Капарин хормойдоо байсан будааны үлдэгдлийг газар цацчихаад Григорийн хойноос хөдөлж явуут долоогонын мөчрийг хугалан бэлцийж хөөсөн жимсийг тэмтрэн үзэх зуураа: 

	— Эш хө, Мелехов, хэрэв бид зөвлөлтийн эсрэг ямар нэг томоохон ангид, жишээлбэл, тэртээ өмнөд мужаар тэнүүчилж яваа Маслакийн бригадад нийлэлдэхгүй бол энэ хэвээрээ удаан тэсэхгүй байх гэж би бодох юм. Тийм ээ! нэвтэрч очихгүй бол энд биднийг нэг мэдэхэд л устгачихна гэлээ.

	— Одоо ус тавьчихсан. Дон гаргахгүй.

	— Одоо ч больё доо, харин ус татрахлаар гарах хэрэгтэй. Та өөр юм бодож байна уу? гэхэд Григорий нэг хэсэг бодлогоширч байгаад!

	— Зөв байна. Эндээс л холдох хэрэгтэй. Энд байгаад хэрэг алга гэж хариулав.

	Капарин сэтгэл хөгжиж казакуудаар дэмжүүлэх гэж бодсон нь бүтсэнгүй. Ингэхлээр одоо тойрог дундуур шал дэмий хэрж явалгүй, томоохон хүчтэй бүлэгтэй очиж нийлэхээр шийдэхийг Фоминд аль болохоор ойлгуулах хэрэгтэй байна гэж баахан юм ярилаа.

	Капарины чалчаа ярианд Григорийн дургүй хүрч, мориноосоо нүд салгалгүй ажиж байгаад таартай будааг хоосолмогц таарыг авч морио засаж хазаарлаад олмоо чангалав.

	— Мөд хөдлөхгүй, яараад яах юм гэж Капарин хэлэв.

	— Та очиж морио бэлдсэн нь дээр вий, аягүй бол морио эмээллэж амжихгүй болж магад шүү гэж Григорий хариулав.

	Капарин Григорийг анхааралтай ажиж байснаа казакийн цувааны хажууд зогсож байгаа морь руугаа явлаа.

	Григорий морио хөтөлж Фомин руу очив. Фомин нөмрөгөө дэлгэн алцайж хэвтээд чанасан тахианы далавчийг залхуу нь хүрсэн янзтай хэмлэж байснаа хажуу тийшээ болж дэргэдээ суу гэж дохиод:

	— Суу, хоёул юм идье гэв. 

	— Юм идэх ч яамай, эндээс зайлах хэрэгтэй гэж Григорий хэлэв.

	— Морьдоо идүүлчхээд хөдөлнө дөө.

	— Сүүлд идүүлж болно байгаа даа.

	— Чи юунд нь бажгадаад байгаа юм бэ? гээд Фомин мөлжсөн ясаа чулуудаж гараа арчив.

	— Энд биднийг дайрч цохино. Яг л тохиромжтой газар.

	— Ямар чөтгөр нь биднийг дайрч цохих юм бэ? Дөнгөж сая тагнуул буцаж ирээд гүвээг хоосон байна гэсэн. Журавлев лав биднийг алдаж, одоо ч сүүлдэж, хаягдсан бий. Букановск сууринаас хэн ч ирэхгүй. Тэндхийн цэргийн хэлтсийн дарга Михей Павлов гэж нэг дайчин залуу бий. Гэхдээ хүч багатай болохоор бидний өөдөөс ирэх нь юу л бол. Гайгүй сайн амарч, салхи намдахыг жаахан хүлээж байгаад Слащев суурин руу хөдөлнө. Наашаа суу, тахиа ид, юу гээд зогсоод байгаа юм бэ? Мелехов чи ингээд аймхай болчихоо юу даа, удахгүй ингэж мурийж тахиралдаж бут бүхнээс үргэж тойрч явах болох нь уу?гэж Фомин гараа алдлаад хөхөрч гарав.

	Фоминыг дотроо зад хараасаар Григорий холдож морио бутанд уячхаад дэргэд нь шинелийн хормойгоор нүүрээ салхинаас халхлан хучиж хэвтлээ. Тэгээд салхи шуугих, толгой дээрээс өнгийн нахилзсан хатсан өвсний аялгууг намуухан сэрчигнээнд автан зүүрмэглэлээ.

	Пулемёт уртаар галлах чимээ Григорийг угз татан босгов. Пулемётын дуу тасраагүй байхад Григорий хэдийнээ морио тайлж байв. Фомин байдаг бүх хоолойгоороо: «Мордоод!» гэж орилов. Зүүн талын ой дотроос бас хоёр гурвын зэрэг пулемёт тачигнаж гарлаа. Григорий мориндоо мордож хоромхон зуур орчин тойрны байдлыг шинжив. Тавиад улаан цэрэг тарж эгнээд, гүвээ рүү ухрах замыг огтлон дайрахаар яваа нь зүүн талын ойн царам дээгүүр өтгөн тоос манангийн цаанаас бүдэг бадаг харагдлаа. Тэдний толгой дээгүүр нарны бүдэг гэрэлд гөлтгөр хөх сэлмэнүүд андашгүй зэвүүн гэгч гялталзаж байв. Ой доторх бут тарна ургасан бэл дээрээс хөнгөн пулемёт яарч тэвдэн дүгрэг дайзтай сумуудыг угсраа угсраагаар суллаж байлаа. Зүүн талаас бас хагас эскадрон хэртэй улаан армийнхан бүслэлтийн амыг хааж, сэлмээ даллан дуу шуу ч үгүй давхиж айсуй. Ингээд зүүн талаас дайрч яваа хүмүүсийн аль сийрэг газраар сэтлэн гарч Дон руу зугтах цорын ганц гарч л үлдлээ. Григорий Фомин руу «Миний хойноос!» гэж хашхираад мориныхоо жолоог тавьж сэлмээ сугалав.

	Хориод алд давхиад эргэж харахад Фомин, Капарин, Чумаков бас хэдэн цэрэг арваадхан» алд зайтай хойноос нь галзуурсан амьтад шиг үсэргэж явлаа. Ой доторх пулемёт нам гүм болж, харин хөсгийн дэргэд сандралдан үймсэн Фоминыхон руу хамгийн баруун үзүүрийн нэг пулемёт огцом огцом догшин мөндөр буулгаж байв. Тэгснээ сүүлчийн пулемёт таг чиг болоход улаан армийнхан тэдний байсан газарт оччихоод цавчиж эхэллээ гэж Григорий ойлгов. Бачимдан чарлах дуу гарч, хориглогсод үе үе буудах чимээгээр Григорий тэгж гадарлажээ. Түүнд эргэж харах сэхээ байсангүй. Эгнэн дайрч айсуй бөөн хүний өөдөөс хар хурдаараа харайлган дөхөж очих зуур Григорий чухам хэнийг цавчихаа сонгож оллоо. Чанх өөдөөс нь пөөнийсөн оодон дээлтэй улаан цэрэг давхиж явлаа. Унаж яваа морь нь төдий л омголон биш ажээ. Цахилгаан цахилах мэт тэрхэн зуур Григорийд бөөн бөөн хөөс болсон, цагаан таван хошуу оёсон элгэвчтэй морь, чинэрсэн улаан царайтай залуухан улаан цэрэг, Дон тийш уруудаж орсон бүдэг манантай уудам чөлөө л харагдлаа. Тэгтэл сэлмээс бултаж, түүнийг цавчих хэрэгтэй болов. Улаан цэргийг тавхан алд тулж ирмэгц Григорий зүүн тийшээ нахисхийн хазайхад тархин дээгүүр нь сэлэм исгэрэн хий цавчих сонсогдов. Тэгмэгц Григорий эмээл дээрээ түргэхэн тэгшрээд хажуугаараа зөрөөд өнгөрч байсан улаан цэргийн толгойд сэлмийнхээ торгон үзүүрээр амжиж хүрлээ. Юм цавчигдах нь Григорийн гарт бараг мэдэгдээгүй боловч эргэж харахад нөгөө улаан цэрэг тугдгасхийгээд эмээл дээрээс алгуурхан холбирч, шар нэхий дээлийн нь ар нуруу руу өтгөн цус урсаж байгаа харагдлаа. Саарал морь цогихоо больж, сүүдрээсээ бусгасан юм шиг бултасхийж, толгойгоо гэдийлгэн ширүүхэн ергүүлж явлаа.

	Григорий мориныхоо хүзүүнд наалдаж, сурсан зангаараа сэлмээ унжуулж барилаа. Толгой дээгүүр сум шүнгэнэн ниснэ. Морины хулмайсан хоор чих сэртэлзэн чичирч, чихний нь үзүүрт усан хөлс цацаг шиг бөнжгөнөнө. Дахиад эргэж харахад Фомин, Чумаков, тэдний араас тавиад алдын зайтайд Капарин хоцОрсхийн давхиж, түүний цаадтай хоёрдугаар салааны ганцхан цэрэг, хазгар Стерлядников хурдлан давхих зуур түүн рүү довтолж орсон хоёр улаан цэрэгтэй үзэлцэж байгаа харагдлаа. Фомины хойноос дагалдан давхилдсан бусад найм, есөн, хүн цугаараа цавчуулсан байлаа. Хүнгүй морьд салхинд сүүлээ согсолзуулан тал тал тийшээ хулжиж, тэднийг улаан цэргүүд хөөн гүйцэж байлаа. Фомины цэрэг Прибытковын унаж явсан ганц зэгзгэр хүрэн морь л ойчихдоо хөлөө дөрөөнөөс мултлаагүй үхсэн эзнээ чиргүүлэн шуухитнасаар Капарины морьтой хошуу холбон давхина.

	Элсэн гүвээний цаана гараад Григорий мориныхоо амыг татаж, үсрэн буугаад сэлмээ хуйлав. Морио хэвтүүлэхэд хэдхэн л секунд хэрэгтэй байжээ. Тэр зальтай аргад Григорий морио ганцхан долоо хоногийн дотор сургасан юм санжээ. Нуувчны араас дайзтай сумаа дуустал буудлаа. Гэтэл шагайхдаа яарч сандарсан учраас дөнгөж сүүлчийнхээ сумаар нэг улаан цэргийн унаж яваа морийг унагалаа. Тэр самбаанд Фомины таван хүн улаан цэргүүдийн нэлээс мултарч гарав.

	Фомин Григорийтой зэрэгцэж ирээд:

	— Мордоорой! Баларна шүү! гэж хашхирлаа.

	Нэгмөсөн бут ниргүүлж, бүх дээрэмчдээс ердөө л тавхан хүн мэнд гарлаа. Тэднийг Антоновск гадаа хавийн ойд ормогц сая хөөхөө больжээ.

	Зугтаж давхих зуураа тэр тавын хэн нь ч үг дуугарсангүй.

	Горхины хажууд Капарины морь багтарч унаад босгож дийлсэнгүй. Бусдын нь багтарсан морьд ч гэсэн хөөсөрсөн өтгөн цагаан шүлс савируулан голтой л юм гэлдэрцгээнэ.

	— Чам шиг амьтан отряд командалж явсанд орвол хонь, хариулж явбал таарна! гэж Григорий мориноосоо буух хооронд Фоминыг харалгүй хэлэв.

	Фомин юу ч дуугарсангүй мориноосоо бууж, эмээлээ авч эхэлснээ болиод, эмээлээ авалгүйгээр нэл ойн болсон сондуул дээр сандайлж суулаа. Тэгснээ ийш тийшээ айсан нүдээр харчхаад:

	— Морио орхихоос биш гэлээ.

	— Цаашаа яаж явах юм бэ?

	— Голын цаад бие рүү явган мацах л болно доо.

	— Хаашаа?

	— Ойд шөнө болтол байзнаж байгаад гол гаталж эхлээд Рубежный гацаанд очиж нуугдацгаая. Тэнд миний садны хүмүүс олон бий гэв. Тэгэхэд нь Капарин:

	— Бас л дэмий юм бурж байгаа биз? Чамайг түүгээр эрэхгүй гэж чи бодож байна уу? Яг л сууринд чинь чамайг эрж эхэлнэ! Чи ер нь юу бодож явдаг хүн бэ? гэж уурлахад Фомин яах учраа мэдэхээ больсон янзтай:

	— Тэгвэл бид хаа очих юм бэ? гэж асуулаа.

	Григорий богцноосоо сум, хэрчим талх гаргаж:

	— Та тэднийг ирэхгүй гэж бодож байна уу? Явцгаая! Морьдоо холбож эмээлийг нь аваад тавь. Аягүй бол биднийг энд бариад аваа вий гэв.

	Чумаков ташуураа газар шидэж шаварт хутган дэвслээд чичиргэнэсэн хоолойгоор:

	— Бид ингээд явгардаг байжээ... Манай нөхөд цөмөөрөө мажийж таарлаа... Ай бурхан минь, биднийг ч ганц болгож тавилаа даа! Би сая амь гарна гэж огт санаагүй... Үхэл аман хүзүү дээр ирэв шүү... гэв.

	Тэд дув дуугүй мориныхоо эмээлийг авч дөрвүүлийг нь нүүрсний бутанд уячхаад эмээлээ барьж, бургас шугуйн аль шигүүг дагаж, хойно хойноосоо чоно шиг цувралдсаар Дон руу явцгаалаа.

	Хавар цаг Дон мөрөн бялхаж, Рубежный гацааны эсрэг талын бүх нуга тохойг үерийн ус хальж дүүрэхэд зүүн эргийн бяцхан өндөрлөг л хуурайхан үлдэнэ.

	Халимал усан дундах зулзаган бургас, царсан ой, улаан бургас өтгөн ургасан тэр арал хавар Дон хавийн уулс дээрээс илхэн харагддаг.

	Зун тэндхийн модыг оройд нь хүртэл зэрлэг хөлчил өвс хэрж, газраар нь өргөст үхэр бөлжиргөнийн шилбэ навч явах зайгүй ургаж, бут бургасан дотуур нь цайвар хөх сэдэргэнэ мушгиралдан хөвж, хааяа нэг байх талбайд нь шимт хөрсөнд тэжээгдсэн өтгөн шигүү өвс ногоо хүнээс өндөр ургана.

	Ой дотор зуны үд дундын ид халуунд ч харуй бүрий гэрэлтэй сэрүү татаж сэнгэнэж байдаг. Гагцхүү гургалдай л чимээ анир гаргаж, хөхөө шувууд дуу дуугаа авалцан, аль нэг хүний амьд явах нас хоногийг тоолно. Харин өвөл болоход нүцгэрч хоосроод үхсэн мэт анир чимээ тасарч өрвөн сөрвөн мод нь өвлийн улцан цайвар тэнгэрт харлан сэрийлцэж байдаг ажээ. Чонын бэлтрэгүүд л тэнд жилийн жилд санаа амар орогнож өдөртөө цас дарсан өвс шарилжид, тарайж хэвтэцгээнэ.

	Дээрэмчдийг бут ниргэхэд амь гарсан Фомин, Григорий Мелехов хоёр бусад хүний хамт энэ арал дээр үүрлэж хоргодлоо. Тэд ийн тийн амь зулбаж, Фомины нагац ахын шөнөдөө завиар авчирч өгсөн бага сага хоол ундаар гол залгаж, өл хоол алдавч эмээлийнхээ зөөлөвчийг, дэрлээд дураараа унгана. Шөнөдөө ээлжлэн харуулд гарч, тэдний байгаа газрыг хүн мэдчихнэ гэж айгаад гал гаргадаггүй байв. Үерийн халимал ус арлыг тойрон өмнө зүг шуурхайлан урсаж, замдаа тохиолдсон өвгөн улиасны шугуйг нэвтлэн сүртэйеэ шуугих бөгөөд усанд автсан бут бургасны толгой нэг жигд намуухан найгаж гуядна.

	Хажуу дэргэдэх усны зогсоо зайгүй шуугианд Григорий төдхөн даслаа. Эгц эргийн ирмэг дээр удтал хэвтэж, цэлгэр өргөн ус, Дон хавийн нарны хөх ягаавтар униар татсан цэрдэд уулсын салбарыг мэлрэн ширтдэг байв. Тэр униарын цаахнатай өсөж бойжсон гацаа, Аксинья, хүүхдүүд... тэр зүг Григорийн уйтгарлан гиюүрсэн бодол санаа нисэн одно. Гашуун уйтгар сэтгэл зүрхийг нь шимшрүүлэн, байж суухын аргагүй болж гэр орныхноо бодохоос Михаилыг дотроо үзэн ядна. Гэвч тэр бодлоо тэвчээрлэн барьж, дэмий балай юм санахгүйн тулд Дон хавийн уулсыг харахгүй байхыг хичээнэ. Хэтэрхий хар буруу санаж явахын ч хэрэг алга байжээ. Түүнийг бодох байтугай сэтгэл санаа нь үймэрч бачимдаад яая гэж байлаа. Тэр битгий хэл хамаг цээж дотор нь чинэрч бадайраад, зүрх нь хөрж, цохилохоо болиод цус шүүрч байгаа мэт санагдана. Дайн дажны гай гамшгийг туулж шархтаж, хижиг тусаж байсаар байгаад Григорий зүрхнийхээ залхуутай үлбэгэр дэлсэлтийг минут бүр чагнаж сурчихсан ажээ. Заримдаа, зүүн хөхний нь цаадтай цээж дотор нь тэсэж байхын аргагүй болтол зурж өвдөхөд дорхноо уруул ам нь тэр аяараа хатаж, ёолохгүйг бодоод арай гэж тэсэж өнгөрүүлнэ. Тэгээд өвчнөө намдаах сайн арга олж, нэг бол хүйтэн газар зүүн талаараа хэвтэж, эсхүл цамцаа хүйтэн усаар норгоход өвчин нь түүний биеэс дуртай дургүйхэн холдох шиг болно.

	Салхигүй сайхан өдрүүд таарч, хааяа нэг салхинд хөөрөгдүүлсэн сэвсгэр цагаан үүлс цэлмэг огторгуйд хөвж, тэдний дүрс нь задгай усан дотуур сүрэг хун шувуу шиг гэрэлтэн гулсаж алсын эрэг хүрээд замхарна.

	Эргийг элээж шөргөөсөн бурчигнасан ширүүн урсгалыг харж, усны түмэн өнгийн шуугианыг чагнаж, юу ч бодохгүй байх, гай зовлон болсон юмны тухай огт бодож санахгүй байхыг хичээх нь сайхан байжээ. Григорий урсгал усны сонин гайхалтай, цаглашгүй олон эргүүлгийг хэдэн цагаар хачирхан харна. Тэр эргүүлгүүдийн хэлбэр маяг нь минут тутам өөрчлөгдөж, хугарч унасан зэгсний шилбэ, үнгэгдсэн навчис, өвсний үндсийг хөвүүлэн дөнгөж сая намуухан урсаж байсан газар минут болов уу үгүй юү хавь ойролцоо урссан бүгдийг ховдоглон сорсон хачин мушгиа хонхор нүхнүүд бий болж, тэгж байснаа тэр хонхор нүхнүүд хуйларсан булингартай усаар буцлан урваж өлөнгийн харласан үндэс, царсны сарвагар навчис, бас хаанаас ч юм урсаж ирсэн хэсэг сүрлийг дээш нь гарган хаялна. 

	Орой болоход тэнгэрийн баруун хэсэгт час улаан туяа тусаж өндөр улиасны цаанаас сар мандана. Сарны гэрэл Донын усанд хүйтэн цагаан дөл болон туяарч гялтганаад салхинд жирвэлзэн долгиолж байгаа хэсэг нь харлантан алаглана. Хойд зүг нүүдэллэн ирсэн үй түмэн галууны дуу шөнөжингөө арлын дээгүүр усны шуугиантай хослон зогсоо зайгүй цуурайтна. Хэн ч үргээж хашраагаагүй шувууд сав л хийвэл арлын зүүхэн талд буудаллана. Үерт авхуулсан ой доторх намуун дөлгөөн усанд лам шувуу бие биеэ дуудан тачигнаж, нугас шулганаж, бор, алаг галуунууд аяархан дуу дуугаа авалцаж гуаглана. Бас арлын дэргэд хэн сүрэг олон хүн ирчхээд байхыг нэг өдөр Григорий эрэг рүү сэмээрхэн гэтэж очиж харлаа. Нар хараахан гараагүй, алсын ойд үүрийн улаан туяа тусаж эхэлж байжээ. Үүрийн туяанд үс тэр аясаараа ягаарч, бас бардам намбархаг толгойгоо мандах нарны зүг харуулж усан дотор огт хөдлөхгүй хэвтэж байгаа тэдгээр ихэмсэг олон шувуу хүртэл ягаахан өнгөтэй мэт үзэгдэнэ. Эрэг дээр хөлийн чимээ гармагц тэд хүнгэнэн чанга дуугарцгаасаар нисэж одно. Ой дээгүүр хөөрөн нисэхэд тэдний өд сөдний нь гайхалтай цасан цагаан өнгө Григорийн нүдийг цоргих шиг болж билээ.

	Фомин болон түүний хамтран зүтгэгсэд юу дуртайгаа хийж цаг нөхцөөх бөгөөд ажилсаг Стерлядников хазгар хөлөө эвтэйхэн гэгч тэгнэж суугаад өглөөнөөс үдшийн шөнө болтол гутал хувцсаа оёж шидэж буу зэвсгээ нямбайлан арчиж зүлгэнэ. Нойтон гар унтаж жиндсэн Капарин бүгшүүлж ханиалган, оодон дээлээрээ толгойгоо хучиж бүхэл өдөржингөө наранд шарж хэвтэнэ. Фомин, Чумаков хоёр өөрсдөө цаасаар хайчилж хийсэн хөзрөөр эцэж ядрахыг мэдэхгүй наадна. Григорий арал дээгүүр хий дэмий тэнэж, усны захад өдий төдий цагаар сууна. Тэд ярих юмаа аль эрт ярьж дуусчихсан болохоор ярилцах нь бага харин Фомины ахын ирэхийг хүлээцгээн хоолны үеэр юм уу үдэш л цугларцгаана. Уйдаад хийх юмаа олж ядацгаана. Чумаков, Стерлядников хоёр яагаад ч юм гэнэт наргиан хөөрөөн болж барилдаж эхлэхийг Григорий энэ арал дээр ирсэн цагаас хойш анх удаа үзлээ. Тэр хоёр нэг дороо бие биеийнхээ хор шарыг маажин шоолж амьсгаадан уухилж, шагайгаар татсан зөөлөн цагаан элсэн дотор баахан өрцгөөлөө. Хазгар Стерлядников тэнхээгээр илүү боловч Чумаков нь ов мэхээр давуу байв. Тэр хоёр халимаг маягаар бүс бүсэлж, цээжээрээ түрж бөгтийн зогсоод бие биеийнхээ хөлийг шагайцгаана. Тэдний нүүр царай нь чинэрч, хүч гаргасандаа цонхийж цайгаад, уухилан амьсгаадна. Тэдний барилдахыг Григорий сонирхон харлаа. Чумаков эгзгийг нь тааруулж байгаад ар нуруугаараа хэвтэх зуур нөгөө бөхийгөө өөр лүүгээ татаад өвдгөөрөө ганцхан өргөж толгой дээгүүрээ давуулж хаяхыг Григорий харлаа. Тэгээд секундийн дотор өмхий хүрэн шиг год үсрэн, хурдан самбаатай Чумаков нэг мэдэхэд Стерлядниковын дээр гарчихсан далаар нь элсэнд дарж, харин амьсгаадаж инээчихсэн Стерлядников: «Чи ч мөн муухай золиг юм! Толгой дээгүүрээ давуулж хаяна гэж... бид ямар ярилцсан биш...» гэж чарлана.

	— Муурын зулзага шиг ноцолдож ноололдоод, больцгоо. Бас тэгж байгаад зодолдоорой гэж Фомин сургамжлав.

	Тэдэнд зодолдох гэсэн санаа огтхон ч байсангүй. Тэр хоёр элсэн дээр эвтэй гэгч тэврэлдэн сууж Чумаков хүнгэнүү боловч аятайхан баргил хоолойгоор хурдан бүжгийн аялгууг: 

	 

	«Зул сарын жавар минь, жавар минь, та!

	Зулай жигнэсэн догшин ширүүн жавар минь та, 

	Хайрс зэгсний саарал чоныг хөлдөөлөө, 

	Халуун гэртээ бяцхан хүүхнийг даарууллаа...»

	 

	гэж дууллаа.

	Стерлядников нарийхан хангинасан дуугаар угтан авч хоёул нийлүүлэн санаснаас, сайхнаар:

	 

	«Анхил бүсгүй үүдэндээ гараад

	Авч ирсэн нэхий дээлийг

	Анд залуу урядникт нөмөргөв...»

	 

	гэж дуулцгаав.

	Тэгтэл Стерлядников тэссэнгүй харайж босоод гар хуруугаа тачигнуулан имэрч, хазгар хөлөөрөө элс манаруулан бүжиглэж гарлаа. Чумаков дуулах хоорондоо сэлмээ авч элсийг бяцхан хонхойлж ухаад:

	— Хазгар чөтгөр, хүлээж бай! Чиний өрөөсөн хөл чинь богинодоод тэгш газар бүжихэд эвгүй байх... Чам шиг хүн нэг бол уулын хажуу дээр, эсхүл эрүүл урт хөлөөрөө хонхорт, нөгөөгөө гадаа нь гишгэж бүжиглэвэл таарах юм байна. Урт хөлөө хонхорт хийгээд яваад үз. Болох, үгүйг нь үзье... За эхлээд! гэв.

	Стерлядников духны хөлсөө шувтарч, Чумаковын хонхойлж ухсан нүхэнд урт хөлөөрөө дуулгавартай гишгээд:

	— Нээрээ ч надад эвтэй юм байна гэж олзуурхав. Чумаков элгээ хөштөл инээсээр алга ташиж:

	 

	«Хонгор найз минь явбал ороорой

	Хожим ирэхэд чинь үнсэнэ ээ чамайгаа...»

	 

	гэж хурдлан дууллаа.

	Стерлядников ч бүжиж байгаа хүний янзаар тун их хичээнгүй царай гаргаж сүрхий хөдөлж эхлээд хөл дээрээ явган сууж ч үзлээ.

	Өдөр хоног бие биеэсээ ялгагдахаа больж, харанхуй болмогц Фомины ахын ирэхийг байж ядан хүлээцгээнэ. Тавуул усны эрэг дээр цугларч суугаад дүнгэр дүнгэр шивнэлдэн, тамхины галыг шинелийнхээ хормойгоор халхлан татацгаана. Арал дээр дахиад долоо хоног хэртэй болоод шөнө Донын баруун биед гарч, өмнө зүг хөдлөхөөр шийдэцгээлээ. Маслакийн дээрэмчид тойргийн өмнөд хязгаарт яваа гэсэн дам яриа байжээ.

	Фомин ойр хавийн ямар гацаанд унаж явж болохоор эдэлгээтэй морьд байгааг тагнаж мэдэхийг хамаатан садандаа даалгаад бас тойргийн дотор юу болж байгааг өдөр болгон мэдээлж байхыг ахдаа захив. Тэд нь ч Фоминыхонд таатай сайхан мэдээ сонсгож, Фоминыг Донын зүүн биед эрж, улаан цэргүүд Рубежный гацаанд очсон боловч Фомины гэр орныг нэгжчихээд явлаа гэж мэдээлэв.

	Нэг өглөө хоол цай идэж ууж байснаа Чумаков:

	— Эндээс л бушуухан зайлцгаая. Энд ямар юмаа муу ёрлож суух юм бэ? Маргааш пирхийцгээх үү? гэж санал гаргав.

	— Эхлээд морьдыг тагнаж мэдэх хэрэгтэй. Бидэнд яарах юу байсан юм бэ? Биднийг бузгайхан хооллоод байвал эндээс өвөл болтол салмааргүй байна санж. Эргэн тойрон ямар сайхан байна, хараач! Амарч аваад дахин ажилдаа орно. Биднийг тэд барьдаг ч гайгүй хэвтэнэ. Бид ямар тэдэнд баригдахаар биш Миний тэнэгээс болж бут цохигдсондоо гэмших юм. Тэгэхдээ гомдсон юм ганц биш л дээ. Бид дахиад улс амьтан цуглуулж авна! Унаатай болж аваад ойр хавийн гацаагаар орж, долоо хоноход биднийг тавь жар, магадгүй зуун ч хүн хүрээлээд ирнэ. Муусайн хүмүүс мундахгүй олдоно! гэж Фомин сайрхлаа.

	Тэгэхэд нь Капарин:

	— Дэмий бүү солиор! Бардам ам, шалдан гуя! Казакууд урваж биднийг дагаагүй юм чинь дагах ч үгүй. Тэнэглэж хоосон юманд горьдож суулгүй, үнэн юмыг үнэмших зоригтой байх хэрэгтэй гэж уцаарлав.

	— Яагаад дагахгүй гэж?

	— Яах юу байх вэ, эхлээд яваагүй юм чинь одоо явах нь өнгөрсөн.

	— Яахыг нь харж л байгаарай! Би л хувьд зэвсгээ хураалгаж буухгүй! гэж Фомин шаралхав.

	— Энэ чинь цөм дэмий хоосон үг гэж Капарин ядарч цөхсөн янзтай хэлэв.

	Тэгмэгц Фомины уур хилэн шатаж:

	— Муу чөтгөрийн толгой! Чи юу л гэж энд улс амьтан үймүүлэх гээд байгаа юм бэ? Чиний наадах урвагар шалчгар зан надад гашуун тунхуунаас ч долоон дор санагдаж байна! Тэгвэл яах гэж ногооны газрыг хашиж хамгаалдгийг мэдэх үү? Яах гэж боссон юм бэ? Чи ийм аймхай, туулай зүрхтэй байж яах гэж гар хуруу дүрсэн юм бэ? Чи хамгийн түрүүнд намайг бослого гарга гэж хатгаж хөдөлгөчхөөд одоо болоход бутны ёроолд хярж нуугдах вий! Яагаад чи хэл амаа татчихаа вэ? гэж омогдон хашхичив.

	— Чамтай надад ярих юм алга, битгий өвчигнөөд бай, тэнэг толгой! гэж Капарин ууртаа бачимдан хашхирчхаад даарсан янзтай нэхий дээлийнхээ захыг босгож, энгэр заамыг хав зөрүүлж элгээ дарсаар цааш одов.

	— Энэ эрхэмсэг ноёд гэж дандаа нэг ийм бээрэг улс байх юм! Нэг л жаахан юм болбол урвайж улцайгаад... гэж Фомин шүүрс алдан үглэв.

	Тэд нэг хэсэг усны жигдхэн урсгалын шуугианыг чагнан дув дуугүй сууцгаалаа. Хоёр лам шувуунд хөөгдсөн ганц нугас тэдний толгой дээгүүр муухай чарлан өнгөрөв. Шивнэлдэж шуугилдсан сүрэг хар тодол талбай дээгүүр доошилж ирснээ хүмүүс байгааг хараад тас хар мушгиа шиг хуйлралдан чанх дээшээ цойлон нисэцгээв. 

	Хэсэг болоод Капарин дахин хүрч ирээд Фомин руу харалгүй байн байн анивчсаар:

	— Би өнөөдөр гацаа ормоор байна гэв.

	— Яах нь вэ?

	— Мөн сонин асуулт аа! Би бүр ханиад хүрч, хөл дээрээ арай гэж тогтож байгааг чи харахгүй байна уу?

	— Тэгээд юу гэж, гацаанд очвол чиний ханиад эдгэрмээр байна уу? гэж Фомин хэгжүүрхэн асуулаа.

	— Ядаж хэдэн шөнө дулаан газар байх нь чухал байна.

	— Чи хаашаа ч явахгүй гэж Фомин түс тас хэлэв.

	— Би тэгээд энд үхэх болж байна уу?

	— Яадаг л санж вэ.

	— Би яагаад явж болдоггүй билээ? Энэ хүйтэн газар унтсаар байгаад жиндэж гүйцлээ!

	— Чамайг гацаанд бариад авбал яах вэ? Чи энэ тухай бодов уу? Тэгвэл биднийг цөмийг маань жиндүүлнэ биз дээ. Эсхүл би чамайг ойлгохгүй байна уу? Чи бол анхны байцаалтаар биднийгээ илчлэх хүн! Байцаагдахаасаа ч өмнө Вешка орох замдаа илчилж өгөх байх.

	Тэгэхэд Фоминтой санал бүрэн нийлсэн Чумаков тачигнатал инээж толгой дохив. Гэтэл Капарин:

	— Би заавал явна. Чиний уран цэцэн үгэнд орохгүй гэж шууд хэллээ.

	— Харин би бол чамайг урвалзалгүй дуугүй суу гэж хэлмээр байна.

	— Яков Ефимович, чи ойлгооч, би ингэж ан араатан шиг амьдарч байж чадахгүй! Надад уушгины үрэвсэл, аягүй бол цусан хатгалга туссан шиг байна!

	— Эдгэрнэ, гайгүй. Наранд шараад хэвтвэл эдгэрнэ гэхэд Капарин тас зөрж:

	— Ямар ч л байсан би өнөөдөр явна. Намайг барьж саатуулах эрх чамд байхгүй! Яагаад ч болсон явна! гэж хэллээ.

	Фомин түүнийг нүдээ онийлгон айхавтар сэжигтэй ширтэн харснаа Чумаков руу нүдээ ирмээд босож:

	— Капарин, чи нээрээ өвчин туссан шиг байна... Чи лав их халуурч байгаа вий... Аль вэ хө, би үзье. Толгой чинь халуун байна уу? гэж гараа сунган Капарин руу хэд алхав.

	Гэтэл Фомины царайг үзээд муу юм болох нь гэж мэдсэн бололтой Капарин гэдрэгээ ухарч:

	— Цаашаа бай! гэж чанга хашхирлаа.

	— Битгий орилоод бай! Яах гэж орилоо вэ чи? Би зүгээр барьж үзье гэж байна. Чи юунд нь бултаад байгаа юм бэ? гэж хэлмэгцээ Фомин ухасхийн Капариныг багалзуурдан авч: — Муу нохой, бууж өгөх гэнэ?! гэж хяхнасан дуугаар занаж хамаг хүчээрээ дарж унагалаа.

	Григорий хамаг чадлаа шавхан байж тэр хоёрыг арай гэж салгав.

	... Хоолны дараа Капарин, Григорийг угаасан дотуур хувцсаа бутан дээр өлгөж байхад очиж:

	— Би чамтай хоёулхнаа ярих юм байна... Сууж ярья гэв.

	Тэр хоёр салхинд булгарч ойчоод хужир ургасан бүдүүн улиас дээр суув.

	Капарин хий ханиалгах зуур: 

	— Та энэ өөдгүй амьтны аашилж байгааг юу гэж бодож байна? Таны оролцож салгасанд би маш их баярлалаа. Та яг л офицер хүний ёсоор их сайн юм хийлээ. Мөн ч муухай юм! Би ер нь тэсэж байж чадашгүй. Бид чинь яг л зэрлэг араатан... Бид халуун хоол унд идэж уугаагүй хэчнээн хонож байна! Бас тэгээд хүйтэн нойтон газар унтах... Би ч ханиад хүрчээ, хажуу хавирга нэлдээ өвдөнө. Уушгины цусан хатгалга туссан шиг байна. Халуун галын дэргэд сууж, дулаан байранд унтаж, дотуур хувцсаа солих сон гэж их бодох юм... Цэвэр шинэхэн цамц өмсөж, орны даавуун дотор унтах мөрөөдөл болоод байна... Ер нь давахгүй нь байна! гэж ярилаа.

	— Тухлуун дайтах нь ээ! гэж Григорийг инээмсэглэхэд Капарин бүр сэргэж:

	— Ямар ийм дайн байсан юм бэ! Энэ чинь дайн биш, зүгээр л зогсоо зайгүй нүүж хэсэж, Зөвлөлтийн зарим нэг ажилтныг алаад л зугтаж яваа хэрэг. Дайн байсан бол ч ард түмэн биднийг дэмжиж бослого эхлэх байсан. Гэтэл энэ маань дайн биш, ерөөсөө ийм дайн гэж байдаггүй! гэв.

	— Бидэнд өөр арга алга. Ямар бууж өгөлтэй биш дээ.

	— Тэгээд одоо яах юм бэ?

	Тэгэхэд нь Григорий дал мөрөө хавчиж гайхаж цөхөрсөн янз гаргаад энэ арал дээр хэвтэж байх хооронд ухаан санаанд нь байн байн ордог байсан бодлоо дэлгэж:

	— Ямар ч байсан муу ч атугай чөлөөтэй явах нь сайхан, шоронгоос дээр дэг. «Шорон бэх бат байвал чөтгөр л баярладаг» гэж ардууд ярьдгийг чи мэднэ биз гэв.

	Капарин модоор элсэн дээр ямар нэг дүрс зурж удтал дуугүй сууснаа:

	— Бууж өгөх нь алба биш, тэгэхдээ харин большевикуудтай тэмцэх ямар нэг шинэ хэлбэр эрж олох хэрэгтэй. Энэ муухай улсаас салбал таарна. Та бол сэхээтэн хүн... гэхэд Григорий:

	— Миний сэхээтэн болох ч гайгүй хэвтэнэ. Тэр байтугай би энэ үгийг чинь арай гэж хэлдэг хүн гэж хямсалзав.

	— Та бол офицер хүн.

	— Санаандгүй байтал болчихсон юм.

	— Үгүй тоглоом биш, та бол Фомин шиг большевикийн дундаас гарч ирсэн жулдрай Онш, офицеруудын дунд байж, жинхэнэ хүмүүстэй нүүр учирч нүд тайлсан офицер болохоор бид энд бүгээд огт ашиггүйг ойлгох ёстой. Энэ чинь амиа хорлохтой адилхан хэрэг. Цаадах чинь биднийг царсны төгөл дотор бууны аманд барьж өгсөн. Үүнтэй хувь заяагаа цаашид холбовол манийгаа дахиад бууны аманд нэг бус удаа барьж өгнө. Ерөөсөө дүүрчихсэн хог, бас тэгээд ямаан омогтой лүд гээч! Үүнтэй бид баларна!

	— Тэгэхлээр бууж өгөхгүй, харин Фоминоос зугтах юм болж байна уу? Хаашаа Маслак руу юу? гэж Григорий асуулаа.

	— Үгүй. Тэд ганцхан хүн олонтоогоо биш мөн ялгаагүй ийм л балмад амьтад байгаа. Одоо би эднийг өөрөөр үздэг болоод байна. Маслак руу очих хэрэггүй.

	— Тэгээд хаачих вэ?

	— Вешенск руу гэхэд Григорий гутарсан янзтай дал мөрөө хавчиж:

	— Тэр чинь ёстой «Голио азаа үзнэ» гэгч болно. Тэр ч надад таарахгүй эд байна гэв.

	Тэгэхэд нь Капарин сандарч Григорийг гөлөлзсөн хурц нүдээр хараад 

	— Мелехов, та намайг ойлгосонгүй. Би танд итгэж болно биз дээ? гэв.

	— Болохоор барах уу.

	— Офицер хүний чин үнэн үг үү?

	— Казак эрийн үнэн үг.

	Фомин Чумаков хоёр эдний юу ярилцаж байгааг огтхон ч дуулахааргүй хол, буудлынхаа хажууд юм хийцгээж байсан боловч Капарин тэдний зүг хялавхийж харчхаад дуугаа намсгаж:

	— Та Фомин болон бусадтай нь ямаршуу харилцаатай байгааг би мэдэж байна. Та бол эдний дунд над шиг л тэс хөндлөнгийн хүн юм. Таны Зөвлөлт засгийг эсэргүүцэх болсон шалтгаан надад сонирхолтой биш. Хэрэв би зөв ойлгож байгаа бол тэр нь лав та урьд үйлдсэн хэргийн учир баривчлагдахаас айсан хэрэг байх. Тийм үү? гэв.

	— Тэр шалтгаан танд сонирхолгүй гэж та хэллээ шүү дээ.

	— Би түүнийг зүгээр үгийн далимд хэлчихсэн. Харин одоо би өөрийнхөө тухай хэдэн үг хэлье. Би урьд офицер, социалист-хувьсгалчдын намын (эсерийн) гишүүн явсан, сүүлдээ би улс төрийн үзэл бодлоо хянаж үзээд эрс өөрчилсөн... Орос орныг гагцхүү эзэн хаант ёс л аварч чадна. Гагцхүү эзэн хаант ёс! Манай эх оронд тийм зам заяасан юм. Зөвлөлт засгийн сүлд тэмдэг ч алх, хадуур шиг билээ? гэж хэлээд Капарин элсэн дээр «алх, хадуур» гэсэн үг зурж, тэгснээ Григорийн өөдөөс улангасан нүдээр мэлрэн харж, — Эргүүлээд уншаад үз. Уншив уу? Та ойлгов уу? Хувьсгал, большевикуудын засаг хоёр бол гагцхүү «хаан ширээгээр» («престолом»)6 л төгсөх юм! Үүнийг мэдсэнээс хойш би нэг л жигтэйхэн биширдэг сүсэгтэй болчхоод байна! Энэ чинь бидний ингэж тэнүүчилж явааг эцэс төгсгөл болгохыг зааж буй тэнгэр бурхны эрдэнэт мутар гэж санахаас айдаг байлаа... гэж ярив.

	Капарин сандарсандаа балмагдан таг дуугүй болж, хийрхүү шинжтэй хурц нүдээр Григорийг гөлрөн ширтэнэ. Тэр үнэнхүү сэтгэлийн үгийг сонсоод Григорий огтхон ч айж сандарч, сүсэглэж сэжиглэсэнгүй. Хэзээнээс нааш аливаа зүйлийг эрүүл соргог хар ухаанаар эргэцүүлэн үзэж сурчихсан болохоор:

	— Энэ бол ямар ч мутар биш. Та германы дайнд фронтод явж байсан уу? гэв.

	Тэр асуултын учрыг олж ядсан Капарин баахан түгдэрч байгаад:

	— Та ингэхэд яагаад үүнийг асууж байна вэ? Үгүй, би яг фронт дээр байгаагүй.

	— Тэгвэл та дайныг хаана өнгөрүүлсэн бэ? Ар талд уу?

	— Тийм. 

	— Дайны турш уу?

	— Тийм ээ, гэхдээ дайны турш биш л дээ, бараг. Та яагаад энэ тухай асуугаад байна аа?

	— Би бол арван дөрвөн оноос эхлээд ялимгүй жаахан завсарлагатайгаар өнөөдрийн өдрийг хүртэл фронт дээр явж байна. Харин энэ мутрын тухайд гэвэл... Бурхан гэж байдаггүй юм чинь ямар элэнцгийнх нь мутар байх юм бэ? Би тэр балай юманд итгэхээс болиод удаж байна. Арван таван оноос эхлээд дайн гэдгийг үзэж харснаас хойш бурхан гэж байдаггүйг мэдэж авсан. Ямар ч бурхан байхгүй! Хэрэв байсан сан бол хүмүүсийг ингэж замбарааг нь алдуулах ёсгүй байсан. Фронтод явж үзсэн бид бурхныг халж өөрчлөөд, гагцхүү өвөгчүүл, хөгшчүүлд л үлдээсэн. Тэд л сэтгэлээ тайтгаруулж сууг. Ямар ч мутар байхгүй, хаант ёс ч байж чадахгүй. Түүнийг ард түмэн нэгмөсөн цааш нь харуулчихсан. Харин таны энэ үзүүлж байгаа хойш урагш нь харуулсан янз бүрийн үсэг бол, уучлаарай намайг, хүүхдийн тоглоомоос хэтрэхгүй. Та чухам ямар учиртай ингэж байгааг би сайн ойлгохгүй байна. Та надад зүгээр энгийн үгээр товчхон шиг хэлээд аль. Би офицер байсан ч гэсэн юнкерийн сургуульд яваагүй, бичиг үсгээр тааруу хүн. Хэрэв би бичиг үсгийн боловсролтой байсан бол та нартай энэ арал дээр үерийн усанд таслагдчихсан чоно шиг сууж байхгүй байсан гэж Григорий мэдэгдэхүйц харамссан янзтай яриагаа шувтаргав.

	— Энэ бол чухал биш. Таны бурхан шүтдэг, шүтдэггүй нь онц биш гэж Капарин бушуухан хэлээд — Энэ бол таны үзэл бодол, нинжин сэтгэлийн хэрэг. Мөн тэрчлэн, та монархист уу, хууль батлах хурлын талынх уу, эсхүл урсгалаараа явах мөрийн хөтөлбөр баримталдаг эгэл жирийн казак уу гэдэг нь ач холбогдолтой биш. Харин Зөвлөлт засгийн тухай та бид хоёр адилхан үзэлтэй байгаа нь чухал юм. Та үүнийг зөвшөөрч байна уу? гэв.

	— Цааш нь ярь л даа.

	— Бид казакуудыг дагууд нь босгох гэж бодож байлаа. Тэр бодол бүтсэнгүй. Харин одоо бол энэ байдлаас мултарч гарах хэрэгтэй. Большевикуудтай дараа, ямар нэг Фоминоор удирдуулалгүй тэмцэж болно. Одоо бол амиа хаацайлах л чухал байна. Ингэхлээр би тантай эвсэл холбоо тогтоох саналтай байна.

	— Ямар эвсэл холбоо? Хэний эсрэг.

	— Фомины эсрэг.

	— Ойлгохгүй байна.

	— Ойлгож ядах юм алгаа. Би таныг хамсаатан болооч гэж урьж байна... гэж Капарин мэдэгдэхүйц тэвдэж уухилан, — Хоёул энэ гурвыг алчхаад Вешенск рүү явъя. Ойлгов уу? Энэ л бид хоёрыг аварна. Зөвлөлт засгийн өмнө байгуулах хэр гавьяа бид хоёрыг ял шийтгэлээс хэлтрүүлнэ. Бид амь гарна! Амь гарна гэдгийг та ойлгож байгаа биз?.. Амь насаа аварна! Ирээдүйд боломж гарахад бид большевикуудын эсрэг тэмцэх нь дамжиггүй. Тэгэхдээ харин энэ өөдгүй Фоминых шиг балмад юм биш, ноцтой хэрэг үүсэхэд л хөдөлнө. Зөвшөөрч байна уу? Энэ бол бидний найдваргүй байдлаас гарах, хамгийн сайхан ганц арга гэж мэдээрэй гэв.

	Григорий дотроо зэвүү хүрч бүх бие нь агзалзсан боловч түүнийгээ мэдэгдэхгүй гэж хамаг байдгаараа хичээн:

	— Гэхдээ үүнийг чинь яаж хийх юм бэ? гэв.

	— Би цөмийг бодож боловсруулсан. Бид хоёр үүнийг шөнө хүйтэн зэвсгээр амжуулчхаад дараа шөнө нь нөгөө бидэнд хоол хүнс залгуулдаг казакийг ирэхлээр Дон гаталж гараад болох нь тэр. Ямар ч гарз хохиролгүй лут санаа гэхэд Григорий сайхан зантай байдал үзүүлэн инээмсэглээд:

	— Энэ бол догь оо! Харин ингэхэд, Капарин, та өглөө гацаанд очиж дулаацахаар явах гэж байхдаа... та Вешка орох гэж бодож байсан уу? Фомин таныг гадарласан байх аа? гэв.

	Капарин малийтал инээмсэглэж суугаа Григорийг анхааралтай ажигласнаа бас инээмсэглэж жаахан эвгүйрхэж урвайгаад:

	— Үнэнээ хэлэхэд тийм ээ. Ер нь хүн адасгаа хамгаалахад хүрэхлээр яахаас ч нэг их буцахгүй болдог хойно гэв.

	— Биднийгээ барьж өгөх байсан уу?

	— Тийм гэж Капарин чин үнэнээ хүлээгээд, — Харин таны тухайд гэвэл хэрэв энэ арал дээр бариад авчихвал би таныг базаахгүй хэргээс аль болохоор хамгаалах байсан гэв.

	— Тэгвэл та ганцаараа яагаад биднийг нухчхаагүй юм бэ? Шөнө амжуулчихад тун амархан байсан биз дээ.

	— Арай л зүрхлээгүй. Нэгийг буудахад бусад нь... Тэгмэгц Григорий нагаанаа шүүрч намуухан дуугаар:

	— Зэвсгээ гаргаж тавь! Гаргаж тавихгүй бол дор чинь ална! Би одоо босоод Фоминд харагдуулахгүйгээр халхалж байя, чи нагаанаа аваад миний хөл рүү хая. За юу? Буудах гэж бүү санаарай! Хөдөлбөл л дарлаа гэв.

	Үхсэн хүн шиг цонхийж суусан Капарин:

	— Намайгаа бүү алаач! гэж цэлдэн цагаан уруулаа арай ядан хөдөлгөж шивнэлээ.

	— Алахгүй, харин зэвсгийг чинь авна.

	— Намайгаа барьж өгөх... гээд Капарины ардгар хууз сахалтай хацрыг дагаж усан нулимс бөмбөрөв. Григорий уурлах, өрөвдөх хослон ярвайж дуугаа өндөрлөн:

	— Нагаанаа хая! Уг нь барьж өгөх байсан, одоо бол үгүй! Чи ч мөн лойжээ. Мөн ч лойсон амьтан юм! гэв.

	Капарин гар буугаа Григорийн хөл рүү хаялаа.

	— Браунинг чинь яасан бэ? Аль, браунингаа. Дээлийн чинь дотор хармаанд бий.

	Капарин гялалзсан цайрдмал браунинг буу гаргаж шидээд нүүрээ гараараа таглаж чичирч байгаад эхэр татан уйлж гарав.

	— Муу нохой, орилж чарлахаа тат! гэж зандраад Григорий түүнийг няц цохих гэсэн хүслээ арай гэж татаж авлаа.

	— Та намайг барьж өгөөд... Би ч баларлаа.

	— Үгүй гэдгээ би чамд хэлсэн. Харин арлаас гармагц л харсан зүг рүүгээ тонилоорой. Чам шиг ийм амьтан хэнд ч хэрэггүй. Орогнох газраа өөрөө олоорой.

	Тэгж хэлэхэд Капарин нүүрээсээ гараа авав. Бүлцийж хавдсан нүд, салганаж чичирсэн эрүүтэй минчгэр улаан нүүр нь харахад аймаар үзэгдлээ.

	— Тэгвэл яах гэж... Яах гэж та зэвсгийг минь мухарлаж байгаа юм бэ? гэж Капарин асуухад Григорий:

	— Араас минь буудчих вий гэж авч байгаа юм. Та нар мэтийн эрдэмтэн улс юу ч хийж магадгүй... Бас тэгээд сав л хийвэл ямар нэг мутар, хаан, бурхан гэж яриад байх... Чи ер нь ямар дүүрсэн хулчгар хүн бэ!... гэж дургүйцэв.

	Тэгчхээд Григорий Капариныг харалгүй урсаж бөөгнөрсөн шүлсээ байн байн нулимласаар, байдаг газар луугаа яаралгүй одов.

	Стерлядников аяархан исгэрч эмээлийн гөлмийг олсоор шидэж, Фомин, Чумаков хоёр тохмоо дэвсэн хэвтэж хөзөр тоглосоор байв.

	Фомин Григорийг түргэн зуур хялавхийн хараад:

	— Цаадах чинь чамд юу ярьж байна? Юун тухай яриа вэ? гэж асуулаа.

	— Амьдралдаа гомдож... Тэгэх сэн, ингэх сэн л гэж чалчиж байна...

	Григорий хэлсэн амандаа хүрч Капариныг барьж өгсөнгүй. Харин үдэш Капарины винтовын замгийг мэдэгдэлгүй авч нуулаа. «Юмыг яаж мэдэх вэ, шөнө ч байж магадгүй...» гэж унтах завсраа бодлоо.

	Өглөө Григорийг Фомин сэрээж дээр нь тонгойгоод:

	— Капарины зэвсгийг чи мултлаад авчихсан уу? гэж сэмээрхэн асуулаа.

	Григорий арай гэж дал мөрийнхөө хөшөөг гаргаж өндийгөөд:

	— Юу? Ямар зэвсэг? гэж асуулаа.

	Григорий дөнгөж үүр хаяарахын өмнө унтаж өглөөгүүр сүрхий даарчээ. Нар мандах үеэр унасан усан мананд шинель, малгай, гутал нь дагуудаа шал нойтон болсон байв.

	— Зэвсгийг нь олдоггүй. Чи авчихсан уу? Мелехов чи сэрээч дээ.

	— За яах вэ, авсан болъё. Тэгээд юу болоо вэ?

	Фомин юу ч хэлсэнгүй цааш одов. Григорий босож шинелиэ сэгсрэв. Хажуухантай нь Чумаков өглөөний хоол унд бэлдэж, лагерийн цорын ганц жижиг төмпөнг зайлж, бүтэн талхыг элгэндээ барьж байгаад ижилхэн дөрвөн хэрчим огтолж, домботой сүүнээс төмпөнд хийж баарштал агшаасан шар будааг нухаж жижиглээд Григорий руу харж:

	— Мелехов, чи өнөө өглөө яасан орой дээшилж байна даа. Нар хаа ирснийг хараач! гэв.

	Стерлядников цэвэрлэж угаасан модон халбагануудыг шинелийн хормойгоор арчих хооронд — Сэтгэлдээ сэвгүй хүн дандаа бөх унтдаг. Харин Капарин л гэж бүхэл шөнөжингөө унтахгүй хавчаад байсан шүү... гэв.

	Фомин дув дуугүй инээмсэглэж Григорий руу харлаа. Тэгэхэд нь Чумаков:

	— Наашаа сууж юм идэцгээ, дээрэмчид минь! Гээд хамгийн түрүүнд сүүнээс халбагадаж, хэрчим талхны бараг тэн хагасыг үмхэв. Григорий халбагаа авч бусдыгаа анхааралтай харснаа:

	— Капарин хаачсан бэ? гэж асуулаа.

	Фомин, Стерлядников хоёр дув дуугүй юм идэж Чумаков Григорийг гөлрөн харсан боловч бас дуугарсангүй.

	Григорий урьд шөнө юу болсныг бүдэг бадаг гадарлаад:

	— Капариныгаа яачхаа вэ? гэхэд Чумаков малийтал инээж:

	— Капарин одоо хол явсан. Ростов руу хөвж яваа. Одоо лав Усть-Хоперын хажууд бондолзож яваа бий... Нэхий дээл нь тэр өлгөөстэй байгааг хараач гэв.

	Григорий Капарины дээлийг харчхангуутаа:

	— Нээрээ алчхаа юу? гэв.

	Тэр тухай асуухгүй ч байсан болох байжээ. Тэртэй тэргүй тодорхой байсан боловч Григорий яагаад ч юм асуучихлаа. Түүнд тэд шууд хариу дуугарсангүй. Тэгэхлээр нь дахиж асуулаа.

	— Мэдээжийн хэрэг, алчихсан гэж Чумаков хүүхэнцэр хөөрхөн хөх нүдээ ирмээд, — Би алчихсан. Хүн алах миний үүрэг болсон хойно... гэв.

	Тэгэхэд нь Григорий Чумаковыг нүд салгалгүй ширтэн ажлаа. Чумаковын ягаахан хацартай царайлаг нүүр нь огт сандарч зовнисон шинжгүй, харин ч хөгжилтэй янзтай үзэгдэнэ. Наранд гандаж борлосон царайд нь цайвар шаргал сахал тод ялгарч, бараавтар хөмсөг, гэдрэг самнасан үс нь бүүр ч тодорч харагдана. Фомины дээрэмчдийн энэ гавьяат яргачныг гаднаас харахад үнэхээр царайлаг бөгөөд төлөв даруу гэмээр хүн байлаа... Чумаков брезент дээр халбагаа тавьж гарынхаа араар сахлаа шувтарч арчаад:

	— Мелехов, чи Яков Ефимычид баярлалаа гэж хэл. Наадах чинь чиний аминд ороогүй бол чи өдийд Капаринтай цуг Доноор хөвж явах сан... гэв.

	— Яалаа гэж тэгдэг билээ? гэхэд Чумаков яаралгүй тунирхуу маягаар:

	— Капарин өчигдөр чамтай нэг юм яриад байсан, бууж өгөх гэж бодсон шиг бололтой... Тэгээд Яков Ефимыч бид хоёр түүнийг нүглээс аврахаар шийдсэн юм. Үүнд цөмийг ярьж болох уу? гээд Фомин руу харав.

	Фомины зөвшөөрч толгой дохиход Чумаков дутуу болсон шар будааг шажигнатал зажлах зуур яриагаа үргэлжилж ийн өгүүлсэн нь:

	— Би өчигдөр орой царсан бороохой хийж аваад Яков Ефимычид: «Би шөнө Капарин, Мелехов хоёрыг цааш нь харуулчихъя» гэж хэлэхэд харин энэ маань: «Капариныг үгүй хий, Мелеховыг хэрэггүй» гэдэг байна. Ингээд л тохиролцлоо. Би Капарины унтахыг харуулдаж байгаад нэг чагнах нь аа нь хурхирч байна. Тэгэхлээр гэтэж очоод бороохойгоор гавал дундуур нь байлгаж орхилоо. Мань штабын, ахмад хүний урамд хөлөө ч хөдөлгөсөнгүй! Аятайхан хан гэгч суниамаар болоод гол нь тасарлаа. Чимээгүйхэн нэгжиж голын эрэг рүү гар хөлөөс нь чирч аваачаад савхин гутал, цамц, нэхий дээлийг мулталж, өөрийг нь ус руу хийж орхисон. Харин чи гэж юу ч мэдэхгүй унтаад л байна билээ... Урьд шөнө, Мелехов, чамд үхэл мөн ч ойрхон байсан даа! Яг л толгойн чинь дэргэд зогсож байсан. Яков Ефимыч чамд хүрээд хэрэггүй гэж хэлсэн ч гэсэн би: «Өдөр энэ хоёр юу яриа бол оо? Тавуулхнаа байж хоёр нь хол оччихсон нууцархаж байна гэдэг баларсан хэрэг...» гэж бодоод чам руу гэтэж очоод ганц сайн буулгая гэснээ, мунаар цохиод хэрэв шууд муужруулж чадахгүй бол энэ золиг тэнхээтэй юм чинь босон харайгаад буудаж гарна... гэж бодлоо. Гэтэл Фомин бас л саад болж хамаг юм үймүүлж хүрч ирээд: «Гар бүү хүр, энэ чинь манай хүн, үүнд итгэж болно» гэж шивнэж байхгүй юу. Тэгтэл Капарины буу зэвсэг олддоггүй, бид бүр гайхаж орхисон. Тэгээд би чамаас холдсон юм. Ээ дээ, чи мөн ёстой юу ч мэдэхгүй бөх унтаж байсан даа! гэв.

	Тэгэхэд нь Григорий:

	— Тэнэг, чи дэмий л алах байжээ! Би Капаринтай хуйвалдаагүй гэж тайван хэлэв.

	— Чи яагаад буу зэвсгийг нь авчихсан байдаг билээ? гэхэд Григорий:

	— Би гар бууг нь бүр өдөр мултлаад авчихсан юм. Харин замгийг нь үдэш авч, эмээлийн тохом доор нуучихсан гэж инээмсэглэв.

	Григорий өчигдөр Капаринтай юу ярилцсанаа, бас Капарины тавьсан саналыг ярихад Фомин дургүйцэж:

	— Үүнийг чи яагаад өчигдөр хэлээгүй юм бэ? гэв.

	— Урвайсан царай алдмарыг өрөвдөөд гэж Григорий ний нуугүй хэллээ.

	Тэгэхэд Чумаков үнэнээсээ гайхаж:

	— Эш, Мелехов, Мелехов! Чи тэр өрөвдөж хайрладаг зангаа нөгөө Капарины винтовын замгийг нуусан тохом доогуураа, хийж байхгүй бол чамд сайн юм болохгүй вий! гэж сануулав.

	— Чи намайг битгий сургаад бай. Чамайг яахаа би мэдэж байна гэж Григорий хүйтэн үгээр утлаа.

	— Би чамайг сургаад яах юм бэ. Харин тэр өрөвч зангаас чинь болоод шөнө чамайг зүв зүгээр байж байхад шамбалын оронд тонилгож орхивол яах вэ чи?

	— Тонилгоно л биз гэснээ Григорий бусдад хэлэхээсээ өөртөө зөвлөх маягаар хэсэг зуур бодож үзээд — Мэдээтэй байж үхэх айхавтар, харин унтаагаараа бол ч гайгүй вий... гэв.

	Дөрөвдүгээр сарын сүүлээр тэд шөнө олон сэлүүрт том завиар Дон гатлав. Тэднийг Рубежный гацааны хажуу дахь эрэг дээр хүлээж байсан Доод Кривск гацааны казак залуу Александр Кошелев Фоминтой мэнд усаа мэдэлцээд:

	— Яков Ефимыч, би та нартай явна. Гэртээ байж уйдаж үхлээ гэв.

	Тэгэхэд Фомин тохойгоороо Григорийг нударч!

	— Харахгүй юу? Би хэлээгүй юү.. Арлаас холдож амжаагүй байхад улс амьтан элсээд ирэх нь энэ, дээ! Энэ чинь миний танил, сүрхий дайчин залуу байгаа юм. Сайны ёр байна! Ажил явдал ч бүтэх нь! гэж шивнэв.

	Дууны нь өнгөөр үзэхэд Фомин малийтал инээмсэглэж шинэ хамсаатан олдсонд илт баярлаж байжээ. Усыг мэнд гаталж бас тэгээд тэр дорхноо дахиад нэг шинэ хүн нэмэгдсэнд Фомин зоригжиж шинэ горьдлого төржээ.

	Фомин харанхуйд Кошелевын буу зэвсгийг тэмтэрч үзээд их л баяртай:

	— Чи винтовоос гадна бас нагаан, сэлэм, дурантай юм уу даа. Ёстой казак эр юм даа! Ёстой хольцоогүй казак гэдэг нь харангуут мэдэгдэж байна гэв.

	Фомины нагац ах эрэг рүү нэг жаахан морь хөллөсөн сүйх тэрэгтэй ирээд:

	— Эмээлээ тэргэн дээр тавьцгаа. Бушуулж үзээрэй, цаг орой болчихлоо, бас тэгээд бидний хүрэх газар ойргүй... гэж шивнэлээ.

	Тэр бээр сандарч яаруулавч Фомин арлаас гарч төрж өссөн гацааныхаа хатуу хөрсөн дээр хөл тавьсандаа эрэмшиж гэрээрээ орж, таньдаг улс, ах дүү нараа эргэхээс ч буцахгүй байв...

	Тэд үүр хаяарахын өмнөхөн Жимст гацааны хажууд байсан адуунаас шилдэг сайн морьдыг барьж эмээллээд адуу манаж байсан өвгөнд Чумаков:

	— Өвгөн гуай, морьдынхоо төлөө сэтгэл бүү гуниарай. Эд ч нэг их айхавтар сайн морьд биш байна. Бид нэг их дагихгүй, дөнгүүр сайн морьд олмогцоо эднийг эздэд нь буцааж өгнө. Хэрэв хүн амьтан хэн морь аваад явчхав аа? гэж асуувал Краснокутын цагдаа нар унаад явчихсан гэж хэлээрэй. Эзэд нь тэр лүү очно биз... Биднийг дээрэмчид хөөж яваа юм гэнэ ээ гэж хэлээрэй! гэв.

	Тэд Фомины ахаас салж замаар орж явснаа зүүн гар тийш эргээд, тавуулаа баруун урагшаа ергүүлэв. Мешков суурины баруун урдханаар саявтар Маслакийн дээрэмчид үзэгдсэн сураг байжээ. Тэдэнтэй нийлэхээр шийдсэн Фомин тэр зүг чиглэн одлоо.

	Тэд томоохон гацаа, сууринаар оролгүй тойрсоор Маслакийн дээрэмчдийг эрж баруун эргийн хөдөө галын замаар гурван хоног шогшууллаа. Каргинск суурины нутагтай хил залгаа Тавричийн сууринуудад эцэж муудсан морьдоо Тавричийн тарган цатгалан сайн морьдоор юүлж авлаа.

	Дөрөв дэх хоногийн өглөө Веж гацааны хажуухантай явж байтал алсын даваан дээр олон морьтой хүн аяллын байдлаар цувж явааг Григорий хамгийн түрүүнд олж харлаа. Хоёроос доошгүй эскадрон замаар цувж, өмнө хоёр талд нь цөөн цөөн толгойн сэргийлэх яваа үзэгдэв.

	— Нэг бол Маслак, эсхүл... гээд Фомин дурандлаа.

	— Нэг бол бороо, үгүй бол цас орж ч мэднэ, үгүй ч байж мэднэ гэж Чумаков даажигнаад, — Яков Ефимыч, чи сайн хар, хэрэв улаантан бол буцахгүй бол болохгүй, бушуулаач! гэв.

	— Энэ холоос ямар золиг нь мэдэгдэх вэ! гэж Фомин уцаарлаж үглэв.

	— Хараач дээ! Тэд биднийг харчихлаа! Толгойн сэргийлэх нь наашаа давхилаа! гэж Стерлядников бухимдав.

	Нээрээ ч тэднийг харчихсан байжээ. Баруун талаар даялж явсан толгойн сэргийлэхүүд гэнэт эргэж тэднийг чиглэн давхицгаав. Фоминыг дурангаа сандчин хуйлахад Григорий инээмсэглэн тонгойж Фомины морины хазаараас барьж аваад:

	— Бүү яар! Ойртоод ирэг. Арван хоёрхон хүн байна. Сайн харж аваад болохгүй бол зугтаж орхино. Саяхан юүлсэн морьдтой байж чи юунаас нь айсан юм бэ? Дурандаад хар! гэв.

	Арван хоёр морьтой хүн ойртож минут бүр улам л томорно. Нялх ногоотой гүвээний наад талд хүмүүсийн дүрс тодоос тод харагдаж эхэллээ.

	Григорий, бусад гурав нь Фоминыг байж ядан харна. Фомины дурантай гар үл мэдэг салганаж хэтэрхий удаан шагайж харсны улмаас наран талын хацар дээгүүр нь нулимс бөнжгөнөн урсана.

	Тэгтэл Фомин:

	— Улааныхан байна! Малгай дээрээ таван хошуутай юм!.. гэж хашхирангуутаа мориныхоо амыг эргүүлэв.

	Харайлгаж эхэллээ. Тэдний хойноос хааяа нэг буу дуугарна. Григорий дөрвөн мод газар үе үе эргэж харсаар Фоминтой зэрэгцэн харайлгав.

	— Мөн ч нийлэлдэв ээ!... гэж Григорий даажигнахад гутарч бухимдсан Фомин юу ч дуугарсангүй. Харин Чумаков морио татасхийгээд:

	— Гацааны хажуугаар гарахгүй бол болохгүй! Вешенскийн салаа руу туулгая, тэнд хүн амьтангүй гэж хашхирлаа.

	Дахиад хэдэн мод газар галзуутай харайлгав. Морьд ч цуцаж, сунайсан гунагар хүзүү дээгүүр нь хөлс сахран уур савсаж гүрээний нь атираа улам л хонхойв.

	— Жаахан аядъя! Мориныхоо амыг татаарай! гэж Григорий командлав.

	Хөөж яваа арван хоёр хүнээс дөнгөж ес нь хөөж, бусад нь хоцорлоо. Григорий хоорондын зайг барагцаалж хараад:

	— Зогсоод! Эднийг буудацгаая!... гэж хашхирав.

	Тавуулаа ергүүлж явуут буугаад винтовоо авцгаав.

	— Цулбуураа бариад! Хамгийн зүүн талаас тогтмол хараагаар... Галлаад! гэж хашхирав.

	Тэд нэг нэг дайз сум буудаж, нэг улаан цэргийн морийг алаад дахин зугтлаа. Улаан цэргүүд зугуухан хөөж, үе үе холоос буудаж явснаа бүр хоцорцгоолоо.

	Стерлядников тэртээ хол цэнхэрлэж байгаа талын тогтуурийг ташуураараа зааж:

	— Морьдоо усалцгаая, тэр тогтуурь байна гэв.

	Тэд одоо овон товон нугачаа судгаар нуугдасхийхийг хичээж, дайралдсан гуу жалгыг өнгийн ажигласаар алхуулцгаав.

	Тогтуурт морьдоо усалчхаад дахин хөдөлж, эхлээд алхуулснаа жаахан явж байгаад ергүүлцгээв. Үд дунд талыг ташуу огтолж гарсан нугачааны хажуу бэл дээр морьдоо идүүлэхээр бууцгаав. Фомин Кошелевт ойрх довон дээр явган гарч, тэнд ажиглалт хийж хэвтэхийг тушаав. Талын дээд биеэр хүн амьтан үзэгдвэл Кошелев дохио өгч, морьд руугаа яаралтай гүйх ёстой байлаа.

	Григорий морио чөдөрлөж тавиад өөрөө хажуухантай нь бяцхан овоон дээр хуурайвтар газар олж хэвтлээ.

	Нугачааны эндэх наран талын нялх ногоо илүү өндөр, өтгөн ургасан байв. Наранд халсан өтөг хар шорооны чийг татсан амьсгал, тал газрын цэцэглэж гүйцэж байгаа нил цэцэгсийн сулавтар сайхан үнэртэй хослон сэнгэнэнэ. Тэр цэцгүүд эзгүй орхисон уринш дээгүүр ургаж, хиагийн хатсан шилбэний завсраар хавчуулагдаж, эрт урьдын тариалангийн шангийн ирмэгийг цэцгээр эмжиж тэр байтугай өнгөрсөн жилийн хагд бүрхсэн ян хатуу атар дээгүүр нил цэцэгсийн хүүхдэрхүү тунгалаг хөх нүд орчлон дэлхийг ширтэж байв. Нил цэцэгс энэ зэлүүд уудам талд ногдсон насаа өнгөрүүлдэг бөгөөд тэдний халааг авахаар нугачааны бэл дагасан хужиртай халцгай дээгүүр аранзал улаан, шар цагаахан хонхнуудаа наранд ээсээр алтан цэцгүүд үзэсгэлэнтэй сайхнаар цогцлон ургаж, салхи тэдгээр цэцгийн олон янзын үнэрийг хольж найруулан хээр талаар нэг тараана.

	Хүрцэг эргийн сүүдэр туссан ар бэлд ус шүүргэнэсэн дагтаршмал цас бас л арилаагүй хэвээр байв. Тэр цаснаас сэрүү татавч аль эрт арилж үгүй болсон ямар нэг чухаг зүйлийг дурсан санах мэт цэцэглэж гүйцэж байгаа нил цэцгийн сулхан, уйтгартай үнэрийг улам ч тодруулна...

	Григорий хөлөө алцайж хоёр тохойгоороо газар тулж, халууны униар татсан хээр тал, алсын хяр дээгүүр хөхрөнтөж байгаа харуулын овоо, бэл, хажуугийн амсар дээгүүр хальж тунарч байгаа өтгөн мананг шохоорхон ширтэж хэвтлээ. Хэсэгхэн зуур нүдээ аньж чагнахад хол ойр болжмор жиргэж, бэлчиж яваа морьд аяархан гишгэлж тургилан хазаарын амгай хангинан, нялх ногоо салхинд сэрчигнэх сонстоно... Бүх биеэрээ хатуу газар наалдан хэвтэж байх зуур юм юмнаас ангижирч, санаа амрах мэт хачин бодол төрнө. Энэ нь аль хэдийний нөгөө л бодол байжээ. Айж сандрахлаар л дандаа тийм юм бодогддог болсон бөгөөд тэгэхэд нь Григорий эргэн тойрноо дахиад үзэж байгаа мэт болдог байжээ. Сандарч тэвдсэний дараа хараа, сонсгол нь эрс соргог болсон мэт урьд анхаарахгүй өнгөрдөг байсан юм анхаарлыг нь татна. Григорий одоо болоход ямар нэг бяцхан шувууны хойноос хөөцөлдөн шунгинатал ташин нисэж яваа харцага, Григорийн хоёр тохойн хоорондох зайг арай ядан туулж яваа хар цохны удаан явдал, гоёлоо гайхуулж байгаа ганган бүсгүй мэт салхинд үл мэдэг ганхалзан буй алтан зул цэцгийн найгахыг нэг адил сонирхон ажиглана. Алтанзул хажуухантай нь байгаа тарваганы хуучин нүхний амсар дээр ургажээ. Гар сунгаад таслан авч болохоор байсан авч Григорий хөдлөлгүй хэвтэж түүний цэцэг, хуниас нугалаандаа өглөөний бөнжгөнөж солонголсон шүүдрийн усыг харамнан хадгалсан мөлгөр навчтай шилбийг дув дуугүй хачирхан харав. Тэгснээ хараагаа өөр зүг хандуулж, дүрвэж арилсан тарваганы эзгүй нүхэн дээгүүр огторгуйд халин эргэлдэж яваа бүргэдийг удтал дэмий ширтэн ажиглав. 

	Хоёр цагийн дараа тэд шөнө Елань суурины танил гацаанууд хүрэхээр дахин мордоцгоолоо.

	Тэдний яваа чигийг улаан армийн толгойн сэргийлэгчид  утсаар мэдэгдсэн бололтой. Тэднийг Каменк суурин руу ормогц голын цаанаас угтуулж пулемёт тачигнаж гарав. Шүнгэнэн исгэрч ирсэн сум Фоминыг хажуу тийш бултаж эргэхэд хүргэлээ. Буудуулсаар сууриныг захлан давхиж удалгүй тэд Вешенскийн агтын бэлчээр газар хүрлээ. Тэднийг Топкая Балка суурины цаахнатай явж байхад цагдаагийн бяцхан отряд барьж авах гэж оролдлоо.

	— Зүүн гараар нь тойрч гаръя, гэж Фоминыг санал гаргахад Григорий шуудхан:

	— Дайраад оръё. Эднүүс есүүл, бид тавуул. Сэтлээд гарна! гэв.

	Түүнийг Чумаков, Стерлядников хоёр дэмжлээ. Тэд сэлмээ сугалж эцсэн морьдоороо намуухан цогиулав. Цагдаа нар мориноосоо буулгүй байн байн буудаж байснаа халз тулахаас булгаж тал тал тийшээ бутран давхицгаав.

	— Энэ ч ядуухан баг байна. Эд нар тогтоол бичихдээ гарамгай болохоос ёстойгоор тулалдвал ядуу л даа! гэж Кошелев даажигнан хашхирав.

	Тэднийг цагдаа нар салахгүй хөөгөөд эхлэхээр Фомин бусадтайгаа хамт буудалцсаар зүүн зүг анч нохойд хөөгдсөн чоно шаг хааяа нэг эргэж адарласаар бараг зогсолгүй зугтлаа. Нэг буудалцах үеэр Стерлядников шархтав. Сум зүүн хөлийн нь булчинг нэвт хаваад ясыг дайрчээ. Хөл нь нэвт хатган өвдөхөд Стерлядников дуу алдан цонхийгоод:

	— Хөл оночихлоо... Бас л нөгөө муу хазгарыг... Ийм нохойнууд байдаг аа! гэж үглэв. 

	Тэгэхэд Чумаков эмээл дээрээ гэдийж байгаад нулимсаа гарган байж байдаг хоолойгоороо элгээ эгштэл инээлээ. Гарыг нь налж түшсэн Стерлядниковыг моринд нь мордуулах зуур Чумаков бас л түдгэлзэн инээсээр:

	— Эднүүс ингэж яаж онов оо? Эд лав зориуд муу хөлийг чинь шагайж буудсан байх... Нэг хазгар юм давхиж явахыг хараад, тэр хөлийг нь тас тайраад барьцаа болгоё гэж бодсон байлгүй... Ээ дээ, Стерлядников! Үхэл нь ирсэн золиг минь!... Хөл чинь одоо дахиад дөрвөн хуруу богиносно доо... Чи одоо яаж бүжиглэнэ? Би одоо чиний хөлд тааруулж тохой хяраатай нүх малтаж өгч байхаас... гэв.

	— Янгирцаг, чи дуугүй бай! Чамтай ярихтай мантай! Дуугүй байж үзээч, гуйя! гэж Стерлядников өвчиндөө шаналж ярвайсаар гуйв.

	Хагас цагийн дараа барагдахгүй олон хотгорын нэг гүдгэр дээр гараад:

	— Зогсож түр бууя... Шархаа шавахгүй бол цус гоожоод гутал дүүрчихлээ... гэж учраа гаргав.

	Зогсоцгооход Григорий морьдоо барьж, тэртээ хол гэлдэрч яваа цагдаа нарыг Фомин Кошелев хоёр хааяа нэг буудлаа. Чумаков, Стерлядниковт гутлыг тайлахад туслалцаад:

	— Цус ч нээрээ их гарчээ гэж ярвайгаад, савхин гутал дотроос унжралдсан улаан нөж газар палхийтэл асгалаа. 

	Чумаков өмдний цус нэвтэрч уур савссан түрийг сэлмээр сэтлэх гэтэл Стерлядников зөвшөөрсөнгүй:

	— Миний энэ чинь сайнаараа өмд, ураад яах юм гээд алгаараа газар тулж шархтай хөлөө гозойлгон, — Өмднөөс тат, тун аяархан татаарай гэлээ.

	Чумаков халаасаа тэмтэрч:

	— Чамд марл бий юү? гэв.

	— Би тэр марлаар ямар золигоо хийх юм бэ? Түүнгүйгээр дөнгөнө гэж шархтан хариулав.

	Стерлядников сум нэвтэлж гарсан шархны нүхийг баахан харж байснаа нэг сумны хошууг шүдээрээ мулт татан авч дарийг алган дээрээ асган шороотой хольж шүлсээрээ зуураад удтал зажиллаа. Сум нэвт гарсан шархны нүхийг хоёр талаас нь таглаж шаваад санаа нь амарч:

	— Энэ ч хийсээр ирсэн ажил! Шарх нь хатаад хоёр хоноход нохойн шарх шиг эдгэрнэ гэв.

	Тэд Чир хүртэл зогсолгүй явлаа. Тэднийг цагдаа нар нэлээд хол салахгүй хөөж, хааяа ганц нэг удаа буудна. Фомин байн байн эргэж хараад:

	— Биднийг бараа алдахгүй дагаад байна шүү... Хажуугаас хүч нэмж ирэхийг хүлээж яваа юм болов уу? Хол бараадаад явдаг зүгээр ч биш... гэж ярив.

	Вислогуз гацааны олмоор Чир голыг гаталж түнтгэр ухаа өөд сажлуулан өгслөө. Морьд нь ч туйлдаа хүртэл эцжээ. Уулын уруу чүүтэй чаатай шогшуулж буугаад, харин уул өөд морьдоо явган хөтөлж, нойтон хажуу хондлойн бөнжгөнөсөн бөөн бөөн хөлсийг алгаараа хамж хуссаар өгсөцгөөлөө. 

	Фомины бодсон ёсоор болж Вислогуз гацаанаас таван мод зайтай явж байтал тэднийг сайн морьдтой долоон хүн хөөж эхэллээ.

	— Хэрэв эд нар цаашдаа биднийг ингэж дамжуулж элдээд байвал бид мажийжээ! гэж Кошелев сүрхий хулчийсан янзтай хэлэв. 

	Тэд тал дундуур замгүй явж ээлжлэн хоёр нь өвсөн дотор хэвтэж буудалцах хооронд бусад нь хоёр зуугаад сажин ахиж явгалан дайсныг буудаж, тэр хооронд түрүүчийн хоёр нь дөрвөн зуугаад алд урагшилж хэвтээд буудахаар зэхнэ. Тэд цагдаа нарын нэгийг алсан буюу хүнд шархтуулаад, хоёр дахийн нь морийг аллаа. Удалгүй Чумаковын морь алагдаж өөрөө Кошелевын хажууд дөрөөнөөс нь барьж гүйлээ.

	Сүүдэр уртсаж наран жаргах ойртлоо. Григорийн саналаар цөмөөрөө салцгаалгүй цугтаа алхуулав. Чумаков тэдэнтэй зэрэгцэн алхана. Дараа нь тэд гүвээний хяр дээр хос морьтой дөрвөн дугуйтай тэрэг явааг хараад зам руу эргэлээ. Сахалтай настайвтар казак морьдоо ороолгон давхиулахад нь буудаж байж зогсоолоо.

	Кошелев морио байдаг тэнхээгээр ороолгон бусдаасаа түрүүлэн очиж:

	— Өөдгүй мондийг цавчилтай билээ! Зугтвал яадгийг мэдэх ч... гэж шүд зуун заналаа.

	Фомин тэртээ холоос:

	— Сашка, наадахдаа гар бүү хүр, боль! гэж сануулаад, — Өвгөн гуай, тэргээ мултал гэж байна. Сонсов уу? Амьд мэнд дээрээ морьдоо сулла! гэж зандарлаа. 

	Тэгээд өвгөний уйлж унжин гуйхыг тоолгүй өөрсдөө тэргийг буулгаж морьдын нь хом, хударгыг тайлж, шалавхан эмээл тохлоо.

	— Үгүй ядаж өөрсдийнхөө ганц морийг ч болов үлдээгээч! гэж өвгөн уйлагнан гуйв. Тэгэхэд Кошелев:

	— Өтөлсөн чөтгөр чи, нулиулах сан гэж хүсээд байна уу? Бидэнд өөрсөд маань унаа хүрэхгүй байхад! Амь гарсандаа бурхан тэнгэрт залбир... гэв

	Юлган морьдыг Фомин, Чумаков хоёр уналаа. Тэднийг мөрдөж явсан зургаан хүн дээр удалгүй дахиад гурван хүн нэмэгдлээ.

	— Хурдлахгүй бод болохгүй! Та минь, хөдлөөд! Хэрэв үдэш Кривскийн хонхор хүрч чадвал бид амь гарна... гэж Фомин хэллээ.

	Тэгчхээд морио гуядаад түрүүлж давхив. Хоёр дахь морио зөв талдаа богинохон цулбуураар хөтөлжээ. Морины туурайнд таслагдсан алтанзулын аранзал улаахан толгойнууд зүг зүг тийшээ том том дусал цус шиг үсчинэ. Фомины хойноос давхиж явсан Григорий тэр улаан цэцгүүдийг хараад нүдээ анив. Яагаад ч юм толгой нь эргэж, нөгөө л айхавтар өвчин зүрхийг нь хатгажээ...

	Морьд хамаг хүчээ шавхан хурдална. Завсар зайгүй давхиж хүмүүс ч өлсөж ядарлаа. Стерлядников эмээл дээрээ найгаж, ямбуу шиг цав цагаан болчихсон явна. Цус их алдаад ам нь цангаж дотор нь муухай болно. Хатсан талх жаахан идсэн боловч дорхноо бөөлжиж орхилоо.

	Харанхуй бүрэнхий болж байхад тэд Кривск гацааны хавьд талаас буцаж явсан олон адуун дунд орж, хөөж яваа хүмүүс рүү сүүлчийн удаа хэд буудаад хөөхөө болихыг харж баярлацгаав. Есөн морьтой хүн цугларч нэг юм зөвлөж ярилцах шиг болоод буцав.

	 

	Δ

	 

	Кривск гацаанд Фомины танил казакийнд тэд хоёр хонолоо. Чинээлэг гэрийн эзэн тэднийг сайн ч хүлээж авав. Харанхуй саравчинд уясан морьд овьёосыг идэж барсангүй, хоёр дахь хоногийн шувтаргаар гуринхалтлаа давхисан морьд гүйцэд амарч тэнхэрлээ. Морьдоо ээлжлэн манаж аалзны шүлс хэрж, сэрүү татсан будааны шааран дээр ундуй сундуй унтацгааж, голын арал дээр хагас дутуу өл залгаж байсан өдрүүдийнхээ хариуд сэтгэлээ ханатал идэцгээж авлаа.

	Гацаанаас маргааш өглөө нь хөдөлж болох байсан боловч Стерлядников садаа болж, шарх нь өвчин орж өглөөгүүр захаараа улайгаад орой тийшээ хөл нь хавдаж өөрөө ухаан алдлаа. Ам нь цангаж зовоогсод бүхэл шөнөжингөө жаахан ухаан ороход ус гуйж бага багаар ховдоглон залгилав. Шөнө бараг хувин ус уусан боловч ганцаараа босож чадахаа больж, хөдлөх бүр нь тэсэж байхын аргагүй өвдөнө. Хэвтээгээрээ шээж зогсоо зайгүй ёолно. Ёолохыг нь хүн амьтанд дуулдуулахгүй гэж будааны шаартай саравчны мухарт аваачиж хэвтүүлсэн боловч тус болсонгүй. Заримдаа маш чанга ёолж ухаан алдахаараа дэмийрч үе үе чанга хашхирна.

	Дэргэд нь хүн жижүүрлэхээс аргагүй болов. Ус уулгаж халуун цоргисон духыг норгож бас дэндүү чанга ёолж дэмийрээд эхлэхээр алгаараа юм уу малгайгаар амыг нь таглацгаана.

	Хоёр дахь өдрийн орой ашгүй ухаан орж «Бие минь овоо байна, гайгүй» гэж хэллээ. 

	Тэгээд Чумаковыг хуруугаараа даллаж:

	— Эндээс хэзээ явах нь вэ? гэж асуулаа.

	— Өнөө шөнө.

	— Би бас явна. Намайг энд л битгий орхиж үзээрэй, та минь! 

	— Чи яаж явах юм бэ? Хөдөлж ч чадахгүй байж гэж Фомин амандаа бувтнав. 

	— Яагаад чадахгүй байдаг билээ? Хар л даа! гээж Стерлядников хүчлэн өндийснөө чадсангүй хэвтлээ.

	Нүүр нь минчийж духны нь хөлс бурзайна. Тэгэхэд Чумаков шийдэмгий:

	— Авч явна аа, бүү ай, аваад явна! Чи ямар эхнэр хүүхэн биш, наад нулимсаа арч гэв.

	— Энэ ч хөлс л дөө гэж Стерлядников аяархан шивнээд, малгайгаа урагшлуулж нүдээ таглав.

	— Уг нь чамайг энд орхивол аятай юу, даан ч гэрийн эзэн зөвшөөрөх биш. Василий! Сэтгэлээр бүү уна! Хөл чинь эдгэрнэ, бид хоёр дахин барилдаж «казак бүсгүйг» бүжиглэнэ. Чи юундаа санаагаар унаад байгаа юм бэ? Айхавтар шарх байсан бол яая гэх сэн, энэ зэргийн юм гайгүй хэвтэнэ! гэв.

	Бусадтай дандаа ширүүн дориун, эв хавгүй харилцдаг Чумаков энэ хэдэн үгийг үнэн голоосоо сэтгэл уярам эелдгээр хэлэхэд Григорий түүнийг гайхаж харлаа.

	Гацаанаас тэд үүр цайхын өмнөхөн хөдөллөө. Стерлядниковыг арай гэж моринд мордуулсан боловч ганцаараа тогтохгүй хоёр тийшээ налж ойчоод байв. Тэгэхэд Чумаков зэрэгцэн баруун гараараа тэвэрч явлаа.

	Фомин Григорийтой зэрэгцэж очоод толгойгоо сэгсрэн:

	— Мөн ч тээртэй юм болох нь... Үүнийг хаяхаас биш гэв.

	— Цааш нь харуулах нь уу?

	— Үүнийг аргадаж суултай биш, өөр яах юм бэ? Бид үүнийг яаж авч явах вэ?

	Тэр хоёр удтал дуугүй алхуулцгаав. Чумаковын халааг Григорий, дараа нь Кошелев авав. 

	Наран мандлаа. Тэртээ дор Дон дээгүүр манан тунарч, харин гүвээн дээрээс алсын тал тодоос тод үзэгдэж, царцаж наалдсан сэмжин үүлтэй огторгуй улам тунгалагсан хөхөрнө. Өвсөн дээгүүр өтгөн шүүдэр мөнгөн хоргой шиг тунарч, морьд явсан газар горхи шиг тахиралдсан бараан мөр үлдэнэ. Хээр талын намуун, ихэмсэг анир чимээгүй байдлыг гагцхүү болжморууд л шуугиулж үймүүлнэ.

	Морины алхааны аясаар тамирдан сульдсан толгойгоо ганхуулж явсан Стерлядников:

	— Ай даа, мөн ч бэрх байна! гэж аяархан хэллээ. 

	Тэгэхэд Фомин үгийг нь тасалж:

	— Дуугүй яв! Чиний аясыг дагуулж явах. Бидэнд бас амар биш байна! гэж зандарлаа. 

	Их замын ойролцоо морьдын хошуун дороос нэг ногтруу цойлон нисэж түүний далавчны исгэрэн сүрчигнэх чимээнд Стерлядников цочин сэрж:

	— Ах дүүс минь, намайг буулгаад өгөөч... гэж гуйлаа.

	Кошелев, Чумаков хоёр эмээл дээрээс нь аяархан авч нойтон газар буулгалаа.

	Чумаков явган сууж:

	— Хөл чинь юу болоод байгааг үзье хө. Аль вэ өмдөө тайлаач! гэв.

	Стерлядниковын хөл өмдний халхгар том шуумгаар дүүрч ганц ч үрчлээгүй чилдийсэн бүдүүн болтлоо аймаар муухай хавдчихсан байлаа. Арьс нь гуя хүртэл хар хөх өнгөтэй болж гөлтгөнөөд, барьж үзэхэд хилэн шиг зөөлхөн хар хар толбо гарчихжээ. Яг иймэрхүү болоод нэлээд цайвардуу өнгийн толбууд хонхойж ширгэсэн хүрэн бор гэдэсний нь арьсан дээгүүр бас мэр сэр үзэгдэнэ. Шарх, бас өмдөнд нь наалдаж хатсан хар хүрэн цуснаас өжиж ялзарсан муухай үнэр ханхлаад Чумаков нөхрийнхөө хөлийг үзэж байхдаа хуруугаараа хамраа чимхэж огиулан, бөөлжсөө арай гэж барилаа. Тэгснээ Стерлядниковын унжиж буусан хөх зовхийг анхааралтай ажиж Фоминтой нүдээр харилцаад:

	— Шархны халуун болсон шиг байна... Ээ чааваас, Василий Стерлядников, базаахгүй л юм болж дээ... Ёстой баларсан хэрэг болжээ!... Ээ дээ, Вася минь, Вася минь яатлаа чамайг ингэж сэглэв дээ... гэв.

	Стерлядников бачимдан амьсгаадахаас өөр ганц ч үг дуугарсангүй, Фомин Григорий хоёр команд өгсөн юм шиг нэг зэрэг буугаад шархтан руу салхин талаас нь очлоо. Стердяднидов хэсэг зуур хэвтэж байснаа гар дээрээ өндийж суугаад нэгэнт шийдсэн янзтай гөлөрсөн ширүүн нүдээр цөмийг эргэн тойрон харж:

	— Ах дүүс минь! Голыг минь таслаад өгөөч... Миний амьд явах цаг өнгөрлөө... Зовж гүйцлээ, бас одоо тэсэхээ байлаа... гэв.

	Тэгчхээд дахин гэдрэгээ харж нүдээ анив. Ингэж гуйна гэдгийг Фомин болон бусад нь цөмөөрөө мэдээд хүлээж байсан ажээ. Фомин, Кошелев руу хурдан зуур нүд ирмээд буруу харлаа. Харин Кошелев юу ч дуугаралгүй үүрсэн винтовоо мулталж авлаа. Холдож, байгаа Чумаковын уруулыг хараад Кошелев «Бууд!» гэсэн үгийг сонсохоосоо өмнө гадарлаж ойлгов. Гэтэл Стерлядников нүдээ дахин нээж:

	— Энэ рүү бууд гэж гараа гозойлгон хуруугаараа хоёр нүднийхээ хооронд заагаад — Гэрэл гэгээ бушуухан унтраг... Манай гацаагаар орвол та нар эхнэрт минь ингэлээ гэж хэлээрэй... Хүлээхээ болино биз гэж чангаар хэлэв.

	Кошелев бууныхаа замгаар нэг л сэжигтэй удаан ноцолдох хооронд Стерлядников нүдээ аниад: 

	— Надад байдаг нь ганц эхнэр... хүүхэд шуухад байхгүй... Ганц төрсөн нь үхсэн гарсан... Өөр хэн ч байхгүй.. гэж хэлж амжлаа 

	Кошелевын царай улам л цонхийж хувхай даагаад винтовоо хоёр удаа мөрлөж шагайснаа буулгав. Тэгэхэд нь Чумаков түүнийг мөрөөрөө ханартал ёвроод винтовыг гараас нь мулт татан авч:

	— Чадахгүй бол битгий чаддаг хүн болж байж, нохойн гөлөг! гэж чахруун хоолойгоор зандраад малгайгаа авч..үсээ илэв.

	Фомин хөлөө дөрөөндөө хийгээд:

	— Бушуул! гэж шаардлаа.

	Чумаков зохистой үгийг эрж ядаад яаралгүй аяархнаар:

	— Василий! Чи минь, намайгаа, бид бүгдийгээ уучилж үзээрэй! Хойд насандаа уулзацгаая. Тэнд биднийг шүүхээс хойш... Гуйсныг чинь бид авгайд чинь хэлнэ гээд хариу сонсохыг хүлээсэн боловч Стерлядников үхлийг хүлээн цонхийж цайгаад юу ч дуугарсангүй. Гагцхүү наранд халж шарласан сормуус нь салхинд хийсэх мэт чичиргэнэж зүүн гарын нь хуруунд цамцныхаа энгэрийн хагархай товчийг товчлох гэж аяархан оролдоно.

	Насандаа үхлийг олонтоо үзсэн Григорий энэ удаа харж зүрхэлсэнгүй. Морио угзчин хөтөлсөөр бушуухан түрүүлж явлаа. Бууны дуу Григорийд яг л өөрийн нь хоёр далны хоорондуур сум шаах гэж байгаа мэт санагдана. Буу дуугарахыг хүлээх тусам зүрх нь секунд бүрийг тоолж, ард нь огцомхон чанга дуу нүргэлэхэд цоройж харайсан морио арай гэж тогтоож авлаа...

	Тэд хоёр цаг хэртэй дув дуугүй явцгаав. Харин зогсох үед л хамгийн түрүүнд Чумаков ам нээв. Тэр нүдээ алгаараа таглаж хүнгэнэсэн бүдэг дуугаар:

	— Би ямар золигоо хийж түүнийг буудав аа? Илүү нүгэл хураалгүй талд орхичихдог л байж. Нүдэнд харагдаад болдог биш... гэлээ.

	— Тун ч дасаж өгөхгүй байна уу? Чи өчнөөн амьтныг хяргачхаад дасаж чадахгүй байна гэнэ ээ? Чиний зүрх ч зүрх биш, зэвтэй нимгэн төмөр байх... гэж Фомины тавлан, хэлэхэд Чумаковын царай хувьсхийн цонхийгоод Фоминыг айхавтар муухай харж:

	— Яков Ефимыч, чи надаар битгий оролдоод бай! Сэтгэл зүрхийг минь тавлаж маажихаа татаарай, би чамайг ч гэсэн цааш нь харуулахаас сийхгүй шүү... Харин ч амархан гэв. 

	Тэгэхэд Фомин:

	— Би чамаар оролдох хэрэг юу байна? Чамгүй надад ажил мундахгүй байхад гэж эвлэрэнгүй янзтай хэлээд гэдрэгээ харан хэвтэж, нарнаас далдичин аньсхийгээд тавтай гэгчээр суниав.

	 

	 

	XVI

	 

	Григорийн бодсоноор болсонгүй, тэдэнтэй бүтэн хагас долоо хоногийн дотор дөчөөд казак ирж нийлэлдэв. Тэд нь байлдаанд цохиулж сарнисан янз бүрийн жижиг дээрэмчдийн үлдэгдэл байжээ. Өөрсдийнхөө атаманыг алдчихаад тойрог дундуур тэнүүчилж явсан тэд Фомин руу дуртайяа ирцгээжээ. Дур зоргоороо нүүдэллэн явж, дайралдсан бүгдийг дээрэмдэж л байвал хэнд үйлчлэх, хэнийг алах нь тэдэнд огт хамаа алга, нэгэнт гаргуундаа гарсан улс байв. Тэгээд ч Фомин тэднийг хараад зэвүү нь хүрсэн янзтай Григорийд: «За хө, Мелехов, бидэн рүү ирэх ч ирж эхэллээ. Даанч базаахгүй амьтад юм... Ёстой нэг шигшээ яргачид байна!» гэж хэлж байжээ. Фомин бол өөрийгөө «хөдөлмөрчин ард түмний төлөө тэмцэгч» гэж чин сэтгэлээс үздэг хэвээр бөгөөд урьдын адил цаг үргэлж биш боловч «Бид бол казакуудыг чөлөөлөгчид..» гэж хэлсээр, тэнэг горьдлого нь тун ч тасарч өгөхгүй байлаа... Дээрэм хулгай бол эвлэрэхээс өөр аргагүй зайлшгүй тохиолдох муу явдал мөн бөгөөд ямар ч л байсан эрт, орой хэзээ нэгэн цагт үл шалих хэдхэн дээрэмчдийн атаман биш, босогчдын ангиудын жинхэнэ жанжин болно гэж үзээд хамтран зүтгэгчдийгээ хулгай дээрэм хийж байгааг дахиад л анзаарахаа болив...

	Харин Чумаков л Фоминыхныг дагууд нь «дээрэмчин, зандалчид» гэж санаа зоволгүй нэрлээд, Фомин бол их замын дээрэмчин мөн гэдгийг өөрт нь үнэмшүүлэх гэж хоолойгоо сөөтөл маргадаг байв. Гаднын хүмүүс байхгүйгээр тэр хоёр сав л хийвэл ширүүн маргана.

	— Би бол Зөвлөлт засгийн эсрэг үзэл санааны хувьд тэмцэж яваа хүн! Тэгэхэд чи надад ийм нэр хоч өгч байх, таарч дээ! Үзэл санааны төлөө тулалдаж явааг минь чи ер нь ойлгож байна уу? гэж Фомин ууртаа минчийж улайн зандчихад Чумаков:

	— Чи битгий мунхруул! Чи битгий намайг хуурах гэж ядаад бай. Би ямар нялх хүүхэд биш! Бас нэг сүрхий үзэл сурталтай амьтан гарч ирэх нь гээч! Чи бол ёстой нэг дээрэмчнээс цааш хэтрэхгүй. Тэгвэл чи яагаад энэ үгнээс айгаад байгаа юм бэ? Би огт ойлгохгүй байна! гэж ач тач үзэлцэнэ.

	— Чи ямар учраас намайг ингэж доромжлох болов? Яагаад ам хэл чинь болохоо больчхоо вэ?! Би бол засгийг эсэргүүцэж босоод зэвсэг барин тулалдаж яваа хүн. Яагаад би дээрэмчин байдаг билээ?..

	— Харин чи засаг төрд тэрсэлсэн учраас дээрэмчин. Дээрэмчид гэдэг чинь үеийн үед дандаа засаг төрд тэрсэлсэн улс байсан юм. Зөвлөлт засаг ямар ч байлаа гэсэн аль арван долоон оноос байсаар байгаа засаг төр юм. Ингэхлээр түүнд тэрсэлсэн хүн бол дээрэмчин байж таарна биз дээ.

	— Усан тэнэг толгой бол! Тэгвэл Краснов, Деникин бас дээрэмчид байсан гэх үү?

	— Тэд байхгүй бол хэн байх юм бэ! Гагцхүү цацагтай погоон зүүсэн дээрэмчид... Тэр муу цацагтай погоон ч гайгүй хэвтэнэ. Түүнийг чи бид хоёр ч зүүчхэж болно...

	Тэгэхэд нь Фомин ойлгуулахуйц жинтэйхэн үг олж ядан нударга зангидан шааж, баахан нулимж байгаад ашиггүй маргаанаа зогсооно. Чумаковыг ямар нэг юманд үнэмшүүлнэ гэдэг ярихгүй ажил байжээ...

	Дээрэмчин бүлэгт шинээр элсэгчдийн олонх нь маш сайн зэр зэвсэг, хувцас хунартай, бараг цугаараа эцэс дуусваргүй аян замд шавхарч, өдөрт зуун мод газар дажгүй давхидаг хурдан сайн морьдтой улс байв. Зарим нь хос морьтой, нэгийг унаж, нөгөөг сэлгээ морь гэж нэрлээд хөтөлж явна. Хэрэгцээ гарахад мориноос моринд шилжиж ээлжлэн амраах бөгөөд хос морьтой хүн хоногт хоёр зуу орчим мод газар явж чаддаг байжээ.

	Фомин нэг өдөр Григорийд:

	— Хэрэв бид анхнаасаа хоёр хоёр морьтой байсан бол биднийг чөтгөр алгадмарууд хөөгөөд гүйцэхгүй байсан! Цагдаа, улаан армийнхны аль алин нь ичиж зовоод улс амьтны морьдыг мулталж авахгүй, харин бид бол мулзалж болно! Нэг нэг илүү морь олж авах юм байна. Тэгвэл биднийг үхсэн ч гүйцэхгүй! Эрт дээр цагт татаарууд аян дайнд мордохдоо хүн болгон хос морьтой, тэр ч байтугай гурван морьтой явдаг байсан гэж настайчууд ярьдаг сан. Тийм улсыг хэн гүйцэх вэ дээ? Бид ч гэсэн тэгэх ёстой. Надад татаарын тэр мэргэн арга тун таалагдах юм гэж ярилаа.

	Тэд удалгүй морьдоор хөлжиж, нээрээ ч нэг хэсэгтээ баригдахааргүй улс боллоо. Вешенскт шинээр байгуулагдсан морьт цагдаагийн бүлэг эднийг хөөж барих гэж оролдоод давсангүй. Сэлгээ морьдтой учраас Фомины цөөхөн дээрэмчин дайснаас амархан холдож, халз тулалдахаас зүрхшээн олон арван мод газар тасарч зугтдаг болов.

	Гэтэл аравдугаар сарын дундуур хүний тоогоор эдний дээрэмчдээс бараг дөрөв дахин их бүлэг Усть-Хопер суурины Бобров гацааны хавьцаа Фоминыг Дон руу хавчиж шахах арга зохиолоо. Гэвч дээрэмчид түргэн зуур байлдаж, найман хүнээ алуулж, шархтуулж алдаад бүслэлтийг сэтэлж, Донын  эрэг даган зүтгэжээ. Үүний дараа Фомин удалгүй Григорийг «Штабын дарга болооч^ гэж гуйлаа.

	— Бидэнд төлөвлөгөө, газрын зургаар явж чадах номтой хүн хэрэгтэй байна. Тэгэхгүй бол биднийг дахиад л хөөж шахаж, салам цохино. Энэ ажлыг, Григорий Пантелевич, өөртөө авч үзээч гэхэд Григорий хүрлийн муухай царайлаад:

	— Цагдаа нарыг барьж авч толгойг нь хяргахад штабын хэрэг байхгүй гэж хэлэв.

	— Дэмий юм бүү чалчаад бай, ямарваа отряд штабтай байх ёстой. 

	— Хэрэв штабгүй байж чадахгүй байгаа бол тэр тушаалд Чумаковыг тавиач.

	— Ингэхэд чи яагаад дургүйцээд байна? 

	— Штабын ажлыг би огт мэдэхгүй. 

	— Тэгээд Чумаков мэдэх юм уу? 

	— Чумаков ч мэдэхгүй.

	— Тэгвэл чи ямар озгойгоо хийж түүнийг надад шааж өгөх гээд байгаа юм бэ? Чи бол офицер хүн болохоор мактик мактик, бас бус юмыг мэдэх ёстой гэхэд Григорий:

	— Миний офицер ч одоо чиний отрядын дарга болчхоод явж байгаатай адилхан байх аа! Харин бидний тактик гэвэл тал дундуур олонхон шиг эргэж харсаар харайлгаж явах ганцхан л арга байна... гэж егөөдлөө.

	Фомин Григорий өөд нүд ирмэж хуруугаараа чичээд:

	— Би чамайг сайн мэдэж байна! Бас л хүйтэн тамир гаргасаар байгаа вий? Нэр бүтэн үлдэх санаатай юу?

	Нөхөр минь, тэглээ гээд чамд тус болохгүй! Салаа удирдсан ч, штабын дарга байсан ч адилхан. Хэрэв чамайг бариад авчихвал ял хөнгөрнө гэж бодож байна уу? Гайгүй, тэгж л бай гэв. 

	— Би энэ тухай юу ч бодоогүй, чи харин дэмий юм санжээ гээд Григорий сэлмийнхээ оосрыг анхааралтай гэгч үзэж байснаа, — Мэдэхгүй юмыг би хийж чадахгүй... гэв.

	— За яах вэ, дургүй бол хэрэггүй. Чамгүйгээр яаж ийгээд болъё гэж Фомин гоморхов.

	Тойргийн байдал эрс өөрчлөгдөж урьд Фоминыг маш их хүндэтгэн угтдаг байсан чинээлэг казакууд одоо хашаа хорооныхоо хаалга үүдийг түгжиж, эзэд нь гацаандаа дээрэмчдийг очихтой хамт цугаараа нэг зэрэг тарж зугтаж цэцэрлэг шугуйд очиж нуугддаг боллоо. Вешенскт хүрэлцэн очсон хувьсгалт шүүхийн шуурхай хурал урьд Фоминыг баяртай хүлээж авч байсан олон казакийг хатуу шийтгэв. Тэр даруй хов яриа сууринаар нэг түгж, дээрэмчдийг илт талархдаг байсан хүмүүсийн ухаан санаанд зохих хэмжээгээр нөлөөлжээ. 

	Хоёр долоо хоногийн дотор Фомин Дээд Донын  бүх сууринаар дамжин маш их тойруу аялал хийв. Дээрэмчдийн бүлэг нь зуун гуч орчим морьт цэрэгтэй болчихсон байв. Тэднийг яаруу түргэн байгуулсан морьт бүлэг, бас өмнөөс авчирсан арван гуравдугаар морьт хорооны хэд хэдэн эскадрон мөр мөшгөн хөөж явлаа.

	Сүүлийн өдрүүдэд Фоминд нийлэгсдийн олонх нь алс нутгийн хүмүүс байв. Тэд цугаараа Дон руу янз бүрийн замаар ирсэн, зарим нь баригдаж яваад замаасаа, эсхүл шорон, лагериас ганц нэгээрээ зугтсан, ихэнх нь Маслакийн дээрэмчдээс салж тасарсан нэлээд олон хүн, бас бут зохиогдсон Курочкины дээрэмчдээс үлдэж хоцорсон улс байв. Маслакийнхан салаа бүрд дуртайяа хуваагдаж ороод, харин Курочкиныхон салахаасаа дургүйцэв. Тэгээд тэд бусдаас нэлээд зожиг гажуу, хоорондоо сүрхий эвтэй найртай, тусдаа салаа боллоо. Тэд байлдахдаа ч, амарч байхдаа ч нягт нэгдмэл ажиллаж, бие биеэ үхтлээ хамгаалж, бас хаа нэг газар эд хэрэглэгчдийн нэгдмэл нийгэмлэгийн мухлаг буюу агуулах дээрэмдэхдээ олсныгоо салааны нийтийн хоол унданд оруулж, адил тэгш байх зарчмыг хатуу баримтлан, тэгш адилхан хуваацгаана.

	Тамтаг болсон хуучин черкес дээлтэй Тер, Кубань нутгийн хэдэн казак, Великокнязь суурины хоёр халимаг, гуя хүрсэн анчны урт савхин гуталтай нэг латви хүн, хөндлөн бараан судалтай цагаан цамц, усан цэргийн гандаж цайсан цэмбэн хүрэмтэй таван тэнгисчин анархист нь Фомины угийн эрээвэр хураавар бүрэлдэхүүн, алаг цоохор хувцастай дээрэмчдийн бүлгийг улам ч алаг цоог болгов.

	Нэг өдөр Чумаков цувж яваа хүмүүс рүү нүдээрээ заагаад Фоминоос:

	— За хө, одоо ч чи дээрэмчидгүй гэж маргах вий. Эднүүс чинь тэгэхлээр бас нөгөө... үзэл суртлын тэмцэгчид байх нь ээ? Бидний энд одоо үсийг нь хяргасан хар лам нар, өмд өмсгөсөн гахай хоёр л дутаад байх шиг байна. Тэгвэл ч ёстой л хутагт хувилгаадын бүрэн цуглуулга болох вий... гэж ам асуулаа.

	Фомин юу ч хэлсэнгүй, дуугүй өнгөрөв. Түүний цорын ганц хүсэл нь өөрийгөө тойруулж аль болох олон хүн цуглуулах, ажил байжээ. Сайн дурынхныг элсүүлж авахдаа Фомин юуг ч анзаардаггүй байв. Түүний командад явах хүсэл гаргасан хүмүүсийг өөрөө асууж байцаагаад:

	— Цэрэгт тэнцэнэ. Элсүүллээ. Миний штабын дарга Чумаков руу оч, ямар салаанд очихыг тэр хэлж, гар дээр чинь зэвсэг тавьж өгнө гэж товчхон хариу өгдөг байв.

	Мигулинск суурины нэг гацаанд сүрхий сайн хувцас хунартай буржгар бор залууг Фоминд авчирчээ. Фомин асууж байцаагаад Ростовт суудаг тэр залуу саяхан зэвсэг хэрэглэж дээрэм хийсэн учир ял шийтгэгдсэн боловч Ростовын шоронгоос оргож Фомины тухай сонсоод Дээд Дон руу хүрч ирснийг мэдэж авчээ. 

	— Чи, ингэхэд, ямар ястан хүн байна даа? Армян уу, эсхүл болгар уу? гэж Фомин асуухад тэр залуу:

	— Үгүй, би еврей гэж баахан хулчгардуу хариулжээ. Фомин санаандгүй юмтай тулгарсандаа бантаж нэг хэсэг хуугүй болов. Огт бодож байгаагүй юмтай ингэж тулгарахад яахыгаа тэр мэдэхгүй балмагдаж, ухаан зарж байгаад уртаар шүүрс алдан:

	— За яах вэ, еврей бол еврей л байгаа биз. Тэглээ гээд бид хажиглахгүй... Нэг хүн л нэмэгдээ биз. Ингэхэд чи морь унаж чаддаг уу? Үгүй гэнэ ээ? Сурна даа! Эхлээд чамд ямар нэг номхон гүү өгнө, тэгээд морь унадаг болно. Чумаковт оч, хаа очихыг чинь хэлж өгнө гэв.

	Тэгтэл хэдэн минут болоод Чумаков улаан галзуу юм Фомин рүү давхиж ирээд:

	— Чи солиоров уу, тоглож байна уу? Чи ямар золигоо хийж над руу еврей очуулав аа? Авахгүй түүнийг чинь! Харсан зүг рүүгээ тонилно биз! гэж мориороо бараг дайруулах шахаж байгаад омогдлоо.

	— Ав л даа ав, нэг хүн ч болов нэмэгдэг гэж Фомин тайван хэлэв.

	Гэвч Чумаков амаараа хөөс сахруулан:

	— Авахгүй! Авахгүй! Би ална! Казакууд бослоо, чи өөрөө тэдэнтэй нийлбэл нийл! гэж хашхирав.

	Тэр хоёрыг маргаж түр тар гэлцэж байх хооронд тачанк тэрэгний хажууд Фоминыхон еврей залуугийн хатгамал хээтэй цамц, цоохор цэмбэн өмд хоёрыг мулталж авлаа. Казакуудын нэг нь цамцыг өөртөө барьж үзээд:

	— Тэр гацааны цаана байгаа шарилжийг харж байна уу? Тэр лүү давхиж очоод хэвт. Биднийг эндээс яван явтал тэндээ хэвтэж байгаарай, харин биднийг явчихлаар босож, дуртай тийшээ яваарай. Бидэнд дахиж бүү хавьтаарай, алж орхино вий. Ростов руугаа эжийдээ очсон чинь дээр биз. Дайтна гэдэг танай еврей нарын хийдэг ажил биш. Тэнгэр бурхан та нарыг худалдаа наймаа хийж сургаснаас биш дайн байлдаан хийж сургаагүй юм. Чамгүйгээр бид хувиа хичээж довоо шарлуулна! гэж хэлж байв.

	Ингээд еврейг хүлээж авсангүй. Гэтэл тэр өдөр Вешенск суурины гацаануудад нэрд гарсан тэнэг Пашаг бөөн инээдэм хөхрөлдөөн болж байгаад хоёрдугаар салаанд бүртгэж авлаа. Түүнийг хөдөө талд гүйж явахад барьж авчраад, алагдсан улаан цэргээс мулталж авсан хувцсаар баяр ёслолын байдалтай гоёж хувцаслаад винтов яаж хэрэглэдгийг үзүүлж, сэлмээр яаж цавчдагийг удтал зааж өгцгөөв. 

	Григорий уяатай морь руугаа явж байснаа ойрхон олон хүн бөөгнөрөөд байхыг хараад тийшээ очжээ. Хүмүүс учир зүггүй хөхрөлдөхөд хурдлан алхлав. Тэгтэл улсын чимээ намдахад нэг хүн их ч хичээнгүйлэн заах байдлаар:

	— Паша, тэгдэггүй юм! Ямар хүн ингэж цавчиж байсан юм бэ? Хүнийг биш, харин түлээг бол ингэж цавчиж болно. Ингэж цавч, ойлгов уу? Барьж авмагцаа л шууд тушааж сөхрүүлэх хэрэгтэй, тэгэхгүй бол чи зогсоо хүнийг цавчиж чадахгүй... Өвдөг дээрээ сөхрөөд суухлаар нь чи ингэж ард нь гараад хүзүүг нь цавчаарай. Яг эгц битгий цавч, ир нь ташуудан зүсэж гарахаар өөр лүүгээ жаахан татасхийгээд цавчиж бай... гэж сонсогдлоо.

	Дээрэмчид хүрээлчихсэн, гол дунд нь солиотой Паша хуйгүй сэлмийн бариулыг янгинатал атгачихсан номхон зогсож байлаа. Тэр нь инээмсэглэж цэхийсэн бүлтгэр нүдээ их л баярласан янзтай анивчлан, нэг казакийн зааж зааварлахыг чагнаж байв. Морь шиг завжаар нь хөөстэй өтгөн нагаан хивэг бурзайж, хүрэн улаан сахлыг дагаж энгэр лүү нь шүлс савиран гоожно... Заваан бохир уруулаа долоож тултираа хэлээр шалчигнан:

	— Эвий хөөрхий минь, цөмийг ойлголоо, цөмийг... яг тэгнэ... Өчүүхэн муусайн боолыг өвдөг дээр нь суулгаж байгаад аман хүзүүг нь тас огтолно, за мэдлээ... Яг л тас тайрна! Та нар надад өмд өгсөн, бас цамц, савхин гутал өгсөн... Харин надад ганцхан пальто л байхгүй... Та нар надад пальто шүү юм өгчихвөл, би та нарт тус болно! Хамаг байдаг хүчээрээ чармайна! гэв.

	— Аль нэг комиссарыг албал пальтотой болох нь тэр дээ. Харин одоо чи ноднин чамд яаж эхнэр авч өгснийг яримаар юм даа гэж казакуудын нэг хэлэв.

	Солиотын цагаан манан бүрхсэн, нүд том болж адгуус амьтны айн ширвээтэх араншин хөдөлж, учир зүггүй урт хараал ширээл тавиад олон улсыг хөхрөлдөх хооронд нэг юм ярьж гарлаа. Тэр нь харахаас зэвүү хүрмээр санагдаж Григорийн хамаг бие арзалзаад бушуухан холдлоо. «Ийм улстай би хувь заяагаа холбосон байх нь..» гэж бодоод уйтгарлан гиюүрч өөртөө болон энэ бүх заваан амьдралд уур нь хүрлээ.

	Григорий солиотын хашхирах, бас казакуудын чанга чанга хөхрөлдөхийг сонсохгүйг бодож морины уяаны хажууд очиж хэвтэв. Тэгээд тэнхэрч засарсан цатгалан морьдоо харж «Маргааш л явъя. Одоо болсон!» гэж шийдлээ. Григорий дээрэмчдээс зугтахаар эртээс сайтар бодож бэлтгэв. Алагдсан цагдаагийн өврөөс олсон Ушаков гэсэн нэртэй үнэмлэх бичгийг шинелийнхээ дотрын цаана хийж оёлоо. Морьдоо огцомхон газар хурдлан давхихад хоёр долоо хоногийн өмнөөс сургаж, цаг цагт нь усалж, цэргийн албанд байхдаа хэзээ ч тэгж цэвэрлэж байгаагүйгээр тийм нямбай арчиж цэвэрлэж, хоногийн газраа ил далд бүх аргаар будаа тариа олдог учраас морьд нь, ялангуяа Таврич удмын буудайтай морь нь бусдынхаас гойд сайхан үзэгдэж байв. Тэр нь голилзож үс нь наранд кавказ нутгийн харлуулж хээлсэн мөнгөн эдлэл шиг гялталзана.

	Тийм хос морьтой хүн ямар ч улс хөөсөн зоригтой зугтаж гарч чадах байв. Григорий босож ойрх хашаа руу очлоо. Саравчны босго сандайлж суусан эмгэнээс:

	— Эмгэн гуай, танайд өвсний хадуур бий юу? гэж хүндэтгэх байдлаар асуулаа. 

	— Уг нь байсан л юм сан. Одоо чухам хаа орсныг буу мэд, чи түүгээр яах нь вэ?

	— Танай ойрх ногооны газрын завсар өвс хадаж мориндоо өгөх гэсэн юм. Болох уу? гэхэд эмгэн хэсэг бодож байгаад:

	— Та нар ер нь хэзээ бидний хүзүү дээрээс буух улс вэ? Үүнийг ч өгөөч, түүнийг ч өгөөч гээд... нэг нь ирж булаагаа өг гэж шаардаад, нөгөө нь ирж бас л татаж чангааж, нүдэндээ харагдсан бүгдийг чиргүүлээд явчих. Би чамд хадуураа өгөхгүй! Яадаг сан, би л хувьд өгөхгүй гэж хэллээ.

	— Өөдгүй эмгэн, чи газар дэлхийн өвс ногоог хүртэл харамлах нь уу?

	— Чиний бодлоор бол өвс ч гэсэн хоосон газар ургадаг байх нь ээ? Би үнээгээ юугаар тэжээх юм бэ?

	— Талын өвс мундаа юу?

	— Шонхор минь, чи өөрөө л тэр элбэг газар луугаа очиж үз. Талын өвс их л дээ гэхэд Григорий уцаарлаж:

	— Эмгэн, чи зүгээр хадуураа аль. Би жаахан хадаад бусдыг чамд гайгүй үлдээнэ. Өгөхгүй бол морьд оруулж бүх өвсийг нь идүүлнэ гэв.

	Тэгэхэд эмгэн Григорий руу муухай хялалзаж хараад цааш эргэж:

	— Өөрөө очоод ав, саравч дотор өлгөөтэй байгаа байх гэв. 

	Григорий саравчны дээвэр дороос хуучин муу хадуур эрж олоод эмгэний дэргэдүүр өнгөрөх хооронд эмгэн: «Та нар шиг амьтад үхэж далдарвал таарна!» гэж хэлж байгаа нь тодхон сонсогдлоо.

	Ийм юманд Григорий тун ч дасаагүй байв. Тэдэнтэй гацааныхан ямаршуу янзтай учирч уулзаж байгааг Григорий аль хэдийнээс ажиглажээ. Хаг боггүй цэвэр ногоо хадахыг хичээн хадуураа болгоомжтой хөнгөхөн шиг ширвэж байх зуураа Григорий: «Эдний боддог долоон зөв. Бидний хэрэг эдэнд юу байх вэ? Бид бол хэнд ч хэрэггүй, улс амьтны амар тайван амьдарч ажиллахад саад болж яваа улс. Ингэж явдгийг эцэс болгоё. Боллоо одоо!» гэж бодлоо.

	Энэ бүхнийг бодсоор морьдынхоо дэргэд зогсож, бөөн бөөн зөөлхөн нялх ногоог морьд хар хилэн хошуугаараа ховдоглон үмхэж байгааг шохоорхон харлаа. Гэтэл түүний бодлогоширсон дүнсгэр байдлыг:

	— Ямар сайхан морь гээч вэ. Яг л хун! гэх залуухан эрийн өндөр нам болох баргил дуу сарниулав.

	Григорий тэгж хэлсэн хүн рүү эргэж харахад дээрэмчдийн бүлэгт саяхан элссэн Алексеевск суурины казак жаал хүү буудайтай цоохрыг шохоорхон гайхаж толгой сэгсрэн харж зогсоно. Шохоорхсон нүдээ мориноос салгалгүй хэд тойрч үзээд хэлээ гозолзуулан:

	— Чинийх үү? гэлээ.

	— Чи яах нь вэ? гэж Григорий эгдүүрхэв.

	— Хоёулаа сольё! Минийх Донын цэвэр цусны, хүрэн хээр зүсний, ямар ч саадыг давах мөн ч агсан морь доо! Хурдан нь цахилгаан гэсэн үг! гэхэд Григорий:

	— Тонил цаашаа гэж уурлав.

	Залуу хэсэг зуур дуугүй болсноо гутарсан янзтай шүүрс алдаад дэргэдхэнтэй нь суулаа. Тэгээд буудайтай цоохрыг баахан ажиж байснаа:

	— Чиний энэ чинь цээжээ авсан юм байх шив, амьсгаа нь түгжирдэг болсон юм байна гэв.

	Григорий дув дуугүй, сүрлээр шүдээ чигчийлж суув. Нүүрэмгий жаал байсаар Григорийд таалагдаж эхэллээ.

	Жаал хүү Григорий руу харалгүйгээр:

	— Ах аа, та солихгүй юм биз дээ? гэж аяархан асуулаа.

	— Солихгүй. Чи өөрийгөө нэмээд өгсөн ч авахгүй.

	— Чиний энэ хаанахын морь вэ?

	— Би өөрөө хийсэн юм.

	— Үгүй үнэнийг нь хэл л дээ.

	— Гүүний унага хаанаас гардаг, мөн л тэр хаалгаар гарч ирсэн юм даа.

	— Ийм тэнэгтэй яриад ч яах вэ гэж гомдон үглээд жаал хүү цааш одлоо. 

	Григорийн өмнөтэй байгаа гацаа улс амьтан нь үхэж хатаад эзгүйрчихсэн мэт үзэгдэнэ. Эргэн тойронд нь Фоминыхноос өөр амьтай голтой юм үл үзэгдэнэ. Гадаа гудамжинд хаясан аралтай тэрэг, хашаа дотор дутуу цавчсан банз түшүүлж дээр нь төмөр сүх яаруу сандруу шааж орхисон мужааны мод цавчдаг тайрц мод, гудамжны тачир ногоог залхуу нь хүрсэн янзтай зулгааж, байгаа дөртэй шарууд, худгийн хажууд өнхрүүлж хаясан хувин зэрэг нь гацааны нам тайван амьдрал гэнэт алдагдаж эзэд нь хийж байсан ажлаа дутуу орхиж нуугдсаныг илтгэнэ.

	Иймэрхүү эзгүй байдал, хүн амьтай нь яаруу сандруу оргож зугтсаны ул мөр казакийн хороодыг Дорнод Прусст явж байх үед Григорийд дайралдаж байжээ. Одоо болоход ийм байдлыг өсөж бойжсон нутагтаа ингэж үздэг байжээ. 

	Тэгэхэд германчууд Григорийг одоогийн Дээд Донын казакууд шиг л хүрлийж дүнсийлцэн, үзэн ядсан нүдээр хялайн харцгааж байжээ. Григорий эмгэнтэй ярьснаа санаад ийшээ тийшээ уйтгарлан харснаа цамцныхаа захыг сулруулав. Нөгөө л зүрхээр чинэрч хатгуулдаг нь эхэллээ... 

	Халуун наран газар төөнөж, гадуур нойтон тоос шороо, лууль шарилж, морины хөлс ханхална. Мод цэцэрлэгийн доторх навсгар үүр бүхий өндөр бургасны орой дээгүүр жунгаанууд хашхиралдаж, жалгын тэртээ эхэнд булгийн усаар тэжээгдсэн талын горхинууд гацааг хоёр хэсэгт хуваан яг дундуур нь алгуурхан урсана. Горхины хоёр талаас цугаараа байшингийн цонх руу налж унжсан интоор, бас нов ногоон навч үр жимснийхээ нялх бөөрийг наран өөд сарвайлгасан алимын саглагар модод бүхий өтгөн цэцэрлэгт живсэн казакийн хашаа хороод хошууран тулжээ.

	Бурчгар таван салаа зайгүй ургасан хашаа, шав шар будагтай цонхны далавч, сүрэл дээвэртэй байшин, худгийн өндөр татуургыг Григорий бүргэлзсэн нүдээр гөлрөн ширтэв. Үтрэмийн хажуу дахь хуучин сүлжмэл хашааны нэг гадсанд бороонд угаагдан цайж хоосон хугархай нь хонхойж харласан адууны хувхай толгой өлгөөстэй харагдана. Тэр гадсыг хулууны ногоон шилбэ ороож асаад гэрэл гэгээ өөд тэмүүлэн гарч, хувхай толгойн арзгар эрвэн сэрвэн ясан шүднээс зууралдсаар гадасны толгойд хүрч, унжиж санжсан үзүүрүүд нь тулах юм эрсээр ойролцоо байгаа моносны бутанд хүрчээ.

	Энэ бүхнийг Григорий зүүдэндээ, эсхүл бага балчир хүүхэд байх цагтаа үзсэн байх даа. Гэнэт тэсэж байхын аргагүй гашуун уйтгарт автсан Григорий сүлжмэл хашааны ёроолд алгаараа нүүрээ таглаад үг сүггүй хэвтэж, «Морьдоо эмээллээд!> гэж унжруулан хэлэх дуу алсаас сонсогдох чимээгээр сая бослоо.

	Шөнө аялж яваад Григорий зэрэгцээ жагсаалаас гарч мориныхоо эмээлийг засах гэж байгаа янзтай зогсож, тэгснээ хүмүүс аажмаар холдоод морьдын төвөргөөн аядаж бараг дуулдахгүй болохыг чагнаж байгаад мордож замаас гарч давхилаа. 

	Таван мод хэр газар морины ам таталгүй харайлгаж холдоод сая сажуулж, хойноос хөөж яваа эсэхийг чагнав. Талын дунд чив чимээгүй, гагцхүү задгай усны элсэн халцархай дээгүүр хөх дэглий шогшролдож, тэртээ хол нохой хуцах сонсогдоно.

	Түнэр харанхуй огторгуйд алтан үртэс шиг од мичид ирвэлзэж, анир чимээгүй хээр талд өсөж бойжсон газрын хонин агийн гашуун үнэр шингэсэн зөөлөн салхи сэвэлзэнэ... Григорий дөрөө жийн өндийгөөд, сэтгэл нь уужирсан янзтай цээж дүүрэн амьсгаллаа...

	Үүр хаяарах яагаа ч үгүй байхад Григорий Татарск гацааны эсрэг нугад давхиж хүрлээ. Гацааны доохнуур Донын гүехэн газар нүцгэлж гутал хувцас, буу зэвсгийг мориныхоо толгойд уяж, сумтай бяцхан богцыг амандаа зуугаад морьтойгоо хоёул ус гатлан хөвлөө. Хүйтэн ус яс янгинатал хайрна. Дулаацахыг бодож Григорий холбон зангидсан жолоо цулбуурыг зүүн гартаа тавилгүй атгаж, живж цацсаар хөвж яваа морио зоригжуулж аяархан дуугарах хоорондоо баруун гараараа түргэн түргэн сэллээ.

	Эрэг дээр гараад бушуухан хувцаслаж олмоо чангалаад морио дулаацуулахын тулд гацаа руу хар хурдаар үсэргэв. Норсон шинель, нойтон гөлөм, цамц нь хүйт оргин дааруулна. Григорийн шүд хавиран чичирч, ар нуруу нь хүйт дааж, хамаг бие нь дагживч хурдан давхисандаа төдхөн дулаацаж, гацаанд ойртож очоод ийш тийш харж чих тавих чагнасаар алхуулав. Морио ганганд орхихоор шийдлээ. Морины туурайгаар чулуу шажигнаж, таханд хавиран улаан, оч үсчинэ.

	Григорий хүүхэд байхын ижил дасал болсон өгөр хожуулд морио уячхаад гацаа руу явган явлаа. 

	Мелеховын хуучирч өгөршсөн хашаа, хороо, хөглөгөр бараан алимын мод, худгийн өндөр татуурга долоон бурхан одны доодтой дурайн харагдана... Григорий сэтгэл хөдлөн амьсгаадсаар Дон руу бууж, Астаховын хашааны сүлжмэл бургасан хайсыг аяархан давж, далавчийг хаагаагүй цонх руу нь гэтэж очлоо. Хурдан хурдан цохилж байгаа зүрхний нь лугшилт, тархинд нь дөжрөн шуугих чимээ л сонсогдоно. Тэгээд цонхны жаазны хөндлийг бараг өөртөө дуулдахааргүй аяархан тогшлоо. Аксинья дуугүйхэн цонх руу ирж харлаа. Тэгснээ гараараа цээжээ дарж нэг юм дуу алдан хэлэх нь Григорийд сонсогдлоо. Григорий цонхоо онгойлго гэж гараараа дохиж заагаад, үүрсэн винтовоо мултлан авав. Аксинья цонх нээлээ.

	— Чимээгүй! Сайн байна уу? Хаалга бүү нээ. Би цонхоор орно гэж Григорий шивнэлээ. 

	Григорий байшингийн хаяавч дээр гарч, Аксиньягийн нүцгэн гар, хүзүүгээр тэврэв. Хоёр мөр дээр нь бөндгөнөн салганаж байгаа тэр хайр сэтгэлт хоёр гарын чичрэх нь Григорийд халдаж шилжлээ.

	— Ксюша... байз.. энэ винтовыг аваач гэж түгдэчсээр Григорий бүр ч аяархан шивнэлээ.

	Григорий сэлмээ тулан, цонхоор алхаж ороод цонхыг хаав.

	Аксиньяг тэвэрч үнсэх гэтэл цаадах нь Григорийн өмнө өвдөг сөхрөн унаж хоёр хөлийг нь тэврээд нойтон шинелийг нь нүүртээ нааж эхэр татан чанга орилохгүйг хичээн хамаг бие нь овгонон чичирч гарлаа. Түүнийг Григорий босгож бандан дээр суулган Аксинья Григорий руу тонгойн цээжинд нь нүүрээрээ наалдаж таг дуугүй болоод үе үе агзалзан дагжиж, чангаар орилон чарлаж, хүүхдүүдийг сэрээхгүйн тулд шинелийн энгэрийг хазна.

	Аксинья ч бас ингэтлээ их зовж шаналж энэ хэдэн сард үзээгүйгээ үзсэн бололтой... Ар луугаа задарч унжсан гэзэг, халуун цоргиж хөлөрсөн нойтон духыг Григорий илж, уйлж ханахлаар нь:

	— Хүүхдүүд маань сайн уу? гэж асуулаа.

	— Зүгээр:

	— Дуняшка?

	— Дуняшка ч мэнд... сайн.

	— Михаил гэртээ юү? За чи байз! Болиоч, нулимсанд чинь миний цамц дэвтэж гүйцлээ... Ксюша! Хайрт минь, одоо боллоо! Уйлж суух зав алга, цаг бага.. Михаил гэртээ байгаа юу? гэв. 

	Аксинья нүүрээ арчаад нойтон алгаараа Григорийн хоёр хацрыг барьж, нулимс гүйлгэнэсэн янаг хайрын нүдээр салалгүй ширтэн:.

	— Би больсон... уйлахаа больсон... Михаил байхгүй. Вешенскт очоод хоёр сар болж байна Аль нэг цэргийн ангид байгаа гэнэ. Хүүхдүүдээ очиж хараач! Энэ бид хэд чамайг мөн ч их саналаа... гэж аяархан хэлэв.

	Мишатка, Полюшка хоёр орон дээр, унтаж байв. Григорий тэднийг тонгойн харж хэсэг зогссоноо өлмий дээрээ сэмээрхэн гишгэж холдоод, Аксиньягийн хажууд очиж дуугүйхэн суув. 

	— Чи минь юу болж явна? Яаж ирэв? Чи хаашаа алга болсон бэ? Хэрэв чамайг барьж авбал яана? гэж Аксинья шулганан шивнэв.

	— Би чамайг аваачихаар ирлээ. Бариад авах нь гайгүй байлгүй! Явах уу?

	— Хаашаа? 

	— Надтай. Би дээрэмчдээс салсан. Фоминтой явсан л даа. Сонссон уу?

	— Дуулсан. Би чамтай хаачих юм бэ?

	— Урагшаа. Кубань, эсхүл бүр цаашаа. Яаж ийгээд амиа тэжээгээд явна. Тийм үү? Ямар ч ажил хийхээс буцахгүй. Гар минь одоо байлдах биш, ажил хийх л хэрэгтэй болоод байна. Энэ хэдэн сард хамаг сэтгэл зүрх өвчин болж гүйцлээ... За түүнийг сүүлд ярья.

	— Хүүхдүүдээ яах вэ?

	— Дуняшкад орхино. Дараа учир нь олдоно биз. Эднийг сүүлд аваачна. За юу? Явах уу? 

	— Гриша... Гришенька...

	— Хэрэггүй! Уйлаад яах юм. Одоо боллоо! Дараа гайгүй сайн орилолдоно биз, цаг алдах нь... Юмаа зэх, морь ганганд хүлээж байгаа. За юу? Явах уу? гэтэл Аксинья чангаар:

	— Чи юу гэж бодож байна? гэж хэлчхээд айсандаа амаа таглан хүүхдүүд рүү харж: — Чи юу гэж бодож байна? Ганцаараа байх нь надад сайхан гэж санана уу? Явна. Гришенька, хайрт минь! Дахиж яасан ч ганцаараа үлдэхгүй. Чиний хойноос явган, мөлхөөд ч явна. Чамгүйгээр би амьдрахгүй... Дахиад орхисонд орвол алсан нь дээр!... гэж шивнэн гуйлаа.

	Тэгж хэлээд Аксинья Григорийг бие рүүгээ хүчтэй татаж тэвэрлээ Григорий түүнийг үнсчхээд цонх руу хялавхийж харлаа. Зуны шөнө богино, яарах хэрэгтэй байжээ.

	— Жаахан хэвтэх юм биш үү? гэж Аксинья асуухад Григорий:

	— Яаж болох юм! гэж айж дуу алдаад, — Удахгүй гэгээ орно, явалгүй болохгүй, Хувцаслаж очоод Дуняшкаг дууд. Түүнтэй ярьж тохиръё. Бид гэгээ орохоос хуурай хонхрын хотгор хүрэхгүй бол болохгүй. Тэнд ойд орж өдөр өнжөөд шөнө нь цаашаа хөдөлнө. Чи морь унаж чадах уу? гэв.

	— Мориор байтугай юугаар ч хамаагүй явна! Би арай зүүдэлж байгаа юм биш байгаа? гэж бодож сууна. Би чамайг дандаа л зүүдэлж... янз бүрээр... гээд Аксинья үснийхээ сүлбээрийг амандаа зууж байгаад бушуухан үс гэзгээ самнаж, амандаа ойлгогдох, ойлгогдохгүй юм үглэв. Тэгээд түргэн гэгч хувцаслаж хаалга руу явлаа.

	— Хүүхдүүдийг сэрээх үү? Үгүй ядаж барааг нь хараач дээ гэхэд Григорий:

	— Үгүй, хэрэггүй гэж, шууд дургүйцэв.

	Малгай дотроос ууттай тамхиа гаргаж папирос ороож эхэлснээ Аксиньяг явмагц ор луу бушуухан очиж хүүхдүүдээ баахан үнсэв. Дараа нь Натальяг болон ярвигтай амьдралынхаа олон юмыг санаж уйллаа. 

	Дуняшка босго алхмагцаа: 

	— За, ах минь, сайн уу? Гэр орондоо буцаж ирээ юү?

	Чи ер нь хөдөө хээр алин болтол тэнэж явах хүн гээч вэ... гэснээ: — Үр хүүхэд чинь хүлээж санаад хатаж орхилоо. Эцэг нь амьд байхад хүүхэд нь өнчирч байх ч гэж дээ гэж үглэв. 

	Григорий дүүгээ тэвэрч:

	— Чимээгүй бай, хүүхэд сэрчихнэ! Дүү минь, чи наад үгээ орхи! Би наадахыг чинь зөндөө сонссон! Зовлон нулимс хоёр гэвэл өөрийнх маань хэтрээд байна... Ингэх гэж би чамайг дуудаагүй. Чи хоёр хүүхдийг авч өсгөх үү? гэж шууд тулган асуулаа.

	— Чи өөрөө хаачих нь вэ? 

	— Би өөрөө Аксиньяг аваад зугтлаа. Чи хүүхдүүдийг авах уу? Би ажилд орохлоороо эднийг аваачна.

	— Өөр яах вэ дээ? Та нар хоёулаа явах юм бол авъя л даа. Эднийг ямар гудамжинд орхилтой биш, хүний улсад өгөлтэй биш.

	Григорий дув дуугүй Дуняшкаг үнсэж:

	— Дүү минь, чамд маш их баярлалаа! Чамайг татгалзахгүй байх гэж би мэдэж байсан гэв. 

	Дуняшка дуугүйхэн авдар сандайлж суугаад:

	— Хэзээ явах юм бэ? Одоо юу? гэж асуулаа.

	— Тийм.

	— Гэр орноо яах юм бэ? Аж ахуйгаа? гэхэд Аксинья шийдэж ядсан байдлаар:

	— Өөрөө мэд. Хүн суулгана уу, яадаг л сан. Үлдсэн хувцас хунар, эд хогшлыг гэртээ аваачаарай... гэв.

	— Улс амьтанд би юу гэж хэлнэ дээ? «Хаачсан?» гэвэл юу гэж хэлэх вэ? гэж Дуняшка асуулаа. 

	— Юу ч мэдэхгүй гээд байгаарай. Үүнээс өөр юм бүү хэлээрэй гээд Григорий Аксинья руу эргэж, — Ксюша, бушуул, юмаа зэхээч. Олон юм аваад хэрэггүй. Дулаан цамц, хоёр гурван банзал, байгаа дотуур хувцас, давын өмнө идэж уух юм аваад болох нь тэр гэв.

	Үүр дөнгөж тэмдгэрч байхад Григорий Аксинья хоёр Дуняшкатай салах ёс гүйцэтгэж үнсэлдээд, хүүхдүүдтэйгээ салах ёс гүйцэтгэлгүй гадаа гарч, Дон руу бууж эрэг дагаж явсаар ганга хүрлээ.

	— Урьд бид хоёр Жимст эдлэн рүү ингэж явж билээ. Тэгэхэд баадантай юм чинь үүнээс арай том, чи ч өөрөө залуухан байсан гэж Григорий хэлэв.

	Сэтгэл хөдлөн баярласан Аксинья Григорийн хажуугаас харж:

	— Энэ бүхнийг би арай зүүдэлж байгаа юм биш биз гэж л айх юм! Гараа өгөөч, барьж үзье. Тэгэхгүй бол үнэмших биш гэж чимээгүйхэн инээмсэглээд явуут Григорийн мөрөнд наалдлаа.

	Нулимсанд дэвтэж хөөгөөд аз жаргалын цаг заль нь бадран дүрэлзсэн нүд, үүрийн бүрэнхийд цонхийж цайсан хацрыг хараад Григорий өхөөрдөн жуумалзаж: «Айлд очих гэж байгаа юм шиг баяртай яваа нь.. Юунаас ч айхгүй ийм л зоригтой хүүхэн дээ!» гэж бодлоо.

	Түүний санаа бодлыг мэдсэн мэт Аксинья:

	— Би ямар хүн болохыг чи харж байгаа биз... Нохой шиг ганцхан исгэрэхэд л хойноос чинь дагаад гүйж явааг, Гриша энэ хайр дурлал, чамайг хүсэж хүлээсэн уйтгар намайгаа элдэж гүйцлээ... Гагцхүү хүүхдүүдийг л өрөвдөх юм. Харин өөрийнхөө тухайд бол «Ёо» гэж хэлэхгүй. Хаана ч явсан, үхсэн ч хамаагүй чиний л хойноос явна! гэв.

	— Тэдний ирж яваа чимээг сонсоод морьд аяархан үүрслээ. Юу юугүй үүр цайх ойртлоо. Огторгуйн дорно хаяа бүдэгхэн ягаарч Донын усан дээгүүр манан босож байлаа.

	Григорий морьдоо тайлж Аксиньяг түшиж мордуулав. Дөрөөг Аксиньягийн хөлөөс арай л уртдуулсан байв. Тэгээд өөрийнхөө болгоомжгүйд уцаарлан сурыг нь богиносгож хоёр дахь морийг уналаа.

	— Ксюша, миний хойноос дагаад яваарай! Ганганаас гарч шогшуулбал чамд зайлагдах нь гайгүй байх. Жолоогоо л бүү тавиарай. Тэгвэл наад морь чинь тун дургүй. Өвдгөө мэдэж яваарай. Заримдаа эрхэлж өвдөг хазах гээд байдаг юм. За хөдөлье! гэв.

	Хуурай хонхор хүртэл найман мод газар байлаа. Тэр зайг тэд ахархан хугацаанд харайлгаж өнгөрөөд нарнаар ойн хажуухантай очлоо. Ойн царамд Григорий мориноосоо бууж, Аксиньяг түшиж буулгав. 

	— За ямар байна? Мориор явж дадаагүй, хэцүүхэн байгаа биз? гэж Григорий инээмсэглэв.

	Моринд агсагдаж ядарсандаа улайж ичгүүрсэн Аксинья мойл хар нүдээ гялталзуулан:

	— Сайхан байна! Явган явснаас дээр. Ганцхан хоёр хөл л... гэж эвгүйрхэн инээмсэглэж — Гриша, чи буруу харж бай би хөлөө үзье. Арьс нь хорсоод... холгосон байх гэв.

	— Тэр дажгүй, дорхноо зүгээр болно. Хөл чинь чичрээд байх шив. Жаахан хөдөлгө гэж Григорий тайтгаруулаад өхөөрдөн мушилзаж нүдээ аньсхийгээд — Казак хүүхэн ч бол доо! гэв.

	Хонхрын ёроолын бяцхан талбарыг сонгон олоод Григорий:

	— Ксюша, бид хоёрын буудал энэ дээ. Төвхнөж үз! гэв.

	Григорий морьдынхоо эмээлийг авч чөдөрлөөд, эмээл буу зэвсгээ бутан дор тавилаа. Өвсөнд зөндөө усан чийг унаж, шүүдрийн усанд өвсний өнгө зэгэл саарал болж, өглөөний манан арилж гүйцээгүй байсан гүдгэрийн бэлээр бүүдгэр хөх туяа тусна. Цэцэгсийн дутуу аньсан буурцаг дотор шав шар зөгийнүүд нойрмоглоно. Талын дээгүүр болжмор жиргэж, тариа будаа, хээр талын зүйл зүйлийн анхилам сайхан өвс ногоон дотуур бөднө шувууд: «Унтах цаг боллоо! Унтах цаг боллоо! Унтах цаг боллоо!» гэж тачигнан дуугаралдана. Григорий царсны бутны хажуугийн өвсийг хэвтгэнүүлж эмээлээ дэрлэн хэвтлээ. Бөднийн тачигнасан чанга дуу, болжморын нозоорсон жиргээн. Донын цаадтай шөнөдөө царцаагүй элсний зүгээс хөвж ирж байгаа бүлээн салхи, тэр бүхэн тархи толгойг нь мансууруулж, нойр хүргэнэ. Олон шөнө дараалан унтаагүй Григорий шиг хүнд яг л унтах цаг байлаа. Бөднүүд ятгаж нойртоо дийлдсэн Григорий ч нүд анилаа. Аксинья хажууд нь дуугүйхэн сууж хурц үнэртэй ганган цэцгийн хөх дэлбүүдийг уруулаараа бодлогошрон зулгаана.

	Цэцгийн шилбийг Григорийн арзгар хууз хацарт хүргэж:

	— Гриша, энд биднийг хэн ч барьж авахгүй юу? гэж аяархан асуулаа.

	Григорий арай гэж зүүрмэглэж сэрээд сөөнгө баргиа дуугаар:

	— Талд хэн ч байхгүй. Одоо хүн амьтан явдаггүй үе. Би унтъя. Ксюша, чи морьдоо харж байгаарай! Дараа нь чи унтаарай. Нойртоо дийлдэж... унтлаа... Дөрвөн хоног сүүлд ярья... гэв.

	— Хайрт минь, унт, сайхан унтаж ав!

	Аксинья. Григорий руу тонгойж унжсан туг үсийг духнаас нь гэдрэглүүлж илээд, хацарт нь хошуугаа аяархан хүргэв. 

	— Миний хонгор Гришенька, толгойд чинь буурал үс зөндөө болсон байх шив.. гэж шивнээд, — Хөгширч байна уу даа? Чи саяхан залуухан хүү байж билээ... гээд Григорийн царайг гунигтай янзтай мишилзэн инээж харлаа.

	Григорий амаа жаахан ангайгаад жигдхэн амьсгалан унтана. Наршиж гандсан хар сормуус нь шалихгүй чичиргэнэж, дээд уруул нь татганаж иржгэр шигүү цагаан шүднүүд үзэгдэнэ. Аксинья анхааралтай ажаад, хагацаж одсон энэ хэдэн сарын дотор яаж их өөрчлөгдсөнийг сая л мэдлээ. Хайрт хүний нь хоёр хөмсөгний хоорондох хөндлөн үрчлээ, завжны нь нугалаа, ёрдойж гарсан шанаа нь нэг л догшин хэрцгий шинжтэй болчихжээ... Тэгээд Аксинья энэ маань сэлмээ сугалж морио уначхаад байлдаанд орж байх нь аймаар байдаг байх даа гэж анх удаа бодлоо. Тэгснээ доошлон харж гудгар том гарыг нь үзээд яасныг бүү мэд шүүрс алдлаа.

	Хэсэг болоод Аксинья сэмээрхэн босож, банзлаа нойтон өвсөнд норгохгүйг хичээн өргөсөөр бяцхан талбайг гатлав. Хажуухантай нь чулуун дотор нарийхан горхи хоржигнож байв. Аксинья нов ногоон хамба хилэн шиг хагд бүрхсэн хавтгай чулуутай жалгын ховилыг дагаж буугаад булгийн хүйтэн уснаас ууж, нүүр гараа угаагаад улайрч ягаарсан нүүрээ хаттал арчлаа. Уруул нь дандаа жуумалзан инээмсэглэж, нүдэнд нь баяр хөөр бялхана. Григорийтойгоо дахиад цуг байгаа болохоор арга байж уу! Цаашдаа юу болох нь үл мэдэгдэх хийсвэр аз жаргалд дахиад л мансуурч автагдлаа... Аксинья олон ч шөнө нүдээ бүлцийтэл уйлж, сүүлийн хэдэн сард их ч зовлон үзлээ. Өчигдөрхөн саахалт айлын ногооны хашаанд төмс тарих газар хагалж байсан авгай хүүхнүүдийг уйтгар уянгатай дуу аялахад Аксиньягийн зүрх чинэрч базлаад өөрийн эрхгүй тэр дууг чагналаа.

	 

	«Хөөрхөн борлог галуунууд

	Хөвж сэлж ханаа биш үү?

	Усгал жаахан бүсгүй минь, 

	Уйлж хайлж болоо биш үү?..»

	 

	гэж нэг эмэгтэй чанга хоолойгоор адгийн муу хувь заяандаа гомдож дуулахад Аксинья тэссэнгүй хоёр нүдний нулимс сад тавьжээ. Ажил хийж сэтгэлээ самууруулан сэтгэл зүрхнийхээ дүрсхийж хөдөлсөн уйтгар гиюүрлийг мартах гэж оролдоход хоёр нүдийг нь нулимс бүрхэж, төмсний саглагар ногоон бут, тамир нь алдарсан хуруун дээгүүр савиран дуслаад юм ч харахаа больж, ажил ч хийж чадахгүй болж байжээ. Тэгэхэд нь ёотуугаа хаяж газар хэвтэн, нүүрээ алгаараа таглаж байгаад нулимсаа шахаж байжээ.

	Өчигдөрхөн амьдарлаа аль муугаар харааж зүхэж, орчин тойрны хамаг юм бороо устай бүүдгэр өдөр шиг өнгө зүсээ алдаж, огтхон баяр баясгалангүй үзэгдэж байсан нь өнөөдөр болоход зуны сайхан аадар ороод өнгөрсөн мэт өнгөтэй жавхаатай, саруул тунгалаг болчихсон шиг санагдана. Мандах нарны ташуу туяанд өнгөжин гийсэн царсны сийлбэр хээтэй навчнуудыг хараад Аксинья «Бид ч бас хувь заяагаа эдэлнэ» гэж бодлоо. 

	Бутны хажуу нөмөр ээвэр газар анхилам үнэртэй цоохор цэцэг алаглан ургажээ. Тэр цэцгүүдээс Аксинья том гэгчийн багцыг зулгаан авч Григорийн хавьд суугаад залуу насаа дурсан санаж өмсдөг цэцгэн цагариг сүлжиж эхлэв. Гоё хөөрхөн цагариг болоход түүнийгээ Аксинья удтал шохоорхон үзэж байснаа дээр нь нохойн хошууны хэдэн улаан цэцэг хатгаж Григорийн толгойн хажууд тавив.

	Өглөөний есөн цагт Григорий морь янцгаах чимээгээр сэрж айсандаа дороо суугаад буу зэвсгээ эрж эргэн тойрноо тэмтчив.

	— Хэн ч алга. Чи юунаас айгаа вэ? гэж Аксинья аяархан асуулаа. 

	Григорий нүдээ үрчийж нойрмоглон инээмсэглээд:

	— Чандага туулай шиг амьдарч сурчихжээ. Унтаж байхдаа ч өрөөсөн нүдээ нээж, жаахан чимээ гарахад давхийж байдаг болжээ... Энэ зангаа мөд орхихгүй байх. Би унтаад удав уу? гэв.

	— Удаагүй. Дахиад унтах уу? 

	— Нойр ханатлаа хэд хоног ч унтмаар л байна санжээ. Одоо ч цай унд хийж уувал дээр байх аа. Талх, хутга миний богцонд бий. Өөрөө ав. Би явж морьдоо усалъя гээд Григорий босож шинелиэ тайлж мөрөө хөдөлгөн суниав. Халуун наран шарж модны навч салхинд сэрчигнээд горхины аялгуут чимээ дуулдахаа болив. 

	Григорий ус руу бууж чулуу, модны гишүүгээр нэг газар хаалт хийж, сэлмээр шороо ухаж чулууны завсар зайг чигжлээ. Хаалт хийж боосон газар ус дүүрэхлээр Григорий морьдоо аваачиж услаад, хазаарыг авч дахин сул тавив.

	Өглөөний цай унд ууж байгаад Аксинья:

	— Бид хоёр эндээс хаачих вэ? гэж асуулаа.

	— Морозов суурин орно. Платов хүрч, тэндээсээ хоёул явган явна.

	— Морьдоо яах вэ?

	— Орхино. 

	— Гриша, хайран юм! Ийм сайхан морьд, ялангуяа энэ бор морь хараад ханашгүй сайхан морь. Ийм морьдыг орхих гэж үү дээ? Чи үүнийг хаанаас олж авсан юм бэ?

	— Олж авсан... гэж Григорий дургүй янзтай хямсалзаад: — Тавричийн нэг хүнээс булааж авсан юм гэв.

	Тэгээд хэсэг дуугүй байснаа:

	— Хайран ч хайран л юм... Орхихоос өөр яах вэ... Бид хоёр морьдоо наймаалж суултай биш гэлээ.

	— Чи яах гэж буу зэвсэгтэй яваа юм бэ? Бидэнд үүний хэрэг юу байна? Бүү үзэгд, хүн амьтан харчихвал бөөн гай болно. 

	— Харанхуй шөнө биднийг хэн харах юм бэ? Би зүгээр хаширлаж авч яваа юм. Зэвсэггүй гар мухар болохоор нэг л айдас хүрээд байх... Морьдоо орхихлоор буу зэвсгээ ч бас хаяна. Тэр үед бол хэрэггүй болно гэв. 

	Тэд цай ундаа уучхаад шинелиэ дэвсэж хэвтлээ. Григорий унтахгүйг хичээвч нойртоо дийлдэн сажиж харин Аксинья хоёр гараа тохойлдон хэвтэж Григорий эзгүй хойгуур яаж аж төрж энэ завсар яаж их зовж зүдэрснээ ярив. Аксиньягийн нэг жигд хүүрнэн ярихыг Григорий өөрийн эрхгүй зүүрмэглэх хоорондоо чагнавч, тамирдан буусан зовхио нээх чадал нэгэнт үгүй болсон байлаа. Заримдаа Аксиньягийн яриа огт дуулдахаа больж байв. Түүний дуу аяархан болж холдон холдсоор сүүлдээ бүр ч дуулдахаа болив. Григорий үе үе давхийж сэрэх боловч хэдхэн минут болоод нүд нь дахин анилдана. Хүсэл зориг хоёроосоо илүү хүчтэй ядарсан байлаа.

	— ... Тэр хоёр уйдахлаараа аав хаана байна? гэж шалгаадаг. Би тэр хоёрыг аль болохоор, улам эрхлүүлж орхисон. Надад дасчхаад Дуняшкаг эргэж очих нь ч ховор болсон. Полюшка хачин намуун, томоотой. Даавууны өөдсөөр хүүхэлдэй оёж өгөхлөөр ширээн дор орчхоод түүгээрээ тоглоод суудаг. Харин Мишатка нэг өдөр гаднаас хамаг бие нь чичирчихсэн орж ирсэн. «Чи яагаа вэ?» гэсэн чинь учир зүггүй орилж гарав. «Хүүхдүүд надтай тоглохгүй, чиний аав дээрэмчин болсон гээд байх юм. Ээж ээ, аав нээрээ дээрэмчин болсон юм уу? Дээрэмчин ямар байдаг юм бэ?» гэнэ. Тэгэхэд нь би «Аав чинь ердөө ч дээрэмчин болоогүй. Зүгээр л нэг... зовсон хүн» гэж хэлсэн. Тэгсэн чинь Мишатка «Яагаад зовсон юм?, Зовсон хүн гэж ямар байдаг юм бэ?» гэж түмэн юм шалгаагаад салдаг биш. Би бүр янз бүрээр ойлгуулж ядсан... Гриша, тэр хоёр маань намайг огт зааж өгөөгүй байхад өөрсдөө намайг «ээж ээ» гэж нэрлэдэг болсныг яана. Харин Михиал тэр хоёрыг тун их эрхлүүлдэг байсан. Надтай бол мэндлэх ч үгүй, буруу хараад хажуугаар өнгөрдөг байсан атлаа тэр хоёрт сууринаас хоёр ч удаа чихэр авчирч өгсөн. Прохор дандаа л чиний төлөө санаа зовж, баларсан хүн гэж ярьдаг байв. Түрүүчийн долоо хоногт чиний тухай ярихаар орж ирээд, нулимс гоожуулж байгаад л «... Намайг нэгжиж, мөн л буу зэвсэг эрж, дээврийн завсар, зоорь, хамаг байдаг маань нэгжиж онгилсон...» гэж хашхичиж байсан... гэж Аксинья ярилаа.

	Гэтэл Григорий тэр яриаг гүйцэд сонсолгүй унтаж орхив. Толгой дээр зулзаган хусны навчис салхины аясаар шивнэлдэж, навчны завсраар шагайсан сарны шар гэрэл Григорийн нүүрэн дээгүүр цоохорлон тусна. Аниастай нүдийг нь Аксинья баахан үнсэж байснаа, Григорийн гарт хацраа наалдуулж баясан инээмсэглэсэн хэвээр өөрөө таг нойрслоо. 

	Шөнө орой сар шингэсэн хойно тэр хоёр Хуурай хонхроос хөдөлж, хоёр цаг хэртэй явж гүвээ даваад Чирийн гол руу буулаа. Нугын шагшуургад хээрийн шувууд шуугилдаж, голын зэгстэй тохойд мэлхий гуаглалдаж тэртээ хол шар шувуу бүдэгхэн дуугарч байв.

	Голын дээгүүр ёозгүй нүүгэлтсэн өтгөн хар цэцэрлэг зурайж барайна.

	Григорий гүүрний ойролцоо очоод зогслоо. Шөнө дунд гацаа чив чимээгүй нам гүм. Григорий морио гутлынхаа өсгийгөөр давьчаад хажуу тийш эргэв. Гүүрээр гарсангүй. Тийм нам гүм байдалд итгэсэнгүй айж явав. Тэд гацааны хаяанд очиж олмоор гол гатлаад нэг нарийхан гудамжаар ортол шуудуунаас нэг хүн, цаана нь дахиад гурван хүн гарч ирээд:

	— Зогс! Хэн бэ? гэлээ.

	Гэнэт хүн дуугарахад Григорий зарсхийн цочоод мориныхоо жолоог татав. Тэгмэгц дорхноо ухаан сийлж: — «Өөрсдийн улс аа!» гэж чанга гэгч хэлээд морио гэнэт эргүүлж Аксиньяд: — «Буцаад, миний хойноос!» гэж амжин шивнэв.

	Саяхан энд хоноглохоор буусан хүнсний отрядын харуулын хүн дув дуугүй аажуухан ойртож ирлээ. Нэг нь зогсож тамхи асаахаар чүдэнз зурлаа. Григорий Аксиньягийн морийг хар хүчээр ороолгосонд нь цаадах нь огло харайн давхилаа. Григорий мориныхоо хүзүүнд тонгойж наалдаад Аксиньягийн хойноос харайлгав. Шаналгаат нам гүм байдал хоромхон зуур, өөрчлөгдөж бууны пас пас гэсэн нүргээнт дуу пижигнэж шөнийн харанхуйд гал гялс гялсхийж эхлэв. Халуун сум хайрах шиг исгэрэн шуугиад:

	— Буу-даад!.. гэж хашхирах нь Григорийд дуулдав.

	Григорий тасарч түрүүлсэн бор морийг голоос зуугаад алд газар явахад нь гүйцэн очиж зэрэгцээд:

	— Ксюша, доошоо бол! Доошоо сайн бөгтий гэж хашхирлаа.

	Аксинья гэнэт гэдрэгээ налсхийн хажуу тийшээ холбироод мориныхоо амыг угзчив. Григорий амжиж түшээгүй бол Аксинья ойчих байлаа.

	— Чамайг шархтуулж орхив уу? Хаагуур чинь?! Хэлээч!... гэж Григорий бачимдан асуулаа.

	Аксинья юу ч дуугарсангүй. Григорийн гарыг түшиж улам суларч эхлэв. Григорий морины давхиа дунд Аксиньяг тэвэрч амьсгаадан:

	— Ээ бурхан тэнгэр! Ядаж ганц үг дуугараасай! Чи минь даанч яав даа! гэж шивнэв.

	Чив чимээгүй болсон Аксиниягаас Григорий ганц ч үг, ганц ч удаа ёо гэх дуу олж сонссонгүй.

	Гацаанаас хоёр мод холдоод Григорий замаас огцом эргэж ганганд орж, Аксиньяг дэмнэн буулгаж газар аяархан тавив. 

	Григорий Аксиньягийн дулаан цамцыг тайлж, нимгэн даавуу дотуур гадуур цамцны энгэрийг урж шархыг нь тэмтэрч оллоо. Сум зүүн далаар нь орж, ясыг зад цохиод баруун эгмийн нь доохнуур ташиж гарсан байв. Григорий нэл цус болж салганасан гараараа богцоо уудалж өөрийнхөө цэвэр дотуур цамц, шархны боолтыг гаргав. Тэгээд Аксиньяг өргөж, нуруугаар нь өвдөг дээрээ тавьж эгэм дороос нь булгилан годгодож байгаа цусыг тогтоох санаатай боож эхлэв. Цамцны уранхай, марль нь дорхноо харлаж цус нэвчлээ. Бас Аксиньягийн дутуу хамхисан амнаас цус гоожиж, хоолойд нь бүлэгнэн хорчгононо. Үхтлээ айсан Григорий хамаг юм нэгэнт өнгөрч, энэ яваа насанд нь тохиолдож болох хамгийн аймшигтай юм одоо л тохиолдлоо гэдгийг ойлгов...

	Ингээд Аксиньяг хоёр гар дээрээ өргөж ганганы эгц рүү өвсөн дундуур бууж хонины хоргол дүүрсэн нарийн зөргөөр аяархан уруудлаа. Аксиньягийн мэдээ алдсан толгой, Григорийн мөрийг дэрлэн савлана. Амьсгаа нь шуугьж хахаад хамаг биеийн нь бүлээн цус амаар нь шавхран гарч Григорийн энгэр лүү урсаж орж байгаа нь мэдэгдэв. Хоёр морь нь ч Григорийн хойноос дагалдан ганга руу орж, хазаарынхаа амгайг хангинуулсаар шүүслэг шинэ ногоог зулгааж эхлэв. 

	Аксинья үүр хаяарахын өмнөхөн Григорийн өвөр дээр ухаан оролгүй байсаар нас барав. Григорий цусны нялуун амт шингэсэн хүйтэн уруулыг нь дуугүйхэн үнсээд зүлгэн дээр аяархан тавьж бослоо. Ямар нэг далдын хүч цээж рүү нь нудрах шиг болж гэдрэгээ ухран нам ойчсоноо тэр дорхноо айж ухасхийн босов. Тэгснээ дахиад л нүцгэн толгойгоо чулуунд лүсхийтэл цохиж ойчив. Сөхөрч суугаад сэлмээ сугалж булшны нүх малтаж эхэллээ. Нойтон зөөлхөн газар дайралджээ. Яарч сандравч хоолой багалзуур нь бачимдаж боогоод байхлаар амьсгалахад чөлөөтэй болгож цамцныхаа энгэрийг хүү татаж урлаа. Үүрийн сэрүүн салхи хөлс дааварласан нойтон цээжийг нь хайрч, ажиллахад яггүй хэцүү болов. Нүхний шороог ганц ч минут амралгүй гар, малгай хоёроор ээлжлэн гаргаж бэлхүүс хүрсэн гүн нүх ухахад тун их цаг орлоо.

	Григорий өглөөний хурц гэгээ тусаж байхад Аксиньяг оршуулж, нүхэнд хийсэн хойно цайвар цагаан өнгөтэй болсон хоёр бор гарыг нь элгэн дээр нь зөрүүлж, огторгуйг гөлрөн ширтсэн хэвээр, цайж эхэлж байгаа дутуу аниастай нүдэнд нь шороо оруулахгүйн тулд нөмрөг алчуураар таглав. Григорий Аксиньятайгаа удахгүй уулзана гэдэгт хатуу итгэн салах ёс гүйцэтгэв...

	Булшин дээр овоолсон нойтон хар шороог алгаараа нямбай засаж, хажууд нь толгойгоо унжуулан аяархан найгасаар удтал сөхөрч суулаа.

	Одоо яарч тэвдэх шаардлагагүй болж, бүх юм нь дуусжээ.

	Салхи шорооны униар манантай наран ганганы дээгүүр тусаж, хурц туяа нь толгой нүцгэн Григорийн мөнгөн буурал үсийг гийгүүлж, гөлөрч дүнсийсэн аймшигтай цонхигор нүүрийг илээд өнгөрлөө. Григорий бөх нойрноос гэнэт сэрэх мэт толгойгоо өндийлгөж дээшээ харахад хав хар огторгуй, нүд сохлом тод хар наран үзэгдлээ.

	Хавар эрт цас мөс хайлж өвөл даршиж хэвтгэнэсэн өвс хатах үед тал нутагт хаврын түймэр эхэлдэг. Салхинд туугдсан урсгал мөрөн шиг улаан гал хуурай бударганыг ховдоглон залгих мэт хуйхалж, хонгор зулын ишийг даган хөөрч оволзоод, царвангийн борхон толгойг шүргэн өнгөрч нам дор газар луу хөврөн орно... Хээр талын түлэгдэж, хагар туссан шорооны гашуун хэншүү хэзээ хойно болтол ханхалж байдаг. Эргэн тойрон нялх өвс өнгө жавхаатай ногоорч, тэдний, дээгүүр манхан хөх огторгуйд тоо томшгүй олон болжмор жиргэж, шимт ногоон талаар нүүдлийн галуу бэлчиж, зуншихаар буусан тоодог үүр засацгаана. Харин түймэр шатсан газрын хөрс шороо нь нүүрсэж, үхэл дайрсан мэт зэвүүн муухай харлаж барайна. Тийм газар жигүүртэн шувуу ч үүр засахгүй, хээрийн араатан ч холуур тойрч, жигүүрт ширүүн салхи л түүгээр туйлан давхиж, хөх саарал үнс чандруу, гашуун хар тоос тортгийг нь холын холд хийсгэн тараана.

	Григорийн амьдрал яг л түймэрт хуйхлуулсан хээр тал шиг болж, сэтгэл зүрхнийхээ аль эрхэм нандин бүгдийг алдаж гүйцлээ. Хайр энэрэлгүй үхэл хамаг бүгдийг мултлан авч бүрэлгээд, зөвхөн хүүхдүүд л үлдлээ. Гэсэн ч тамтаг болсон амьдрал нь өөрт нь болон ерөөл бусдад үнэхээр ховор чухал зүйл байсан юм шиг амь зууж шороо хөдөлгөж явах гэж бачимдан зууралдсаар байлаа.

	Тэр бээр Аксиньяг оршуулчхаад гурав хоног хөдөө хээр учир зүгээ мэдэхгүй золбирч тэнэсэн боловч гэртээ ч харьсангүй, буруугаа хүлээхээр Вешенскт ч очсонгүй. Дөрөв дэх хоног дээр Усть-Хоперын нэг гацаанд хоёр морио орхиж, Донын г гатлаад Слащевын царсан ой руу явган явлаа. Тэр ойн царамд Фомины дээрэмчид дөрөвдүгээр сард анх бут цохигдсон юм санжээ. Тэндхийн ойд цэргээс зугтсан оргодол байнга орогнодгийг Григорий бүр дөрөвдүгээр сард сонссон ажээ. Тэгээд Фоминд буцаж нийлэх дургүй Григорий цэргийн оргодлуудыг бараадлаа.

	Зах хязгааргүй их ой дотуур хэдэн өдөр тэнэж, өлсөж цангасан боловч аль нэг орон суурин руу очих зүрх хүрсэнгүй. Аксиньяг нас барахтай хамт Григорийн ухаан санаа, урьдын нөгөө зориг чадал сарнин алдарч, модны хугарсан мөчир тас нясхийх, өтгөн ой шуугих, шөнийн шувууд хашхирах бүрд айж цочдог болжээ. Григорий зэдгэнийн түүхий жимс, ямрыг мэдэхгүй жижигхэн мөөг, зэрлэг самрын навчханаар өл залгаж явсаар айхавтар турж эцлээ. Тав дахь өдрийн орой ой дотор түүнтэй цэргийн оргодлууд дайралдаж газар гэртээ аваачив.

	Тэд долуул байв. Цугаараа өнгөрсөн намар дайчилга эхлэх үеэр, ойд бүгсэн ойрх гацааны улс байв. Уужуу том газар гэртээ гэр орондоо байгаа мэт бараг юугаар ч дутагдаж гачигдахгүй сууж, шөнөдөө сав л хийвэл гэр орныхноо эргэж тойрч, буцаж ирэхдээ талх, шар будаа, гурил, төмс авчирч, харин чанаж идэх махыг айлаас төвөггүй олдог, үе үе үхэр мал хулгайлдаг байжээ.

	Урьд казакийн арван хоёрдугаар хороонд цэргийн алба хааж байсан нэг оргодол Григорийг таньж онц их шалгаалгүй хүлээж авлаа.

	 

	Δ

	 

	Григорий гуньж гутсаар өдөр хоногийн тоог ч алджээ. Аравдугаар сар хүртэл ойд яаж ийж байгаад намрын бороо эхэлж хүйтэн ормогц үр хүүхэд, өсөж бойжсон гацаагаа санаж гуних нь дахиад л тэсэж суухын аргагүй болов.

	Ямар нэг аргаар цаг нөхцөөхийн тулд Григорий бүхэл өдөржин үргэлж хавтгай модон орон дээр сууж модоор халбага сийлж, таваг ухаж, зөөлхөн модоор тоглоомын жижигхэн хүн, морины дүрсийг сүрхий хөөрхөн урлаж, юуг ч бодохгүй, сэтгэл зүрхэндээ гашуун уйтгар шаналгаа хавьтуулахгүй байх гэж хичээнэ. Өдрийн цагт тэгж болох боловч өвлийн урт шөнө хамаг явдал нь санагдан уйтгарлаж шаналдаг байлаа. Тэгээд унтаж чадахгүй орон дээрээ удтал тийчилнэ. Өдөртөө бол гавар гэрийнхэн Григорийн үглэж шаналах ганц ч үгийг сонсдоггүй хэр нь ээ шөнө болохоор л Григорий байн байн хар даран сэрж, нүүр хацраа илж үзэхэд хагас жил хусаагүй өтгөн сахал нь нэл нулимс болж норсон байдаг байжээ.

	Григорий сав л хийвэл хүүхэд, Аксинья, ээж, үхэж үгүй болсон ойр дотнын бусад бүх хүнийг үргэлж зүүдэлж хамаг амьдрал нь нэгэнт өнгөрч өнгөрсөн бүхэн нь түр зуурын хар дарсан зүүд мэт санагдана. «Өсөж бойжсон нутгаараа дахиад нэг явж, хүүхдүүддээ бараагаа нэг харагдуулбал сэтгэл амар үхэж болно» гэж үе үе боддог болов.

	Хаврын нэг өдөр санаандгүй байтал Чумаков орж ирлээ. Бэлхүүсээ хүртэл шал ус болтол норсон боловч нөгөө л сэргэлэн шаламгай хэвээр, бяцхан төмөр зуухны хажууд хувцсаа ээж дулаацсанаа Григорийн хавтгай ор луу очиж суугаад:

	— Мелехов, чамайг биднээс салж явснаас хойш бид мөн ч их зугаалав шүү! Астрахань ч хүрлээ, халимагийн талаар ч тэнэлээ. Нарт ертөнц гэдгийг ч үзлээ! Улс амьтны урссан цус ч тоймоо алдлаа. Яков Ефимычийн эхнэрийг барьцаанд барьж авч хамаг эд хөрөнгийг нь хураасан. Тэгэхлээр нь Фомин хорсож, Зөвлөлт засагт зүтгэсэн хүн бүхний толгойг ав гэж тушаасан. Тэгээд бид дайралдсан бүхнийг багш, эсэн бусын эмч домч, агрономичдын толгойг дэс дараалан хяргаж эхлэв шүү дээ. Ер нь толгойг нь хяргаагүй хүн гэж бараг алга болсон! Бид ч хядаж дууссан биднийг ч гээд Чумаков шүүрс алдаж бас л дагжин агзалзаад, — Эхлээд Тишаны суурины дэргэд, долоо хоногийн өмнөхөн Соломон гацааны хавьцаа биднийг нэгмөсөн бут цохиж орхив оо. Шөнө гурван талаас бүсэлж, ганцхан гүвээ өөд сэтэлж гарах зам үлдээсэн чинь цас нь морины гэдсээр татаад явдаг биш. Үүр хяраамагц пулемётоор гөвшиж эхлэв. Байдаг улсыг маань хяргаж тавьсан. Фомины жаал хүү бид хоёр л амь гарсан. Мань Фомин жаал хүү Давыдкага намраас эхлээд цуг авч явсан юм. Яков Ефимыч өөрөө ч үрэгдсэн... Намайг харсаар байхад үрэгдсэн. Түрүүчийн сум хөлийг нь онож тойгийн нь ясыг мулт цохиод, хоёр дахь сум толгойг нь халти оносон. Мориноосоо гурван ч удаа ойчиж, өргөж мордуулахад жаахан давхиж явснаа дахиад л хөглөрч оночоод байсан. Гурав дахь сум сүвээгээр нь туссан... Тэгэхлээр нь бид түүнийг хаясан. Зуугаад алд хэртэй давхиад эргэж харахад газар сунаж ойчсон Фоминыг хоёр морьтой Хүн сэлэмдэж байгаа харагдсан... гэж ярилаа.

	— Тэр ч тэгж л таарах ёстой гэж Григорий огт санаа зовсон шинжгүй хэлэв.

	Чумаков тэдний газар гэрт хоноод өглөө нь явахаар болов.

	— Хаачих нь вэ? гэж Григорийн асуухад Чумаков инээмсэглэн:

	— Хөнгөн амьдрал харна байгаа даа. Чи надтай явах юм биш үү? гэв.

	— Үгүй дээ, ганцаараа л арилж үз.

	— Би ч та нартай байж чадашгүй... Мелехов чи ч яах вэ, халбага, тавагхан сийлж урлах ажилтай юм байна. Би бол тэгж чадахгүй гэж Чумаков даажигнах янзтай хэлээд толгой мэхийж малгайгаа аваад, — Христос бурхны ач авралаар, дээрэмчид минь, тайван амгалан, өлтэй хоолтой, тавтай сайхан бүгж суугаарай. Бурхан тэнгэр та нартаа хөгжилтэй амьдрал заяаж хайрлах болтугай! Тэгэхгүй бол танай энд дэндүү уйтгартай юм байх шив. Ой модон дотор өнгөрсөн дүүрсэн юманд залбирч суух ямар амьдрал байх вэ дээ? гэв.

	Чумаковыг явснаас хойш Григорий царсан ойд дахиад долоо хоног хэртэй болоод явахаар зэхлээ.

	— Харих нь уу? гэж оргодлын нэгний асуухад Григорий ой модонд бүгж байх хугацаандаа анх удаа инээмсэглэмээр болж:

	— Харья даа гэв.

	— Хавар болохыг хүлээхгүй дээ. Майн нэгнээр манийгаа өршөөхөд нь тарцгаая гэхэд: 

	— Үгүй, хүлээж чадашгүй гэж хэлээд Григорий салах ёс гүйцэтгэв.

	Маргааш өглөө нь Григорий Татарск гацааны чанх өмнөөс Дон руу очиж баярласандаа царай цонхийж, өсөж бойжсон хашаа хороог удтал ширтлээ. Тэгснээ винтовоо мултлан, мөрөвч цүнхээ тайлж, цүнхнээсээ томсон томоогүй олс, бууны тостой сав гаргаж, үлдсэн сумаа яасныг бүү мэд тоолж үзлээ. Дайзтай арван хоёр, задгай хорин зургаан сум байв.

	Хүрцэг эргийн доорх голын мөс захлан хайлж тунгалаг ногоон ус цэлэлзэн, голын захын сиймийж сийрсэн зүү шиг сэрвэгэр мөсийг долоон мэрж байлаа. Григорий тэр ус руу винтов, нагаан хоёроо чулуудаж, сумнуудаа цацчихаад гараа шинелийнхээ хормойд гайгүй сайн арчлаа.

	Тэгээд гацааны доохнуур гуравдугаар сарын хайлж хэврэгшсэн мөсөн дээгүүр Донын г гаталж гэр лүүгээ хурдалъя! алхав. Усан зогсоол руу орсон хүрцэг дээр Мишаткагийн зогсож байгааг холоос хараад Григорий хүү рүүгээ гүйх шахам очлоо.

	Мишатка чулуунаас унжиж хөлдсөн шовх мөснүүдийг хугалж авч шидээд, тунгалаг хөх мөсний хэмхэрхий уулын уруу яаж өнхөрч явааг анхааралтай ажиглаж байв.

	Григорий амьсгаадсаар хүрцэг өөд авирч бахардсан сөөнгө дуугаар:

	— Мишенька!... Хүү минь!.... гэж дуудлаа.

	Мишатка цочоод Григорийг харснаа «нүд буруулж газар шагайлаа. Мишатка сахал үс нь ургасан аймаар зүс царай, хувцас хунартай тэр хүнийг хараад эцгийгээ гэж таньжээ.

	Царсан ойд байхдаа хүүхдүүдээ санаж шөнөжингөө шивнэн үглэдэг байсан хайр энхрийллийн хамаг сайхан үг нь одоо болоход ой тойноос нь замхран алга болов. Тэгээд дэмий л сөхөрч суугаад хүүгийнхээ, ягаахан хүйтэн гарыг үнсэн бачимдсан хоолойгоор:

	— Хүү минь... Хүү минь... гэсэн ганцхан үгийг байн байн давтлаа.

	Тэгснээ хүүгээ гар дээрээ өргөн тэвэрч, ширхэг ч нулимсгүй самгардан бүлтэлзсэн нүдээр царайг нь гөлрөн ширтэж:

	— Та нар минь ямаршуу байна даа?... Эгч чинь, Полюшка цөм сайн биз дээ? гэж асуулаа.

	Мишатка бас л эцгийгээ гайхан харсаар:

	— Дуня эгч зүгээр, харин Полюшка намар үхчихсэн...

	Бахлуур тусаад. Михаил ах албандаа байгаа... гэж аяархан хэлэв.

	Ингээд Григорийн шөнөжингөө нойргүй хүсэж мөрөөдөж байсан өчүүхэн ч атугай зүйл нь сая нэг биеллээ. Григорий өсөж бойжсон орон гэрийнхээ гадаа үүдэнд очиж төрсөн ганц үрээ тэвэрч зогслоо...

	Цэвдэг хүйтэн наран гийсэн асар уудам, гэгээн саруул энэ бүх орчлон хорвоотой одоохондоо түүнийг холбож амьдралд нь үлдэж хоцорсон цорын ганц юм энэ л боллоо.

	 

	 

	ТӨГСӨВ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Шеврон гэж цэргийн алба хаасан хугацааг заасан тэмдгийг хэлдэг ажээ.




	[←2]
	 Керенк гэж Керенскийн түр засгийн үед гарсан цаасан төгрөгийг хүмүүс тэгж нэрлэдэг байжээ.




	[←3]
	 Кубанийн рада — Орон нутгийн байгууллага.




	[←4]
	 Бешмет — Кавказ нутгийнхны өмсдөг урт дээл.




	[←5]
	 Улс төрийн товчоо гэж 1920 — 1921 онд Онцгой комиссын тойрог буюу уездийн байгууллагыг нэрлэдэг байжээ.




	[←6]
	 «Серп, молот» гэдэг үгийг тус бүрд нь тонгоруулан уншиж, престолом» гэдэг үг гаргажээ. — Редактор.

